
ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ ᐊᕙᑎᓕᕆᓂᕐᒧᑦ; 

ᒐᕙᒪᒃᑯᑦ ᒪᓕᒐᓕᐅᕐᕕᒻᒥ ᓯᕗᒃᑲᖅᑕᖅᑎᖓ; 
ᒥᓂᔅᑕ ᐃᓄᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐊᖏᕐᕋᖃᓐᖏᑦᑐᓕᕆᓂᕐᒥᒃ; ᒥᓂᔅᑕ 
ᑲᒪᒋᔭᖃᖅᑐᖅ ᓄᓇᑖᖅᐸᓕᐊᔪᓕᕆᓂᕐᒥᒃ; 

ᒥᓂᔅᑕ ᑲᒪᒋᔭᖃᖅᑐᖅ ᐊᕐᓇᐃᑦ 
ᑲᑎᒪᔨᕐᔪᐊᖏᓐᓂᑦ 

 
ᖄᑕᓂ ᑕᐅᑐᓐᖏ 

(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 

ᐃᖃᓗᐃᑦ, ᓄᓇᕗᑦ 
ᕿᑎᖅᑰ, ᒪᐃ 30, 2019 

ᒪᓕᒐᓕᐅᖅᑏᑦ ᐅᐸᒃᑐᑦ: 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ, ᑑᓂ ᐋᖁᐊᖅ, 
ᐸᑎᑯᓗᒃ ᐊᕐᓇᒃᑲᖅ, ᐊᖓᔪᖅᑳᖅ ᔪᐊᔾ ᕼᐃᒃᔅ, 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ, ᔪᐃᓕ ᖃᐃᕐᓂᖅ, 
ᒦᓚ ᖃᒥᓐᖑᐊᖅ, ᐸᐅᓗᓯ ᕿᔪᒃᑖᖅ, ᐊᖓᔪᖅᑳᖅ 
ᖁᐊᓴ ᑯᓱᒐᖅ, ᐋᑕᒻ ᓚᐃᑦᓯᑑᓐ, ᐋᕐᓗᒃ ᒪᐃᓐ, 
ᐅᖃᖅᑎ ᓯᒥᐊᓐ ᒥᑭᓐᖑᐊᖅ, ᒫᒡᒍᓚ ᓇᑲᓱᒃ, 
ᐊᖓᔪᖅᑳᖅ ᐸᑎᖅ ᓇᑦᓯᖅ, ᐃᒥᓕᐊᓐᓄ ᕿᓐᖑᖅ, 
ᐹᓪ ᖁᐊᓴ, ᐋᓚᓐ ᕋᒻᐴᑦ, ᓯᕗᓕᖅᑎ ᔫ ᓴᕕᑲᑖᖅ, 
ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ, ᖄᑕᓂ 
ᑕᐅᑐᓐᖏ. 
 
>>ᑲᑎᒪᓯᒋᐊᖅᑐᑦ 13:30ᒥ 
 
ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ (ᐊᖓᔪᖅᑳᖅ ᓯᒥᐊᓐ ᒥᑭᓐᖑᐊᖅ): 
ᑐᒃᓯᐊᕐᓂᒃᑯᑦ ᐅᒃᑯᐃᕈᑎᔫᓪᓗᐊᖅᐱᑎᒍᑦ, ᒥᔅᑐ 
ᖁᐊᓴ. 
 
>>ᑐᒃᓯᐊᖅᑐᑦ 
 
ᐅᖃᖅᑎ: ᒪ’ᓇᓪᓗᐊᕕᒃ. ᓄᓇᕗᒻᒥᐅᑕᐃᑦ, 
ᑕᐅᑐᒃᑐᐃᑦ, ᓈᓚᒃᑐᐃᑦ ᒪᓕᒐᓕᐅᖅᑎᒋᔭᓯ ᓄᓇᕗᑦ 
ᐱᓕᕆᕙᓪᓕᐊᓂᐊᓕᕐᒥᖕᒪᑕ.  
 
ᑲᑎᒪᔾᔪᑎᒃᓴᑉᑎᓐᓄᑦ. 2. ᒥᓂᔅᑕᐃᑦ ᐅᖃᐅᓯᒃᓴᖏᑦ. 
ᒥᓂᔅᑕ ᐃᖏᕐᕋᔪᓕᕆᔨᒃᑯᓐᓄᑦ 
ᐱᕙᓪᓕᐊᔪᓕᕆᔨᒃᑯᓐᓂ, ᒥᓂᔅᑕ ᐊᕿᐊᕈᖅ. 
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 
 
ᐊᖓᔪᖅᑳᑉ ᐅᖃᐅᓯᖓ 225 - 5(2): ᐃᓱᒪ ᐊᒻᒪ 

ᐋᑦᓲᒃ ᑭᒡᒐᖅᑐᐃᔪᑦ ᓄᓇᕗᒻᒥᒃ ᕕᓂᔅ 
ᐸᐃᓈᓕᒥ (ᐊᕿᐊᕈᖅ) 

 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᐅᓪᓗᒃᑰᖅᐸᒃᑲ 
ᖃᐅᓱᐃᑦᑐᖅ, ᐊᐅᓱᐃᑦᑐᖅ ᐊᒻᒪ 
ᐃᑉᐱᐊᕐᔪᒻᒥᐅᑕᐃᑦ.  
 
ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᓪᓗᒥ 
ᐅᐱᒍᓱᒍᒪᕗᖓ ᐃᓱᒪ ᐊᒻᒪᓗ ᑖᒃᓲᑦ ᐊᒻᒪᓗ 
ᐊᓯᖏᑦ ᑕᑯᔅᓴᐅᑎᑦᑎᑦᑎᐊᖅᑐᐊᓘᒻᒪᑕ 
ᓄᓇᕗᒻᒦᖔᖅᖢᑎᒃ ᑖᑯᓂᖓ ᐃᓄᐃᑦ 
ᐱᖅᑯᓯᖏᓐᓂᑦ ᓴᖅᑭᔮᖅᑎᑦᑎᒋᐊᖅᑐᖅᓱᑎᒃ ᕕᓇᔅ 
ᐱᓈᓕᒧᑦ.  

 
ᐃᒡᓗᓕᖕᒦᓐᖔᖅᑐᐃᑦ ᑖᑯᐊ 
ᑕᑯᓐᓈᖅᑎᑦᑎᖃᑦᑕᖅᑐᑦ ᐊᔾᔨᒌᓐᖏᑦᑐᓂᒃ 
ᑖᒃᑯᓂᖓᓗ ᖃᓄᐃᓕᐅᕈᓘᔭᖅᑐᑎᑦ 
ᑕᐅᑐᕋᓐᓈᑎᑦᑎᔪᓂᒃ ᑕᑯᒥᓇᖃᑦᑕᕐᒪᑕ 
ᐊᔾᔨᒌᓐᖏᑦᑐᓂᒃ ᑕᐅᑐᒃᑎᑦᑎᓪᓗᑎᒃ ᑕᕝᕙᓂ 
ᓄᓇᕐᔪᐊᕐᒥ. ᐃᓱᒪᒃᑯᑦ ᓴᖅᑭᔮᖅᑎᑦᑎᓚᐅᖅᐳᑦ 
ᐊᒥᓱᑦ ᑕᕐᕆᔭᓕᐊᕆᓯᒪᔭᖏᓐᓂᒃ 
ᑕᓚᕖᓴᒃᑰᖅᑎᖃᑦᑕᖅᑕᖏᓐᓂᓪᓗ ᑲᓇᑕᐅᑉ 
ᐃᓪᓗᕐᔪᐊᖓᓂᒃ. ᑕᐃᑲᓂᓗ ᓴᖅᑭᔮᓚᐅᖅᐳᑦ 
ᓴᖅᑭᔮᑲᐅᑎᒋᓪᓗᑎᒃ ᓯᓈᓃᔅᓱᑎᒃ ᐃᒡᓗᓕᒃ 
ᐃᒪᖁᑖᓂ ᑕᐃᑯᖓ ᓴᖅᑭᔮᖅᑎᑦᑎᑲᐅᑎᒋᓪᓗᑎᒃ. 
ᐋᖅᓲᒃᑯᓪᓗ ᑕᑯᒥᓇᖅᑐᕐᔪᐊᕌᓗᖕᒥᒃ 
ᑕᐅᑐᑦᑎᑦᑎᓚᐅᕐᒪᑕ.  
 
ᓄᓇᕗᑉ ᐱᕈᖅᐸᓪᓕᐊᒻᒪᑦ ᑖᓐᓇ 
ᐃᓕᓴᕆᔭᐅᕙᓪᓕᐊᓪᓗᓂ ᓄᓇᕐᔪᐊᕐᒥᐅᑕᓕᒫᓄᑦ, 
ᐊᒻᒪᓗ ᐃᓕᖅᑯᓯᕗᑦ, ᐱᓇᔪᒃᑕᕗᑦ, 
ᐃᓕᖅᑯᓯᑐᖃᕗᑦ, ᖃᓄᐃᓕᐅᖃᑦᑕᖅᑕᕗᑦ, ᐱᐅᓯᕗᑦ 
ᐊᒻᒪᓗ ᑖᒃᑯᓄᖓ ᓄᓇᕐᔪᐊᕐᒧᑦ 
ᐃᓄᖁᑎᓕᒫᖏᓐᓄᑦ ᐊᑦᑐᐊᓂᖃᓕᕐᒪᑦ. 
ᐅᐱᓐᓇᖅᐳᖅ ᐊᔾᔨᒌᓐᖏᑦᑐᓂᑦ ᓄᓇᕐᔪᐊᕐᒥᐅᑕᓄᑦ 
ᑕᐅᑐᑦᑕᐅᖃᑦᑕᓕᕐᒪᑕ ᐃᓄᐃᑦ ᐱᖅᑯᓯᖏᑦ.  
 
ᖁᕕᐊᓱᑦᑎᐊᖅᐳᖓ ᐱᓕᕆᕕᒐ ᐃᑲᔪᖅᑐᐃᖃᑦᑕᕐᒪᑦ 
ᑮᓇᐅᔭᒃᑯᑎᒍᑦ ᐊᒻᒪᓗ ᑕᐅᑐᒐᖃᑦᑎᐊᖅᐳᖓ ᑖᓐᓇ 
ᑲᔪᓯᓂᐊᕐᒪᑦ ᐊᔾᔨᒌᓐᖏᑦᑐᓂᒃ ᑕᒪᒃᑯᓂᖓ 
ᐱᕚᓪᓕᕈᑎᓂᒃ ᓴᖅᑮᑎᑦᑎᕙᓪᓕᐊᓗᑕ 
ᓇᒻᒥᓂᖅᓱᕐᓂᕐᒧᓪᓗ ᐊᒻᒪᓗ ᓄᓇᓕᓐᓄᑦ 
ᐃᖅᑲᓇᐃᔮᓂᒃ ᑕᒪᒃᑯᓂᖓ ᓴᖅᑭᑉᐸᓪᓕᐊᔪᐃᑦ ᓲᕐᓗ 
ᓴᓇᐅᒐᕐᓄᑦ ᐊᒻᒪ ᐃᓄᐃᑦ ᐱᖅᑯᓯᖏᑦᑎᒍᑦ. 
ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕ 
ᑲᒪᒋᔭᖃᖅᑐᖅ ᓄᓇᕗᑦ ᐃᒡᓗᓕᕆᔨᕐᔪᐊᒃᑯᖏᓐᓂᒃ, 
ᒥᓂᔅᑕ ᓇᑦᓯᖅ. 
 
ᐊᖓᔪᖅᑳᑉ ᐅᖃᐅᓯᖓ 226 - 5(2): 

ᖁᑭᐅᑎᖃᕐᕖᑦ ᐱᖃᓯᐅᔾᔭᐅᔪᑦ ᐅᐃᒍᓕᒌᓂᑦ 
ᑕᓪᓕᒪᓂᒃ ᑎᑎᖅᑐᒐᕐᓂᒃ (ᓇᑦᓯᖅ) 

 
ᐊᖓᔪᖅᑳᖅ ᐸᑎᖅ ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ, 
ᐅᓐᓄᒃᓴᒃᑰᖅᐸᒃᑯ ᓂᕈᐊᖅᑎᒋᓯᒪᔭᒃᑲ ᓴᓪᓕᒥᓪᓗ

ᓇᐅᔮᓂᓪᓗ. ᐅᑉᓗᖃᑦᑎᐊᕆᑦᑎ. ᐅᐱᕐᖔᑯᓘᓕᖅᑐᖅ 
ᐆᓇᖅᓯᕙᓪᓕᐊᓪᓗᓂᓗ ᓯᓚ ᑲᔾᔮᕐᓇᖅᓯᕙᓪᓕᐊᖕᒪᑦ 
ᖁᕕᐊᓇᖅᑐᖅ. ᖁᕕᐊᓇᖅᑐᓪᓚᕆᐊᓗᒃ ᑐᐸᒃᓱᓂ 
ᑕᐃᒪᐃᑦᑐᒧᑦ, ᐅᖃᖅᑏ. 
 
(ᑐᓵᔨᑎᒍᑦ) ᐅᖃᖅᑏ, ᑕᒪᒃᑯᐊ ᐅᖃᐅᓯᖃᑦᑕᖅᑐᑦ 
ᓂᕿᖃᑦᑎᐊᕐᓂᖅ ᐃᒡᓗᖃᑦᓯᐊᕐᓂᖅ ᐊᑲᐅᒻᒪᕆᖕᒪᑦ 
ᐃᓅᓯᖃᑦᓯᐊᕐᓂᕐᒧᑦ. ᐃᓕᑕᕆᑉᓗᑎᒍᑦ ᑕᒪᒃᑯᐊ 
ᑐᕌᖅᑕᕐᕕᒃᑯᑦ ᐊᑐᖃᑦᑕᖅᑕᕗᑦ. ᑕᒪᒃᑯᐊ 
ᐃᖕᒥᒎᕈᓐᓇᖅᑐᐃᑦ ᓴᖅᑭᔮᖅᑐᐃᑦ ᐊᖑᓇᓱᒃᑏᑦ 
ᑭᓯᐊᓂ ᑕᒪᒃᑯᐊ ᐊᖑᑏᑦ ᖁᑭᐅᑎᖏᑦ 
ᑐᖅᑯᕆᐊᖃᖃᑦᑕᕐᒪᔾᔪᒃ. (ᑐᓵᔨᑎᒎᕈᓐᓃᖅᑐᖅ) 
ᐅᖃᖅᑏ ᑖᒃᑯᐊ ᐃᒡᓗᓕᕆᔨᕐᔪᐊᒃᑯᑦ 
ᐃᓕᑕᖅᓯᓯᒪᖕᒪᑕ ᑕᒪᔅᓱᒥᖓ ᐃᑲᔪᕈᒪᓪᓗᑎᓪᓗ. 
ᑕᐃᒪᐃᒻᒪᑦ, ᑖᒃᑯᐊ ᐃᒡᓗᒃᓴᐃᑦ 2019-ᒥ 
ᓴᓇᔭᐅᔪᒫᖅᑐᐃᑦ ᑕᓪᓕᒪᐃᖓᖅᑲᔪᑦ 
ᖁᑭᐅᑎᖃᐅᓯᒡᕕᖕᒥ ᐃᓚᖃᕈᒫᓕᕐᒪᑕ.  
 
ᐅᖃᖅᑏ, ᐅᖃᕋᔪᒃᑲᑦᑕ ᑕᒪᒃᑯᐊ ᐃᓄᐃᑦ 
ᖃᐅᔨᒪᔭᑐᖃᖏᓐᓂᒃ ᑐᓐᖓᕕᖃᕈᒪᓪᓗᑕ ᑐᕌᖅᑕᕗᑦ 
ᐊᒻᒪ ᑖᓐᓇ ᐊᑯᓂᐊᓗᒃ ᐅᖃᐅᓯᕋᑦᑎᒍᑦ ᑕᐃᒪᓐᖓᑦ 
ᓄᓇᕘᑖᓚᐅᖅᓯᒪᒐᑦᑕ, ᐃᓄᐃᑦ ᖃᐅᔨᒪᔭᑐᖃᖏᑦ 
ᐊᑐᖅᑕᐅᑦᑎᐊᕆᐊᖃᕐᓂᖏᓐᓂᒃ. 
ᐅᖃᐅᓯᕆᑐᐃᓐᓇᓐᖏᓪᓗᑎᒍᑦ ᐅᖃᖅᑏ, ᑕᒪᒃᑯᐊ 
ᐊᑐᕆᐊᕆᐊᖃᕋᑦᑎᒍᑦ.  
 
(ᑐᓵᔨᑎᒍᑦ) ᑖᒃᑯᐊ ᓴᖅᑭᑕᐅᓯᒪᔪᑦ 
ᐃᒡᓗᓕᕆᔨᕐᔪᐊᒃᑯᑦ ᐱᓕᕆᐊᕆᔭᖏᑦ ᐃᓄᐃᑦ 
ᖃᐅᔨᒪᔭᑐᖃᖏᑦ ᑐᓐᖓᕕᖃᕆᐊᖃᕐᒪᑕ. ᑕᒪᓐᓇᓗ 
ᒪᓕᒃᑕᕗᑦ. ᑕᒪᒃᑯᐊ ᐅᒃᐱᕆᔭᕗᑦ ᒪᓕᒃᑯᑉᑎᒍᑦ 
ᑕᒪᒃᑯᐊ ᐊᖏᔫᒐᓗᐊᖅᐸᑦ ᒥᑭᑦᑑᒐᓗᐊᖅᐸᑦ 
ᑲᔪᓯᑦᓯᐊᕐᓂᐊᖅᑐᐃᑦ. ᑕᒪᒃᑯᐊ ᖁᑭᐅᑏᑦ 
ᑐᖅᑯᖅᑕᐅᑦᓯᐊᕆᐊᖃᕐᓂᖅ ᑕᒪᒃᑯᐊ ᖁᑭᐅᑎᓂᒃ 
ᑐᖅᑯᐃᑦᓯᐊᕆᐊᖃᕐᓂᖅ ᐃᓚᐅᔪᖅ 
ᐃᓅᖃᑎᒌᑦᓯᐊᕐᓂᕐᒧᑦ. 
 
(ᑐᓵᔨᑎᒎᕈᓐᓃᖅᑐᖅ) ᐅᖃᖅᑏ, ᐃᖅᑲᐅᒪᔪᖓ 
ᑕᐃᑦᓱᒪᓂ ᓱᕈᓯᐅᓪᓗᑕ ᑕᒪᒃᑯᐊ ᐃᒡᓗᕗᑦ ᑐᖅᓲᕗᑦ 
ᖁᑭᐅᑎᓂᒃ ᑕᑖᖅᐸᓚᐅᖅᓯᒪᖕᒪᑕ 
ᐊᑐᐃᓐᓇᐅᑦᑎᐊᖅᖢᑎᒃ. ᑭᓯᐊᓂ ᐅᑉᓗᒥ 
ᐊᔾᔨᒋᓐᖏᑖᓗᒋᓕᕐᒪᒍ ᑕᒪᒃᑯᐊ 
ᑲᒪᒋᑦᑎᐊᖃᖃᑦᑕᕐᓂᖅᓴᕆᓕᕋᑦᑎᒍᑦ  

ᐅᓗᕆᐊᓇᖅᑐᖃᖅᐸᓕᖅᑎᓪᓗᒍ.  
 
(ᑐᓵᔨᑎᒍᑦ) ᑕᒪᒃᑯᐊ ᐃᓄᐃᑦ 
ᑕᐃᒪᓐᓇᐃᑦᑐᖃᓐᖏᑎᓪᓗᒍ ᐊᑲᐅᓂᖅᓴᐅᓕᖅᑐᖅ 
ᑕᐃᒪᐃᓐᓇᐃᑦᑐᓂᒃ ᐃᓚᖃᕐᓂᐊᖅᑎᓪᓗᒋᑦ 
ᐊᖑᓇᓱᖕᓂᕐᒧᑦ ᐊᑕᖕᒪᑦ. (ᑐᓵᔨᑎᒎᕈᓐᓃᖅᑐᖅ) 
ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕ 
ᐃᖅᑲᓇᐃᔭᖅᑐᓕᕆᔨᒃᑯᓐᓂᑦ, ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᑉ ᐅᖃᐅᓯᖓ 227 - 5(2): ᐊᓯᔾᔨᕈᑎᑦ 

ᓄᓇᕗᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᓄᑦ 
ᐃᒡᓗᖃᖅᑎᑦᑎᓂᕐᒧᑦ ᐊᑐᐊᒐᕐᒧᑦ (ᑯᓱᒐᖅ) 

 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, 
ᐅᖃᖅᑎᑦᓯᔩ. ᐅᑉᓗᒃᑯᑦ ᓄᓇᕗᒻᒥᐅᑕᐅᖃᑎᒃᑲ. 
 
(ᑐᓵᔨᑎᒍᑦ) ᐅᖃᖅᑏ, ᑐᓴᖅᑎᑦᑎᔪᒪᕗᖓ 
ᒪᓕᒐᓕᐅᖅᑎᓂᒃ ᐊᓯᔾᔨᖅᑐᓂᒃ ᓄᓇᕗᑦ 
ᒐᕙᒪᒃᑯᖏᑕ ᐃᒡᓗᖁᑎᖏᓐᓄᑦ ᐱᓕᕆᐊᖑᔪᓂᒃ.  
ᑮᓇᐅᔭᓕᕆᔨᒃᑯᑦ, ᓄᓇᕗᑦ ᐃᒡᓗᓕᕆᔨᕐᔪᐊᒃᑯᑦ 
ᐃᖅᑲᓇᐃᔭᖅᑐᓕᕆᔨᒃᑯᓪᓗ ᐱᓕᕆᖃᑎᒌᒃᓯᒪᓕᕐᒪᑕ 
ᕿᒥᕐᕈᓪᓗᑎᒃ ᓄᑖᓐᖑᖅᑎᒋᐊᖅᖢᓂᔾᔪᒡᓗ ᓄᓇᕗᑦ 
ᒐᕙᒪᒃᑯᖏᑕ ᐃᖅᑲᓇᐃᔭᖅᑎᓄᑦ ᐃᒡᓗᖁᑎᖏᓐᓄᑦ 
ᐱᓕᕆᐊᖑᔪᑦ ᐊᑐᖅᖢᒋᑦ ᑭᖑᓕᕇᒃᑐᓂᒃ. 
ᐱᓕᕆᐊᖑᑎᓯᒪᔪᒻᒪᕆᐅᓕᖅᑐᖅ ᓯᕗᓪᓕᕐᓗ 
ᐱᓕᕆᐊᒃᓴᖅ ᐱᐊᓂᒃᓯᒪᓕᖅᖢᓂ. 
 
ᐅᖃᖅᑎ, ᐊᓯᔾᔩᓛᖑᔪᑦ ᓯᕗᓪᓕᖅᐹᒥᒃ ᐱᓕᕆᐊᒥᒃ 
ᓅᑕᐅᓂᖓ ᐊᐅᓚᑦᑎᓃᑦ ᐱᓕᕆᐊᖃᕐᓃᓪᓗ 
ᐊᑐᐊᒐᓂᒃ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓂᒃ 
ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ. ᐊᑐᐊᒐᐅᔪᖅ 
ᐊᕕᒃᑕᐅᓚᐅᖅᑐᖅ ᒪᕉᖕᓄᒃ ᑎᑎᖅᑳᖕᓄᒃ ᓄᓇᕗᑦ 
ᒐᕙᒪᒃᑯᖏᑕ ᐃᖅᑲᓇᐃᔭᖅᑎᓄᑦ ᐃᒡᓗᖁᑎᖏᓐᓄᑦ 
ᐊᑐᐊᒐᖓ - ᓄᓇᕗᑦ ᒐᕙᒪᒃᑯᖏᑕ  
ᐃᖅᑲᓇᐃᔭᖅᑎᓄᑦ ᐃᔨᓗᖁᑎᖏᓐᓄᑦ 
ᐱᓕᕆᔾᔪᓯᖏᒃᑕ ᐅᖃᓕᒫᒐᖏᓪᓗ. ᑖᒃᑯᐊ ᐊᑐᐊᒐᑦ 
ᐱᓕᕆᐊᖑᓂᐊᕋᓗᐊᕐᓗᑎᒃ 
ᐃᖅᑲᓇᐃᔭᖅᑐᓕᕆᔨᒃᑯᑦ, ᐱᓕᕆᔾᔪᓯᖏᑦᑕ 

ᐅᖃᓕᒫᒐᖏᑦ ᑕᒪᐃᑎᒍᑦ ᐱᓕᕆᐊᖑᓂᐊᖅᑐᖅ 
ᐃᖅᑲᓇᐃᔭᖅᑐᓕᕆᔨᒃᑯᓐᓂᒃ ᓄᓇᕗᒻᒥᓗ  
ᐃᒡᓗᓕᕆᔨᒃᑯᓐᓄᑦ.  
 
ᐊᓯᖏᑦ ᐊᓯᔾᔨᖅᑕᐅᓂᐊᕐᒥᔪᑦ ᐅᑯᐊ: 
 
• ᐃᒡᓗᑖᖅᑎᑦᑎᔩᑦ ᑲᑎᒪᔨᕋᓛᖏᑦ ᒥᓂᔅᑕᐅᑎᑦ 

ᑐᓂᒃᑲᓐᓂᐊᓄᐊᕐᓗᒋᒃ 
(ᐊᐅᓚᑦᑎᔨᓂᒃ/ᑐᑭᒧᐊᒃᑎᑦᑎᔨᓂᒃ) 
ᐃᓚᐅᔪᖃᕐᓗᓂᓗ ᐱᓕᕆᕝᕕᐅᔪᓕᒫᓂᒃ 
ᐃᒡᓗᑖᖅᑎᑦᑎᔨᒃᑯᑦ ᑲᑎᒪᔨᕋᓛᖏᓐᓄᒃ; 
 

• ᐃᒃᓯᕙᐅᑕᕆᔭᑦ ᑕᒪᐃᓐᓂᒃ ᐃᒡᓗᑖᖅᑎᑦᑎᔨᓂᒃ 
ᐊᔪᐃᓐᓈᕐᕕᐅᕙᒃᑐᓪᓗ ᑲᑎᒪᔨᕋᓛᖏᑦ 
ᐊᓯᔾᔨᖅᐳᑦ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓂ 
ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ; 

 
• ᐊᓯᔾᔨᖅᑐᐃᔪᓐᓇᕐᓂᖅᓴᐅᓕᖅᖢᑎᒃ 

ᐃᖅᑲᓇᐃᔮᓄᑦ ᐊᔾᔨᒌᖏᓐᖏᑦᑕ 
ᓯᕗᓪᓕᐅᔾᔭᐅᐅᓂᖏᑦ ᐃᒡᓗᑖᖅᑎᑦᑎᔨᓂᒃ, 
ᐱᔪᓐᓇᖁᓪᓗᒋᑦ ᒥᓂᔅᑕ ᑐᒡᓕᖏᑦ 
ᖁᑦᑎᖕᓂᖅᓴᓂᒃ ᐃᖅᑲᓇᐃᔮᖏᓐᓄᑦ (ᓯᓚᑖᓂᒃ 
ᒫᓐᓇ ᓯᕗᓪᓕᐅᔾᔭᐅᓯᒪᔪᑦ) 
ᐃᑲᔪᖅᑐᐃᓂᐊᕐᓗᑎᒃ ᐅᐸᓗᖓᐃᔭᐃᓂᒃᑯᑦ 
ᐃᓄᐃᓪᓗ ᐃᖅᑲᓇᐃᔭᕐᓂᒃᓴᖏᓐᓄᑦ 
ᓱᕌᕆᔭᖏᓐᓄᑦ; ᐊᒻᒪᓗ 

 
• ᐃᓚᔭᐅᒃᑲᓐᓂᕐᓂᖏᑦ ᐊᑐᖅᑕᐅᔭᕆᐊᓖᑦ 

ᐱᔾᔪᑎᓖᑦ ᐃᒡᓗᒥᐅᖃᑎᒌᖑᔪᓂᒃ. 
 
ᐅᑯᐊ ᐊᓯᔾᔩᓃᒃᓴᐃᑲᔫᑕᐅᓂᐊᖅᑐᑦ 
ᐃᖏᕐᕋᓂᖏᓐᓂᒃ ᐃᖅᑲᓇᐃᔭᖅᑏᑦ 
ᐃᒡᓗᑖᖅᑎᑕᐅᓇᓱᖕᓂᖏᑦ ᐃᒡᓗᑖᖅᑎᑦᑎᓗᑎᒃ 
ᐅᐸᓗᖓᐃᔭᖅᓯᒪᔪᒃᑯᑦ ᕿᓚᒻᒥᐅᔪᒃᑯᓪᓗ. 
 
ᓂᕆᐅᒃᐳᒍᑦ ᐱᐅᓯᕚᓪᓕᖅᑎᑦᑎᒃᑲᓐᓂᕐᓂᖅ 
ᐃᖅᑲᓇᐃᔭᖅᑎᑦ ᐃᒡᓗᖁᑎᖏᓐᓄᑦ ᐱᓕᕆᐊᓂᒃ 
ᒪᓕᒐᓕᐅᕐᕕᖕᒧᑦ ᑭᖑᓪᓕᕐᒥᒃ 
ᐱᓕᕆᐊᖑᐊᓂᒐᒧᖕᓂᖓᓂᒃ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕ 
ᐃᓄᓕᕆᔨᒃᑯᓐᓄᑦ, ᒥᓂᔅᑕ ᓯᐅᑎᐊᐱᒃ. 

ᐱᑦᑎᐊᖏᑕᐅᔪᓂᑦ ᖃᐅᔨᓴᐃᓂᕐᒥᒃ 
ᐱᓕᒻᒪᖅᓴᐃᓂᖅ (ᓯᐅᑎᐊᐱᒃ) 

 

ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ: ᖁᔭᓐᓇᒦᒃ, 
ᐅᖃᖅᑎᑦᓯᔨ. ᐅᓐᓄᓴᒃᑯᑦ. (ᑐᓵᔨᑎᒍᑦ) 
ᐅᖃᖅᑎᑦᑎᔨ, ᐱᓕᕆᕝᕕᒃᑲ ᐃᓕᑕᖅᓯᐅᒪᖕᒪᑕ 
ᐱᒻᒪᕆᐅᓂᖓᓂᒃ ᐃᓕᓐᓂᐊᖅᑎᑦᑎᒋᐊᒃᓴᖅ 
ᐃᖅᑲᓇᐃᔭᖅᑎᖏᓐᓂᒃ ᐅᐸᒃᑕᐅᖅᑳᓲᓂᒃ 
ᐃᓕᑕᖅᓯᔪᓐᓇᖁᓪᓗᒋᑦ ᑭᐅᔪᓐᓇᖁᓪᓗᒋᓪᓗ 
ᓄᑕᖅᑲᓂᒃ ᖁᓄᔪᕐᓂᐊᖅᑕᐅᓯᒪᔪᓂᒃ. ᑕᐃᒪᐃᒻᒪᑦ, 
ᐅᓂᒃᑳᕈᓐᓇᕋᒪ ᐊᓕᐊᓇᐃᑦ ᖃᖓᑦᑎᐊᖅ 
ᑲᒪᒋᔭᒃᓴᑦᑎᐊᕙᖕᒥ ᐃᓕᓐᓂᐊᖅᑎᑕᐅᓚᐅᖅᑐᓂᒃ 
ᐃᖃᓗᖕᓂ ᐊᐃᕆᓕ 29-ᒥ ᒪᐃ 3-ᒧᑦ, 2019-ᒥ.   
 

ᐅᖃᖅᑎᑦᑎᔨ, 31-ᓂᒃ ᐃᓚᐅᔪᖃᓚᐅᖅᐳᖅ 
ᓄᓇᕘᒥᓐᖔᕈᓘᔭᖅᑐᓂᒃ ᐃᓕᓐᓂᐊᖃᑕᐅᓚᐅᖅᑐᑦ 
StepWise 360-ᒥ: ᑲᒪᔪᓐᓇᕐᓂᖅ ᓄᑕᖅᑲᑦ 
ᖁᓄᔪᕐᓂᐊᖅᑕᐅᖃᑦᑕᖅᑐᑦ ᖃᐅᔨᔪᓐᓇᖅᓯᓗᒋᑦ 
ᐃᓕᓐᓂᐊᖅᑕᐅᔪᒃᓴᑦ. ᐃᓕᓐᓂᐊᖅᑕᐅᔪᒃᓴᑦ 
ᐋᖅᑭᒃᑕᐅᓚᐅᖅᐳᑦ ᐊᒻᒪ ᐊᐅᓚᑕᐅᓚᐅᖅᐳᑦ The 
Forensic Practice-ᒃᑯᓐᓂ, ᐃᓚᐅᓪᓗᑎᒃ 
ᓄᓇᕗᒥᓐᖔᖅᑐᑦ, ᓲᕐᓗ ᓲᓴᓐ ᐊᒡᓘᒃᑲᖅ 
ᐃᓐᖏᖅᖢᓂ. ᖃᔅᓯᑲᓪᓚᑦ ᐱᖃᑕᐅᓪᓗᐊᑕᖅᑐᑦ 
ᐃᓚᐅᓚᐅᕐᒥᔪᑦ ᐃᓕᓐᓂᐊᖅᑐᓂᒃ, ᐃᓚᒋᔭᐅᓪᓗᑎᒃ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ, 
ᐃᓕᓐᓂᐊᕐᓂᓕᕆᔨᒃᑯᑦ, ᒪᓕᒐᓕᕆᔨᒃᑯᑦ, ᐊᒻᒪ 
ᓄᓇᕗᑦ ᑐᓐᖓᕕᒃᑯᑦ ᑎᒥᖓᑦ.   
 

ᐅᖃᖅᑎᑦᑎᔨ, StepWise ᐃᓕᓐᓂᐊᖅᑕᐅᔪᒃᓴᑦ 
ᐃᓕᓐᓂᐊᖅᑕᐅᔭᕆᐊᖃᓪᓚᕆᒃᑐᖅ ᓄᓇᓕᖕᓂ 
ᐃᓄᓕᕆᔨᒃᑯᓐᓄᑦ ᐅᐸᒃᑕᐅᖅᑳᓲᓄᑦ, 
ᐊᔪᕈᓐᓃᖁᓪᓗᒋᑦ ᑭᐅᔪᓐᓇᑦᑎᐊᖁᓪᓗᒋᓪᓗ 
ᐊᑦᑕᕐᓇᖅᑐᒧᐊᓐᖏᓪᓗᑎᒃ ᓄᑕᖅᑲᓂᒃ 
ᑲᒪᒋᔭᖃᕐᓂᐊᖅᑎᓪᓗᒋᑦ ᖁᓄᔪᕐᓂᐊᖅᑕᐅᓯᒪᔪᓂᒃ.  
 

ᐅᖃᖅᑎᑦᑎᔨ, ᑖᒃᑯᓄᖓ ᐃᓚᒋᔭᐅᖕᒥᔪᖅ, 
ᐱᓕᕆᕝᕕᒐ ᓴᖅᑭᑎᓂᐊᕐᒥᔪᑦ "ᐊᐃᓯᒪᔪᓂᒃ 
ᐃᓕᓐᓂᐊᖅᑎᑦᑎᓂᕐᒥᒃ", ᓄᓇᓕᖏᓐᓂ 
ᐃᓄᓕᕆᔨᒃᑯᑦ ᐃᖅᑲᓇᐃᔭᖅᑎᑦ 
ᐊᔪᕈᓐᓃᑦᑎᐊᕈᓐᓇᕐᒪᑕ ᐊᒻᒪ ᐱᓪᓚᕆᒃᑐᓂᒃ 
ᐱᕋᔭᒃᓯᒪᔪᓂᒃ ᐊᐱᖅᓱᕈᓐᓇᖅᓯᓗᑎᒃ, 
ᐃᓕᓴᐃᔨᐅᔪᓐᓇᖅᓯᓗᑎᒃ ᓯᕗᓂᒃᓴᑦᑎᓐᓂ 
ᐃᖅᑲᓇᐃᔭᖅᑎᓂᒃ 
ᐃᓕᓐᓂᐊᖅᑎᑦᑎᔭᕆᐊᖃᕐᓂᖅᐸᑕ. ᐃᖅᑲᓇᐃᔭᖅᑎᑦ 
ᑕᒪᐃᓐᓂᒃ ᓄᓇᓕᖕᓂ ᑎᓕᔭᐅᓯᒪᔪᑦ 
ᐃᒪᐃᑦᑐᖑᖁᔭᐅᓪᓗᑎᒃ "ᐊᐃᓯᒪᔪᓂᒃ 
ᐃᓕᓐᓂᐊᖅᑎᑦᑎᔪᓐᓇᖅᓯᓗᑎᒃ", 
ᐃᓕᓐᓂᐊᖅᑕᐅᓛᖅᑐᖅ ᔪᓚᐃ 2019-ᒥ.  



ᕿᑎᖅᑰ, ᒪᐃ 30, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎᑦᑎᔨ, ᐱᓕᕆᕝᕕᒐ ᐱᓕᕆᐊᒃᓴᖃᐃᓐᓇᖅᐳᑦ 
ᖃᐅᔨᒪᓇᓱᒃᐸᒃᖢᑎᒃ ᐃᖅᑲᓇᐃᔭᖅᑎᖏᑦ 
ᐃᓕᓐᓂᐊᖅᑎᑕᐅᓯᒪᑦᑎᐊᕐᒪᖔᑕ ᑭᐅᔪᓐᓇᕐᓗᑎᒃ 
ᐱᓪᓚᕆᒃᑐᓄᑦ ᓄᑕᖅᑲᓄᑦ 
ᖁᓄᔪᕐᓂᐊᖅᑕᐅᓯᒪᔪᓄᑦ. ᐃᖅᑲᓇᐃᔭᖅᑎᑦ 
ᑖᒃᑯᓂᖓ ᐃᓕᓐᓂᐊᖅᑎᑉᐸᑕ ᐱᒻᒪᕆᐅᖕᒪᑦ 
ᐃᑲᔪᖅᓱᕐᓂᐊᕐᓗᒋᑦ ᖃᓄᐃᓐᖏᑦᑎᐊᕈᓯᕆᔭᐅᔪᑦ 
ᐊᒻᒪ ᐊᑦᑕᕐᓇᖅᑐᒃᑰᕆᐊᖃᓐᖏᓐᓂᖏᑦ ᓄᓇᕗᒻᒥ 
ᓄᑕᖅᑲᑦ ᐊᒻᒪ ᐃᓚᒌᑦ. (ᑐᓵᔨᑎᒎᕈᓐᓃᖅᑐᖅ) 
ᖁᔭᓐᓇᒦᒃ ᐅᖃᖅᑎᑦᓯᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᓯᒃᓴᖏᑦ. 
ᐃᓕᓐᓂᐊᖅᑐᓕᕆᔨᒃᑯᓐᓂᖅ, ᒥᓂᔅᑕ ᔪᐊᓇᓯ. 

ᖁᓕᓄᑦ ᐃᓕᓴᐃᔨᓂᑦ ᐱᓯᒪᐃᓐᓇᓂᕐᒧᑦ 
ᐃᖅᑲᓇᐃᔭᖅᑎᑖᕐᓂᕐᒧᓪᓗ ᐅᐸᓗᖓᐃᔭᐃᑎᑦ 
(ᔪᐊᓇᓯ) 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 
ᐅᖃᖅᑎ ᐊᒻᒪᓗ ᐅᓪᓗᒃᑯᑦ ᓄᓇᕗᒻᒥᐅᑦ, 
ᒪᓕᒐᓕᐅᖅᑎᑦ, ᑭᒻᒥᕈᒻᒥᐅᑦ ᑭᓐᖓᕐᒥᐅᓪᓗ.  
 
ᐅᖃᖅᑎ, ᐃᓕᓴᐃᔨᖃᐃᓐᓇᕐᓂᖅ ᐊᒻᒪᓗ 
ᐃᓕᓴᐃᔨᖃᕐᓂᖅ ᓄᓇᕗᒻᒥ 
ᐊᒃᓱᕉᑕᐅᖏᓐᓇᓲᖑᕗᖅ ᒐᕙᒪᒃᑯᑦ 
ᓴᖅᑭᓐᓇᓱᐃᓐᓇᖃᑦᑕᖅᑕᖓᑦ. ᐃᓕᓐᓂᐊᕐᓂᖅ 
ᐃᓱᓕᒃᑳᖓᑦ ᐃᓕᓐᓂᐊᖅᑐᓕᕆᔨᒃᑯᑦ 
ᑲᑎᖅᓱᐃᓇᓱᖃᑦᑕᖅᐳᑦ ᑭᖑᓪᓕᕐᒥᒃ 
ᐃᓕᓐᓂᐊᓕᕐᒥᒃᐸᑕ ᐃᓕᓴᐃᔨᐅᓛᖅᑐᓂᒃ. 
 
ᐅᖃᖅᑏ, ᐃᓄᐃᓴᓪᓕᒋᐊᕐᓂᐊᖁᓪᓗᒋᑦ ᑖᒃᑯᐊ 
ᐃᓕᓴᐃᔩᑦ ᐊᐅᓪᓚᕐᕕᖃᖃᑦᑕᖅᑐᑦ 
ᐃᓕᓴᐃᔨᑖᕆᐊᖃᖃᑦᑕᖅᑐᓪᓗ ᐱᓕᕆᕝᕕᒃᑲ 
ᐃᓕᑕᖅᓯᐅᒪᖕᒪᑕ 
ᐱᕙᓪᓕᐊᑎᑦᑎᔭᕆᐊᖃᓕᕐᓂᖏᓐᓂᒃ, ᐱᓪᓚᕆᒃᑐᒃᑯᑦ 
ᐱᓕᕆᐋᒃᓴᓂᒃ ᐊᑯᓂᐅᔪᒃᑯᑦ 
ᐊᑐᖅᑕᐅᔪᓐᓇᕋᔭᖅᑐᓂᒃ. ᑖᓐᓇ ᐱᔾᔪᑕᐅᓪᓗᓂ 
ᐱᓕᕆᕝᕕᒐ ᐱᕙᓪᓕᐊᑎᑦᑎᓕᕐᒥᔪᖅ ᐅᑭᐅᓄᑦ 
ᖁᓕᓄᑦ ᐃᓕᓴᐃᔨᖃᐃᓐᓇᕐᓂᕐᒥᒃ 
ᐃᓕᓴᐃᔨᖃᕐᓂᕐᒧᓪᓗ ᐸᕐᓇᐅᑎᒥᒃ.  
 
ᓯᕗᓪᓕᕐᒥ ᐃᓱᒪᒋᔭᐅᓂᐊᖅᐳᑦ ᐊᑯᓂᐅᓂᖅᓴᒃᑯᑦ 
ᑲᔪᓰᓐᓇᕈᓐᓇᖅᑐᖅ ᐱᕙᓪᓕᐊᔾᔪᑎᑦ ᐃᓄᖕᓄᑦ  
ᐊᒻᒪᓗ ᐃᓄᒃᑐᑦ ᐅᖃᐅᓯᓕᖕᓄᑦ ᐃᓕᓴᐃᔨᓄᑦ, 
ᐱᓗᐊᖅᑐᒥᒃ ᓄᓇᕗᑦ ᓯᓚᑦᑐᖅᓴᕐᕕᖕᒥ ᓄᓇᕗᒻᒥ 
ᐃᓕᓴᐃᔨᒃᓴᓄᑦ 

ᐃᓕᓐᓂᐊᖅᑐᑦ. ᐃᑲᔫᑕᐅᓂᐊᖅᑐᑦ ᐱᓕᕆᕝᕕᖕᓄᑦ 
ᐱᔭᕆᐊᖃᖅᑕᖏᓐᓄᑦ ᓈᒻᒪᖂᑎᓕᕐᓗᑎᒃ ᑖᒃᑯᐊ 
ᓇᓗᓇᐃᖅᑕᐅᓯᒪᔪᑦ ᑎᑎᕋᖅᓯᒪᓂᓕᒃ 23, 
ᓄᓇᕗᒻᒥ ᐊᖏᕈᑎᓂᑦ ᓈᒻᒪᒃᓯᓕᖅᑎᓪᓗᒋᑦᑕᐅᖅ 
ᒪᕐᕉᓐᓂᒃ ᐅᖃᐅᓯᓕᖕᓄᑦ ᐃᓕᓐᓂᐊᕐᓂᖅ 
ᐅᖃᖅᓯᒪᓂᖓ ᒪᓕᒡᓗᒍ ᑐᕌᖅᑕᕗᑦ. 
 

(ᑐᓵᔨᑎᒍᑦ) ᐊᐃᑉᐸᖓ, ᐅᖃᖅᑎᑦᑎᔨ, 
ᐃᖏᕐᕋᑦᑎᐊᕈᓐᓇᖅᑐᒥᒃ ᐃᖅᑲᓇᐃᔭᖅᑎᒃᓴᓄᑦ 
ᐸᕐᓇᐅᑎᒥᒃ ᐋᖅᑭᒃᓯᓛᖅᐳᑦ ᐃᑲᔫᑎᒃᓴᓂᒃ ᒫᓐᓇᒧᑦ 
ᓯᕗᓂᒃᓴᒧᓪᓗ ᓄᓇᕗᒻᒥ ᐃᓕᓴᐃᔨᓄᑦ, 
ᐅᔾᔨᕐᓇᖅᑐᒥᒃ ᐃᓄᐃᓴᒃᖠᒋᐊᕐᓗᒋᑦ ᖃᔅᓯᐅᓂᖏᑦ 
ᐊᕐᕌᒍᑕᒫᑦ ᐊᐅᓪᓚᕕᖃᑦᑕᖅᑐᑦ. ᐱᓗᐊᖅᑐᒥᒃ, 
ᐱᓕᕆᕝᕕᒐ ᖃᐅᔨᒪᔪᒪᔪᑦ ᒫᓐᓇᓕᓴᐃᑦ ᐊᒻᒪ 
ᓯᕗᓂᒃᓴᒥᒃ ᐃᓄᐃᑦ ᐊᒻᒪ ᐃᓄᒃᑐᑦ ᐅᖃᐅᓯᓖᑦ 
ᐃᓕᓴᐃᔨᑦ ᐃᖅᑲᓇᐃᔭᖅᑏᓐᓇᕐᓗᒋᑦ ᓄᓇᕗᒻᒥ 
ᐃᓕᓐᓂᐊᖅᑐᓕᕆᔾᔪᓯᕐᒥᒃ ᐊᕐᕌᒍᒐᓴᕐᓄᑦ 
ᐊᒡᒋᖅᑐᓄᑦ.  
 

ᐱᖓᔪᖓᑦ, ᑖᓐᓇ ᐸᕐᓇᐅᑦ 
ᓇᓗᓇᐃᖅᓯᔾᔪᑕᐅᓂᐊᖅᐳᖅ ᐱᓕᕆᔾᔪᓯᕐᓂᒃ 
ᐃᑲᔪᖅᓱᐃᔾᔪᑎᓂᒃ ᕿᓚᒻᒥᐅᔪᒃᑯᑦ 
ᐃᖅᑲᓇᐃᔭᖅᑎᑖᖅᐸᓪᓕᐊᓂᕐᒧᑦ 
ᐱᔭᐅᔭᕆᐊᖃᕋᔭᖅᑐᓂᒃ ᓯᕗᓂᒃᓴᑦᑎᓐᓂ. 
ᐱᓕᕆᕝᕕᑦᑎᓐᓂ ᐱᓕᕆᔪᑦ 
ᐃᓕᓴᐃᔨᑖᖅᑐᕆᐊᖃᕐᓂᕐᒥᒃ ᐊᕐᕌᒍᕆᓛᖅᑕᑦᑎᓐᓄᑦ 
ᐊᑐᕐᓂᐊᖅᖢᑎᒡᓗ ᖃᓄᐃᓕᐅᕈᑎᒃᓴᓂᒃ 
ᐋᖅᑭᒃᑕᖏᓐᓂᒃ ᑐᓐᖓᕕᒋᓗᒋᑦ ᑕᒪᑐᒧᖓ 
ᐸᕐᓇᐅᑎᒧᑦ ᕿᓚᒻᒥᐅᔪᒃᑯᑦ 
ᐃᖅᑲᓇᐃᔭᖅᑎᑖᖅᐸᓪᓕᐊᓂᕐᒧᑦ ᓯᕗᒻᒧᑦ 
ᐃᖏᕐᕋᓗᑕ.  
 

ᐅᖃᖅᑎᑦᑎᔨ, ᐅᑭᐅᓄᑦ ᖁᓕᓄᑦ 
ᐃᖅᑲᓇᐃᔭᖅᑎᓂᒃ ᐊᒻᒪ ᐃᖅᑲᓇᐃᔭᐃᓐᓇᖅᑐᓂᒃ 
ᐸᕐᓇᐅᑎᑦ ᐊᓂᒍᖅᑕᐅᑦᑎᐊᖁᓪᓗᒍ, 
ᐱᓕᕆᕝᕕᖕᒥᐅᑕᐅᖃᑎᒃᑲ ᐃᓄᑑᓗᑎᒃ 
ᐋᖅᑭᒃᓯᔪᓐᓇᓐᖏᒻᒪᑕ. ᐃᑲᔪᖅᑐᐃᔭᕆᐊᖃᕐᓂᐊᕐᒪᑕ 
ᐊᓯᖏᓐᓂᒃ ᐱᓕᕆᕝᕕᖕᓂ ᓄᓇᕗᑦ ᒐᕙᒪᒃᑯᓐᓂ, 
ᓲᕐᓗ ᐃᖅᑲᓇᐃᔭᖅᑐᓕᕆᔨᒃᑯᓐᓂ, ᓄᓇᕗᒻᒥ 
ᓯᓚᑦᑐᖅᓴᕐᕕᖕᒥ ᐊᒻᒪ ᓄᓇᕗᒻᒥ 
ᐃᒡᓗᓕᕆᔨᕐᔪᐊᒃᑯᓐᓂ. ᐃᑲᔫᑎᑦ ᓄᓇᕘᒥ 
ᐃᓕᓐᓂᐊᕐᓂᓕᕆᔨᒃᑯᓐᓂ ᐱᖃᖃᑕᐅᔪᓄᑦ, ᓲᕐᓗ 
ᓄᓇᕗᒻᒥ ᑐᓐᖓᕕᒃᑯᑦ ᐊᒻᒪ ᓄᓇᕗᒻᒥ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑐᔾᔨᖃᑎᒌᑦ 
ᐱᔭᕆᐊᖃᕐᒥᔪᑦᑕᐅᖅ.  
 

ᐅᖃᖅᑎᑦᑎᔨ, ᐃᓕᓐᓂᐊᕐᓂᓕᕆᔨᒃᑯᑦ 
ᑕᑯᑎᑦᑎᔭᕆᐊᖃᕐᒪᑕ ᓄᓇᕗᒥᐅᓂᒃ ᖃᓄᓕᒫᖅ 
ᐱᓕᕆᔪᓐᓇᖅᑕᖏᓐᓂᒃ ᐱᓕᕆᓂᖏᓐᓂᒃ 
ᖃᐅᔨᒪᔭᐅᖁᓪᓗᒋᑦ ᓄᑕᖅᑲᑦ ᒪᒃᑯᒃᑐᓪᓗ 

ᐃᓕᓐᓂᐊᖅᑎᑕᐅᑦᑎᐊᕐᓂᖏᓐᓂᒃ 
ᐃᓕᓐᓂᐊᕆᐊᖃᖅᑕᖏᓐᓂᒃ. ᑖᓐᓇ ᐸᕐᓇᐅᑎ 
ᐊᓪᓗᒐᒃᓴᕐᔪᐊᕌᓘᕗᖅ ᐱᓪᓚᕆᒃᑎᓐᓇᓱᖕᓂᐊᖅᐸᑦ. 
ᖁᔭᓐᓇᒦᒃ, ᐅᖃᖅᑎᑦᓯᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᓯᒃᓴᖏᑦ, ᒥᓂᔅᑕ 
ᐋᓐᓂᐊᖅᑐᓕᕆᔨᒃᑯᓐᓄᑦ, ᒥᓂᔅᑕ ᕼᐃᒃᔅ. 
 
ᐊᖓᔪᖅᑳᑉ ᐅᖃᐅᓯᖓ 230 - 5(2): ᐃᓄᐃᑦ 

ᒪᒃᑯᒃᑐᑦ ᐃᓚᐅᕗᑦ ᓄᓇᕗᒻᒥ 
ᐋᓐᓂᐊᖅᑐᓕᕆᔨᕿᓂᕐᒥᒃ 
ᑐᐱᖅᓯᒪᒋᐊᖅᑐᖃᑕᐅᓪᓗᑎᑦ (ᕼᐃᒃᔅ) 

 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᐅᖃᖅᑏ, 
ᒪᐃ 6-ᒥ 10-ᒧᑦ, ᐃᖃᓗᖕᒥᐅᑦ 
ᑐᓐᖓᓱᒃᑎᑦᑎᓚᐅᖅᐳᑦ ᐃᓕᓐᓂᐊᖅᑎᓂᒃ 
ᓄᓇᕗᒥᓐᖔᕈᓘᔭᖅᑐᓂᒃ ᐃᓚᐅᔪᓐᓇᖅᑎᖦᖢᒋᑦ 
ᐅᑭᐅᕐᒥ ᐊᐃᑉᐸᖓᓂ 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒥᒃ 
ᐃᓕᓐᓂᐊᖅᑎᑕᐅᔪᓂᒃ. ᐃᓕᓐᓂᐊᖅᑏᑦ 
ᐃᓂᖃᓚᐅᖅᐳᑦ ᓄᓇᕗᒻᒥ ᓯᓚᑦᑐᖅᓴᕐᕕᖕᒥ, 
ᐱᓕᕆᑎᑕᐅᓪᓗᑎᒃ ᕿᑭᖅᑕᓂ ᐋᓐᓂᐊᕕᐊᓗᖕᒥ 
ᐊᒻᒪ ᓯᓚᑦᑐᖅᓴᕐᕕᖕᒥ ᖃᐅᔨᓴᕐᕕᐊᓂ ᐊᒻᒪ 
ᐃᓕᓐᓂᐊᕐᕕᐊᕈᓯᕐᓂᒃ.  
 
ᖁᔭᓕᔪᒪᔭᒃᑲ ᐱᓕᕆᖃᑎᕗᑦ 
ᐊᔪᕐᓇᓐᖏᓈᓚᐅᕋᑦᑎᒍᑦ ᐱᓕᕆᐊᕆᔭᕗᑦ. 
ᐱᓕᕆᖃᑎᒋᓚᐅᖅᑕᕗᑦ ᐅᑯᐊᖑᓚᐅᖅᐳᑦ 
ᐋᓐᑎᐅᕆᐆ ᐅᐊᖕᓇᖓᓂ ᐃᓕᓐᓂᐊᖅᑎᑦ 
ᐃᓅᓕᓴᐅᑎᕆᔪᑦ, ᑲᓇᑕᒥ ᒐᕙᒪᒃᑯᑦ 
ᓄᓇᖃᖅᑳᖅᓯᒪᔪᓂᒃ ᐱᓕᕆᔨᑦ ᐊᒻᒪ 
ᐃᖅᑲᓇᐃᔭᖅᑎᑦᑎᔨᓄᑦ ᐸᕐᓇᐃᔨᑦ, ᓄᓇᕗᒻᒥ 
ᓯᓚᑦᑐᖅᓴᕐᕕᒃ, ᓄᓇᕗᑦ ᑐᓐᖓᕕᒃᑯᑦ, ᒪᑭᒋᐊᖅᑕ, 
ᐃᓕᓐᓂᐊᕐᓂᓕᕆᔨᒃᑯᑦ ᐊᒻᒪ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ.   ᐱᓕᕆᐊᖑᔪᑦ 
ᐃᓗᓕᖏᑦ ᐃᓕᓐᓂᐊᖅᑐᓂᒃ ᐊᐅᓚᑕᐅᓪᓗᑎᒃ 
NVision Insight ᐱᓕᕆᔨᓄᑦ. 
 
ᐱᓕᕆᐊᕐᒧᑦ ᑐᕌᒐᕆᔭᐅᓚᐅᖅᑐᖅ 
ᐅᔾᔨᕆᔭᐅᓕᖅᑎᓐᓇᓱᖦᖢᒋᑦ ᐋᓐᓂᐊᕕᖕᒥ 
ᐃᖅᑲᓇᐃᔮᕆᔭᐅᓲᑦ ᓄᓇᕗᒻᒥ ᒪᒃᑯᒃᑐᓄᑦ. ᐊᕙᑎᑦ  
ᐃᓕᓐᓂᐊᖅᑎᑦ ᐃᓕᓴᐃᔨᖏᓪᓗ ᐃᓚᐅᓚᐅᖅᐳᑦ 
ᐃᓕᓐᓂᐊᖅᑎᑕᐅᔪᓂᒃ 8-ᓂᒃ ᓄᓇᓕᖕᓂᓐᖔᖅᑐᑦ 
ᐅᑯᓇᓐᖓᑦ ᖁᕐᓗᖅᑐᖅ, ᐃᖃᓗᒃᑑᑦᑎᐊᖅ, ᑰᒑᕐᔪᒃ, 
ᓇᐅᔮᑦ, ᐅᖅᓱᖅᑑᖅ, ᖃᒪᓂ'ᑐᐊᖅ, ᑲᖏᖅᑐᒑᐱᒃ 
ᐊᒻᒪ ᐃᖃᓗᐃᑦ. 

ᐃᓕᓐᓂᐊᖅᑎᑦ ᐱᕕᖃᓚᐅᖅᐳᑦ 
ᐃᓕᓐᓂᐊᖃᑕᐅᔪᓐᓇᖅᖢᑎᒃ ᐋᓐᓂᐊᕕᖕᒥ 
ᐃᖅᑲᓇᐃᔮᒃᓴᓂᒃ, 
ᐆᒃᑑᒪᔭᒍᓐᓇᖅᑎᑕᐅᓚᐅᖅᖢᑎᒡᓗ ᐱᓕᕆᐊᖑᓲᓂᒃ, 
ᓲᕐᓗ ᓇᐱᓯᒪᔪᖃᖅᐸᑦ ᕿᑯᖅᓯᓂᕐᒥᒃ 
ᑐᓵᑦᑎᐊᕐᒪᖔᑕᓗ ᖃᐅᔨᓴᕐᓂᕐᒥᒃ, 
ᐊᓯᕈᓘᔭᖏᓐᓂᒡᓗ. ᐃᓕᓐᓂᐊᖅᑎᑦ 
ᑎᓕᐅᖅᑕᐅᓚᐅᖅᐳᑦ ᐃᖅᑲᓇᐃᔮᕆᓛᕈᒪᔭᖏᓐᓂᒃ 
ᐱᓕᕆᐊᒃᓴᓂᒃ ᑎᑎᕋᖁᔭᐅᓪᓗᑎᒃ ᐊᔾᔪᒥᒋᔭᕐᒥᓂᒡᓗ 
ᑕᑰᑎᖃᑦᑕᐅᑎᓗᑎᒃ ᐋᓐᓂᐊᓯᐅᖅᑎᓂᒃ 
ᓄᓇᕗᒥᐅᑕᓂᒃ, ᐃᓚᒋᔭᐅᓪᓗᓂ ᓯᕗᓪᓕᖅᐹᖑᓪᓗᓂ 
ᐃᓄᒃ ᐆᒻᒪᑎᓂᒃ ᐱᓚᒃᑐᐃᔨ ᓘᒃᑖᖅ. ᑖᓇ ᒪᐃ 
ᑭᒪᓕᐊᕐᔪᒃ. 
 

ᐅᖃᖅᑏ, ᐱᓕᕆᕝᕕᒃᑲ ᐱᓕᕆᖃᑎᖃᑦᑎᐊᖅᑐᑦ 
ᐱᓕᕆᖃᑎᒥᓂᒃ ᐃᓚᐅᖁᓪᓗᒋᑦ ᒪᒃᑯᒃᑐᑦ 
ᑎᓕᐅᕐᓗᒋᓪᓗ ᖃᐅᔨᓇᓱᖁᓗᒋᑦ 
ᐃᓕᓐᓂᐊᖅᑕᐅᔪᒃᓴᓂᒃ ᐊᒻᒪ 
ᐱᓕᕆᐊᕆᔪᓐᓇᖅᑕᓄᓪᓗ ᐱᕚᓪᓕᖅᑎᑦᑎᓇᓱᒃᑐᓂᒃ. 
ᖁᔭᓐᓇᒦᒃ, ᐅᖃᖅᑎᑦᑎᔩ.  
 

>>ᐸᑦᑕᑐᖅᑐᑦ 
 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᖏᑦ. 
ᒥᓂᔅᑕᐅᓚᐅᐱᑦᑐᖅ ᒪᓕᒐᓕᕆᓂᕐᒧᑦ, ᒥᔅᑕ 
ᐊᕿᐊᕈᖅ. 
 

ᐊᖓᔪᖅᑳᑉ ᐅᖃᐅᓯᖓ 231 - 5(2): 
ᐊᖅᑯᑎᖃᖃᑎᒌᓐᓂᕐᒥᒃ ᐅᓂᒃᑳᖅ 
ᐸᓖᓯᓕᕆᓂᕐᒥ (ᐊᕿᐊᕈᖅ) 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑏ, ᐅᓪᓗᒥ ᖁᕕᐊᓱᑉᐳᖓ 
ᑖᔅᓱᒥᖓ ᓴᖅᑭᑎᑦᑎᒐᒪ ᑖᒃᑯᐊ ᒪᓕᒐᓕᕆᓂᒃᑯᓪᓗ 
ᐊᒻᒪᓗ ᐸᓖᓯᒃᑭᑐᑦ “V” ᐊᕕᑦᑐᖅᓯᒪᓂᖓ 
ᓄᑖᕈᕆᐊᖅᑎᑦᑎᒻᒪᑕ ᑖᔅᓱᒥᖓ ᐊᔾᔨᒌᓂᒃ 
ᑕᐅᑐᒐᖃᖅᑐᓂᒃ ᐱᓕᕆᔪᒪᔭᖏᓐᓂᒃ ᑖᒃᑯᓂᖓ 
ᑎᑎᕋᖅᑕᐅᓯᒪᓪᓗᑎᒃ ᑐᕌᒐᖃᖅᑐᑎᒃ ᐃᓄᐃᑦ 
ᐸᕐᕆᔭᐅᑦᑎᐊᕐᓂᖏᓐᓂᓪᓗ ᐊᒻᒪᓗ ᐸᓖᓯᒃᑯᑦ 
ᐱᓕᕆᐊᒃᓴᖏᓐᓂᒃ. ᑖᓐᓇ ᐊᖏᕈᑎ 
ᓄᑖᓐᖑᕆᐊᖅᑎᑕᐅᖃᑦᑕᖅᑐᖅ ᐊᕐᕌᒎᒃ ᒪᕐᕉᒃ 
ᐊᓂᒍᕋᐃᒻᒪᑎᒃ ᐱᓕᕆᐊᖃᕆᐅᑦᑎᐊᖅᑐᑎᒃ ᓄᓇᕗᑦ 
ᒐᕙᒪᒃᑯᖏᑦ ᐊᒻᒪᓗ ᐸᓖᓯᒃᑯᑦ ᑲᑐᔾᔨᖃᑎᒌᓪᓗᑎᒃ 
ᑕᒪᒃᑯᓂᖓ ᐸᓖᓯᕆᓂᕐᒧᑦ ᑐᕌᖓᔪᓂᒃ, 
ᐱᑦᑎᐊᕋᓱᓐᓂᕐᒧᑦ ᐃᓅᖃᑎᒌᓐᓂᕐᒧᑦ ᐊᒻᒪᓗ 
ᐃᓱᒫᓘᔾᔭᐃᒃᑯᑎᔅᓴᐅᔪᓂᒃ ᓄᓇᕗᒻᒥᐅᑕᕐᓂᒃ. 
 
(ᑐᓵᔨᑎᒍᑦ) ᐅᖃᖅᑎᑦᑎᔩ, ᐅᑯᐊ ᑎᓴᒪᑦ 
ᐸᓖᓯᓕᕆᓂᕐᒧᑦ ᓯᕗᓪᓕᐅᑎᑕᐅᔪᒪᔪᑦ ᑕᕝᕙᓂ 
ᑎᑎᕋᖅᓯᒪᔪᒥᑦ:  

• ᑭᒃᑯᑐᐃᓐᓇᐃᑦ ᐅᒃᐱᕆᔭᐅᔪᓐᓇᕐᓂᖏᓐᓂᒃ 
ᓴᖅᑭᔮᖅᑎᑦᑎᓗᑎᒃ ᐊᒻᒪ ᐃᓄᐃᑦ 
ᖁᓱᔪᓐᓃᖅᑎᒃᑲᓐᓂᕐᓗᒋᑦ;  

• ᒐᕙᒪᒃᑯᑦ ᑕᑎᒋᔭᐅᔪᓐᓇᕐᓂᖏᓐᓂᒃ 
ᓴᖅᑭᔮᖅᑎᑦᑎᓗᑎᒃ ᓄᓇᓕᖕᓄᑦ;  

• ᓄᓇᓖᑦ ᐊᑦᑕᕐᓇᖅᑐᒦᑦᑐᑦ ᐃᑲᔪᖅᑐᕐᓗᒋᑦ;  
• ᐊᒻᒪ ᐱᕋᔭᒃᑕᐃᓕᒪᑎᑦᑎᓂᖅ ᐱᐅᓯᒋᐊᕐᓗᒍ 

ᐊᒻᒪ ᓄᖅᑲᕐᔫᒥᔾᔪᑕᐅᔪᓐᓇᖅᑐᑦ ᓄᓇᓕᑦᑎᓐᓂ.  
 

ᐅᖃᖅᑎᑦᑎᔩ, ᑲᕙᒪᑯᑦ ᓄᓇᕗᓐᒥ 
ᐱᓕᕆᖃᑎᒋᔪᒪᓪᓗᒋᑦ ᐸᓖᓯᒃᑯᑦ ᐊᕐᕌᒍᓂ ᒪᕐᕉᖕᓂᒃ 
ᐊᑐᕐᓂᐊᖅᑐᓂᒃ, ᐱᓕᕆᖃᑎᒌᓕᓵᖅᑐᓂᑦ 
ᐊᐅᓚᑕᐅᓪᓗᓂ, ᐱᒻᒪᕆᐅᔪᓂᑦ ᐱᔨᑦᑎᕋᐅᑎᓂᒃ 
ᓴᖅᑭᑎᑦᑎᖃᑦᑕᖁᓪᓗᒋᑦ ᓄᓇᕗᒻᒥᐅᓄᑦ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 

>>ᐸᑦᑕᑐᖅᑐᑦ 
 

ᐅᖃᖅᑎ: ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑏᑦ 
ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᐃᖃᓗᐃᑦ-ᒪᓂᕋᔭᖅ, 
ᒥᔅᑐ ᓚᐃᑦᓯᑑᓐ. 
 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

ᐃᓅᓂᑯᐃᑦ ᐃᒥᐊᓗᒻᒧᑦ ᓱᕋᒃᑕᐅᓯᒪᔪᓄᑦ 
ᖃᓂᒪᒋᔭᐅᔪᖅ (ᓚᐃᑦᓯᑑᓐ) 

 

ᓚᐃᑦᓯᑑᓐ (ᑐᓵᔨᑎᒍᑦ): ᑯᔭᓐᓇᒦᒃ, ᐅᖃᖅᑏ. 
ᐅᖃᖅᑏ, ᓂᒐᕕᐅᑎᓯᒪᖃᑕᐅᔪᖅ ᓄᓇᕗᒥ 
ᐅᖁᒪᐃᔾᔪᑕᐅᕐᔪᐊᕐᒥᔪᖅᑕᐅᖅ ᐃᓅᓯᑦᑎᒍᑦ 
ᐅᖃᐅᓯᐅᒐᔪᖕᓇᓂᓘᕗᖅ ᑕᒪᓐᓇ ᐃᒥᐊᓗᖕᒧᑦ 
ᓇᔾᔨᐊᖑᑎᓪᓗᒋᑦ ᓱᕈᔪᒃᑕᐅᓯᒪᔪᕕᓂᕐᓄᑦ 
ᖃᓂᒪᐅᓯᖅ. 
 

ᖃᐅᔨᒪᔪᕐᔪᐊᖑᕝᕕᒋᓐᖏᑕᕋᓗᐊᕋ ᑭᓯᐊᓂ 
ᐃᓱᒫᓘᑎᒋᕙᕋ 
ᑐᓴᐅᒪᔾᔪᑎᒃᑲᓐᓂᖅᑕᖃᖏᓐᓂᖓᓂᒃ  
ᐃᑲᔫᑕᐅᔪᓐᓇᖅᑐᓂᒃ ᐃᓄᖕᓄᑦ ᑕᐃᒪᐃᑦᑐᒧᑦ 
ᖃᓂᒻᒪᓯᓕᖕᓄᑦ (ᐃᒥᐊᓗᖕᒧᑦ ᐃᔅᓴᒃᑕᐅᓯᒪᔪᑦ) 
ᐊᒻᒪᓗ ᑲᒪᔨᖏᓐᓄᑦ. ᒪᒥᐊᓇᖅᑑᒐᓗᐊᖅ 
ᑐᓴᐅᒪᑦᑎᐊᖏᓐᓂᑦᑎᓐᓄᑦ 
ᐊᔾᔨᒌᒃᑎᑕᐅᖃᑦᑕᖏᒻᒪᑕ 
ᖃᓂᒻᒪᓯᑕᕐᔪᐊᖃᕋᓱᒋᔭᐅᒧᑦ 
ᑐᓴᕈᒪᑦᑎᐊᕈᓐᓃᖃᑦᑕᕋᑦᑕ 
ᖃᐅᔨᑦᑎᐊᒃᑲᓐᓂᕈᓐᓇᕋᓗᐊᖅᖢᑎᒍᑦ 
ᑐᑭᓯᐅᒪᓂᖅᓴᐅᖁᓪᓗᑕ. ᐃᓱᒪᒋᔭᕋ 
ᑕᒪᓐᓇᐅᓂᖓᓄᑦ ᐊᔾᔨᒌᖏᑦᑎᑦᑎᓂᖅᑕᐅᖅ 
ᓄᓇᕗᑦ ᒐᕙᒪᒃᑯᓐᓂᒃ 
ᓴᖅᑭᒪᑎᑦᑎᔾᔪᑎᒃᓴᓕᐅᕈᓐᓇᖏᔾᔪᑕᐅᕙᖕᒥᖕᒪᑦ 

ᓯᕗᓂᒃᓴᒧᑦ ᐊᑯᓂᐅᔪᒃᑯᑦ ᐸᕐᓇᐅᑎᒥᒃ 
ᐱᓕᕆᕝᕕᐅᔪᓕᒫᓂᒃ ᖃᑐᔾᔭᐅᔪᓐᓇᖅᑐᒥᒃ 
ᐊᑦᑐᐊᓂᖓᑦᑎᐊᕋᓗᐊᖅᑎᓪᓗᒋᑦ 
ᐱᔨᑦᑎᖅᑕᐅᕙᖕᒥᖕᒪᑕ ᑕᐃᒪᐃᑦᑐᓖᑦ. 
 

ᐊᐱᕆᕙᕋ ᑖᓐᓇ ᒥᓂᔅᑕᐅᔪᖅ 
ᐃᓕᓐᓂᐊᖅᑐᓕᕆᔨᒃᑯᓐᓄᑦ ᑕᒪᑐᒪᐅᑉ ᒥᒃᓵᓄᑦ. 
ᐊᒥᓲᖕᒪᑕ ᓱᕈᓰᑦ ᖃᐅᔨᓴᖅᑕᐅᓯᒪᖃᑦᑕᓐᖏᑦᑐᑦ, 
ᓘᒃᑖᖏᓪᓘᓐᓃᑦ ᖃᓄᐃᓕᕐᒪᖔᑕ ᑎᒥᒥᒍᑦ ᐊᒻᒪᓗ 
ᐃᓕᓐᓂᐊᖅᑐᓕᕆᓂᐅᑉ ᐃᓗᐊᓂ. ᑕᐃᒪ ᑖᒃᑯᐊ 
ᐃᑲᔪᖅᑎᖃᕆᐊᕐᓂᐊᖅᑐᖓ ᑕᐃᒪ ᐱᒻᒪᕆᐅᖕᒪᑕ 
ᑕᕝᕘᓇ. ᒫᓐᓇᐅᔪᖅ ᑕᒪᒃᑯᐊᓗ ᐃᓕᖅᑯᓯᖏᓪᓗ, 
ᑕᐃᒪ ᒐᕙᒪᒋᔭᕗᑦ ᑐᑭᓯᐅᒪᔭᕆᐊᖃᖅᑐᑦ ᑕᒪᒃᑯᐊ 
ᓱᕈᓰᑦ ᑕᑭᔪᒥᒃ ᐃᓅᓯᕐᒥᓂᒃ ᐊᔪᕈᑎᖃᖅᑐᐃᑦ. 
 

ᐅᖃᖅᑏ, ᐱᕕᒡᔪᐊᖑᕗᖅ ᐅᔾᔨᕆᒋᐊᖃᕐᓂᖏᑦ 
ᐃᓕᓐᓂᐊᖅᑎᐅᖃᑕᐅᖕᒪᑕ ᐊᒻᒪᓗ ᐅᔾᔨᕆᔭᐅᖏᑦᑐᑦ 
ᖃᐅᔨᔭᐅᓯᒪᖏᒻᒪᑕ ᓱᓕ ᐊᓯᐊᒍᑦ ᒥᓯᐊᖃᑦᑕᖅᑐᑦ 
ᓂᖓᓴᕋᐃᓐᓂᒃᑯᑦ ᐃᓕᖅᑯᓯᖏᑎᒍᓪᓗ 
ᐊᓄᓪᓚᒃᓯᖅᑕᐅᕙᒃᖢᑎᒃ ᑕᐃᒪᐃᓐᓂᖏᓐᓄᑦ. 
ᒐᕙᒪᕗᑦ ᑐᑭᓯᔭᕆᐊᓕᒃ ᓱᕈᓯᕗᑦ ᒪᒃᑯᒃᑐᖁᑎᕗᓪᓗ 
ᐊᓯᔾᔨᕈᓐᓇᔾᔮᖏᓐᓂᖏᓐᓂᒃ ᖃᐅᔨᔭᐅᓯᒪᓐᖏᒧᑦ 
ᐃᓅᓯᓕᒫᒥᓄᑦ ᑎᒍᒥᐊᕐᓂᐊᖅᑕᖓᓂᒃ. ᐅᖃᖅᑏ, 
ᒐᕙᒪᑦᑕ ᐱᔨᑦᑎᕋᐅᑎᖏᑦ ᐃᓄᖁᑎᑦᑕᓗ 
ᑕᐅᑦᑐᖏᑦ ᑐᑭᓯᐅᒪᓇᓂᖅᓴᐅᔭᕆᐊᓃᑦ 
ᑕᐃᒪᐃᑦᑐᓕᖕᓄᑦ ᐱᔨᑦᑎᕋᑦᑎᐊᕐᓂᖅᓴᐅᖁᓪᓗᒋᑦ 
ᐊᓯᔾᔨᕐᓂᐊᕋᓱᒌᓐᓇᐅᔭᓐᖏᖔᕐᓗᒋᑦ ᐃᓅᓯᕆᖕᒪᒍ 
ᐱᔮᖅᑯᒨᖏᑦᑐᖅ ᑕᐃᒪᐃᒻᒪᑕ.. 
 

ᖃᐅᔨᔭᐅᑲᐅᖅᑐᕈᓐᓇᕈᑎᒃ ᑕᐃᒪᐃᑦᑐᓖᑦ 
ᐊᑲᐅᓛᖑᒐᓗᐊᖅᐳᖅ. ᐃᑲᔪᕆᐊᖃᖅᑕᕗᑦ 
ᖃᐅᔨᒪᓗᑎᒃ ᑕᐃᒪᐃᑦᑐᖃᕐᓂᕐᒥᓂᒃ ᐃᓅᓯᖓ 
ᐋᖅᑎᐅᒪᓂᖅᓴᐅᖁᓪᓗᒋᑦ ᑭᖑᕙᓗᐊᖏᓐᓂᑦᑎᓐᓂᒃ. 
ᓄᓇᕘᖑᓪᓗᑕ ᐱᕕᖃᑦᑎᐊᕋᓗᐊᖅᐳᒍᑦ 
ᐃᔾᔪᐊᒐᒃᓴᐅᔪᓐᓇᕐᓗᑕ ᑲᓇᑕᓕᒫᒥᑦ ᓄᐃᑦᑎᖁᓪᓗᑕ 
ᐃᓕᖅᑯᓯᑦᑎᒍᑦ ᐊᑦᑕᕐᓇᖏᓐᓂᖅᐹᒥᒃ 
ᑐᓐᖓᕕᖃᕐᓗᑕᓗ ᐊᑐᖅᑕᐅᑦᑎᐊᕈᓐᓇᖅᑐᓂᒃ 
ᐃᑲᔪᕈᓐᓇᖁᓪᓗᒋᑦ ᐃᓅᔪᕕᓃᑦ ᐃᒥᐊᓗᖃᑦᑕᖅᑐᓄᑦ 
ᐊᒻᒪᓗ ᑲᔪᖏᖅᓴᖅᐸᒃᑲ ᒐᕙᒪᕗᑦ ᑕᐃᒪᐃᖁᓪᓗᒋᑦ. 
 

ᓂᕆᐅᒃᐳᖓ ᐃᓕᓐᓂᐊᖅᑐᓕᕆᓂᕐᒧᑦ ᒥᓂᔅᑕᖓᑦ 
ᐆᒃᑐᖅᓯᒪᖁᓪᓗᒍ ᑕᒪᓐᓇ ᐅᐸᓗᖓᐃᓯᒪᖁᓪᓗᒍ. 
ᐊᐱᖅᑯᑎᒃᓴᖃᒃᑲᓐᓂᕐᓂᐊᖅᑐᖓ ᓈᒻᒪᒃᓯᒃᐸᑦ. 
ᖁᔭᓐᓇᒦᒃ, ᐅᖃᖅᑏ. 
 

>>ᐸᑦᑕᑐᖅᑐᑦ 
 
ᐅᖃᖅᑎ: ᒪ’ᓇ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᒪᓕᒐᓕᐅᖅᑎ ᐃᖃᓗᐃᑦ-

ᓂᐊᖁᓐᖒᑦ, ᒪᓕᒐᓕᐅᖅᑎ ᐊᕐᓇᒃᑲᖅ. 

ᐃᓅᓂᑯᐃᑦ ᐃᒥᐊᓗᒻᒧᑦ ᓱᕋᒃᑕᐅᓯᒪᔪᓄᑦ 
ᖃᓂᒪᒋᔭᐅᔪᖅ (ᐊᕐᓇᒃᑲᖅ) 

 
ᐊᕐᓇᒃᑲᖅ: ᖁᔭᓐᓇᒦᒃ, ᐅᖃᖅᑎᑦᑎᔩ ᐊᒻᒪᓗ 
ᐅᓐᓄᓴᒃᑯᑦ. (ᑐᓵᔨᑎᒍᑦ) ᐅᖃᖅᑏ, ᓇᖏᖅᓯᕗᖓ 
ᐅᖃᐅᓯᖃᕈᒪᓪᓗᖓ ᐃᒥᐊᓗᖕᒧᑦ ᐅᐃᕆᓯᒪᔪᑦ, 
ᐊᔪᕈᑎᖃᖅᓯᒪᔪᑦ.  
 
ᑕᒪᒃᑯᐊ ᐊᒥᓱᑦ ᓄᓇᕗᒻᒥᐅᑦ ᖃᐅᔨᔭᐅᓯᒪᖕᒪᑕ 
ᐊᒥᓲᓐᖏᑦᑑᒐᓗᐊᑦ, ᑭᓯᐊᓂ ᑕᒪᓐᓇ ᐃᒥᐊᓗᖕᒧᑦ 
ᓵᖃᑦᑕᖅᓯᒪᔪᐃᑦ ᐅᐃᕆᓯᒪᔪᑦ 
ᐃᑲᔪᖅᑐᖅᑕᐅᓯᒪᔭᕆᐊᓖᑦ ᐊᒻᒪᓗ ᖃᓄᖅ 
ᐃᑲᔪᖅᑕᐅᔭᕆᐊᖃᖅᐸᑕ ᓱᓇᓄᓪᓗ.  
 
ᐅᖃᖅᑏ, ᖁᕕᐊᓱᑦᑎᐊᓚᐅᖅᑐᖓ ᐃᓕᑦᑎᓚᐅᕋᒪ 
ᑖᒃᑯᐊ ᐋᓐᓂᐊᕐᓇᓐᖏᑦᑐᓕᕆᔨᕗᑦ ᖃᖓᑦᑎᐊᓵᖅ 
ᓴᖅᑮᑎᑦᑎᓚᐅᕐᒪᑕ ᑕᒪᒃᑯᓂᖓ ᐃᒥᐊᓗᖕᓄᑦ 
ᐋᓐᓂᐊᕈᑎᖃᖅᑐᐃᑦ ᐊᒻᒪᓗ ᕿᑭᖅᑕᓂ 
ᐋᓐᓂᐊᕐᕕᖓ, ᐋᓐᓂᐊᕐᕕᖏᑦ ᕿᑭᖅᑖᓗᖕᒥ, ᐊᒻᒪᓗ 
ᐊᕐᓇᓄᑦ ᓯᖓᐃᔪᓄᑦ ᑐᕌᖓᓚᐅᖅᑐᑦ.  
 
ᑭᓯᐊᓂᓕ ᐃᓄᒃ ᑖᓐᓇ ᓇᐃᑦᑐᒥᒃ 
ᐋᓐᓂᐊᖃᖅᓯᒪᔪᒥᒃ ᐃᒥᐊᓗᖕᒧᑦ ᑎᒥᒥᒍᑦ 
ᐃᖢᐊᖅᓴᐅᑎᖃᓐᖏᑉᐸᑦ ᐊᒻᒪᓗ ᐃᓱᒪᒃᑯᓪᓗ 
ᑎᒥᒃᑯᓪᓗ, ᑖᒃᑯᐊ ᓱᕈᓰᑦ ᒪᒃᑯᒃᑐᐃᓪᓘᓐᓃᑦ 
ᐊᔪᓕᕈᓐᓇᕐᒪᑕ. ᑕᐃᒪ ᖁᒃᓴᓪᓚᒃᑑᔮᓚᐅᕋᒪ ᑖᓐᓇ  
ᐅᖃᓕᒫᖅᖢᒍ ᑖᒃᑯᐊ ᐊᒥᓲᓂᖏᑦ 
ᐅᓗᐊᕆᐊᓇᖅᑐᒦᓯᒪᓂᖏᓐᓂᒃ ᓲᕐᓗ 
ᐃᒻᒥᓃᕈᒪᓂᕐᒧᑦ.  
 
ᑕᐃᒪ, ᐅᖃᖅᑏ, ᑕᒪᒃᑯᐊ ᐊᒃᑐᖅᑕᐅᓯᒪᖕᒪᑕ. ᑕᐃᒫᒃ 
ᑖᒃᑯᓄᖓ ᓴᖅᑮᑎᑦᑎᕙᓪᓕᔭᕆᐊᖃᕋᑦᑕ ᐊᒻᒪᓗ 
ᐃᑲᔪᕈᑎᒃᓴᖏᓐᓂᒃ ᓴᖅᑮᑎᑦᑎᔭᕆᐊᖃᕋᑦᑕ 
ᑕᐅᑐᒃᐹᓪᓕᖅᓯᒪᔭᕆᐊᖃᕋᑦᑎᒍᓪᓗ ᑕᒪᒃᑯᐊ 
ᐊᔪᕈᑎᖃᖅᑐᐃᑦ ᐃᒥᐊᓗᖕᒧᓪᓘᓐᓃᑦ 
ᑎᒥᒥᒍᓪᓘᓐᓃᑦ. ᓴᓇᔨᖁᑎᕗᑦ 

ᐃᖅᑲᓇᐃᔭᖁᑎᕗᑦ ᑖᒃᑯᐊ ᐱᔪᓐᓇᖁᓪᓗᑎᒍᑦ 
ᑖᒃᑯᐊ.  
 
ᐃᓄᓕᕆᔩᓪᓗ ᐃᓕᓴᐃᔨᕗᓪᓗ ᐊᒻᒪᓗ 
ᓴᓇᔨᖁᑎᕗᑦ, ᑖᒃᑯᐊᑦᑕᐅᖅ ᐱᕈᖃᑎᒌᒃᑐᓪᓗ 
ᐃᒡᓗᕐᔪᐊᖓᓂᒃ ᓯᕗᓪᓕᖅᐹᒻᒪᕆᖕᒥᒃ ᑲᑎᒪᔪᑦ 
ᐃᑲᔪᖅᑏᑦ ᐱᔭᒃᓴᖏᓐᓄᑦ ᐊᖏᔪᖅᑳᖑᔪᓄᑦ ᐊᒻᒪᓗ 
ᑕᒪᒃᑯᐊ ᓱᕈᓯᕐᓄᓪᓗ ᐊᔪᕈᑎᖃᖅᑐᐃᑦ ᑕᐃᒪ 
ᑕᒪᒃᑯᐊ ᐄ, ᐃᑲᔪᖅᑎᖃᖅᑐᐃᑦ.  
 
ᐅᖃᖅᑏ, ᒪᓕᒐᓕᐅᖅᑎᓕᒫᓄᑦ ᐊᖏᖅᑕᐅᔪᒪᕗᖓ 
ᐅᖃᐅᓯᒃᓴᒃᑲ ᐱᔭᕇᕈᓐᓇᖁᓪᓗᒋᑦ. 
 
ᐅᖃᖅᑎ: ᒪᓕᒐᓕᐅᖅᑎ ᐊᐱᕆᖕᒪᑦ ᐅᖃᐅᓯᒃᓴᒥᓂᒃ 
ᐱᔭᕇᕈᒪᑉᓗᓂ. ᐋᒃᑳᖅᑐᖃᖅᐹ? ᑐᕼᐊᓐᖏᓐᓇᒪ 
ᑲᔪᕼᐃᒋᐊᖅᑑᓪᓗᐊᓕᖅᐳᑎᑦ, ᒪᓕᒐᓕᐅᖅᑎ 
ᐊᕐᓇᒃᑲᖅ. 
 
ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, 
ᐊᒻᒪᓗ ᖁᔭᓐᓇᒦᖅᖢᒋᑦ ᒪᓕᒐᓕᐅᖅᑎᐅᖃᑎᒃᑲ.  
 
ᐅᖃᖅᑲᐅᒐᒪ ᖁᕕᐊᓱᒃᑐᖓ ᑖᒃᑯᐊ ᐱᕈᖃᑎᒌᑦ 
ᐱᓕᕆᕕᐊᔪᑦ ᑮᓇᐅᔭᖅᑖᖅᑎᑕᐅᓚᐅᕐᒪᑕ ᒐᕙᒪᒃᑯᑦ 
ᑎᑎᕋᕐᕕᖓᖕᓂᒃ ᐊᒻᒪᓗ ᓯᕗᓪᓕᖅᐹᑦᑎᐊᕐᒥᒃ 
ᑲᑎᒪᔨᐅᓂᕋᖅᑕᐅᔪᒥᒃ ᑲᒪᔨᖃᕐᓂᐊᓕᕐᒪᑕ 
ᐃᒥᐊᓗᖕᒧᑦ ᓱᕈᖅᑕᐅᓯᒪᔪᑦ ᓱᕈᓰᑦ  
ᓇᔾᔨᐊᖑᓂᕐᒥᓂᒃ. ᑖᒃᑯᐊ 
ᐃᑲᔪᖅᓱᖅᑎᒋᔭᐅᓂᐊᖅᑐᑦ ᑕᐃᒪᑦᑐᓂᒃ 
ᕿᑐᕐᖓᓕᖕᓄᑦ.  
 
ᐊᒻᒪᓗ, ᐅᖃᖅᑏ, ᐊᑏ ᒐᕙᒪᒃᑯᑦ ᑕᒪᑐᒥᖓ 
ᐅᖃᐅᓯᖃᒃᑲᓐᓂᓚᐅᕐᓕᑦᑐᖅ. 
ᖃᐅᔨᔭᐅᒃᑲᓐᓂᕐᓂᐊᕐᒪᑕ ᐊᒻᒪᓗ 
ᐃᓕᓐᓂᐊᖅᑎᑕᐅᓗᑎᒃ ᐃᑲᔪᓱᖅᑕᐅᓗᑎᒡᓗ 
ᑕᒪᒃᑯᐊ ᐱᔨᑦᑎᖅᑎᒋᔭᐅᔪᑦ ᐊᒻᒪᓗ ᐊᖓᔪᖅᑳᖏᑦ. 



ᕿᑎᖅᑰ, ᒪᐃ 30, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

 

3417 

ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 
ᒪᓕᒐᓕᐅᖅᑎ ᖁᕐᓗᖅᑐᕐᒧᑦ, ᒪᓕᒐᓕᐅᖅᑎ 
ᖃᒥᓐᖑᐊᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 350 - 5(2): 

ᐱᒃᑯᒋᔭᐅᓂᖏᑦ ᖁᕐᓗᖅᑑᕐᒥᐅᑦ 
(ᖃᒥᓐᖑᐊᖅ) 

ᖃᒥᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐅᓐᓄᒃᓴᒃᑯᑦ ᖁᕐᓗᖅᑐᕐᒥᐅᑦ.  
 
ᐅᖃᖅᑏ, ᖁᕕᐊᓱᒃᑐᖓ ᐅᓪᓗᒥ ᐊᑕᐅᓯᐅᓐᖏᑦᑐᒥᒃ 
ᖁᕐᓗᖅᑐᕐᒥᐅᓂᒃ ᐃᓕᓴᖅᓯᔪᒪᒐᒪ.  
 
ᖁᕕᐊᓲᑎᒋᔪᒪᔭᕋ ᑖᒪᔅ ᕗᓪᑦ ᐱᔭᕇᖅᓯᓚᐅᕐᒪᑦ 
ᐊᕙᑎᓕᕆᓂᕐᒧᑦ ᐃᓕᓐᓂᐊᕈᑎᒃᓴᓂᒃ 
ᐱᔭᕇᖅᓯᑐᐃᓐᓇᓐᖏᖦᖢᓂ ᑭᓯᐊᓂ 
ᖁᕝᕙᓯᖕᓂᖅᐹᖑᖃᑕᐅᓚᐅᖅᑐᖅ ᐃᓕᑦᑐᓂᑦ. 
 
ᐅᖃᖅᑏ, ᖁᕕᐊᓲᑎᒋᔪᒪᖕᒥᔭᕋ ᑯᐊᕈᓪ ᓂᐅᒪᓐ 
ᐱᔭᕇᖅᓯᓚᐅᕐᒪᑦ ᓄᓇᕗᑦ ᓯᕗᓂᒃᓴᕗᒻᒥ 
ᓯᕗᓪᓕᖅᐹᖅ ᐊᕐᕌᒍᐊᓂ.  
 
ᐊᒻᒪᓗ ᕕᑭ ᓂᑉᑕᓈᑦᑎᐊᖅ ᐱᔭᕇᖅᓯᓚᐅᕐᒥᖕᒪᑦ 
ᓄᓇᕘᒥ ᐃᓕᓴᐃᔨᓐᖑᕆᐅᖅᓴᓂᕐᒧᑦ.  
 
ᐅᖃᖅᑏ, ᑖᒃᑯᐊ ᐃᓕᓴᕆᔭᒃᑲ 
ᑲᔪᓯᑦᑎᐊᑐᐃᓐᓇᓚᐅᓐᖏᑦᑐᑦ ᑭᓯᐊᓂ 
ᐊᖓᔪᖅᑳᖏᓐᓄᑦ ᐃᓚᖏᓐᓄᑦ ᐱᖃᓐᓂᕆᔭᖏᓐᓄᑦ 
ᓄᓇᖅᑲᑎᓕᒫᓄᑦ ᖁᕕᐊᓲᑎᒋᔭᐅᔪᑦ. ᐊᒃᓱᐊᓗᒃ 
ᐃᓘᓐᓇᖏᑦ ᐅᐱᒋᔭᒃᑲ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 

ᐅᖃᖅᑎ: ᒪᓐᓇᓪᓗᐊᕕᒃ. ᒪᓕᒐᓕᐅᖅᑏᑦ 
ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᑕᓯᐅᔭᕐᔪᐊᕐᒧᑦ, 
ᒪᓕᒐᓕᐅᖅᑎ ᕋᒻᐴᑦ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 351 - 5(2): 

ᐱᒃᑯᒋᔭᐅᓂᖏᑦ ᓴᓂᑭᓗᐊᕐᒥ 2019-ᒥ 
ᖁᑦᑎᓂᖅᓴᓂᒃ ᐃᓕᓐᓂᐊᓂᕐᒥᒃ 
ᐃᓱᓕᒃᓯᔪᐃᑦ (ᕋᒻᐴᑦ) 

 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ 
ᐅᓐᓄᓴᒃᑯᑦ ᓴᓂᑭᓗᐊᕐᒥᐅᑕᐃᑦ ᓄᓇᕗᒻᒥᐅᓪᓗ.  
 
ᐅᖃᖅᑏ, ᑕᐃᒫᒃ ᐱᕕᖃᓐᖑᐊᖅᑕᖅᓯᕐᒥᒐᒪ 
ᓇᖏᖅᓯᔪᓐᓇᖅᐳᖓ ᑕᐃᒃᑯᐊ ᐱᔭᕇᖅᓯᔪᑯᓗᐃᑦ 
ᐃᓕᓐᓂᐊᕐᕕᐊᓗᖕᒥ 7 ᐊᕐᓇᐃᑦ ᐊᖑᑏᓪᓗ 
ᐃᓱᓕᑦᑎᓚᐅᖅᑐᑦ ᓴᓂᑭᓗᐊᕐᒥ 
ᐃᓕᓐᓂᐊᕐᕕᐊᓗᖕᒥ. 
 
ᐅᖃᖅᑏ, ᐸᐃᑉᐹᑖᕐᓂᖅ ᑕᒪᓐᓇ 
ᒪᑐᐃᖅᓯᔾᔪᑎᓪᓚᕆᐅᓂᐊᕐᒪᑦ ᐊᒻᒪᓗ 
ᓯᕗᓂᒃᓴᖃᑦᑎᐊᕐᓂᕐᒥᒃ.  
 
ᖁᕕᐊᓲᑎᔭᒃᑲ:  
 
• ᔫᓯᐱ ᐊᒪᕈᐊᓕᒃ,  
• ᒪᐃᒃ ᖃᕝᕕᒃ,  
• ᓘᓯ ᕋᐃᑦᓱᓪ-ᓄᕙᓕᓐᖓᖅ,  
• ᕆᑦᓱᑦ ᓄᕙᓕᓐᖓᖅ,  
• ᕼᐊᓇ ᐅᒃᐱᒃ,  
• ᔪᐊᓇᓯ ᐃᑦᑐᖅ-ᐃᒥᖅᑯᑕᐃᓚᒃ, ᐊᒻᒪᓗ  
• ᐋᓚᔅ ᒥᑯᔪᖅ. 
 
ᐅᖃᖅᑏ, ᐅᑯᐊ ᑲᔪᓯᑦᑎᐊᖅᑎᓪᓗᒋᑦ 
ᖁᕕᐊᓱᖃᑎᒋᓚᕗᑦ ᐊᖓᔪᖅᑳᖏᑦ ᐸᖅᑭᔨᖏᓪᓗ  
ᐊᒻᒪᓗ ᐊᒃᓱᕈᑦᑎᐊᖅᖢᑎᒃ ᐃᓕᓐᓂᐊᕆᐊᖃᑦᑕᕐᒪᑕ. 
ᐃᓕᓴᐃᔩᑦ ᓄᓇᖅᑲᑎᒌᓪᓗ 
ᐃᑲᔪᖅᓱᑦᑎᐊᕐᓂᖏᓐᓄᑦ ᒪᒃᑯᒃᑐᖁᑎᑦᑎᓐᓂᑦ 
ᐃᓕᓐᓂᐊᕐᓂᕐᒥᒃ ᐱᔭᕇᖅᓯᕙᓪᓕᐊᑎᓪᓗᒋᑦ ᐊᒻᒪᓗ 
ᓯᕗᓂᒃᓴᒥᒃ ᐱᔭᒃᓴᐃᑦ ᑕᒪᒃᑯᐊᖑᓕᖅᑎᓪᓗᒋᑦ. 

ᐅᖃᖅᑏ, 2019-ᒥ ᑖᒃᑯᐊ ᐃᓱᓕᑦᑎᔪᑦ 
ᐊᔾᔪᒥᒋᔭᐅᓕᕈᑎᒃ ᑕᐃᒫᑐᐃᓐᓇᖅ 
ᒪᓕᒃᓴᖅᑕᐅᓂᐊᖅᑐᑦ ᐅᑭᐅᖃᑎᖏᓐᓄᑦ.  
 
ᖁᕕᐊᓲᑎᕙᒃᑲ ᓴᓂᑭᓗᐊᕐᒥ 2019-ᒥ 
ᐃᓱᓕᑦᑎᓚᐅᖅᑐᑦ. ᖁᕕᐊᓲᑎᒋᓪᓗᒋᓪᓗ 
ᑭᒃᑯᑐᐃᓐᓇᐃᑦ ᐃᑲᔪᓚᐅᖅᑐᑦ ᐅᕙᑦᑎᓐᓂ. 
ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓐᓇᓪᓗᐊᕕᒃ. ᒪᓕᒐᓕᐅᖅᑏᑦ 
ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, 
ᒪᓕᒐᓕᐅᖅᑎ ᕿᔪᒃᑖᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 352 - 5(2): 

ᐋᓐᓂᐊᕕᓕᐊᕈᔾᔭᐅᓯᒪᔪᐃᑦ ᐃᒥᐊᓗᒻᒥᒃ 
ᓇᒃᓴᖃᑦᑕᕐᓂᖏᑦ ᓄᓇᓕᓐᓄᑦ (ᕿᔪᒃᑖᖅ) 

 
ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒃᑰᖅᑲᒃᑲ 
ᑕᐃᒃᑯᐊ ᑕᑯᓐᓇᖅᑐᑦ ᑐᓵᔪᓪᓗ ᕿᑭᖅᑕᕐᔪᐊᕐᒥ 
ᑲᖏᖅᑐᒑᐱᒻᒥᓗ ᐊᒻᒪᓗ ᒪᓕᒐᓕᐅᖅᑎᐅᖃᑎᒃᑲ. 
 
ᐅᖃᖅᑎᑦᑎᔩ, ᐅᓪᓗᒥᓕ ᓂᑯᕕᒍᑎᖃᖅᑐᖓ 
ᐃᓱᒫᓗᒍᑎᒋᔭᐅᖃᑦᑕᖅᑐᒥᒃ ᐊᒥᓱᓄᑦ 
ᑭᒡᒐᑐᖅᑕᓐᓂᒃ ᐱᓗᐊᖅᑐᒥᒃ.  
 
ᐅᖃᖅᑎᑦᑎᔩ, ᑕᐃᒪ ᐋᓐᓂᐊᕕᓕᐊᖅᐸᑦᑐᓪᓗ 
ᐊᐅᓪᓚᖃᑦᑕᖅᑐᑦ ᐊᒥᓲᒻᒪᑕ ᐊᒻᒪᓗ ᒫᓐᓇᐅᓕᖅᑐᖅ 
ᖃᐅᔨᒪᓪᓗᑕ  ᐋᓐᓂᐊᕕᓕᐊᖅᐸᑦᑐᑦ 
ᒪᓕᑦᑎᖃᖃᑦᑕᓕᖅᑎᓪᓗᒋᑦ ᑕᒪᓐᓇ ᐊᑲᐅᔫᒐᓗᐊᖅ 
ᐃᓄᖕᓄᑦ ᐃᓛᒃ ᐃᓅᓯᖏᓐᓄᑦ ᑕᒪᒃᑯᓄᖓ 
ᐸᐃᕙᑦᑐᓄᑦ ᐊᑯᓂ ᐱᓗᐊᖅᑐᒥ ᐃᕐᓂᔭᖅᑐᖅᓯᒪᔪᑦ  
ᑕᒪᒃᑯᐊ ᐊᑯᓂᐊᓗᒃ ᐸᐃᓲᖑᖕᒪᑕ. ᐊᐃᑉᐸᖏᑦ 
ᐃᕐᓂᔭᖅᑐᖅᓯᒪᑎᓪᓗᒋᑦ ᐊᐃᑉᐸᖏᑦ 
ᐸᐃᑎᑕᐅᓲᖑᕙᓚᐅᕐᖓᑕ, ᑭᓯᐊᓂ ᒫᓐᓇ 
ᒪᓕᖃᑦᑕᓕᖅᑎᓪᓗᒋᑦ ᐊᒥᓱᑦ 
ᐋᓐᓂᐊᕕᓕᐊᖃᑦᑕᓕᕐᖓᑕ.  
 

ᐅᖃᖅᑎᑦᑎᔩ, ᑕᒪᓐᓇ ᐃᓚᖓᒍᑦ 
ᖁᕕᐊᓇᕋᓗᐊᖅᑐᓂ ᐃᓚᖓᒍᑦ 
ᖁᕕᐊᓇᕈᓐᓃᖅᓯᒪᓪᓚᕆᒻᒪᑦ ᐱᓗᐊᖅᑐᒥᓕ 
ᑕᒪᒃᑯᓇᓂ ᖃᐅᔨᒪᔭᑦᑎᓐᓂ. ᑕᒪᓐᓇ ᐅᓪᓗᒥᐅᔪᖅ 
ᐃᒥᐊᓗᒃ ᓄᓇᓕᓐᓄᑦ ᓇᔅᓴᖅᑕᐅᓗᐊᖅᑐᖅ 
ᐊᖏᓗᐊᓪᓚᕆᖃᑦᑕᓕᕐᖓᑦ ᐱᓗᐊᖅᑐᒥᒃ ᑕᒪᒃᑯᐊ 
ᐋᓐᓂᐊᕕᓕᐊᖅᓯᒪᔪᑦ ᒪᓕᑦᑎᒋᔭᐅᔪᑦ.  
 
ᐃᓛᓐᓂᐃᒥᐊᓗᒃᑖᕆᐊᖅᑐᑐᐃᓐᓇᑦᑎᐊᖅᑑᔮᖃᑦᑕᕐ
ᖓᑕ ᓄᓇᒥᓄᑦ ᐊᖏᕐᕋᐅᔾᔨᔭᖅᑐᑐᐃᓐᓇᖅᑐᑎᑦ 
ᐊᐃᔅᓯᑐᐃᓐᓇᑦᑎᐊᖅᑑᔮᖃᑦᑕᕐᖓᑕ ᐃᒥᐊᓗᖕᓂᒃ. 
ᑕᒪᓐᓇ ᓄᓇᓕᖕᓄᑦ ᐊᒃᓱᐊᓗᒃ 
ᐊᑲᐅᓐᖏᓕᐅᕈᑎᕚᓪᓕᖅᓯᒪᖕᒪᑦ ᑕᐃᒃᑯᓄᖓ 
ᐱᓗᐊᖅᑐᒥᒃ ᐃᓐᓇᐅᓂᖅᓴᐅᔪᓄᑦ. ᑕᒪᓐᓇ 
ᐊᑲᐅᒋᔭᐅᓐᖏᓪᓚᕆᓕᕐᖓᑦ ᐃᓚᖏᓐᓄᑦ ᐃᒥᐊᓗᒃ 
ᓇᒃᓴᖅᑕᐅᓗᐊᖃᑦᑕᓕᕐᓂᕆᔭᖓᑦ ᓄᓇᓕᖕᓄᑦ. 
ᐅᓪᓗᒥ ᐊᒃᓱᐊᓗᒃ ᖁᕝᕙᐹᓪᓕᖅᓯᒪᒻᒪᑦ ᑕᐃᒪᓐᖓᑦ 
ᒪᓕᑦᑎᖃᖃᑦᑕᓕᖅᑎᓪᓗᑎᑦ 
ᐋᓐᓂᐊᕕᓕᐊᖃᑦᑕᖅᑐᑦ.  
 
ᑭᓯᐊᓂ ᐊᑲᐅᔪᐊᓘᒐᓗᐊᖅ, ᐅᖃᖅᑎᑦᑎᔩ, 
ᖃᐅᔨᒪᔪᒍᑦ ᒪᓕᑦᑕᐅᖃᑦᑕᑎᓪᓗᒋᑦ ᐊᐃᑉᐸᕆᔭᐅᔪᑦ. 
ᐊᑲᐅᓐᖏᓐᓂᖃᕐᖓ ᑕᒪᑐᒨᓇ ᑕᒪᓐᓇ 
ᐃᓱᒫᓘᒋᔭᐅᓪᓚᕆᓕᕐᖓᑦ ᐃᓚᓕᖏᓐᓄᑦ 
ᑭᒡᒐᑐᖅᑕᓐᓄᑦ ᐊᑲᐅᓐᖏᓗᐊᓕᕐᓂᕆᔭᖓ ᐃᒥᐊᓗᒃ 
ᓄᓇᓕᓐᓄᑦ 
ᓇᒃᓴᖅᑕᐅᓗᐊᖅᑐᐊᓘᖃᑦᑕᓕᕐᓂᖓᓄᑦ.  
 
ᑕᒪᓐᓇ ᐊᐱᖅᓱᕐᓇᖅ ᓈᒻᒪᓯᑉᐸᑦ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ 
ᐊᐱᖅᓲᑎᕆᔪᒫᕋᒃᑯ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 
ᒪᓕᒐᓕᐅᖅᑎ ᐸᖕᓂᖅᑑᕐᒧᑦ, ᒪᓕᒐᓕᐅᖅᑎ ᓇᑲᓱᒃ. 

ᒪᓕᒐᓕᐅᖅᑎᐅᑉ ᐅᖃᐅᓯᖓ 353 - 5(2): 

2019-ᒥ ᓯᓚᑦᑐᖅᓴᕐᕕᓐᓂᒃ 
ᑲᔪᓯᑦᑎᐊᖅᓯᒪᔪᐃᑦ ᐸᓐᓂᖅᑑᒥᐅᑦ (ᓇᑲᓱᒃ) 

 
ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ, ᐅᓪᓗᒃᑯᑦ 
ᒪᓕᒐᓕᐅᖅᑎᐅᖃᑎᒃᑲ ᐊᒻᒪ ᐃᓚᒃᑲ, ᓄᓇᖅᑲᑎᒃᑲ 
ᐸᖕᓂᖅᑑᕐᒥᐅᑦ.  
 
ᐅᓪᓗᒥ ᐅᐱᒍᓱᑦᑐᖓ ᓇᖏᖅᓯᕗᖓ ᓯᕗᓪᓕᖅᐹᕐᒥᒃ 
ᐃᓕᓴᖅᓯᒍᒪᓪᓗᖓ, ᑖᒃᑯᐊ ᐅᕙᖓ ᐃᓅᓯᖓᓂᒃ, 
ᐃᓛᒃ ᐃᓚᒋᖃᑦᑕᑕᒃᑲ.  
 
ᑕᒫᓂ ᐊᕐᕌᒍᒥ ᐱᔭᕇᖅᑐᒡᒍᑕᐅᒻᒪᑕ 
ᐃᓕᓐᓂᐊᖅᑕᖏᓐᓂᑦ ᐃᖅᑲᓇᐃᔭᕐᓂᒃᑯᓪᓗ. ᑖᒃᑯᐊ 
ᐊᔅᓱᐊᓗᒃ ᐅᐱᒋᔪᒪᒐᒃᑭᑦ ᐱᓗᐊᖅᑐᒥᒃ 
ᐊᔭᐅᖅᑕᐅᖃᑦᑕᖅᓯᒪᓂᕗᑦ ᐊᖓᔪᖅᑳᑎᓐᓄᑦ, 
ᓂᖏᐅᑦᑎᓐᓄᑦ, ᐃᑦᑐᑦᑎᓐᓄᑦ ᐊᒻᒪᓗ 
ᖃᐅᔨᒪᖃᓚᐅᕐᒥᒐᒪ ᐱᕈᖅᑐᖓ ᓂᖏᐅᖅᐹᓐᓂᑦ 
ᖃᑦᑑᕐᒥ 103-ᖑᓕᖅᑐᓂᒃ ᐃᓅᒍᓐᓃᓚᐅᖅᓯᒪᔪᖅ. 
ᑕᐃᒃᑯᐊ ᐊᔅᓱᐊᓗᒃ ᓴᓐᖏᔫᓯᒪᒻᒪᑕ ᕿᓄᐃᑦᑐᑎᒃ 
ᐱᔪᓐᓇᕐᓂᖃᑦᑎᐊᖅᑐᑎᒃ.  
 
ᑭᖑᕚᕆᔭᐅᔪᑎᒍᑦ ᑕᒫᓂ ᐊᕐᕌᒍᒥᑦ 2019 
ᐅᐱᕐᖔᖅ ᐃᓕᓐᓂᐊᓂᒃᑯᑦ ᐱᔭᕇᖅᑐᔅᒍᑕᐅᒻᒪᑕ 
ᐅᑯᐊ ᐃᓕᓴᕆᔪᒪᓪᓗᒋᑦ. ᖃᐅᔨᒪᔪᖓ ᓯᕗᓕᖅᐳᑦ 
ᐃᑲᔪᖅᐸᓚᐅᖅᑐᑦ ᑐᔅᓯᐅᔾᔨᕙᓚᐅᖅᑐᑦ 
ᑕᓯᐅᖅᐸᓚᐅᖅᑐᑦ ᐱᒋᐅᖅᓴᐃᖁᓪᓗᑎᒃ ᐅᓪᓗᒥ 
ᐃᓅᓯᕗᑦ ᐊᔾᔨᒋᒍᓐᓃᖅᑕᕋᓗᐊᖓ, ᑭᓯᐊᓂ 
ᐱᔪᓐᓇᖅᓯᑎᑕᐅᔪᓐᓇᖁᓪᓗᑕ ᓇᓗᓇᓐᖏᑦᑐᖅ 
ᐊᒃᓱᕉᑎᖃᖅᐸᓚᐅᕐᒪᑕ. ᐅᑯᐊ ᐃᓕᓴᕆᔪᒪᕙᒃᑲ 
2019 ᐱᔭᕇᕐᓂᖃᕐᓂᐅᓴᔪᐃᑦ: 
 
• ᐃᓪᓗᑯᓗᒐ ᓇᑖᓕᐊ ᐅᑲᓕᖅ, (ᑐᓵᔨᑎᒍᑦ) ᒪᕐᕉᒃ 

ᐊᕐᕌᒎᒃ ᐊᑯᓂᐅᔪᖅ ᐃᓕᓐᓂᐊᕇᕐᔪᓯᐊᖓ 
ᓇᓗᓇᐃᒃᑯᑕ ᐃᖅᑲᖅᑐᐃᓂᓕᕆᓂᕐᒥᒃ, 
ᐊᓪᒑᓐᑯᐃ ᓯᓚᑦᑐᖅᓴᕐᕕᖓᓂ.  

 
(ᑐᓵᔨᑎᒎᕈᓐᓃᖅᑐᖅ) ᐅᑯᐊ ᒪᒥᐊᓇᖅ ᐃᓚᖏᑦ 
ᖃᓪᓗᓈᑎᑑᕐᓂᐊᕋᒃᑭᑦ.  
 
• ᐃᓪᓗᑯᓗᒐ ᒫᑕᓖ ᐅᑲᓕᖅ, 

(ᑐᓵᔨᑎᒍᑦ) ᒐᕙᒪᓕᕆᓂᕐᒧᑦ ᐱᔭᕇᖅᓯᒪᔪᖅ 
ᑲᐅᓪᑕᓐ ᓯᓚᑦᑐᖅᓴᕐᕕᒡᔪᐊᖓᓂ;  

• ᓄᐊᑯᓗᒐ ᑭᐊᓕ ᖄᐱᒃ, ᐃᓕᓴᐃᓂᕐᒥᒃ 
ᐱᔭᕇᖅᓯᓕᖅᑐᖅ;  

• ᓄᑲᕋ ᐋᓂ ᖄᐱᒃ ᐃᖅᑲᓇᐃᔭᖅᓯᓐᓈ 
ᐸᐃᑉᐹᑖᖅᓯᒪᓕᖅᑐᖅ ᖁᕝᕙᕆᐊᖅᖢᓂᓗ 
ᐃᖅᑲᓇᐃᔮᒥᓂᑦ;  

• ᐸᓂᒐ, ᐸᓂᑯᓗᒐ ᓇᑖᓴ ᐸᐃᑉᐹᑖᕐᓂᐊᓕᒻᒥᔪᖅ 
ᐃᓅᓯᓕᕆᓂᕐᒥ ᓴᐃᓐᑦ ᓗᐊᕋᓐᔅ 
ᓯᓚᑦᑐᖅᓴᕝᕕᖓᓂ, 3.75-ᑖᖅᖢᓂ ᐊᕐᕌᒎᓐᓄᑦ 
ᒪᕐᕉᓐᓄᑦ. 

 
>>ᐸᑦᑕᑐᖅᑐᑦ 
 
ᐅᐱᒋᕙᕋ, ᑕᐃᒃᑯᐊ ᐊᕐᓇᒐᓴᐃᑦ ᐃᓚᒃᑲ ᐊᒻᒪ 
ᒪᕐᕈᒃᑲᓐᓃᒃ ᑕᐃᒪ ᓇᑉᐸᕈᖅᓯᒪᓕᖅᑐᑦ 
ᐃᓕᓐᓂᐊᖅᑕᕕᓂᖏᑦ ᐅᕙᓂ ᒪᓕᒐᕐᓂᐊᕐᓂᕐᒥ 
ᐃᓕᓐᓂᐊᖅᑐᑦ ᐃᒪᓕ ᖄᐱᒃ, ᐊᒻᒪᓗ ᐃᓪᓗᕋ 
ᒪᐃᕖᓐ ᐅᑲᓕᖅ, ᑲᐅᓪᑕᓐ ᓯᓚᑦᑐᖅᓴᕐᕕᒡᔪᐊᖓᓂ 
ᐊᓂᒍᐃᓇᓱᖕᒥᔪᖅ ᓴᖅᑭᑎᖅᐸᓪᓕᐊᔪᓄᑦ. 
(ᑐᓵᔨᑎᒎᕈᓐᓃᖅᑐᖅ) ᐅᐱᓐᓇᖅᑯᓯ, ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ, 
ᒪᓕᒐᓕᐅᖅᑎ ᑲᖏᖅᖠᓂᐅᑉ ᐅᐊᖕᓇᖓᓄᑦ, 
ᐃᒡᓗᓕᒑᔾᔪᖕᒧᑦ, ᒪᓕᒐᓕᐅᖅᑎ ᑕᐅᑐᓐᖏ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 354 - 5(2): 

ᐊᖏᕐᕋᖃᓐᖏᑦᑐᓕᕆᓂᖅ (ᑕᐅᑐᓐᖏ) 
 
ᑕᐅᑐᓐᖏ: ᖁᔭᓐᓇᒦᒃ, ᐅᖃᖅᑏ. ᐅᑉᓗᒃᑰᖅᐸᒃᑲ 
ᐃᒡᓗᓕᒑᕐᔪᖕᒥ ᐃᓐᓇᕆᔭᐅᔪᖅ ᓕᐅᓂ ᐳᑐᓕᒃ 
ᐱᑦᑕᐅᓵᖅ ᐅᑉᓗᒃᑰᖅᐸᒋᑦ ᐊᒻᒪ ᑲᖏᖅᓯᓂᕐᒥᐅᑦ  
ᐅᐊᖕᓇᖓᓃᑦᑐᑦ. 

ᖃᓂᓇᓇᓱᓲᖑᒐᒪ ᑲᑎᒪᔭᖅᑐᓐᓂᐊᖅᑳᕐᓗᖓ 
ᑕᒪᐅᖓ ᐃᖃᓗᖕᓄᑦ ᓈᓚᐅᑎᒃᑰᖅᑎᑦᑎᓪᓗᖓ 
ᐅᖃᓗᕋᖅᑎᑦᑎᖃᑦᑕᕋᒪ ᐅᖃᓪᓚᒃᑎᑦᑎᖃᑦᑕᕋᒪ.  
 
ᒫᓐᓇᓕ ᖁᐊᖅᓵᒐᓚᒃᓯᒪᒐᒪ ᑲᖏᖅᓯᓂᕐᒥ 
ᓈᓚᐅᑎᒃᑰᖅᑎᑦᑎᑎᓪᓗᖓ ᒪᑯᐊ ᐃᒡᓗᑭᒃᓴᓐᓃᑦ 
ᖃᐅᔨᒪᔪᖓ ᓄᓇᕗᓕᒫᒧᑦ ᐊᒃᑐᐃᓯᖕᒪᑦ ᑭᓯᐊᓂ 
ᓈᓚᐅᑎᒃᑰᖅᑎᑦᑎᑦᑎᓪᓗᖓ ᖃᐅᔨᑎᑕᐅᓚᐅᕋᒪ 
ᐊᒥᓱᑦ ᐃᒡᓗᓐᖑᐊᒻᒦᖃᑦᑕᕐᒪᑕ ᓄᑕᕋᖃᖅᑐᑦ. 
ᐊᓈᓇᒋᔭᐅᔪᑦ ᐃᒡᓗᓐᖑᐊᓃᔅᓱᑎᒃ ᑭᓯᐊᓂ 
ᓄᑕᕋᖏᑦ ᐱᖃᓐᓈᖏᓐᓂ ᐃᒡᓗᖃᓕᖃᑦᑕᕐᒪᑕ 
ᐃᒡᓗᑭᒃᓴᓗᐊᕐᓂᑯᐊᓄᑦ ᑲᖏᖅᓯᓂᕐᒥ.  
 
ᐊᒻᒪᑦᑕᐅᖅ ᑕᒪᒃᑯᐊ ᐊᖑᑏᑦ ᒪᒃᑯᒃᑐᑦ 
ᐱᓱᓗᕋᑐᐃᓐᓇᓕᖃᑦᑕᖅᑐᑦ 
ᐊᖏᕐᕋᖃᖏᓐᓂᑯᒥᖕᓄᑦ. ᓄᓇᕗᓕᒫᒥ 
ᑕᐃᒪᓐᓇᐃᓕᖅᑐᖅ ᐊᖑᑏᑦ ᐱᓂᖅᓴᐅᔪᑦ. ᑖᓐᓇᒎᖅ 
ᐊᖑᑏᑦ ᕿᒫᕝᕕᖃᓐᖏᒻᒪᑕ ᒪᒃᑯᒃᑐᐃᑦ. ᐊᕐᓇᐃᓪᓕ 
ᕿᒫᕕᖃᖃᑦᑕᖅᑑᒐᓗᐊᑦ.  
 
ᑖᓐᓇᓕ ᐃᖅᑲᖅᓴᐅᑎᒋᓪᓗᒍ ᐅᖃᕈᒪᔪᖓ 
ᐃᒡᓗᓕᕆᔨᕐᔪᐊᒃᑯᑦ ᕿᒥᕐᕈᐊᕆᐊᖃᖅᑰᖅᑐᑦ 
ᑕᒪᒃᑯᐊ ᒥᑭᑦᑐᐃᑦ ᒥᑭᔪᕋᓛᑦ ᐃᒡᓘᓂᕋᖅᑕᐅᔪᑦ 
ᖃᓄᖅ ᐊᑭᑐᑎᒋᖕᒪᖔᑕ ᖃᐅᔨᑎᑕᐅᑦᑎᐊᓪᓗᑕ 
ᐅᕝᕙᓘᓐᓃᑦ ᓅᒐᒃᓴᑦ ᐃᒡᓗᑦ ᒥᑭᔪᑦ ᒫᓃᒻᒪᑕ 
$10,000 ᓅᒐᒃᓴᑦ ᐃᒡᓗᑦ ᒥᑭᔪᑦ, ᐅᒥᐊᕐᔪᐊᒃᑯᑦ 
ᑎᑭᑎᑕᐅᓗᑎᒃ. ᑕᒪᓐᓇ 
ᐃᖅᑲᖅᓴᐅᑎᒋᔭᕆᐊᖃᓕᖅᑕᕗᑦ ᑕᒪᑦᑕ ᓄᓇᑦᓯᓐᓂ 
ᑕᐃᒪᓐᓇᐃᒻᒪᑕ.  
 
ᑭᓯᐊᓂᓕ ᐅᖃᐅᔾᔭᐅᓚᐅᕐᒥᒐᒪ ᐸᖕᒥᐅᓪᓚᑦᑖᓕᕐᒪᑕ 
ᐊᓈᓇᑦᑎᐊᕆᔭᐅᔪᑦ 

ᑭᖑᕚᒥᖕᓂᒃ ᐃᕐᓂᖏᑦ ᐱᖃᑎᑖᕌᖓᑕ 
ᓄᑕᕋᖅᑖᖅᓱᑎᒃ ᑭᖑᕚᕆᔭᐅᒃᑲᓐᓂᖅᑐᑦ 
ᐃᒡᓗᖃᓕᖃᑦᑕᕐᒪᑕ ᐊᑕᐅᓯᕐᒥᒃ. ᑖᓐᓇ 
ᐃᖅᑲᖅᓴᐅᑎᒋᑦᑎᐊᕐᓂᐊᖅᐸᕗᑦ ᒪᓕᒐᓕᐅᖅᑎᑎᒍᑦ 
ᐃᒡᓗᑭᒃᓴᓪᓚᑦᑖᕐᒪᑕ ᐅᑉᓗᒥ ᐃᓄᖃᑎᕗᑦ. 
ᖁᔭᓐᓇᒦᒃ, ᐅᖃᖅᑎᑦᑎᔨ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑎᑦ ᐅᖃᐅᕼᐃᒃᓴᖏᑦ. 
ᒪᓕᒐᓕᐅᖅᑎ ᓇᑦᓯᓕᖕᒧᑦ. ᒪᓕᒐᓕᐅᖅᑎ, ᕿᓐᖑᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 355 - 5(2): 

ᐸᓖᓯᓕᕆᔾᔪᑎᑦ (ᕿᓐᖑᖅ) 
 
ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᑎᔨ. ᐅᑉᓗᒃᑯᖅᐸᒃᑲ 
ᑯᕌᕐᔪᒥᐅᖃᑎᒃᑲᑦ ᑕᓗᕐᔪᐊᕐᒥᐅᑕᑦ ᓄᓇᕗᒻᒥᐅᓪᓗ.  
 
ᐅᖃᖅᑎᑦᑎᔨ, ᐅᑉᓗᒥ ᓂᑯᕕᔾᔪᑎᖃᖅᑯᖓ ᑖᒃᑯᐊ 
ᐳᑭᖅᑕᓖᑦ ᕼᐊᓇᐅᒐᕋᖃᑦᑲᕐᒪᑕ ᓄᓇᒋᔭᑉᑎᓐᓂ. 
ᐅᖃᐅᕼᐃᕆᔮ ᒪᓕᒐᓕᐅᖅᑎᐅᖃᑎᒪ ᖁᑦᓯᒃᑐᒧᑦ 
ᖃᓄᐃᓕᐅᕈᑎᑦ ᐊᑐᐊᒐᒃᓴᐃᑦ. 
 
ᐅᖃᖅᑎᑦᑎᔨ, ᑖᒻᓇ ᐳᑭᖅᑕᓖᑦ ᐊᑐᖃᑦᑕᖅᑕᐃᑦ 
ᐱᒻᒪᕆᐅᖕᒪᑕ ᐅᕙᑉᑎᒻᓄᑦ ᐊᑐᕐᓂᖃᕐᒪᕆᖦᖢᑎᒡᓗ. 
ᓄᓇᒋᔭᑉᑎ’ᓂ ᐸᐃᕆᒃᖠᖃᑦᑕᖅᑯᑦ ᖃᓄᖅ 
ᖁᐊᒃᕼᐋᕐᓇᖅᑐᖃᕆᐊᒃᕼᐋᖅ. ᐃᓄᕼᐅᒃᑐᓄ’ᓗ 
ᑕᐃᒪ’ᓇ ᕼᐃᕗᓂᒃᓴᒧᑦ ᐊᑐᕈᑎᖃᒻᒪᕆᒐᔭᖅᖢᑎᒃ.  
ᑖᒃᑯᐊᓪᓗ ᐃᒻᒥ’ᓂᒃ ᑐᓂᕼᐃᒪᖃᑦᑕᖅᑯᑦ 
ᐅᓗᕆᐊᓇᖅᑐᖃᖅᑎᓪᓗᒍ ᑕᐃᑉᕼᐅᒧ’ᖓ 
ᖁᔭᓕᔭᕆᐊᖃᖅᑯᒍᑦ ᐊᑐᐊᖃᑦᑕᖅᑕᖏ’ᓂᒃ 
ᕼᐊᓇᐅᔭᕆᔭᖏ’ᓂᒃ.  
 
ᐅᖃᖅᑎᑦᑎᔨ, ᑕᐊᒻᓇ ᐱᒻᒪᕆᐅᑎᑉᐸᖅᑯᑦ 
ᐳᑭᖅᑕᓕᕆᔭᖅᑯᑦ. ᑕᐃᒃᑯᓂᖓᑉᓗ 
ᑐᓂᕼᐃᒪᔭᐅᖃᑦᑕᖅᑯᑦ ᕼᐊᓐᖏᓂᕐᒥᒃ 
ᐊᔪᖏᓐᓂᕐᒥᒡᓗ. (ᑐᓵᔨᑎᒍᑦ) ᑕᐃᒪᑦᑑᖕᒪᑦ 
ᐅᒃᐱᕆᔭᖃᖅᑐᖓ ᑖᒃᑯᐊ ᐸᓖᓰᑦ 
ᐃᓄᑦᑎᐊᕙᐅᕖᓐᖓᕆᐊᖃᖅᑐᑦ 
ᖁᕝᕙᓯᖕᓂᖅᐹᕐᓂᕐᓗ ᐊᑐᕐᓗᑎᒃ.  
 
ᐅᖃᖅᑎ, ᐸᓖᓰᑦ ᐱᑦᑎᐊᖃᑦᑕᖏᓐᓂᖏᓐᓂᒃ 
ᑕᐃᒪᓐᓇ ᐅᖃᐅᓯᐅᑎᓪᓗᒍ ᐊᒃᓱᐊᓗᒃ  
ᒪᓗᖕᓇᖅᑐᖅ. ᑖᒃᑯᐊ ᐸᓖᓯᒃᑯᑦ 
ᑕᑎᒋᔭᕆᐊᖃᖅᑕᕗᑦ 
ᐅᖓᑕᐅᔾᔨᔭᕆᐊᖃᖏᖦᖢᑎᒡᓗ ᐱᔪᓐᓇᐅᑎᒥᖕᓂ 
ᐊᒃᓱᕈᓗᐊᕌᓗᒡᓗᑎᒡᓗ ᐃᓄᓕᕆᖃᑦᑕᓐᖏᓪᓗᑎᒃ.  

ᓄᓇᕗᒻᒥ ᓄᓇᓕᐊᓛᖑᓂᖅᓴᐃᑦ ᑖᒃᑯᐊ 
ᑕᑎᖃᕆᐊᓖᑦ ᐸᓖᓯᒃᑯᓐᓂᒃ ᐃᓄᐃᑦ ᐱᔾᔪᑎᒋᓪᓗᒋᑦ 
ᐱᔨᖅᑎᑦᑎᒋᖕᒪᔾᔪᒃ. 
 
ᐅᖃᖅᑏ, ᖃᐅᔨᒪᔪᖓ ᑖᒃᑯᐊ ᐸᓖᓯᒃᑯᑦ ᒪᓂᑦᑐᑦ 
ᑲᓇᑕᐅᑉ ᒐᕙᒪᒃᑯᖏᓐᓄᑦ ᐃᖅᑲᓇᐃᔭᖅᑎᒋᔭᐅᖕᒪᑕ 
ᐊᒻᒪᓗ ᐃᒻᒥᒃᑰᖅᑐᓄᑦ ᕿᒥᕐᕈᔩᑦ ᐅᖃᐱᓗᒡᕖᓪᓗ 
ᑲᒥᓴᐃᑦ ᐋᖅᑭᒃᓯᒪᓪᓗᑎᒃ ᑕᐃᒪᓐᓇ 
ᐱᑦᑎᐊᓐᖏᓐᓂᕋᖅᑕᐅᔪᖃᖅᑎᓪᓗᒍ ᐸᓖᓯᒥ.  
 
ᓄᓇᕗᑦ ᒐᕙᒪᒃᑯᑦ ᑲᓐᑐᕌᒃᑦᓯᓯᒪᕗᑦ ᐸᓖᓯᒃᑯᓐᓂ 
ᐊᒻᒪᓗ ᑕᐃᒪᐃᒻᒪᑦ ᐅᒃᐱᕆᔭᖃᖅᑐᖓ 
ᐃᖅᑲᓇᐃᔭᖃᑎᒌᑦᑎᐊᖃᕐᓂᑦᑎᓐᓂᒃ.  
 
(ᑐᓵᔨᑎᒎᕈᓐᓃᖅᑐᖅ) ᐅᖃᖅᑎᑦᓯᔩ, ᐱᐊᒍᒪ’ᓗᖓ 
ᑐᒃᓯᖅᑑᑎᖃᖅᑯᖓ ᐅᖃᐅᕼᐃᕆᔭᒻᓂ. ᖁᔭᓐᓇᒦᒃ. 
 
ᐅᖃᖅᑎ: ᒪᓕᒐᓕᐅᖅᑎ ᐊᖏᖅᑕᐅᔪᒪᖕᒪᑦ 
ᐅᖃᐅᕼᐃᒃᓴᒥᓂᒃ ᐱᔭᕇᕈᒪᑉᓗᓂ. ᐋᒃᑲᖅᑐᖃᖅᐹ? 
ᑐᕼᐊᖏᓐᓇᒪ, ᑕᑯᖏᒻᓇᒪ. 
ᑲᔪᕼᐃᒋᐊᖅᑐᑉᓗᐊᓕᖅᐳᑎᑦ ᒪᓕᒐᓕᐅᖅᑎ 
ᕿᓐᖑᖅ. 
 
ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᖁᔭᓐᓇᒦᒡᓗ 
ᒪᓕᒐᓕᐅᖅᑎᐅᖃᑎᒋᔭᑉᑲ.  
 
(ᑐᓵᔨᑎᒍᑦ) ᐸᓖᓰᑦ ᒪᐅᓐᖓᕆᐅᕌᖓᒥᒃ 
ᐃᓕᓐᓂᐊᖅᑎᑕᐅᖃᑦᑕᕆᐊᓖᑦ 
ᑐᑭᓯᐅᒪᑦᑎᐊᕐᓂᖅᓴᐅᓂᐊᕐᒪᑕ ᐃᓄᐃᑦ 
ᐱᖅᑯᓯᖏᓐᓂᒃ ᓄᓇᓕᖕᓂᒡᓗ ᑖᒃᑯᓄᖓ 
ᐱᔨᖅᑎᕆᐊᖅᑐᖅᖢᑎᒃ 
ᓴᐳᒻᒥᐅᓯᖅᓯᒪᔭᖅᑐᖅᖢᑎᒡᓗ ᒪᐅᓐᖓᖃᑦᑕᕐᒪᑕ. 
 
ᐃᑲᔪᖅᓱᑦᑎᐊᖅᐸᒃᑲ ᑕᐃᒃᑯᐊ 
ᐃᑲᔪᖅᓲᑕᐅᒃᑲᓐᓂᕈᓐᓇᕐᓂᐊᖅᑐᑦ ᐊᒻᒪᓗ ᒪᒃᑯᒃᑐᕗᑦ 
ᐸᓖᓰᑦ ᐃᓄᑦᑎᐊᕙᐅᓂᖏᓐᓂᒃ ᖃᐅᔨᒪᔭᕆᐊᓖᑦ 
ᐃᓄᓯᕐᒥᒍᑦ ᓄᓇᖅᑲᑎᒋᔭᐅᓂᕐᒥᒍᓪᓗ. ᒪᒃᑯᒃᑐᑦ 
ᐃᓄᐃᑦ ᐸᓖᓯᓐᖑᖃᑦᑕᕆᐊᓖᑦ ᓇᖕᒥᓂᖅ 
ᓄᓇᒥᖕᓄᑦ ᐱᔨᑦᑎᖃᑦᑕᕐᓂᐊᕐᒪᑕ.  
 
(ᑐᓵᔨᑎᒎᕈᓐᓃᖅᑐᖅ) ᐅᖃᖅᑎᑦᓯᔨ, ᑖᒻᓇ 
ᐊᐱᖅᑯᑎᖃᕐᕕᒋᓂᐊᖅᐸᕋ ᑖᒻᓇ ᓇᓚᐅᕼᐃᒪᓕᖅᐸᑦ 
ᒥᓂᔅᑕ ᐱᓕᕆᕝᕕᖓᓄᑦ 

ᐅᑉᓗᒥ. ᖁᔭᓐᓇᒦᒃ, ᐅᖃᖅᑎᑦᓯᔩ. 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 
ᒪᓕᒐᓕᐅᖅᑎ ᐊᒡᒍᒧᑦ, ᒪᓕᒐᓕᐅᖅᑎ ᖁᐊᓴ. 

ᐃᓕᓴᖅᓯᓂᖅ ᐃᓱᒪᒃᑯᓐᓂᒃ ᐋᑦᓲᑯᓐᓂᓗ 
ᐃᒡᓗᓕᒻᒥ (ᖁᐊᓴ) 

 
ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒃᑯᑦ 
ᒪᓕᒐᓕᐅᖅᑎᐅᖃᑎᒃᑲ ᐊᒻᒪ ᑖᒃᑯᐊ ᓄᓇᖅᑲᑎᒃᑲ. 
 
ᓇᖏᖅᓯᔾᔪᑎᖃᖅᐳᖓ, ᐅᖃᖅᑎᑦᑎᔩ, 
ᐅᐱᒋᑦᑎᐊᕋᒃᑯ ᑖᓐᓇ ᐅᓪᓛᖅ 
ᐅᖃᐅᓯᕆᔭᐅᔪᐊᓐᓅᖅᑲᐅᔪᖅ 
ᐱᕙᓪᓕᐊᔪᓕᕆᔨᖁᑎᑦᑎᓐᓄᑦ ᒥᓂᔅᑕᒧᑦ. ᑖᒃᑯᐊ 
ᐃᓱᒪᒃᑯᑦ ᐊᖅᓯᒃᑯᑦ ᑖᒃᑯᐊᓗ ᐱᓕᕆᕙᑦᑐᑦ 
ᓴᖅᑭᑎᑦᑎᖃᑦᑕᖅᑐᑦ ᐃᓄᐃᑦ ᐅᖃᐅᓯᖓᓐᓂᒃ 
ᐊᒻᒪᓗ ᐃᓕᖅᑯᓯᓪᓚᕆᐊᓂᒃ. 
 
ᐊᒡᓛᑦ ᑖᓐᓇ ᐅᖃᐅᓯᕆᖅᑲᐅᔭᖓ ᐅᓪᓗᒥᐅᔪᖅ 
ᑕᐅᓇᓂ ᓯᓈᖓᓃᑎᓪᓗᒋᑦ ᐊᔾᔨᓕᐅᖅᑕᐅᑎᓪᓗᒋᑦ 
ᑕᐃᑲᓃᖃᑕᐅᓚᐅᕋᒪ ᐅᐱᒋᑦᑎᐊᖅᑕᒃᑲ 
ᐱᓕᕆᒃᑲᖅᓯᑎᐅᖕᒪᑕ. ᐊᒡᓛᑦ ᓯᓈᖓᓃᖦᖢᑎᑦ 
ᑕᕝᕙᕼᐋ’ ᐃᓄᐃᑦ ᐃᒪᓐᓇ ᐊᔪᓐᖏᑎᒋᓕᕐᒪᑕ. 
ᓯᓈᖓᓃᖦᖢᑎᒃ ᑕᕝᕙ ᑕᕝᕙᓐᖓᑦᓴᐃᓐᓇᖅ 
ᑕᑯᒃᓴᐅᑎᑦᑎᖃᑦᑕᓚᐅᖅᑐᑦ. ᐅᓂᒃᑳᖅᑲᐅᔭᖓ 
ᑖᔅᓱᒪᑉ ᒥᓂᔅᑕᑦᑕ. ᑕᐅᕗᖓ ᑕᕆᐅᑉ ᐊᓯᐊᓄᑦ.  
 
ᑕᐅᕙᓂ ᐊᑭᐊᓃᑦᑐᖃᕆᓪᓗᓂ ᕕᐊᓂᔅᒥᒃ ᐃᓄᖕᒥᒃ 
ᑕᕐᕆᔭᖅᑎᑦᑎᔪᖅ ᑖᒃᑯᓄᖓ ᑕᐅᕙᓂᕐᒥᐅᑕᓄᑦ. 
ᐅᐱᕐᔪᐊᖃᑦᑕᓚᐅᖅᑐᒡᒎᖅ ᐃᓄᖕᓂᒃ ᑕᐅᑐᖦᖢᑎᒃ 
ᐊᒡᓛᑦ ᓯᓈᖓᓃᖦᖢᑎᑦ ᑖᓐᓇ ᓯᑯᑉ, ᐃᖏᐅᓕᒃ, 
ᐃᓛᒃ ᒪᓕᒃᓯᐅᖑᔮᕐᔪᓚᐅᖅᑐᖅ. ᐅᐊᑲᓪᓚᖔᒃ  
ᒪᓕᒃᓯᐅᒐᓗᐊᖅᑎᓪᓗᒋᑦ ᐊᔪᓐᖏᓪᓚᕆᓚᐅᕐᒪᑕ 
ᑖᒃᑯᐊ ᑕᕐᕆᔭᓕᐅᖅᑏᑦ ᐊᒻᒪᓗ  
 
ᖃᐅᔨᒫᓂᖅᑰᕋᑦᑎᒍᑦ ᑖᓐᓇ ᓴᖅᑲᓕᐊᓯ ᑯᓄᒃ 

ᐊᔾᔨᒌᓐᖏᑦᑐᓂᒃ ᑕᕐᕆᔮᒃᓴᓂᒃ ᐃᓄᒃᑎᑑᖅᑐᓂᒃ 
ᑕᑯᒃᓴᐅᑎᑦᑎᖃᑦᑕᕐᒪᑦ ᓱᓕ ᑕᐃᒪ ᓂᕆᐅᒃᐳᒍᑦ 
ᓄᑖᓂᒃ ᑕᑯᓛᕐᒥᒐᑦᑕ. ᐊᒻᒪᓗ ᐅᐱᒋᑦᓯᐊᖅᑕᒃᑲ 
ᑖᒃᑯᐊ ᐃᓱᒪᒃᑯᑦ ᐱᓕᕆᕐᔪᐊᖅᓯᒪᓂᖓᑦ 
ᐅᑭᐊᒃᓵᖑᓛᖅᑐᖅ ᑕᐅᕙᓂ ᕕᐊᓂᔅᒦᓛᕐᒪᑕ ᓱᓕ 
ᑕᑯᒃᓴᐅᑎᑦᑎᒃᑲᓐᓂᕋᓱᐊᕐᓗᑎᒃ ᑖᔅᓱᒥᖓ.  
 
ᒪᓕᒐᓕᐅᖅᑎᐅᖃᑎᒃᑲ ᐅᐱᒍᓱᖃᑎᒋᔪᒪᕙᒃᑲ ᑖᒃᑯᐊ 
ᑕᕐᕆᔭᓕᐅᖅᑏᑦ ᐃᓄᐃᑦ ᐃᓕᖅᑯᓯᐊᓂ 
ᐅᖃᐅᓯᖓᓂᓪᓗ ᑕᑯᒃᓴᐅᑎᑦᑎᓂᖓᓂᒃ 
ᐅᐱᒋᖃᑦᑕᕐᓚᕗᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 
ᒪᓕᒐᓕᐅᖅᑎ ᐅᖅᓱᖅᑑᕐᒧᑦ, ᒪᓕᒐᓕᐅᖅᑎ ᐊᖁᐊ. 

ᒋᔭᖓᓂᒃ ᓇᓪᓕᐅᑎᑦᑎᐊᖁᔨᓂᖅ 
ᐃᕐᖑᑕᒥᓂᒃ (ᐋᖁᐊᖅ) 

 
ᐋᖁᐊᖅ: ᖁᐊᓇᖅᑯᑎᑦ (ᑐᓵᔨᑎᒍᑦ) ᐅᖃᑏ. 
(ᑐᓵᔨᑎᒎᕈᓐᓃᖅᑐᖅ) ᐅᑉᓗᒃᑰᖅᐸᒃᑲᑦ 
ᒪᓕᒐᓕᐅᖅᑎᐅᖃᑎᒃᑲᑦ ᐅᖅᕼᐅᖅᑑᕐᒥᐅᓪᓗ ᑕᒪᕐᒥᒃ 
ᐃᓅᓕᕼᐋᖅᑐᐃᓪᓗ ᐃᓄᑐᖃᕐᓄᑦ ᐅᑉᓗᒃᑰᖅᑕᒃᑲᑦ. 
 
ᐅᑉᓗᒥ ᓇᖏᖅᕼᐄᑦᔫᑎᒋᔭᕋ ᓇᒡᓕᕆᔭᕋ 
ᐃᕼᐅᒪᒋᑉᓗᒍ ᑕᒫᓃᖏᓐᓇᖅᕼᐅᖓ 
ᓇᓪᓕᐅᓐᓂᖅᕼᐃᖃᑦᑕᕐᒪᑦ. ᐅᑭᐅᑦ 7-ᓐᖑᖅᑐᑦ 
ᑕᐃᑲᓃᕼᐃᒪᐃᑦᑐᒥ ᐅᖅᕼᐅᖅᑑᕐᒥ. 7 ᐅᑭᐅᑦ 
ᑕᒫᓃᑎᓪᓗᖓ ᓇᓪᓕᐅᓂᖅᕼᐃᐅᖃᑦᑕᕐᒪᑦ.  
 
ᐅᑉᓗᒥ ᓇᓪᓕᐅᑎᖕᒪᑦ ᐅᓐᓄᓴᒃᑰᖅᐸᕋ 
ᑕᐅᑐᑦᑐᕆᔭᐅᖕᒪᑦ ᑏᕖᒃᑯᑦ ᓇᓪᓕᐅᑎᑦᑎᐊᕇᓚᕙᒋᑦ 
ᐅᑉᓗᒥ. ᑖᒻᓇ ᐃᓐᖑᕋᑕ ᐅᖃᔪᒃᑐᖅ ᓂᐸᐃᓚᐃᑦᑐᖅ 
ᓂᐱᑐᑉᓗᓂᓗ 

ᒪᓕᒐᓕᐅᖅᑎᒃᓴᓐᖑᕈᒫᖅᑯᖅ 
ᓂᕈᐊᖅᑕᐅᔪᓐᓇᕐᓂᕈᓂ. 
 
>>ᐃᒡᓚᖅᑐᑦ 
 
ᐅᐱᒋᕙᕋ ᐊᖏᔪᒥᒃ, ᓇᓪᓕᒋᓪᓗᐊᖅᕼᐅᒍᓗ. 
ᐊᒫᒪᒐᓗᐊᒻᓂᒃ ᐊᑎᖃᕋᒪ ᑕᐃᐹᕆᒍᒥᒃ. 
ᑕᐃᖃᑦᑕᖅᑕᕋ ᐊᓈᓇᑦᓯᐊᕙᒃ. ᐅᑉᓗᒃᑰᖅᐸᕋ. 
ᐅᑉᓗᖃᑦᓯᐊᕈᒫᖅᑯᑎᑦ ᑐᕆᓂᑎ ᐋᖁᐊᖅ. 
ᖁᐊᓇᖅᑯᑎᑦ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 
ᒪᓕᒐᓕᐅᖅᑎ ᐊᕐᕕᐊᑦ ᐅᐊᖕᓇᖓᓄᑦ-ᑎᑭᕋᕐᔪᐊᕐᒧᑦ 
ᒪᓕᒐᓕᐅᖅᑎ ᒪᐃᓐ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 358 - 5(2): 

ᐸᐃᕆᕕᑭᒃᓴᕐᓂᖅ ᐊᕐᕕᐊᓂ (ᒪᐃᓐ) 
 
ᒪᐃᓐ: ᒪ’ᓇ ᐅᖃᖅᑎᑦᓯᔩ. ᐅᑉᓗᑦᓯᐊᖅ. 
ᐅᖃᖅᑎᑦᓯᔩ ᒪᓕᒐᓕᐅᖅᑎᑐᐃᓐᓇᐅᓚᐅᖅᕼᐃᒪᔪᖅ 
ᐃᒃᕼᐃᕚᖅᐸᓚᐅᖅᕼᐃᒪᔪᖅ 
ᒪᓕᒐᓕᐅᖅᑎᑐᐃᓐᓇᐅᓚᐅᖅᑐᖅ 
ᐅᖃᖅᑕᓚᐅᖅᕼᐃᒪᖕᒪᑦ ᐳᐃᒍᖅᑕᐅᕼᐃᒪᔪᑎᒍᑦ 
ᐅᖃᕋᔪᒃᐸᓚᐅᖕᒪᑕ ᐃᖅᑲᐃᕼᐃᕙᕋ ᒫᓐᓇ ᑕᕝᕙ 
ᓄᓇᓕᖕᓂ ᐊᖅᑐᑦ ᐃᓕᓐᓂᐊᕐᕕᖏᑦ ᖃᑉᓗᓈᑐᑦ 
ᓄᓇᓕᖕᓂ ᓯᓚᑦᑐᖅᓴᕐᕕᖏᑦ. ᐃᒻᒪᖄ ᑕᐃᒪᓐᓇ 
ᐃᒻᒪᖄ ᑎᐊ’ ᐃᒃᐱᒍᕼᐅᒃᕼᐃᖕᓇᕆᐊᓖᑦ 
ᐳᐃᒍᖅᑕᐅᕼᐃᒪᔫᔭᕐᒪᑦ. ᐅᑯᐊ 
ᕼᐃᓚᒃᑐᖅᕼᐊᕐᕕᓕᕆᔨᒃᑯᓐᓄᑦ.  
 
ᐆᒃᑑᑎᒋᓗᒍ ᐊᕐᕕᐊᓂᑦ ᑖᓐᓇ ᐊᒃᑐᑦ 
ᐃᓕᓐᓂᐊᕐᕕᐊᑦ ᖁᕕᐊᓇᕋᓗᐊᖅᐳᖅ ᓄᑖᒥᒃ 
ᐃᓕᓐᓂᐊᖅᑎᑦᑎᓯᔨᑖᖅᕼᐃᒪᓕᕐᒪ ᔪᐊᐃ ᓱᓗᖕᒥᒃ. 
ᔪᐊᐃ ᐱᓕᕆᓕᕐᒪᑦ ᑕᐃᑲᓂ ᐊᒃᑐᖅ 
ᐃᓕᓐᓂᐊᕐᕕᐊᓂ ᐊᕐᕕᐊᓂ ᐅᐱᒋᕙᕋ ᐊᒻᒪ 
ᖁᕕᐊᕼᐅᑉᐳᖓ ᑕᐃᑯᖓ ᐃᓕ’ᒪᑦ. 
 
ᑭᕼᐃᐊᓂ ᑖᓐᓇ ᐱᓕᕆᕝᕕᒋᔮ ᒥᓂᔅᑐᒋᔭᐅᔪᖅ 
ᕼᐃᓚᑦᑐᖅᕼᐊᕐᕕᓕᕆᔨᒃᑯᓐᓄᑦ ᐊᕐᕕᐊᓄᐊᖅᐸᑦ 

ᑕᑯᑎᑦᓱᒫᕋᒃᑯ ᖃᓄᐃ’ᒪᖔᑦ. ᒥᑭᓗᐊᕐᒪᑦ 
ᓈᒻᒪᖏᓪᓚᕆ’ᒪᑦ ᓄᓇᓕᒋᔭᑉᑎᓐᓄᑦ. ᐱᖓᓱᒐᔮᓐᓂᒃ 
ᐃᑳᖃᖅᖢᓂ ᐱᖓᕼᐅᓂᒃ ᐃᖃᖅᖢᓂ. ᑕᕝᕙ 
ᐊᕐᕕᐊᑦ 3,000 ᖃᓂᒋᔮᓃᕼᐃᐅᖅᑐᖅ ᐃᓄᐃᑦ 
ᐊᒥᕼᐆᓂᖏᑦ. (ᑐᓵᔨᑎᒍᑦ) 3,000-ᖑᓪᓗᑎᑦ 
ᐱᖓᓲᓪᓗᑎᑦ ᐃᓪᓗᕈᓯᖏᑦ.  
 
(ᑐᓵᔨᑎᒎᕈᓐᓃᖅᑐᖅ) ᐊᒻᒪᓗ ᓂᖃᐃᑐᖅᑐᑦ 
ᐊᕐᕕᐊᒥᐅᑦ ᓂᖃᐃᑐᖅᑎᐅᓚᐅᖅᑐᑦ 2017-ᒥ 
1,000 ᐅᖓᑖᓃᓚᐅᖅᑐᑦ (ᑐᓵᔨᑎᒍᑦ) ᐃᒡᓗᕈᓯᕐᓂ 
ᐱᖓᓱᓂᒃ. (ᑐᓵᔨᑎᒎᕈᓐᓃᖅᑐᖅ) ᖃᓄᑭᐊᖅ ᑕᐃᒪ 
ᓂᖃᐃᑐᖅᑕᖅᑐᑦ ᐊᒥᕼᐆᒍᓐᓃᕈᒫᖅᐸᑦ ᑕᒪᒃᑯᐊ 
ᑐᓗᖅᑕᕈᑕᐅᑎᖦᖢᒋᑦ ᐃᓕᓐᓂᐊᕐᕕᐊ ᑕᐅᑐᖦᖢᒍ 
ᒥᑭᓗᐊᕐᓂᖓ?  
 
ᐊᒻᒪᓗ ᐅᓇ ᑐᓗᖅᑕᕈᑕᐅ’ᒥᔪᖅ 
ᐸᐃᕆᕝᕕᖃᓐᖏ’ᓂᖓ. ᒫᓐᓇ ᑕᕝᕙ 
ᐃᓕᓐᓂᐊᖅᑎᑦᑎᔨᓐᖑᕐᓂᓗᒃᑐᑦ ᐊᕐᕕᐊᕐᒥᐅᑕᑦ 
ᐸᐃᕆᕝᕕᑭᒃᕼᐊᕐᒪᑕ ᑖᓐᓇᓗ ᐃᓕᓐᓂᐊᕐᕕᐊᑦ 
ᓄᑖᒥᒃ ᐱᑕᖃᓚᐅᖅᐸᑦ ᓴᓇᔭᐅᓯᒪᔪᒥᒃ 
ᐸᐃᕆᕝᕕᖃᕋᔭᖅᑐᖅ ᓇᖕᒥᓂᖅ, 
ᐸᐃᕆᕝᕕᖃᓐᖏᑦᑐᖅ ᒫᓐᓇᐅᔪᖅ. ᑕᒪᓐᓇ 
ᓈᒻᒪᖏᑦᑐ’ᔫ’ᒪᑦ ᐊᒻᒪ ᑐᓗᖅᑕᕈᑕᐅᓪᓚᕆᓕᖅᖢᓂ 
ᐃᓕᓐᓂᐊᓂᕐᒧᑦ ᐅᖃᐅᕼᐃᕆᕙᕋ.  
 
ᐊᒻᒪ ᒥᓂᔅᑕ ᑐᕼᐋᒻᒪᑦ ᐊᕐᕕᐊᓄᐊᖅᐸᑦ 
ᑕᑯᑎᑦᓱᒫᖅᑐᒍᓗ ᑕᒪᑐᒥᖓ. 
ᐊᒃᕼᐅᕉᑎᒋᒋᐊᖃᕋᑦᑎᒍ ᑕᒪᓐᓇ ᐃᓕᓐᓂᐊᕐᓂᖅ 
ᓄᓇᕘᑉ ᐃᓗᐊᓂ. ᒪ’ᓇ, ᐅᖃᖅᑎᑦᓯᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 
ᒪᓕᒐᓕᐅᖅᑎ ᐊᒥᑦᑐᕐᒧᑦ, ᒪᓕᒐᓕᐅᖅᑎ ᖃᐃᕐᓂᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 359 - 5(2): 

ᐅᖁᓕᕆᓂᖅ ᐃᓄᓕᒫᖅᓯᐅᑎᓂ ᐃᒡᓗᓂ 
(ᖃᐃᕐᓂᖅ) 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒃᑯᑦ 
ᐊᒥᑦᑐᕐᒥᐅᑕᐅᖃᑎᒃᑲ ᒪᓕᒐᓕᐅᖅᑎᐅᖃᑎᒃᑲᓗ, 
ᓄᓇᕗᒻᒥᐅᑦ.  
 
ᐅᖃᖅᑎᑦᑎᔩ, ᐅᓪᓗᒥ ᓂᑯᕕᔾᔪᑎᖃᖅᐳᖓ ᑕᐃᒪ 
ᑕᒪᓐᓇ ᐃᓱᒫᓘᑕᐅᖃᑦᑕᖅᑐᕐᖏᓛᖅ ᑕᒪᓐᓇᐃᓛᒃ 
ᐅᖁᓕᕆᓂᖅ ᐃᓱᒫᓘᑕᐅᖏᓐᓇᕐᒪᑦ ᐱᔾᔪᑎᒋᓪᓗᒍ 
ᒪᑯᐊ ᐋᓐᓂᐊᖃᖃᑦᑕᓕᕐᒪᑕ ᐳᕙᖏᑎᒍᑦᑕᐅᖅ 
ᐊᓂᕐᓂᑭᒃᓴᖅᐸᒃᖢᑎᒃ ᕿᑐᕐᖓᕆᔭᐅᔪᐃᓪᓗ 
ᐊᒥᕐᓗᓕᖅᐸᒃᖢᑎᒃ.  
 
ᑕᒪᓐᓇ ᓱᓕ ᕿᒥᕐᕈᔭᐅᒃᑲᓐᓂᕆᐊᖃᕋᓱᒋᓪᓗᒍ 
ᐃᒡᓗᓕᕆᔨᕐᔪᐊᒃᑯᓐᓂ ᑕᒪᒃᑯᐊ 
ᐋᓐᓂᐊᕐᕕᓕᐊᖃᑦᑕᕌᖓᒥᒃ ᐊᓯᐊᓄᒡᒎᖅ 
ᐃᒡᓗᑖᕆᐊᖃᑦᑕᕋᓗᐊᖅᑎᓪᓗᒋᑦ, ᑎᑎᖅᑲᒥᒃ 
ᐃᑲᔪᖅᓱᕈᑎᒃᓴᒥᒃ ᐃᓗᐊᖅᓴᐃᔨᖏᓐᓂᒃ 
ᓘᒃᑖᖏᓐᓄᑦ ᑐᓂᔭᐅᓪᓗᑎᒃ. ᑕᒪᓐᓇ 
ᐊᒃᓱᕉᑕᐅᒃᑲᓐᓂᕆᐊᖃᕋᓱᒋᔭᕋᓕ 
ᐃᒡᓗᓕᕆᔨᕐᔪᐊᑯᓐᓂ ᑕᒪᒃᑯᐊ ᕿᑐᕐᖓᕆᔭᐅᔪᐃᑦ 
ᐊᒥᕐᓗᓕᖃᑦᑕᖅᑐᓪᓗᒋᑦ 
ᐊᑐᖅᑕᐅᒃᑲᓐᓂᕆᐊᖃᕋᓱᒋᓕᖅᑕᒃᑲ ᑕᒪᒃᑯᐊ 
ᑎᑎᖅᑲᐃᑦ ᐃᓗᐊᖅᓴᐃᔨᓃᓐᖔᖅᑐᐃᑦ 
ᓘᑦᑖᓃᓐᖔᖅᑐᐃᑦ ᓄᑦᑎᖅᑎᑕᐅᔪᓐᓇᖁᓪᓗᒋᑦ 
ᐊᓯᐊᓄᑦ ᐋᖅᑭᑦᑕᐅᓇᓱᓐᓂᖏᓐᓂᒃ ᐃᒡᓗᖏᑦ. 
 
ᑖᓐᓇ ᑕᕝᕙᓂ ᓂᑯᕕᔾᔪᓯᒋᓵᖅᑕᕋ ᑕᒪᓐᓇ ᓱᓕ 
ᐃᓱᒫᓘᑕᐅᖕᒪᑦ ᐊᒥᑦᑐᕐᒥᐅᑕᐅᖃᑎᓐᓄᑦ. 
ᐃᒡᓗᑭᒃᓯᓐᓇᐅᒐᓗᐊᖅᑎᓪᓗᑕ, ᐄ, 
ᖃᓄᖅᑑᒃᑲᓐᓂᕆᐊᖃᓕᖅᑐᒍᑦ ᓂᕈᐊᖅᑎᕗᑦ 
ᐱᔾᔪᑎᒋᓪᓗᒋᑦ. ᑕᕝᕙ ᑖᒃᑯᐊ ᐱᔾᔪᑎᒋᓪᓗᒋᑦ ᑕᒫᓂ 
ᓂᑯᕕᖃᑦᑕᕈᑎᒋᒐᒃᑭᑦ ᓂᕈᐊᖅᑎᒃᑲ ᑭᒡᒐᖅᑐᖅᑕᒃᑲ 
ᐊᒃᓱᕈᐊᕆᓂᐊᓚᐅᖅᓯᒪᒐᒃᑭᑦ ᓱᓕ ᑕᐃᒪᓐᓇ 
ᐊᒃᓱᕈᐊᕆᓂᐊᕋᒃᑭᑦ.  
 
ᑖᓐᓇ ᑕᕝᕙ ᓂᑯᕕᔾᔪᑎᒋᓵᖅᐸᕋ 
ᐊᐱᖅᓱᕐᓂᖃᕐᓂᐊᓕᕈᒪ ᐃᒡᓗᓕᕆᔨᕐᔪᐊᒃᑯᑦ  
ᒥᓂᔅᑕᖓᓄᑦ ᖃᓄᐃᓕᖓᓕᕐᒪᖔᑕ 
ᐃᒡᓗᓕᕆᔨᕐᔪᐊᒃᑯᑦ ᐊᐱᖅᓱᕐᓂᖃᕐᓂᐊᖅᐳᖓ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 

>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 
ᑭᐅᔾᔪᑕᐅᔪᑦ ᐅᖃᐅᓯᒃᑯᑦ ᐊᐱᖅᑯᒋᔭᐅᓚᐅᖅᑐᓄᑦ. 
5. ᐃᓕᑕᖅᓯᓂᖅ ᒪᓕᒐᓕᐅᕐᕕᒻᒥ. 6. ᐅᖃᐅᓯᒃᑯᑦ 
ᐊᐱᖅᑯᑏᑦ. ᒪᓕᒐᓕᐅᖅᑎ ᐸᖕᓂᖅᑑᕐᒧᑦ, 
ᒪᓕᒐᓕᐅᖅᑎ ᓇᑲᓱᒃ. 
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 475 - 5(2): ᐱᔨᑦᑎᕋᐅᑎᑦ 

ᐃᓄᑐᖃᕐᓄᑦ ᐃᐊᒻᐸᓯ ᐅᐃᔅ ᑐᔪᕐᒥᕕᒻᒥ 
(ᓇᑲᓱᒃ) 

ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᐅᓐᓄᓴ 
ᐊᐱᖅᑯᑎᒋᓂᐊᖅᑕᕋ ᒥᓂᔅᑐ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ.  
 
ᐊᕐᕌᓂ ᑲᑎᒪᓂᖃᖅᑎᓪᓗᑕ ᑕᒫᓂ ᐅᑭᐅᖅ 
ᑲᑎᒪᔨᓕᒫᑦ ᕿᒥᕐᕈᓂᖃᖅᑎᓪᓗᒋᑦ ᐊᑭᑐᔫᑎᓄᑦ 
2019-2020 ᑮᓇᐅᔭᓂᑦ ᕿᒥᕐᕈᓂᖃᖅᑎᓪᓗᑕ 
ᐊᐱᖅᑯᑎᒋᓚᐅᖅᓯᒪᔭᕋ ᐃᓐᓇᐃᑦ ᐃᐊᒻᕙᓯ 
ᐱᖓᓐᓇᖓᓃᖃᑦᑕᖅᑐᐃᑦ ᑕᐅᕙᓂ ᐋᑐᕚᒥ. 
ᕿᒥᕐᕈᓂᖃᖅᑎᓪᓗᑕᓗ ᐊᕐᕌᓂ ᔪᓚᐃᖑᑎᓪᓗᒍ 
ᑕᐅᓇᓃᑎᓪᓗᑕ ᑐᑭᓯᑎᑕᐅᓚᐅᖅᓯᒪᒐᑦᑕ ᒪᕐᕉᓐᓂᒃ 
ᑐᓵᔨᖃᕆᐊᖏᑕ ᑕᐃᒃᑯᐊ ᐃᓐᓇᐃᑦ ᑕᐃᑲᓃᑦᑐᐃᑦ. 
ᐅᓪᓗᒥᒧᑦ ᑐᓴᖅᑐᓂ 30-ᓕᐅᕐᖓᑕᒎᖅ ᐃᓄᐃᑦ 
ᑕᐃᑲᓃᑦᑐᐃᑦ ᓄᓇᕗᒻᒦᓐᖔᖅᓯᒪᔪᑦ.  
 
ᐊᐱᕆᔪᒪᔭᕋ ᒥᓂᔅᑕ ᐊᓯᔾᔩᒋᐊᖅᓯᒪᓕᕐᒪᖔᖅ 
ᐅᕝᕙᓗ ᐊᖅᑮᒋᐊᖅᓯᒪᓕᕐᒪᖔᑕ ᑕᐃᒃᑯᐊ ᐃᓐᓇᐃᑦ 
ᑕᐅᑲᓃᖃᑦᑕᖅᑐᐃᑦ ᑐᓵᔨᖃᐅᑦᑎᐊᕐᒪᖔᑕ ᐊᒻᒪ 
ᐃᑲᔪᖅᑎᖃᑦᑎᐊᕐᒪᖔᑕ ᑕᐃᑲᓂ ᐃᐊᒻᕙᓯ 
ᐱᖓᓐᓇᖓᓂ. ᓯᕗᓪᓕᖅᐹᒥ ᑖᓐᓇ ᐊᐱᖅᑯᑎᒐ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕᐅᔪᖅ ᐋᓐᓂᐊᖅᑐᓕᕆᔨᒃᑯᓐᓄᑦ, 
ᒥᓂᔅᑕ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᒡᓗ ᒪᓕᒐᓕᐅᖅᑎ 
ᐊᐱᖅᑯᑎᖓᓄᑦ. ᐊᒃᓱᕈᖅᑐᒻᒪᕆᐅᖃᑦᑕᖅᑐᒍᑦ 
ᑕᐃᔅᓱᒥᖓ ᐃᓐᓇᒃᑯᕕᖕᒥᑦ ᐃᐊᒻᕙᓯ ᐱᖓᓐᓇᖓᓂ 
ᑕᒪᒃᑯᓂᖓ ᐃᖅᑲᓇᐃᔭᖅᑎᖃᕆᐊᖃᕐᓂᖏᓄᑦ  

ᑐᑭᓯᐅᒪᑦᑎᐊᕈᑦᑎᒍᑦ ᑕᒪᓐᓇ ᐊᒃᓱᕈᕐᓇᖃᑦᑕᕐᒪᑦ 
ᐅᖃᐅᓯᖃᑎᒌᒃᑎᓐᓇᒋᑦ. 
ᑕᐃᒪ ᓱᓕᑦᑎᐊᕐᓗᖓ ᐅᖃᕈᓐᓇᖅᑐᖓ ᑖᒃᑯᐊ 
ᐊᒃᓱᕈᖅᑐᒻᒪᕆᐆᖃᑦᑕᕐᒪᑕ ᐃᓐᓇᒃᑯᕕᖕᒥ 
ᐃᖅᑲᓇᐃᔭᖅᑐᑦ ᒪᕐᕉᖕᓂᒃ ᐅᖃᐅᓯᓕᕐᓂᑦ 
ᐃᖅᑲᓇᐃᔭᖅᑎᖃᓐᓂᖅ ᐃᒪᓐᓇ 
ᐱᑕᖃᒐᔪᖕᓂᖅᓴᐅᒐᓗᐊᖅ ᑭᓯᐊᓂ 
ᐊᐃᑦᑖᖑᒐᓗᐊᖅ ᐅᓪᓗᓕᒫᖅ ᐅᓐᓄᐋᓕᒫᖅ 
ᑕᐃᒪᐃᓕᐅᖅᑐᖃᑦᑕᕐᒪᑦ. 
 
ᑖᒃᑯᐊ ᐸᖅᑭᔭᐅᖏᓐᓇᖅᑐᑦ ᑐᓴᖃᑎᖃᖃᑦᑕᖅᑐᑦ 
ᐃᐊᒻᕙᓯ ᐱᖓᓐᓇᖓᓂ. ᑖᒃᑯᐊ ᒪᕐᕉᖕᓂᒃ 
ᐅᖃᐅᓯᓕᖕᓂᑦ ᐃᖅᑲᓇᐃᔭᖅᑎᖃᖁᓪᓗᒋᑦ ᑕᐃᒪ 
ᐊᔾᔨᒌᖏᑦᑐᓂᒃ ᐃᑲᔪᖅᓱᐃᔨᖃᐅᕋᑦᑕ ᑕᐃᑲᓂ 
ᐃᓐᓇᒃᑯᕕᖕᒥ, ᐳᓛᖅᑐᐃᓪᓗ ᐊᒻᒪᓗ ᐃᑲᔪᖃᑦᑕᖅᑐᑦ 
ᐊᑭᓕᖅᓱᖅᑕᐅᓇᑎᒃ ᐅᕙᑦᑎᓐᓂᒃ ᐃᑲᔪᖃᑦᑕᖅᑐᑦ. 
ᐄ, ᑐᑭᓯᔭᕋᓗᐊᕋ ᒪᓕᒐᓕᐅᖅᑎᐅᑉ ᐃᓱᒫᓘᑎᒋᔭᖓ 
ᑖᓐᓇ ᑲᔪᓰᓐᓇᖅᑐᖅ ᑖᒃᑯᐊ ᐃᐊᒻᕙᓯ 
ᐱᖓᓐᓇᖓᓂ ᐱᓕᕆᖃᑎᒋᓪᓗᒋᑦ 
ᐋᖅᑭᒐᓱᒃᑕᕋᓗᐊᕗᑦ. ᖁᔭᓐᓇᒦᒃ. 
 
ᐅᖃᖅᑎ: ᕼᐃᕗᓪᓕᖅᐹᒻᒥ ᐃᓚᒋᐊᕈᑏᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᓇᑲᓱᒃ. 
 
ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ, ᑖᒃᑯᐊ 
ᓇᓗᓇᓐᖏᑦᑐᖅ ᐃᓱᒫᓗᓇᖅᑐᒦᖃᑦᑕᕐᖓᑕ ᑕᐃᒃᑯᐊ 
ᐱᓗᐊᖅᑐᒥ ᐃᖅᑯᓪᓕᐊᕕᖃᓐᖏᑦᑐᐃᑦ 
ᖃᓪᓗᓇᐅᔭᕈᓐᓇᓐᖏᑦᑐᐃᓪᓗ ᐃᓐᓇᐃᑦ ᑕᕝᕘᓇ 
ᐃᑲᔪᖅᑕᐅᒃᑲᓐᓂᕆᐊᖃᖅᑑᔮᓪᓚᕆᑦᑐᑦ ᐅᓐᓄᐊᒃᑯᑦ 
ᖃᓄᐃᑦᑐᖃᖅᑎᓪᓗᒍ ᐊᑐᐃᓐᓇᐅᒪᔪᖅᑕᕆᐊᖃᕐᖓᑦ 
ᑐᑭᓯᐊᔪᒥᒃ. 
 
ᐅᓇᓗ ᐊᐱᖅᑯᑎᒋᔪᒪᒻᒥᔭᕋ, ᑲᑎᒪᓂᖃᖅᑎᓪᓗᑕ 
ᐊᐱᖅᑯᑎᒋᓚᐅᖅᓯᒪᒐᒃᑯ ᐃᓐᓇᐃᑦ 
ᖃᐅᔨᓴᖅᑕᐅᑦᑎᐊᖃᑦᑕᕋᓗᐊᕐᒪᖔᑕ ᑎᒥᒥᒍᑦ 
ᖃᓄᐃᒡᒍᑎᖃᖏᒃᑲᓪᓗᐊᕐᒪᖔᑕ ᐅᕝᕙᓗ 
ᑭᒍᓐᓂᐊᖅᑎᒧᑦ, ᐃᔨᓐᓂᐊᖅᑎᒧᑦ ᑕᒪᒃᑯᐊ 
ᖃᐅᔨᓴᖅᑕᐅᑦᑎᐊᖃᑦᑕᕋᓗᐊᕐᒪᖔᑕ 
ᐊᐱᖅᑯᑎᒋᓯᓐᓈᔪᒻᒥᒐᒃᑯ ᑕᐃᔅᓱᒪᓂ 
ᑲᑎᒪᓂᖃᖅᑎᓪᓗᑕ. ᐊᐱᖅᑯᑎᒋᔪᒪᔭᕋᓕ ᒥᓂᔅᑕᒧᑦ 
ᑕᐃᒃᑯᐊ ᐋᖅᑭᒋᐊᖅᑕᐅᓯᒪᓕᖅᑳᑦ?  



ᕿᑎᖅᑰ, ᒪᐃ 30, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑕᑯᔭᐅᒋᐊᒃᑲᓐᓂᕈᓐᓇᖅᓯᒪᓕᖅᑲᑦ 
ᖃᐅᔨᓴᖅᑕᐅᔫᒥᒍᓐᓇᖁᓪᓗᒋᑦ ᑕᐃᒃᑯᐊ ᐃᓐᓇᐃᑦ 
ᑕᐃᑲᓃᑦᑐᐃᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕᐅᔪᖅ ᐋᓐᓂᐊᖅᑐᓕᕆᓂᒻᒧᑦ, 
ᒥᓂᔅᑕ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᒡᓗ ᑖᓐᓇ 
ᐊᐱᖅᑯᑎᒋᒃᑲᓐᓂᕐᒪᒍ. ᐄ, ᑖᓐᓇ 
ᐱᕚᓪᓕᖅᓯᒪᒻᒪᕆᒃᑕᕗᑦ ᑕᒪᒃᑯᐊ ᑭᒍᓯᕆᔩᓪᓗ 
ᐊᑐᐃᓐᓇᐅᓕᖅᖢᑎᒃ ᑕᑲᓇᓂ ᐃᒡᓗᒥ, ᑭᓯᐊᓂ 
ᐱᔭᕆᑐᔫᒃᐸᑦ ᓯᓚᑖᓃᑦᑐᓂᒃ ᐊᑐᖃᑦᑕᖅᑑᒐᓗᐊᑦ 
ᑭᓯᐊᓂ ᐊᒥᓲᓂᖅᓴᐃᑦ ᑭᒍᓯᕆᔩᓪᓗ ᓗᒃᑖᓪᓗ 
ᑕᐃᑯᖓ ᐳᓛᕆᐊᖃᑦᑕᖅᑐᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑭᖑᓪᓕᖅᐹᕆᓕᖅᑖᓂ ᐃᓚᒋᐊᕈᑎᒋᔭᐃᑦ 
ᐊᐱᖅᑯᑎᖕᓄᑦ, ᒪᓕᒐᓕᐅᖅᑎ ᓇᑲᓱᒃ. 
 
ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᐅᖃᒃᑲᓐᓂᓪᓗᖓ 
ᑕᐃᒃᑯᐊ ᕿᒥᕐᕈᔭᐅᒃᑲᓐᓂᕆᐊᖃᖅᑐᐃᑦ ᐃᓐᓇᐃᑦ 
ᑕᐃᑲᓃᑦᑐᐃᑦ. ᐊᕐᕌᓂ ᑕᐃᑲᓃᑎᓪᓗᑕ 
ᖃᑦᑏᓐᓇᐅᓂᖅᓴᐅᔪᔪᒐᓗᐊᑦ ᐃᓐᓇᐃᑦ 
ᑕᐃᑲᓃᑦᑐᐃᑦ ᐃᓚᒃᑲᓐᓂᖅᓯᒪᓕᖅᑎᓪᓗᒋᑦ 
ᒐᕙᒪᒃᑯᑦ ᑮᓇᐅᔭᓂᒃ ᐃᒪᓐᓇᓂ ᐊᑐᖃᑦᑕᑎᓪᓗᒋᑦ 
ᐊᑐᐃᓐᓇᐅᒪᔪᒥᒃ 
ᐱᑕᖃᐃᓐᓇᕆᐊᖃᖅᑑᔮᖅᑑᒐᓗᐊᖅ, 
ᐃᓱᒫᓘᖏᓐᓂᖅᓴᐅᓂᐊᕋᑦᑕ ᓄᓇᕗᒻᒦᑦᑐᑎᒍᑦ 
ᐃᓚᕗᑦ ᑕᐃᑲᓃᑦᑐᒡᒍᑕᐅᑎᓪᓗᒋᑦ. 
 
(ᑐᓵᔨᑎᒍᑦ) ᐄ, ᑖᓐᓇ ᖃᐅᔨᒪᒐᓗᐊᖅᖢᒍ 
ᐃᓂᒃᓴᖃᓐᖏᓚᐅᕋᓗᐊᖅᑎᓪᓗᒍ ᓄᓇᕗᒻᒥ ᑕᒪᒃᑯᐊ 
ᐸᖅᑭᔭᐅᔭᕆᐊᖃᖅᑐᑦ ᑖᒃᑯᐊ ᐅᓄᖅᑐᑦ ᐃᓐᓇᐃᑦ 
ᐱᔭᐅᔪᑦ. ᑕᒪᒃᑯᐊ ᐱᔨᑦᑎᕋᖅᑕᐅᔭᕆᐊᖃᖃᑦᑕᕋᑦᑕ 
ᐊᓯᖔᖏᓂᑦ ᑭᓯᐊᓂᓕ ᑕᐃᒃᑯᐊ 
ᐅᖓᓯᒃᑐᒦᒻᒪᕆᒃᑐᓪᓗᒋᑦ ᐃᓐᓇᖁᑎᕗᑦ, 
ᐱᒻᒪᕆᐅᓂᖅᓴᐅᖕᒪᑦ ᑕᐃᒫᒃ 
ᐱᔨᑦᑎᖅᑕᐅᑦᑎᐊᕋᓗᐊᕐᒪᖔᑕ ᐱᔭᕆᐊᖃᖅᑕᖏᑦ 
ᐊᒻᒪᓗ ᐅᖃᐅᓯᕐᒥᒃ ᑐᑭᓯᐅᒪᔭᖓᓂᒃ. ᐊᒻᒪᓗ 
ᐊᑦᑕᕐᓇᖅᑐᒦᓐᖏᓪᓗᑎᒃ ᐊᑲᕐᕆᓗᑎᒃ.  
 

ᒥᓂᔅᑕ ᐅᖃᖅᓯᒪᔪᓐᓇᐹ ᑖᒃᑯᐊ 
ᐱᔨᑦᑎᕋᖅᑕᐅᓂᖏᓂ ᐃᓐᓇᖁᑎᑦᑕ ᒫᓐᓇ 
ᐸᖅᑭᔭᐅᔪᑦ ᑕᕝᕙᓂ ᐃᐊᒻᕙᓯ ᐱᖓᓐᓇᖓᓂ  
ᐃᓐᓇᒃᑯᕕᒻᒥ ᐋᑐᕚᒥ. ᐊᒻᒪᓗ ᑕᐃᒪᐃᑦᑑᑉᐸᑦ ᑖᓐᓇ 
ᐅᖃᐅᓯᕆᓯᒪᔪᓐᓇᖅᐹ 
ᑲᑎᒪᕐᔪᐊᕇᓚᐅᓐᖏᓐᓂᑦᑎᓐᓂ? 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᐋᓐᓂᐊᖅᑐᓕᕆᓂᕐᒧᑦ,  ᒥᓂᔅᑕ 
ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑏ, ᑐᑭᓯᓐᓂᕈᒃᑯ 
ᒪᓕᒐᓕᐅᖅᑎᐅᖃᑕᐅᔪᖅ ᑐᓵᔨᐅᔪᑦ 
ᐱᔨᑦᑎᕋᕈᑎᖏᑦ, ᐱᓕᕆᐊᖃᖁᔨᔪᖅ 
ᐃᓱᓕᓚᐅᓐᖏᓐᓂᖓᓂᒃ ᑖᓐᓇ ᑲᑎᒪᕐᔪᐊᕐᓂᖅ? 
ᓇᓗᓇᐃᕐᕕᐅᑲᐃᓐᓇᕐᓚᖔ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑐᑭᓯᓐᓇᑦᓯᐊᕆᐊᒃᑲᓐᓂᕐᓗᒍ, 
ᒪᓕᒐᓕᐅᖅᑎ ᓇᑲᓱᒃ. 
 
ᓇᑲᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᐱᖅᑯᑎᒐ ᓈᒻᒪᑦᑐᒃᑯᑦ ᑐᓵᔨᓂᑦ 
ᐊᑐᐃᓐᓇᐅᒪᕕᐅᖃᑦᑕᕐᓗᑎᑦ ᐊᒻᒪᓗ 
ᖃᐅᔨᖏᐊᕐᕕᐅᑦᑎᐊᖃᑦᑕᕐᓗᑎᑦ ᐃᓐᓇᑐᖃᐃᑦ 
ᑕᐃᑲᓃᑦᑐᑦ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᐋᓐᓂᐊᖅᑐᓕᕆᓂᕐᒧᑦ,  ᒥᓂᔅᑕ 
ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑏ, ᑭᖑᓪᓕᖅ ᐱᔾᔪᑎᖓ 
ᐅᖃᐅᓯᕆᖅᑳᕐᓂᐊᖅᑲᕋ. ᑕᒪᓐᓇ 
ᐅᖃᖃᑎᒋᔭᐅᖏᓐᓇᖅᑐᑦ ᐊᖏᕐᕋᒥ 
ᐸᖅᑭᔭᐅᖏᓐᓇᖅᑐᓕᕆᔨᒃᑯᓪᓗ 
ᐊᕕᑦᑐᖅᓯᒪᓂᖓᓂᒃ ᐃᐊᒻᕙᓯ ᐱᖓᓐᓇᖓᓂᒃ, 
ᖃᓄᐃᓕᖓᓕᕐᒪᖔᑕ ᑕᐃᑲᓃᑎᑕᐅᔪᓪᓗ 
ᐅᖃᖃᑎᒋᔭᐅᖃᑦᑕᖅᑐᑎᑦ ᐊᑐᖅᑐᑦ 
ᐱᔭᕆᐊᓕᖏᓐᓂᒃ ᐱᑎᑕᐅᕙᒃᑲᓗᐊᕐᒪᖔᑕ.  
 
ᐊᒻᒪᓗ ᑕᒪᐃᓐᓂ ᐅᓪᓗᒥᒨᖓᔪᓂᒡᓗ ᑐᓵᔨᐅᓂᕐᒧᑦ 
ᐱᔨᑦᑎᕋᖅᑕᐅᓂᖏᓐᓄᑦ ᒪᕐᕉᖕᒪᑎᒃ ᐃᖅᑲᓇᐃᔭᖅᑑᒃ 
ᐅᓪᓗᓕᒫᖅ ᐃᖅᑲᓇᐃᔭᓲᖑᓪᓗᑎᑦ. ᐊᐃᑉᐸ 
ᐱᔨᑦᑎᓲᖅ ᓇᒡᒐᔾᔭᐅᒥ ᐅᓪᓗᕈᓗᑐᐃᓐᓇᕐᒧᑦ 9-ᒥᒃ

5-ᒧᑦ, ᐊᐃᑉᐹᓗ ᐱᔨᑦᑎᓲᖅ ᓇᒡᒐᔾᔭᐅᒥ  
ᐅᓪᓗᕈᓗᑐᐃᓐᓇᕐᒧᑦ 9-3. ᐊᐅᓪᓛᖅᑕᐅᓂᐊᓕᖅᑐᓂ 
3-ᒥ ᐅᓐᓄᓴᒃᑯᑦ ᑕᐃᑲᓂᖔᖅ ᐱᒋᐊᖃᑦᑕᓂᐊᕐᓗᓂ 
11-ᒧᑦ ᐊᒻᒪᓗ ᓇᓪᓕᑭᑕᕐᓗᑎᑦ ᐱᓇᓱᐊᕈᓯᐅᑉ 
ᓄᓐᖑᖏᓐᓂᒃ. ᐱᒋᐊᓛᓕᖅᑑᒃ ᑕᐃᒪᓐᓇ ᒫᓐᓇᕈᓗᒃ 
ᐱᒋᐊᓚᐅᓐᖏᒃᑯᑎᒃ ᓱᓕ 
ᐱᓕᒻᒪᒃᓴᖅᑎᑕᐅᓚᐅᖅᑎᓪᓗᒋᑦ. 
 
ᐅᖃᖅᓯᒪᔪᖃᕐᒥᔪᖅ ᐅᕙᓂ, ᖃᐅᔨᒪᔪᐃᓐᓇᐅᓪᓗᑕ 
ᐱᒡᒐᓇᕐᓂᖓᓂᒃ ᑐᓵᔨᓂᒃ ᑐᑭᓕᐅᕆᔨᓂᓪᓗ 
ᓇᓂᓯᒐᓱᐊᖅᑐᓂ, ᑕᒫᓂᓗ ᓄᓇᕗᒻᒥ 
ᑕᐃᒪᐃᒃᑭᓪᓗᑎᑦ, ᐋᑐᕚᓗ ᓄᓇᕗᑉ ᓯᓚᑖᓃᑦᑐᓂ. 
ᑕᐃᒪᐃᓐᓂᖓᓄᑦ ᖄᖓᒍᒃᑲᓐᓂᖅ 
ᐱᔭᕆᐊᑐᓂᖅᓴᐅᓕᖅᑎᑦᑎᔪᖅ. ᑕᐃᒪᐃᓕᑎᓪᓗᖓ, 
ᐅᖃᖅᑏ, ᐃᖅᑲᓇᐃᔭᓐᖏᓐᓂᕋᓐᖏᑦᑐᒍᑦ 
ᐊᒥᓱᕈᕆᐊᕐᓗᑎᒃ ᑐᓵᔨᐅᔪᓂᒃ ᑐᑭᓕᐅᕆᔨᓂᓪᓗ 
ᐃᖅᑲᓇᐃᔭᖅᑎᑖᕋᓱᐊᕐᓗᑕ ᐃᐊᒻᕙᓯ 
ᐱᖓᓐᓇᖓᓂᒃ ᐊᒻᒪᓗᑦᑕᐅᖅ ᐃᑲᔪᖅᑐᐃᓂᖏᓐᓂᒃ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᑲᖏᖅᖠᓂᐅᑉ ᐅᐊᖕᓇᖓᓄᑦ-ᐃᒡᓗᓕᒑᕐᔪᖕᒧᓪᓗ, 
ᒪᓕᒐᓕᐅᖅᑎ ᑕᐅᑐᓐᖏ. 
 
ᐊᐱᖅᑯᑦ 476 - 5(2): ᖃᐅᔨᓴᐃᓂᖅ 

ᐱᓕᕆᐊᖃᕐᓂᕐᓗ ᓂᐊᖁᒃᑯᑦ 
ᖃᓂᒪᖃᕐᓂᕐᒥᒃ (ᑕᐅᑐᓐᖏ) 

 
ᑕᐅᑐᓐᖏ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓇ 
ᐊᐱᖅᑯᑎᒋᔪᒪᒐᒃᑯ ᐋᓐᓂᐊᖅᑕᐃᓕᒪᑎᑦᑎᓂᕐᒧᑦ 
ᒥᓂᔅᑕᒧᑦ. ᑖᓐᓇ ᐃᓱᒪᒥᒍᑦ 
ᖃᐅᔨᒋᐊᖅᑕᐅᖃᑦᑕᖅᑐᑦ ᐃᓱᒪᖏᑦ 
ᐋᓐᓂᐊᓕᕌᖓᑕ.  
 
ᐅᖃᖅᑎᑦᑎᔩ, ᑕᐃᒪ ᐅᖃᐅᓯᖃᓚᐅᕋᒪ ᒪᒃᑯᒃᑐᒥᒃ 
ᐊᖑᖕᒥᑦ ᓂᕈᐊᖅᑕᐅᓯᒪᕝᕕᒋᔭᕋᓂᒃ. ᑕᐃᒃᑯᐊᒃ 
ᐊᖓᔪᖅᑳᖏᒃ ᐃᑉᐱᒍᓱᑦᑎᐊᕋᒥᒃ ᐃᕐᓂᕆᒻᒪᔾᔪᑎᒃ 
ᖃᐅᔨᓚᐅᕐᒪᑕ ᓴᓐᖏᔪᒻᒪᕆᐊᓗᖕᒥᒃ ᐃᓱᐊᖅᓴᐅᑎᒥᒃ 
ᐊᑐᖅᑎᑕᐅᓕᖅᑐᕕᓂᖅ. ᐃᓱᐊᖅᓴᐃᔨᑐᐃᓐᓇᕐᒧᑦ, 
ᓘᒃᑖᑐᐃᓐᓇᕐᒧᑦ. ᐃᓕᓐᓂᐊᖅᓯᒪᓐᖏᑦᑐᒧᑦ 
ᐋᓐᓂᐊᖅᑐᓄᑦ ᐃᓱᒪᒥᑦᑎᒍᑦ ᑐᕌᖅᑕᖃᖅᑐᒥᒃ. 
 
ᒥᓂᔅᑕᖃᐃ ᐅᕙᓐᓄᑦ ᓇᓗᓇᐃᕋᔭᖅᐸ ᖃᓄᐃᑦᑐᓂᒃ 
ᐱᓕᕆᔨᒻᒪᕆᖕᓂᒃ ᑐᕌᖅᑕᖃᓪᓚᑦᑖᖅᑐᓂᒃ 
ᐊᑐᐃᓐᓇᐅᔪᖃᖅᐸᑦ ᓄᓇᕗᒻᒥ 
ᐋᓐᓂᐊᖅᑐᖃᓕᕌᖓᑦ ᐃᓱᒪᒥᑎᒍᑦ? ᖁᔭᓐᓇᒦᒃ, 

ᐅᖃᖅᑎᑦᑎᔩ. 
 
ᐅᖃᖅᑎ: ᒥᓂᔅᑕ ᐋᓐᓂᐊᖅᑐᓕᕆᓂᕐᒧᑦ, ᒥᓂᔅᑕ 
ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑏ, ᐱᓕᕆᐊᕆᔭᐅᔪᒻᒪᕆᐅᑎᓪᓗᒍ 
ᐃᓱᒪᒃᑯᑦ ᐋᓐᓂᐊᖅᑕᐃᓕᓂᖅ 
ᐅᖃᐅᓯᐅᓯᒪᓗᐊᖃᑦᑕᓕᖅᑎᓪᓗᒍ ᒪᕐᕉᒃ 
ᐊᕐᕌᒎᓕᖅᑑᖕᓂᒃ ᐱᕕᖃᕈᓐᓇᕈᑎᒐ 
ᐃᖅᑲᓇᐃᔭᖅᑎᑖᒃᑲᓐᓂᕐᓗᖓ ᐃᑲᔪᖅᑐᑕᐅᓪᓗᖓ 
ᑖᒃᑯᓄᖓ ᒪᓕᒐᓕᐅᕐᕕᖕᒧᑦ ᐃᓱᒪᒃᑯᑦ 
ᐱᓕᕆᔨᑕᖃᕐᓂᖅᓴᐅᓕᕐᓗᓂ ᓄᓇᕗᒻᒥ. 
ᐱᕙᓪᓕᐊᓪᓗᑕᓗ ᑕᒪᔅᓱᒥᖓ. 
 
ᑭᓯᐊᓂᓕ ᐅᖃᐅᓯᖃᕈᒪᕗᖓ, ᐅᖃᖅᑏ, ᓘᒃᑖᑦ 
ᑕᒪᐅᓐᖓᕋᐃᒻᒪᑕ ᐅᑎᖃᐃᒻᒪᑕᓘᓐᓃᑦ ᓄᓇᕗᒻᒧᑦ, 
ᐃᖅᑲᓇᐃᔭᖃᑎᖃᓲᖑᔪᒍᑦ ᑐᑭᓯᒋᐊᖅᑎᑦᑎᓂᕐᒧᑦ 
ᐱᓕᒻᒪᒃᓴᐃᔨᒃᑯᓐᓂᑦ ᐱᓕᕆᐊᕐᒥᒃ. ᐅᖃᓚᐅᕐᒥᒐᒪ 
ᐃᑉᐸᒃᓴᖅ ᒫᓐᓇᐅᔪᖅ 41-ᓂᒃ ᓘᒃᑖᓂᒃ 
ᐱᓕᒻᒪᓴᖅᓯᒪᔪᑦ ᑕᖅᑭᐅᓚᐅᖅᑐᒥᒃ ᐄᐳᕈᓪ 2019, 
14-ᒃᑲᓐᓂᐅᔪᑦ ᐱᓕᒻᒪᒃᓴᓛᖅᑐᑎᑦ. 
ᐅᖃᐅᓯᕆᒍᒪᓪᓗᒋᑦ ᐱᓕᕆᐊᕆᔭᐅᔪᑦ ᑕᒪᒃᑯᑎᒎᓇ 
ᖃᐅᔨᒪᑦᑎᐊᕈᒪᔪᑦ ᐱᓕᒻᒪᓴᖅᑕᐅᔪᑦ 
ᐱᓕᕆᖃᑎᒋᒍᑎᒋᔭᐅᕗᖅ ᓄᓇᕗᑦ ᒐᕙᒪᒃᑯᖏᑎᒍᑦ, 
ᑭᒡᒐᖅᑐᐃᔨ ᓄᑕᖅᑲᓄᑦ ᒪᒃᑯᒃᑐᓄᓪᓗ, 
ᐃᓕᖅᑯᓯᓕᕆᔨᒃᑯᑦ, ᒪᓕᒐᓕᕆᔨᒃᑯᑦ, ᐃᓄᐃᑦ 
ᐸᖅᑭᔪᓐᓇᓐᖏᑦᑐᖅ ᓇᒻᒥᓂᖅ ᑭᒡᒐᖅᑐᐃᔨᑉ 
ᐊᓪᓚᕝᕕᖓ, ᓄᓇᕗᒻᒥ ᓯᓚᑦᑐᖅᓴᕐᕕᒃ, ᐃᒃᓯᕙᐅᑕᖅ 
ᐃᓄᐃᑦ ᐃᓕᖅᑯᓯᖏᓐᓂᒃ ᐃᓕᖅᑯᓯᖏᓐᓂᓪᓗ, 
ᐃᓄᓕᕆᔨᒃᑯᓪᓗ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 
ᖃᕋᓴᐅᔭᓕᕆᔨᒃᑯᑦ ᐃᓅᓯᖃᑦᑎᐊᖅᑐᓕᕆᔨᒃᑯᑦ 
ᐃᓕᓐᓂᐊᖅᑎᑕᐅᖃᑦᑕᕐᖓᑕ ᑕᒪᒃᑯᐊ ᐊᑕᐅᑦᑎᒃᑯᑦ 
ᐃᓄᐃᑦ ᐃᓅᖃᑎᒌᖕᓂᕐᒧᑦ ᐅᑉᐱᕆᔭᖏᓐᓂᑦ 
ᐃᓚᖓᓗ ᐃᓛᒃ ᐃᓕᓐᓂᐊᕈᑎᖏᑕ ᐃᓚᖓ 
ᑕᐃᒪᐃᓕᖓᖃᑦᑕᖅᑐᖅ. 
 
ᐃᖅᑲᓇᐃᔮᖅᑖᖅᑎᑦᑎᒐᐃᒐᑦᑕ ᓄᓇᕗᑉ 
ᓯᓚᑖᓂᒥᐅᑕᐅᔪᓂᒃ, ᖃᐅᔨᒪᑦᑎᐊᕈᒪᖃᑦᑕᖅᑐᒍᑦ 
ᑕᐃᒃᑯᐊ ᑐᑭᓯᒐᓗᐊᕐᒪᖔᑕ ᓄᓇᕘᒥ 
ᐃᖅᑲᓇᐃᔭᕐᓂᐊᕐᖓᑕ. 

ᐊᒻᒪᓗᑦᑕᐅᖅ ᐋᓐᓂᐊᓯᐅᖅᑎᓂᑦ 
ᐱᓕᕆᖃᑎᖃᓕᕋᐃᒐᑦᑕ ᐃᓛᒃ ᓘᒃᑖᓂᑦ 
ᖃᐅᔨᒃᑲᖅᑕᐅᖃᑦᑕᓲᖑᒐᑦᑕ. ᐃᒫᒃ ᓱᕋᒃᓯᒪᓐᖏᑉᐸᑦ 
ᐅᖃᐅᔾᔭᐅᓐᖏᒃᑯᒪ ᐋᖅᑭᒋᐊᕆᔾᔮᓐᖏᓐᓇᒪ.  
ᐅᖃᐅᔾᔭᐅᖃᑦᑕᕐᓗᓂ ᐱᐅᔪᖅ ᑕᐃᒫᒃ. ᑕᒪᒃᑯᐊ 
ᐃᓱᒪᓕᕆᔩᑦ ᓄᓇᓕᓐᓂᓗᑦᑕᐅᖅ 
ᐃᓕᓴᑎᑕᐅᓯᖃᑦᑕᖅᑐᐃᑦ ᖃᐅᔨᒪᑦᑎᐊᖅᑐᐃᑦ 
ᐃᓱᒪᒃᑯᑦ ᐊᒃᓱᕈᖅᑐᖃᕐᒪᖔᑦ ᖃᐅᔨᔪᓐᓇᖅᑐᑦ.  
 
ᑖᓐᓇ ᒪᓕᒐᓕᐅᖅᑎ ᐆᒪᑉ ᓯᓚᑖᓃᑦᑎᓪᓗᑕ 
ᐅᕙᓐᓂᒃ ᐅᖃᖃᑎᖃᕈᒪᑉᐸᑦ ᐃᓄᒻᒥᒃ 
ᐅᖃᐅᓯᖃᕐᓗᓂ ᑐᓐᖓᓱᑦᑎᑎᐊᖅᑕᕋ. ᖁᔭᓐᓇᒦᒃ.  
 
ᐅᖃᖅᑎ: ᕼᐃᕗᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᑕᐅᑐᓐᖏ. 
 
ᑕᐅᑐᓐᖏ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, 
ᑖᓐᓇ ᑭᐅᑯᑖᑦᑕᕕᔾᔪᐊᕌᓗᒋᒐᕕᓐᖓ ᑕᐃᒫᓪᓗ 
ᐊᐱᕆᖅᑲᐅᓐᖏᑦᑎᐊᕆᒃᑭᑦ. ᐊᐱᖅᑯᑎᒐ ᑖᓐᓇ 
ᑐᑭᓯᓇᑐᐃᓐᓇᖅᑑᔮᖅᑲᐅᖕᒪᑦ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐃᖅᑲᓇᐃᔭᖅᑎᖓᑦ 
ᖁᔭᒋᔭᕋᓗᐊᕋ ᐱᓕᕆᖃᑦᑕᖅᓯᒪᒻᒪᑦ.  
 
ᒫᓐᓇᓕ ᐃᓱᒫᓗᒃᑲᒪ ᐃᓅᓱᑦᑐᐃᑦ ᐊᕐᓇᐃᑦ 
ᐊᖑᑏᓪᓗ ᐃᓱᒪᕐᓗᓐᓂᕋᖅᑕᐅᓗᑎᑦ 
ᖃᐅᔨᔭᐅᓂᕋᖅᑕᐅᖃᑦᑕᕐᖓᑕ ᖃᐅᔨᒪᓪᓚᕆᑦᑐᒧᑦ 
ᖃᐅᔨᓴᖅᑕᐅᒐᑎᑦ, ᑕᐃᒪᐃᑦᑐᓕᕆᔨᒧᑦ 
ᖃᐅᔨᓴᖅᑕᐅᒐᑎᑦ ᐃᓱᒪᓕᕆᔨᒧᑦ. ᑕᒪᒃᑯᓂᖓᓕ 
ᐱᓕᕆᔨᕈᓘᔮᓗᓐᓂᒃ ᐃᓕᓐᓂᐊᖅᓯᒪᔪᓂᒃ 
ᐊᐱᖅᑯᑎᖃᕋᑖᓐᖏᓐᓇᒪ. ᒫᓐᓇᓕ ᑕᐃᒪᓕ 
ᐊᑲᐅᒃᓴᓐᖏᓪᓚᕆᓕᕆᕗᖓ ᑕᒪᒃᑯᐊ 
ᓘᒃᑖᑐᐃᓐᓇᐃᑦ ᐄᔭᒐᖅᑖᕈᓐᓇᖅᓯᑎᑦᑎᖃᑦᑕᕐᖓᑕ 
ᑐᓂᒋᐊᖃᓐᖏᑕᒥᓂᒃ ᑕᐃᒪᐃᑦᑐᒥᓂᐅᓪᓗᓂ ᐅᕙᓂ 
ᐅᖃᐅᓯᓐᓂ. 
 
ᒥᓂᔅᑕ ᓇᓗᓇᐃᖅᓯᓪᓚᕆᑦᑎᐊᕈᓐᓇᖅᑳ ᖃᑦᑎᑦ 
ᓘᒃᑖᑐᐃᓐᓇᐃᑦ ᓄᓇᕗᒻᒥ ᐃᖅᑲᓇᐃᔭᕐᒪᖔᑕ? 
ᐅᕝᕙᓘᓐᓃᑦ ᐃᓛᒃᑯᑦ ᓄᓇᕗᑉ 
ᐊᕕᑦᑐᖅᓯᒪᓂᖏᓐᓂᒃ ᖃᐅᔨᒪᔨᑕᖃᐅᖅᑳ ᓘᒃᑖᑎᑐᑦ 

ᐃᓱᒪᓕᕆᒍᓐᓇᖅᑐᒥᒃ ᐃᓕᓐᓂᐊᖅᑎᑕᐅᓯᒪᔪᒥᒃ? 
ᑕᐃᒃᑯᐊᖃᐃ ᖃᐅᔨᒋᐊᒃᑲᓐᓂᖃᑦᑕᕆᐊᖃᕋᓗᐊᖅᑳᑦ 
ᓇᓗᓇᐃᖅᑕᐅᓯᒪᓂᕋᖅᑕᐅᔪᓂᑦ ᑕᐃᒪᐃᓪᓚᕆᒃ 
ᖃᐅᔨᓴᖅᑎ ᖃᐅᔨᔨᐅᔭᕆᐊᖃᓐᖏᑦᑐᓄᑦ  
ᑕᐃᔭᐅᓯᒪᔪᓂᑦ ᐃᓱᒪᕐᓗᓐᓂᕋᖅᑕᐅᓪᓗᑎᒃ. 
ᖃᐅᔨᒪᔨᑕᖃᖅᑭᑖ ᓄᓇᕗᑉ ᐊᕕᑦᑐᖅᓯᒪᓂᖏᓐᓂᒃ 
ᐃᓘᓐᓇᖏᓐᓂᒃ ᐃᓱᒪᓕᕆᔨᓂᒃ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᐋᓐᓂᐊᖅᑐᓕᕆᓂᕐᒧᑦ, ᒥᓂᔅᑕ 
ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑏ, ᑕᐃᒪᓐᓈᓗᓐᓂᒃ ᐃᓗᓕᖏᓐᓂᑦ 
ᒫᓐᓇ ᐱᓯᒪᓐᖏᓐᓇᒪ ᖃᓄᖅ ᓘᒃᑖᑦ 
ᐊᐅᓚᑦᑎᕙᒻᒪᖔᑕ ᓇᒥᓗ, ᓈᓴᐅᑎᓂᒃ 
ᐱᓯᒪᐅᕋᓗᐊᖅᑐᖓ ᓄᓇᕗᓕᒫᖅ ᐱᓪᓗᒍ. 29 
ᐃᖅᑲᓇᐃᔭᖅᑏᑦ ᐅᐸᑦᑕᐅᖃᑦᑕᖅᑐᓃᑦᑐᑦ 
ᑕᕝᕙᓐᖓᑦ 50-ᐅᓪᓗᑎᒃ ᐃᓱᒪᓕᕆᔩᑦ 
ᓘᒃᑖᑎᑐᐸᓗᒃ ᐱᓕᕆᒍᓐᓇᖅᑐᐃᑦ ᐊᒻᒪ 
ᐊᔾᔨᒌᓐᖏᑦᑐᓂᒃ ᖁᑦᑎᓕᕇᑦ ᐃᖅᑲᓇᐃᔭᖅᑎᖏᑦ 
ᑲᖏᖅᓯᓂᕐᒥᒃ ᒪᕐᕉᓐᓂᒃ ᐃᖅᑲᓇᐃᔭᖅᑎᑖᖅᓯᒪᔪᑦ 
ᐃᓱᒪᓕᕆᔩᓐᓂᒃ. ᐊᒻᒪᑦᑕᐅᖅ ᐃᒡᓗᓕᒑᕐᔪᖕᒥ 
ᐱᑕᖃᓐᖏᑦᑑᒐᓗᐊᖅ. ᑖᒃᑯᐊᓕ ᑲᖏᖅᓯᓂᕐᒥᐅᓄᑦ 
ᑲᒪᒋᔭᐅᒋᐊᖃᖃᑦᑕᖅᑐᑦ ᐋᓐᓂᐊᕕᖓᓄᑦ.  
 
ᑕᒪᒃᑯᐊᓕ ᓘᒃᑖᓪᓚᕇᑦ ᖃᓄᐃᑦᑐᒡᒍᑕᐅᒻᒪᖔᑕ 
ᖃᐅᔨᒋᐊᓚᐅᕐᓗᒍ ᑭᓯᐊᓂ ᐅᑎᕐᕕᒋᔪᓐᓇᖅᑕᕋ. 
ᐱᓯᒪᓐᖏᓐᓇᒃᑭᑦ ᑖᒃᑯᐊ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑭᖑᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᖕᓄᑦ, ᒪᓕᒐᓕᐅᖅᑎ ᑕᐅᑐᓐᖏ. 
 
ᑕᐅᑐᓐᖏ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) 
ᐄ, ᖃᐅᔨᒪᔪᖓ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 
ᒥᓂᔅᑕᖓ ᐊᔅᓱᕈᖅᑐᕕᔾᔪᐊᕌᓘᖃᑦᑕᕐᖓᑦ 
ᐃᖅᑲᓇᐃᔭᖅᑐᓂ ᑭᓯᐊᓂ ᐃᓕᓴᖅᓯᔪᖓ ᐅᕙᓂ 
ᓘᒃᑖᑕᖃᓐᖏᓐᓇᑦᑕ ᖃᐅᔨᒪᔨᑎᑕᖃᓐᖏᓐᓇᑦᑕ. 
ᑕᒫᓂᓗ ᐃᓱᒪᓕᕆᓂᕐᒥᒃ ᖃᐅᔨᒪᓐᖏᑎᐊᖅᑐᒍᑦ. 
ᑭᓯᐊᓂ ᐃᓱᒫᓗᓪᓚᕆᒃᑲᒪ ᓴᖑᕙᓪᓕᐊᓂᕐᔫᔮᕐᖓᑦ 
ᒪᒃᑯᒃᑐᖁᑎᕗᑦ ᐊᖑᑏᑦ ᐊᕐᓇᐃᓪᓗ 
ᐃᓱᒪᕐᓗᓐᓂᕋᖅᑕᐅᖃᑦᑕᕐᖓᑕ ᓘᒃᑖᑐᐃᓐᓇᕐᓄᑦ. 



ᕿᑎᖅᑰ, ᒪᐃ 30, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓄᓇᓕᓐᓂ ᑕᑯᖃᑦᑕᖅᑕᕗᑦ ᐱᓱᕋᔭᒃᑐᑦ. ᑕᐃᒫᒎᖅ 
ᐃᓱᒪᕐᓗᒃᑐᐃᑦ ᐱᑕᖃᓐᖏᑦᑐᐊᓗᓐᓂᒃ 
ᑐᓵᖃᑦᑕᕐᓂᕋᖅᑕᐅᔪᐃᑦ. 
 
ᒥᓂᔅᑕ ᐅᖃᐅᔾᔨᒋᐊᕈᓐᓇᖅᑳ ᖃᐅᔨᒪᔨᑕᖁᑎᒥᓂᒃ 
ᕿᒥᕐᕈᒋᐊᖅᑕᐅᒃᑲᓐᓂᖁᓗᒋᑦ ᑕᐃᒃᑯᐊ 
ᑕᐃᔭᐅᓂᖃᓕᖅᓯᒪᔪᐃᑦ ᐊᒻᒪ ᖁᕕᐊᓱᓕᑲᓪᓚᓲᑦ 
ᑲᑕᑲᓪᓚᓲᑦ, ᑕᒫᓐᖓᑐᐃᓐᓇᖅ ᑐᓵᖃᑦᑕᓲᑦ 
ᐱᑕᖃᓐᖏᑦᑐᐊᓗᒻᒥ 
ᐊᐅᓪᓚᖅᑎᑕᐅᓚᐅᓐᖏᓐᓂᖏᓐᓂ ᐃᓱᒪᓕᕆᕕᒻᒧᑦ. 
ᑕᐃᒃᑯᐊᓕ ᐊᓈᓇᒃᑯᖏᑦ ᖃᐅᔨᓚᐅᖅᓯᒪᒻᒪᑕ 
ᓘᒃᑖᑐᐃᓐᓇᖅ ᑕᐃᒪᐃᑦᑐᓂᒃ 
ᐄᔭᒑᖅᑖᑎᑦᑎᒋᐊᖃᕐᓂᔪᓐᖏᒃᑲᓗᐊᕐᖓᑦ 
ᐃᓅᓱᑦᑐᒧᑦ ᐃᓱᒪᓕᕆᕕᒻᒨᖅᑕᐅᔪᒥᓂᖅ. 
ᐃᓱᒪᓕᕆᕕᒻᒨᖅᑕᐅᖃᑦᑕᕐᓗᑎᑦ 
ᖃᐅᔨᔭᐅᑦᑎᐊᓪᓚᕆᒐᓱᖃᑦᑕᕐᓗᑎᑦ 
ᐃᓱᒪᓕᕆᔨᓪᓚᕆᓐᓄᑦ, ᐊᖏᖅᑕᐅᓯᒪᔪᓄᑦ 
ᖃᐅᔨᒪᔭᐅᔪᓄᑦ ᐃᓱᒪᓕᕆᔨᐅᔪᓄᑦ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᐋᓐᓂᐊᖅᑐᓕᕆᓂᕐᒧᑦ, ᒥᓂᔅᑕ 
ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐄ, ᑕᐃᒃᑯᐊ ᑐᑭᓯᒃᑲᓐᓂᕈᑎᔅᓴᐃᑦ 
ᐱᓂᐊᖅᑲᒃᑲ ᑕᕝᕙᓐᖓᑦ ᒪᓕᒐᓕᐅᖅᑎᒥᒃ ᐊᒻᒪ 
ᑲᒪᒋᓂᐊᖅᑲᕗᑦ ᑕᒪᓐᓇ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᐅᖅᑯᕐᒥᐅᓄᑦ ᒪᓕᒐᓕᐅᖅᑎ ᕿᔪᒃᑖᖅ. 
 
ᐊᐱᖅᑯᑦ 477 - 5(2): ᐋᓐᓂᐊᕕᓕᐊᕈᔾᔭᐅᓯᒪᔪᑦ 

ᐃᒥᐊᓗᒡᒋᖃᑦᑕᕐᓂᖏᑦ ᓄᓇᓕᒻᒥᓄᑦ 
(ᕿᔪᒃᑖᖅ) 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᐊᐱᖅᑯᓯᕆᓂᐊᖅᑕᒃᑲᐅᑯᐊ ᑐᕌᖅᑎᒍᒪᓪᓗᒋᑦ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒥᓂᔅᑕᖓᓐᓄᑦ. 
 
ᐅᖃᖅᑎᑦᑎᔩ, ᑕᐃᒪ ᒪᓕᒐᓕᐅᖅᑎᑐᐃᓐᓇᐃᑦ 
ᐅᖃᕐᕕᖓᓂ ᓇᓗᓇᐃᖅᓯᖅᑲᐅᒐᒪ ᑕᒪᒃᑯᐊ 
ᓄᓇᓖᑦ ᑭᒡᒐᑐᖅᑕᕗᑦ, ᐅᕙᖓᓖᓚᒃ ᑭᒡᒐᑐᖅᑕᒃᑲ, 
ᐃᓱᒫᓘᑎᖃᖅᓯᒪᓪᓚᕆᓕᕐᖓᑕ ᑕᒪᒃᑯᓂᖓ 
ᐋᓐᓂᐊᕕᓕᐊᖅᐸᑦᑐᑦ ᐃᒥᐊᓗᓐᓂᒃ 
ᓇᒃᓴᓗᐊᖃᑦᑕᕐᓂᕆᓕᖅᑕᖏᓐᓂᑦ 

ᓄᓇᓕᖕᓄᑦ.  
 
ᐅᖃᖅᑎᑦᑎᔩ, ᖃᐅᔨᒪᒐᓗᐊᖅᑐᖓ ᑕᒪᓐᓇ 
ᐱᔭᕆᐊᑐᔪᖅ ᐊᒻᒪᓗ ᐃᓚᖓᒍᑦ ᐊᔪᕐᓇᖅᑐᖅ 
ᓄᖅᑲᑎᑦᑎᒋᐊᒃᓴᖅ ᐃᓄᖕᓂᒃ ᑕᒪᒃᑯᓂᖓ 
ᐊᐅᓚᑦᑎᒻᒪᕆᖏᐊᒃᓴᖅ ᐊᔪᕐᓇᓪᓚᕆᑦᑑᒐᓗᐊᖅ  
ᖃᐅᔨᒪᔭᕋᓗᐊᕋ ᑕᒪᓐᓇ ᑭᓯᐊᓂ 
ᐱᓕᕆᒃᑲᓐᓂᕆᐊᖃᖅᑰᕋᑦᑕ ᐊᑦᑕᓇᖅᑕᐃᓕᒪᓂᖅ 
ᐱᔾᔪᑎᒋᓪᓗᒍ. 
 
ᐅᖃᖅᑎᑦᑎᔩ, ᒥᓂᔅᑕ ᓇᓗᓇᐃᖅᓯᔪᓐᓇᖅᐳᖃᐃ 
ᑕᒪᒃᑯᐊ ᐋᓐᓂᐊᕕᓕᐊᖅᐸᑦᑐᑦ ᒪᓕᑦᑎᒋᔭᖏᓪᓗ 
ᑕᒪᐅᖓ ᐋᑐᕚᒧᓪᓕ ᖃᐅᔨᒪᒐᓗᐊᖅᑐᖓ 
ᒪᓕᒋᐊᖃᖅᑕᖏᓐᓂᒃ ᑐᓂᔭᐅᖃᑦᑕᖅᑰᕐᒪᑕ 
ᖃᓄᐃᓕᐅᖅ ᖃᓄᖅ ᐊᑐᕆᐊᖃᓐᖏᑕᖏᓐᓂᓪᓗ 
ᒪᓕᒐᕆᔭᕆᐊᖃᖅᑕᖏᑦ ᐋᓐᓂᐊᕕᓕᐊᖅᐸᑦᑐᑦ 
ᒪᓕᑦᑕᐅᔭᕆᐊᖃᖅᑐᓂᑦ ᑐᓂᔭᐅᖃᑦᑕᖅᑰᕋᓗᐊᕐᖓᑕ 
ᐋᑐᕚᒧᑦ ᐃᓛᒃ ᓄᓇᕗᑦ ᓯᓚᑖᓄᑦ 
ᐋᓐᓂᐊᕕᓕᐊᖅᑐᑦ. 
 
ᑕᒪᐅᖓ ᐃᖃᓗᖕᓄᑦ ᐋᓐᓂᐊᕕᓕᐊᖅᑐᑦᑕᐅᖅ 
ᐊᒥᓲᕙᒻᒥᒻᒪᑕ ᓄᓇᓕᓐᓃᓐᖔᖅᑐᑦ. 
ᑕᒪᒃᑯᐊᑦᑕᐅᖃᐃ ᑐᓂᔭᐅᖃᑦᑕᕆᕙᑦ ᒪᑯᓂᖓ 
ᐊᑐᕆᐊᖃᓐᖏᑕᖏᓐᓂᒃ ᐱᔭᕆᐊᖃᓐᖏᑕᖏᓐᓂᑦ 
ᐊᑐᖅᑕᐅᔭᕆᐊᖃᓐᖏᑦᑐᓂᑦ 
ᒪᓕᑦᑕᐅᔭᕆᐊᖃᖅᑐᓂᑦ ᐋᓐᓂᐊᕕᓕᐊᖅᓯᒪᔪᓄᑦ 
ᑐᓂᖃᓯᐅᔾᔭᐅᖃᑦᑕᖁᖅᑲᐃ? ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᒥᓂᔅᑕ ᐋᓐᓂᐊᖅᑐᓕᕆᓂᕐᒧᑦ, ᒥᓂᔅᑕ 
ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑏ, ᐄ. ᐱᓪᓚᕆᐊᓗᓐᓂᒃ 
ᒪᓕᒐᖁᑎᖃᕋᓱᑦᑐᒍᑦ ᑕᕝᕙ ᐅᑯᐊ 
ᐅᖃᓕᒫᕐᓂᐊᖅᑲᒃᑲ ᐊᐅᓪᓚᖃᑎᒌᑦᑎᖃᖅᑎᓪᓗᒋᑦ 
ᐊᖏᖃᑎᒌᒍᖕᒥᑦ ᐊᑎᓕᐅᕆᐊᓖᑦ. 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 
ᐊᖏᓚᐅᖅᓯᒪᔾᔮᓐᖏᑦᑐᑦ ᐋᓐᖓᔮᖅ ᐃᒥᐊᓗᒻᒥᒃ 
ᐋᓐᖓᔮᕐᓇᖅᑐᒥᓪᓗ ᐊᑐᖅᑐᓂᑦ ᑲᒪᔪᖃᖅᑎᓪᓗᒍ. 
ᖃᖓᑐᐃᓐᓇᖅ ᐊᐅᓪᓚᖅᓯᒪᔪᖅ ᐊᑎᓕᐅᕆᐊᓖᑦ 
ᑖᔅᓱᒥᖓ ᐊᖏᖃᑎᒌᒍᑎᒥᒃ. ᐱᓕᕆᐊᕆᒋᐊᓕᒥᓂᑦ 
ᐱᓐᓂᓐᖏᑉᐸᑕ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 
ᐸᓯᔭᔅᓴᐅᑎᔾᔮᓐᖏᑦᑕᒃᑲ ᐊᒻᒪ 
ᐊᑭᓖᑎᑕᐅᑐᐃᓐᓇᕆᐊᖃᖅᑐᖓ 
ᖃᖓᑦᑕᐅᑎᒥᓂᕐᓂᒃ ᒪᓕᑦᑎᐊᓐᖏᒃᑯᒃᑭᑦ. 

ᐋᓐᓂᐊᕕᓕᐊᖅᑐᐃᑦ ᐊᒻᒪ ᒪᓕᑦᑎᖏᑦ 
ᐊᑎᓕᐅᖅᑐᐃᓐᓇᐅᔭᕆᐊᖃᖅᐸᑦᑐᐃᑦ 
ᐊᐅᓪᓚᓚᐅᖅᑎᓐᓇᒋᑦ. 
 
ᑭᖑᓪᓕᖅᐹᖓᓂᓗ ᓱᒋᐊᖅᑕᐅᔪᓐᓇᕐᒥᔪᑦ ᑕᐃᒃᑯᐊ 
ᒪᓕᖃᑦᑕᓐᖏᑐᐃᑦ ᒪᓕᖃᑦᑕᖅᓯᒪᓐᖏᑦᑐᐃᑦ 
ᒪᓕᑦᑎᐅᑎᑕᐅᒋᐊᖃᕈᓐᓃᕈᓐᓇᖅᑐᐃᑦ ᑭᖑᓂᐊᒍᑦ. 
ᐊᒻᒪ ᑖᓐᓇᑑᓐᖏᑦᑐᖅ. ᑕᐃᒃᑯᐊ ᐃᒥᐊᓗᖕᒥᒃ 
ᓇᒃᓴᖃᑦᑕᖅᑐᐃᑦ ᐃᒥᐊᓗᖃᕆᐊᖃᓐᖏᑦᑐᓄᑦ 
ᒪᓕᒐᕐᓂᒃ ᓱᕋᐃᖃᑦᑕᖅᑐᑦ. 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 
ᐊᐅᓪᓚᖅᑎᑕᐅᓯᒪᒍᕕᑦ ᑭᓱᑐᐃᓐᓇᕐᒥᒃ 
ᐱᔾᔪᑎᖃᕐᓗᑎᑦ ᐊᐅᓪᓚᖅᓯᒪᑎᑕᐅᒍᕕᑦ 
ᓇᓗᓇᐃᖅᓯᒪᑦᑎᐊᖃᑦᑕᖅᑐᐃᑦ ᓄᓇᓯ 
ᐃᒥᐊᓗᖃᕆᐊᖃᖅᑲᑦ 
ᐃᒥᐊᓗᖃᕆᐊᖃᓐᖏᑎᑕᐅᑉᐸᑦ ᐊᐳᖅ ᐅᕝᕙᓘᓐᓃᑦ 
ᐃᓱᓕᑦᑕᕐᕕᖃᖅᑎᑕᐅᑉᐸᑕ ᒪᓕᑦᑕᐅᔭᕆᐊᓖᑦ. 
ᓱᕋᐃᔪᖃᕋᐃᑉᐸᑦ ᖃᐅᔨᒃᑲᖅᑕᐅᖃᑦᑕᕐᓚᖓ 
ᖃᐅᔨᓴᖅᑕᐅᑎᖃᑦᑕᕐᓂᐊᕋᑦᑎᒍᑦ 
ᒪᓕᑦᑎᐅᒋᐊᖃᕈᓐᓃᖅᑎᑕᐅᖃᑦᑕᓛᕐᖓᑕ  
ᓯᕗᓂᑦᑎᓐᓂ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᓯᕗᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᕿᔪᒃᑖᖅ. 
 
ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ 
ᒥᓂᔅᑕ ᑖᔅᓱᒥᖓ ᐊᐱᖅᑯᓯᕆᔭᓐᓂᒃ ᑭᐅᖕᒪᑦ. 
ᐅᖃᖅᑎᑦᑎᔩ, ᑕᒪᓐᓇᐃᓛᒃ ᐃᓱᒫᓘᑎᒋᔭᐅᓪᓚᕆᒻᒪᑦ 
ᐃᓚᖏᓐᓄᑦ ᓄᓇᓕᖕᓄᑦ. ᐊᒻᒪᓗ ᑕᐃᒪ ᑕᒫᓂ 
ᐃᖃᓗᓐᓂ ᕕᐊᑖᕐᕕᑦᑕᖃᖅᑐᒧᑦ 
ᕙᐃᓐᑖᕐᕕᑦᑕᖃᖅᑐᓂᓗ ᐱᒻᒪᑦ, ᑕᒪᒃᑯᐊ 
ᓂᐅᕕᕐᕕᐅᔪᓐᓇᖅᑐᑎᑦ ᑭᒃᑯᓕᒫᓄᑦ. ᐃᓚᖏᓪᓗ 
ᑕᒪᒃᑯᐊ ᒪᓕᒐᖃᑦᑕᖅ ᐃᓛᒃ ᑕᐃᓐᓇ ᑭᒃᑯᓕᒫᓄᑦ 
ᓂᐅᕕᕐᕕᐅᔪᓐᓇᖅᑰᕐᒪᑦ ᕕᐊᑖᕐᕕᒃ ᐊᒻᒪ 
ᕙᐃᓐᑖᕐᕕᒃ. ᑕᒪᒃᑯᐊ ᓄᓇᓖᑦ ᐃᓚᖏᑦ 
ᐃᒥᐊᓗᖃᕆᐊᖃᓐᖏᑦᑑᒐᓗᐊᑦ ᐊᓪᓛᑦ 
ᓂᐅᕕᖅᑎᑕᐅᔪᓐᓇᖅᑰᖃᑦᑕᕐᖓᑕ ᑕᐃᑲᓐᖓᑦ 
ᖃᖓᑐᐃᓐᓇᑦᑎᐊᒃᑯᑦ ᓂᐅᕕᕈᒪᑐᐊᕈᑎᒃ.  
 
ᑕᒪᓐᓇᖃᐃ ᖃᐅᔨᓴᖅᑕᐅᒋᐊᒃᑲᓐᓂᕈᓐᓇᖅᑯᖅ 
ᑕᒪᒃᑯᐊ ᐋᓐᓂᐊᕕᓕᐊᖅᓯᒪᔪᑦ 

ᑕᒪᒃᑯᓇᓐᖓᑦ ᑕᐃᒃᑯᐊ ᕙᐃᓐᑖᖅᑎᑦᑎᔩᑦ 
ᓂᐅᕕᖅᑎᑦᑎᔨᐅᖃᑦᑕᖅᑐᑦ ᑖᒃᑯᓂᖓ 
ᐊᖏᖃᑎᒌᒐᓱᐊᒃᑲᓐᓂᕈᓐᓇᖅᑯᖅᑲᐃ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓪᓗ ᑕᒪᒃᑯᐊ  
ᓄᓇᓕᓐᓂ ᐃᒥᐊᓗᖃᕆᐊᖃᓐᖏᑦᑐᑦ ᖃᓄᖅ 
ᓇᔅᓴᕆᐊᖃᕈᓐᓃᖅᑎᑕᐅᔪᓐᓇᖅᐸᓪᓕᐊᓐᖏᒃᑲᓗᐊᕐᒪ
ᖔᑕ ᓄᓇᒋᔭᖏᓐᓄᑦ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᒥᓂᔅᑕ ᐋᓐᓂᐊᖅᑐᓕᕆᓂᕐᒧᑦ, ᒥᓂᔅᑕ 
ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑖᓐᓇ ᐃᒥᐊᓗᒃᑖᕐᕕᒃ ᐱᔾᔪᑎᒋᓗᒍ. 
ᓄᓇᕗᒻᒥᐅᑕᐅᒍᕕᑦ ᓇᓂᑐᐃᓐᓇᖅ ᑖᒃᑯᐊ 
ᓴᖅᑭᔮᖅᑎᒍᓐᓇᖅᑕᑎᑦ ᐃᖃᓗᐃᑦ, 
ᓄᖅᑲᖓᑎᑦᓯᓂᖅ ᐊᔪᕐᒪᑦ. ᐃᖃᓗᐃᑦ 
ᓯᓚᑖᓃᓐᖔᖅᑐᐃᑦ ᐃᓱᒪᖅᓱᕐᒪᑕ 
ᓂᐅᕕᕈᓐᓇᖅᑐᐃᑦ. 
 
ᑖᒃᑯᐊ ᐋᓐᓂᐊᕐᕕᓕᐊᖅᑐᐃᑦ ᑕᐃᒪᓐᓇᐃᑦᑐᓂᑦ 
ᐊᑐᕆᐊᖃᓐᖏᒻᒪᑕ ᐋᓐᓂᐊᕐᕕᓕᐊᖅᓯᒪᑎᓪᓗᒋᑦ 
ᐋᓐᓂᐊᕐᕕᓕᐊᖅᑐᒥᓘᓐᓃᑦ ᐱᖃᑎᖃᖅᑎᓪᓗᒋᑦ 
ᐊᑎᓕᐅᕆᐊᖃᖃᑦᑕᕐᒪᑕ ᐊᐅᑉᓚᓐᖏᓐᓂᖏᓐᓂᒃ 
ᑭᓯᐊᓂ ᓄᓇᓖᑦ ᒪᑐᓯᒪᑎᓪᓗᒋᑦ ᑭᓇᑐᐃᓐᓇᖅ 
ᓄᓇᓕᐅᑉ ᐃᓗᐊᓄᑦ ᐃᒥᐊᓗᒡᒋᕈᓐᓇᓐᖏᒻᒪᑦ. 
ᑕᒪᒃᑯᐊ ᐅᐱᒋᔭᐅᔭᕆᐊᖃᖅᖢᑎᒃ. ᑖᓐᓇ 
ᐅᖃᐅᓯᕆᔭᕗᑦ ᐅᖃᐅᓯᕆᖃᑦᑕᖅᓯᒪᔭᕗᑦ.  
 
ᑕᒪᓐᓇ ᐱᕙᓪᓕᐊᔪᓕᕆᓂᕐᓘᓐᓃᑦ ᑕᐅᑐᖦᖢᒍ 
ᐊᐅᑉᓛᖅᑎᑦᓯᓂᖅ ᐊᐅᑉᓛᕈᑎᖃᕐᓂᖅ ᖃᑉᓗᓈᓄᑦ 
ᐊᐅᑉᓛᕌᖓᑉᑕ ᖃᐅᔨᓴᕐᓂᖃᕐᒪᑦ. 
ᖃᐅᔨᓴᖅᑕᐅᖃᑦᑕᕐᒪᑦ ᐊᒻᒪ ᖃᐅᔨᓴᖅᑕᐅᓂᕐᒥᒃ 
ᒥᑦᑕᕐᕕᖕᒥ ᐊᑭᑐᖕᒪᑦ. ᑭᓯᐊᓂ ᑕᐃᒪᓐᓇ 
ᐱᐅᓛᖑᔪᖅ ᑕᒪᒃᑯᐊ ᖃᐅᔨᒪᔪᐃᑦ 
ᓇᒃᓴᕆᐊᖃᓐᖏᑦᑐᑦ ᓇᒃᓴᕌᖓᑕ ᓄᓇᓕᖕᓄᑦ 
ᑖᒃᑯᐊ ᐳᑭᖅᑕᓕᓄᑦ ᓇᓗᓇᐃᕐᕕᐅᔭᕆᐊᓕᐅᒐᓗᐃᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ, ᒪᓕᒐᓕᐅᖅᑎ 
ᓇᑦᓯᓕᖕᒧᑦ, 

ᒪᓕᒐᓕᐅᖅᑎ ᕿᓐᖑᖅ. 
 
ᐊᐱᖅᑯᑦ 478 - 5(2): ᐸᓖᓯᓕᕆᔾᔪᑎᑦ 

(ᕿᓐᖑᖅ) 
ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. (ᑐᓵᔨᑎᒍᑦ) 
ᐊᐱᖅᑯᑎᒃᑲ ᐅᑉᓗᒥ ᒥᓂᔅᑕᐅᔪᒧᑦ 
ᐃᓇᖏᖅᓯᓯᒪᔪᒧᑦ ᒫᓐᓇ ᐃᖅᑲᖅᑐᐃᔨᐅᔪᓕᕆᔨᒃᑯᑦ 
ᒪᓕᒐᓕᕆᔨᒃᑯᑦ.  
 
ᐅᑉᓗᒥ ᐅᖃᓪᓚᒃᑲᒪ ᐅᖃᖅᑲᐅᒐᒪ ᑕᒪᒃᑯᐊ 
ᑎᑭᑉᐸᓪᓕᐊᔪᐃᑦ ᓄᑖᑦ ᐳᑭᖅᑕᓖᑦ ᑎᑭᒃᑳᖓᑕ 
ᐃᓕᓐᓂᐊᖅᑎᑕᐅᑦᓯᐊᖃᑦᑕᕐᓗᑎᒃ ᐃᓄᐃᑦ ᐊᒻᒪ 
ᓄᓇᓖᑦ ᒥᒃᓵᓄᑦ. ᒥᓂᔅᑕ ᓇᓗᓇᐃᖅᓯᔪᓐᓇᖅᐹ 
ᖃᓄᖅ ᑕᒪᒃᑯᐊ ᐃᖅᑲᖅᑐᐃᔪᓕᕆᔨᒃᑯᑦ 
ᐳᑭᖅᑕᓕᒃᑯᓐᓂᒃ ᐱᓕᕆᖃᑎᖃᕐᒪᖔᑕ ᑕᒪᑐᒪᑉ 
ᒥᒃᓵᓄᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑲᒪᒋᔭᖃᓚᐅᓚᒃᓯᒪᔪᖅ ᒫᓐᓇ 
ᒪᓕᒐᓕᕆᓂᕐᒧᑦ ᒥᓂᔅᑕ ᐊᕿᐊᕈᖅ. 
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᐊᒻᒪᓗ ᖁᔭᓐᓇᒦᒃ, ᐊᐱᖅᓱᕐᒪᑦ 
ᑖᔅᓱᒪᑉ ᒥᒃᓵᓄᑦ. (ᑐᓵᔨᑎᒍᑦ) ᐊᒃᑑᕝᕙ 2018-ᒥ 
ᐱᒋᐊᕈᑎᖃᖅᖢᑕ ᑖᒃᑯᐊ ᐃᖅᑲᖅᑐᐃᔪᓕᕆᔨᒃᑯᑦ 
ᐃᓄᖕᓂᒃ ᐅᖃᓪᓚᖃᑎᖃᖃᑦᑕᖅᑐᐃᑦ ᖃᓄᖅ 
ᐱᒻᒪᕆᐅᔪᒥᒃ ᑖᒃᑯᐊ ᑲᒪᒋᔭᐅᓂᖏᑦ 
ᐃᓕᓐᓂᐊᖅᑎᑕᐅᓂᖏᓪᓗ ᐊᔾᔨᒌᓐᖏᑦᑐᓂᒃ. 
ᐊᓯᐊᒍᑦᑕᐅᖅ ᐃᓕᓐᓂᐊᖅᑎᑦᓯᔾᔪᑎᖃᖅᑐᖅ 
ᑕᒪᐅᓐᖓᓐᖏᓐᓂᖏᓐᓂᒃ ᐅᑭᐅᖅᑕᖅᑐᒧᑦ 
ᓄᑖᖑᔭᕌᖓᑕ ᑕᒪᐅᖓ ᐊᕕᑦᑐᖅᓯᒪᓂᖓ V-
ᒧᐊᕌᖓᑦ ᐃᓕᓐᓂᐊᖅᑎᑕᐅᖃᑦᑕᖅᑐᐃᑦ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᕼᐃᕗᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᖕᓄᑦ, ᒪᓕᒐᓕᐅᖅᑎ ᕿᓐᖑᖅ. 
 
ᕿᓐᖑᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. 
ᐅᖃᖅᑲᐅᒐᒪ ᐅᑉᓗᒥ, ᐅᖃᖅᑲᐅᖕᒥᒐᒪ ᑕᒪᒃᑯᐊ 
ᒪᒃᑯᒃᑐᐃᑦ ᓄᓇᕗᒻᒥ ᐃᖅᑲᓇᐃᔮᒃᓴᓂᒃ 
ᐱᒋᐊᖁᓗᒋᑦ ᐳᑭᖅᑕᓕᐅᓂᕐᒥᒃ. ᒥᓂᔅᑕ 
ᐅᓂᒃᑳᕈᓐᓇᖅᐸ ᑖᒃᑯᐊ ᐃᖅᑲᖅᑐᐃᔪᓕᕆᔨᒃᑯᑦ 
ᐳᑭᖅᑕᓕᒃᑯᑦ ᐱᓕᕆᖃᑎᖃᕐᒪᖔᑕ 

ᑕᒪᑐᒪᑉ ᒥᒃᓵᓄᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᐊᕿᐊᕈᖅ. 
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᑦᑕᐅᖅ 
ᐊᐱᕆᒃᑲᓐᓂᕋᕕᑦ. ᐄ, ᑖᒃᑯᐊ ᐳᑭᖅᑕᓕᒃᑯᑦ 
ᐊᕕᑦᑐᖅᓯᒪᓂᖓᓂᒃ V ᑕᒫᓂ ᐃᓄᖕᓂᒃ 
ᐃᖅᑲᓇᐃᔭᖅᑎᒃᓴᓂᒃ ᕿᓂᒃᑲᓐᓂᖅᑐᐃᑦ 
ᓄᓇᓕᖕᓂᑦ ᐱᔨᑦᓯᕋᕈᓐᓇᖅᑐᓂᒃ. ᐅᖃᖃᑎᒋᓯᒪᔭᕋ 
ᐊᖓᔪᖅᑳᖑᔪᖅ ᐳᑭᖅᑕᓕᖕᓂ ᓄᓇᕘᒥ ᑖᒃᑯᐊ 
ᐸᕐᓇᒍᑎᖃᖅᖢᑕ ᑖᒃᑯᐊ ᐱᓕᕆᐊᖓᑕ ᐃᓗᐊᓂ 
ᐱᒻᒪᕆᐅᑎᑕᕗᑦ ᑕᒪᓐᓇ ᐃᓄᖕᓂᒃ 
ᐃᖅᑲᓇᐃᔭᖅᑎᑦᓯᓂᖅ ᐳᑭᖅᑕᓕᒃᑯᓐᓂ ᐳᓖᓯᐅᔪᓂᑦ 
ᐊᒻᒪ ᑕᒪᓐᓇ ᓂᕆᐅᒋᔭᖃᑦᓯᐊᖅᑐᖓ ᐊᖓᔪᖅᑳᖓᑦ 
ᑖᓐᓇ ᐱᓕᕆᐊᖃᕈᒪᓪᓚᕆᖕᒪᑦ ᐃᓄᐃᑦ 
ᖁᕝᕙᖅᑎᖅᖢᓂᒋᑦ ᐃᖅᑲᓇᐃᔭᖅᑐᐃᑦ 
ᐳᑭᖅᑕᓕᒃᑯᓐᓂᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑭᖑᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᕿᓐᖑᖅ. 
 
ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᓯᔩ. ᖁᔭᓐᓇᒦᓪᓗ 
ᐃᓇᖐᕼᐃᒪᔪᖅ ᒥᓂᔅᑕᒥᒃ ᑭᐅᔪᓐᓇᕐᒪᑦ 
ᑕᐃᑉᕼᐅᒥᖓ ᑐᑭᕼᐃᓐᓇᖅᕼᐃᕚᓪᓕᖅᑯᖅ. 
 
(ᑐᓵᔨᑎᒍᑦ) ᐅᖃᖅᑏ, ᑕᒪᒃᑯᐊ ᓴᖅᑭᑕᐅᖃᑦᑕᖅᑐᐃᑦ 
ᑕᕐᕆᔭᐃᑦ ᐃᓛᒃ ᑏᕖᒃᑰᖃᑦᑕᖅᑎᓪᓗᒋᑦ ᑖᒃᑯᐊ 
ᒪᓕᒐᓕᐅᖅᑏᑦ ᑕᒪᒃᑯᐊ ᐃᓄᐃᑦ ᐳᑭᖅᑕᓕᒃᑯᓐᓂᑦ.  
ᖃᐅᔨᓴᕈᓐᓇᖅᑎᓪᓗᒋᑦ ᑖᒃᑯᐊ ᑲᑎᒪᔨᕋᓛᒃᑯᑦ 
ᐅᓂᒃᑳᖅᑕᖏᓐᓄᑦ ᒐᕙᒪᒃᑯᑦ 
ᓇᓗᓇᐃᖅᓯᓚᐅᖅᑐᐃᑦ ᐊᒻᒪ ᑕᐃᕙᕋ “ᓄᓇᕗᑦ 
ᒐᕙᒪᒃᑯᖏᑦ ᐱᓕᕆᓯᒪᔪᐃᑦ ᐊᔾᔨᒌᓐᖏᑦᑐᐃᑦ 
ᖃᐅᔨᓴᖅᑎᐅᔪᐃᑦ ᑲᓇᑕᒥ ᐊᒻᒪ ᑕᒪᒃᑯᐊ 
ᕿᒥᕐᕈᖃᑦᑕᖅᑐᐃ ᐳᑭᖅᑕᓕᒃᑯᑦ 
ᓈᒻᒪᒋᔭᐅᓐᖏᑦᑕᕌᖓᑕ ᖃᓄᖅ 
ᐱᐅᓯᕚᓪᓕᕈᓐᓇᕐᒪᖔᑦ ᑕᒪᒃᑯᐊ ᖃᐅᔨᓴᕐᕆᔭᖏᑦ 
ᖃᓄᑐᐃᓐᓇᖅ ᐱᓂᕐᓗᒃᑐᖃᕌᖓᑦ ᐳᑭᖅᑕᓕᒃᑯᓐᓂ 



ᕿᑎᖅᑰ, ᒪᐃ 30, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

 

3431 

ᓄᓇᕗᒻᒥ.”  
 
ᒥᓂᔅᑕ ᓇᓗᓇᐃᖅᓯᔪᓐᓇᖅᐸ ᐅᕙᑉᑎᒻᓄᑦ ᐅᑉᓗᒥ 
ᖃᓄᖅ ᑖᓐᓇ ᖃᓄᐃᓕᕐᒪᖔᑦ? 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᓯᔩ. 
 
ᐅᖃᖅᑎ: ᒥᓂᔅᑕ ᐊᕿᐊᕈᖅ. 
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ 
ᐊᐱᕆᒃᑲᓐᓂᕋᕕᑦ. ᑖᒃᑯᐊ ᑐᒡᓕᐅᓚᐅᐱᓪᓚᒃᑎᓪᓗᖓ 
ᑐᑭᓯᓇᓱᒃᑲᓐᓂᖅᖢᒍ ᑖᓐᓇ ᐳᑭᖅᑕᓕᒃᑯᓐᓂᓪᓗ 
ᑕᒪᒃᑯᐊ ᐱᒻᒪᕆᐅᑎᖦᖢᑎᒍᑦ. ᒥᓂᔅᑕᕗᑦ 
ᐱᓕᕆᑦᓯᐊᕐᒪᑦ ᑕᒪᓐᓇ ᐊᔪᕐᓇᖅᑑᑎᓪᓗᒍ 
ᐳᑭᖅᑕᓕᖕᓂᒃ ᑲᒪᒋᔭᖃᕐᓂᖅ.  
 
ᐊᔾᔨᒌᓐᖏᒻᒪᑕ ᖃᓕᕇᒃᑐᐃᑦ ᖃᓄᖅ 
ᖃᓄᐃᓕᐅᕐᓂᖃᕐᒪᖔᑦ ᐱᓂᕐᓗᒃᑕᐅᔪᓂᑦ 
ᐱᑦᓯᐊᖅᑕᐅᓐᖏᑦᑐᓪᓘᓐᓃᑦ ᐅᕝᕙᓘᓐᓃᑦ 
ᖃᐅᔨᓴᕆᐊᖃᓕᕌᖓᑕ ᐱᒻᒪᕆᐅᔪᓄᑦ. ᑖᒃᑯᐊ ᐊᒻᒪ 
ᑕᖅᑳᓐᖓᑦ ᐃᓄᖕᓂᑦ ᕿᒥᕐᕈᖃᑦᑕᖅᑎᓪᓗᒋᑦ 
ᐊᐅᓪᓛᕐᓂᕆᔭᖏᓐᓂᒃ ᑖᒃᑯᐊ 
ᐃᖅᑲᖅᑐᐃᔪᓕᕆᔨᒋᔭᕗᑦ ᖃᖓᑐᐃᓐᓇᖅ 
ᕿᐱᓗᒍᒪᒑᖓᑕ ᐊᖅᑯᑎᖃᐅᕐᒪᑦ ᐳᑭᖅᑕᓕᒃᑯᓐᓂ 
ᓈᒻᒪᒋᔭᖃᓐᖏᑦᑐᖃᕌᖓᑦ. ᑖᒃᑯᐊ ᐃᖕᒥᒎᖅᑐᐃᑦ 
ᑖᒃᑯᐊ ᕿᐱᓘᑕᐅᔪᐃᑦ ᑲᒪᒋᔭᐅᑦᓯᐊᕈᓐᓇᖁᓗᒋᑦ. 
ᓈᓴᐅᑎᖃᖅᑐᖅ 1-800-ᒥᒃ ᐊᒻᒪ ᑕᑕᑎᕆᐊᓖᑦ 
ᐃᑭᐊᖅᑯᑎᒃᑯᑦ ᐃᓂᖃᕐᒥᔪᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ, ᒪᓕᒐᓕᐅᖅᑎ 
ᖁᕐᓗᖅᑐᕐᒧᑦ ᒪᓕᒐᓕᐅᖅᑎ ᖃᒥᓐᖑᐊᖅ. 
 
ᐊᐱᖅᑯᑦ 479 - 5(2): ᐊᑦᓴᓗᐊᓕᓐᓂᒃ 

ᐃᒃᓯᕙᐅᑕᐃᑦ ᐊᑐᐃᓐᓇᐅᓂᖏᑦ 
ᓄᓇᕘᓕᒫᒥ (ᖃᒥᓐᖑᐊᖅ) 

 
ᖃᒥᓐᖑᐊᖅ: ᖁᐊᓇᖅ (ᑐᓵᔨᑎᒍᑦ) ᐅᖃᖅᑏ. 
ᐊᐱᕆᔪᒪᔪᖓ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ.  
 
ᖁᕐᓗᖅᑑᕐᒥᐅᑦ 

ᑕᒪᒃᑯᐊ ᑎᒥᒥᑎᒍᑦ ᐊᔪᕈᑎᖃᖅᑐᐃᑦ 
ᐊᒃᓴᓗᐊᖁᑎᒋᔭᒥᖕᓂᒃ ᓇᒧᑐᐃᓐᓇᖅ 
ᐊᔪᓕᕈᑎᖃᖃᑦᑕᕐᒪᑕ. ᒥᓂᔅᑕ ᓇᓗᓇᐃᖅᓯᔪᓐᓇᖅᐹ 
ᖃᓄᖅ ᑕᒪᒃᑯᐊ ᐋᓐᓂᐊᕐᕕᓕᐊᖅᑐᐃᑦ 
ᐃᒃᓯᕙᐅᑕᓕᖕᒧᑦ ᐊᐅᓪᓛᕆᐊᖃᕌᖓᑕ ᖃᓄᖅ 
ᐊᔾᔨᒌᓐᖏᑦᑐᓂᒃ ᖃᖓᑕᓲᒃᑰᕐᓂᐊᕌᖓᑕ ᑖᒃᑯᐊ 
ᖃᓄᖅ ᑲᒪᒋᔭᐅᖃᑦᑕᖅᐹᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᐋᓐᓂᐊᖅᑐᓕᕆᓂᕐᒧᑦ, ᒥᓂᔅᑕ 
ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑕᒪᒃᑯᐊ ᐊᐅᓪᓛᖅᑐᓕᕆᔨᐅᔪᑦ 
ᐋᓐᓂᐊᕐᕕᓕᐊᖅᑐᓂᒃ ᑕᒪᒃᑯᐊ ᐊᔾᔨᖐᑎᑦᑐᐃᑦ 
ᑕᒪᒃᑯᐊ ᑎᒥᒥᑦᑎᒍᑦ ᐊᔪᕈᑎᖃᕌᖓᑕ ᐊᖅᑯᑎᖓᓂᒃ 
ᑐᑭᓯᐅᒪᔭᐅᑦᓯᐊᕐᓗᑎᒃ ᐊᒻᒪ ᐊᒃᓴᓗᐊᑎᒍᑦ 
ᐱᔭᕆᐊᖃᕌᖓᑕ ᐊᑐᐃᓐᓇᐅᑎᓪᓗᒋᑦ. ᑕᒪᒃᑯᐊ 
ᖃᓄᑐᐃᓐᓇᖅ ᓈᒻᒪᒃᓴᓐᖏᑦᑐᖁᑎᖃᖅᐸᑦ ᑐᓴᕈᒪᔮ. 
ᖁᔭᓐᓇᒦᒃ. 
 
ᐅᖃᖅᑎ: ᓯᕗᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᖃᒥᓐᖑᐊᖅ. 
 
ᖃᒥᓐᖑᐊᖅ: ᖁᐊᓇᖅ (ᑐᓵᔨᑎᒍᑦ) ᐅᖃᖅᑏ. 
ᑕᒪᒃᑯᐊ ᖁᕐᓗᖅᑑᕐᒥᐅᑕᐃᑦ ᔭᓗᓇᐃᑉ-
ᒨᓐᖓᐅᖃᑦᑕᕐᒪᑕ ᐋᓐᓂᐊᕐᕕᓕᐊᖅᖢᑎᒃ. ᑕᒪᒃᑯᐊ 
ᔭᓗᓇᐃᕝᒥ ᖃᓄᑐᐃᓐᓇᖅ ᓈᒻᒪᓐᖏᓕᖃᑦᑕᕐᒪᑕ 
ᐊᒃᓴᓗᐊᖃᖅᑐᑎᒍᑦ ᐊᐅᓪᓛᖅᑐᐃᑦ ᑕᐃᒫᑦᑕᐅᖅ 
ᐃᖃᓗᓐᓂ ᐊᒻᒪ ᑲᖏᖅᖠᓂᕐᒥ ᐱᒻᒥᔪᐃᑦ.  
 
ᒥᓂᔅᑕ ᓇᓗᓇᐃᖅᓯᔭᓐᓇᖅᐹ ᖃᓄᖅ ᑕᒪᒃᑯᐊ 
ᐊᐅᓪᓛᕆᐊᖃᕌᖓᑕ ᑲᒪᒋᔭᐅᖃᑦᑕᕐᒪᖔᑕ 
ᐊᒃᓴᓗᐊᓕᖕᓂᒃ ᐊᔭᐅᕈᑎᓕᖕᓂᒃ ᐱᖃᕆᐊᕌᖓᑕ 
ᐋᓐᓂᐊᕐᕕᓕᐊᖅᑐᐃᑦ? ᖁᔭᓐᓇᒦᒃ, 

ᐅᖃᖅᑏ.  
 
ᐅᖃᖅᑎ: ᒥᓂᔅᑕ ᕼᐃᒃᔅ.  
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑖᒃᑯᐊ ᐊᕕᑦᑐᖅᓯᒪᔪᐃᑦ ᑐᑦᑕᕐᕕᐅᔪᐃᑦ 
ᐊᒃᓴᓗᐊᓕᖕᓄᑦ ᐊᑐᐃᓐᓇᐅᑎᐊᖅᑐᐃᑦ ᒥᑦᑕᕐᕕᖏᑦ. 
ᑖᒃᑯᐊ ᑭᓇᑐᐃᓐᓇᖅ ᐊᐅᓪᓛᕌᖓᑦ ᐊᒃᓴᓗᐊᓕᒃᑯᑦ 
ᐊᔭᐅᕈᑎᓕᒃᑯᓘᓐᓃᑦ ᐱᔭᕆᐊᖃᖅᑐᑦ ᑕᒪᒃᑯᐊ 
ᖃᐅᔨᒪᕙᒌᖅᖢᑎᒃ.  
 
ᑕᒪᒃᑯᐊᓗ ᑐᔪᕐᒥᕕᐅᔪᑦ ᐊᔾᔨᒌᓐᖏᑦᑐᐃᑦ ᑕᒪᒃᑯᐊ 
ᐃᑳᖃᕐᒪᑕ ᖃᕆᐊᖃᕐᒪᑕ ᓯᓕᓐᓂᖅᓴᐅᔪᓂᒃ 
ᐹᖃᖅᑐᓂᒃ ᐊᑐᖅᑕᐅᔪᓐᓇᖅᑐᓂᒃ ᐊᔭᐅᕈᑎᓕᓐᓄᑦ. 
ᐃᓛᓐᓂᑦ ᐊᒥᒐᖅᑐᓂᒃ ᐱᓕᖃᑦᑕᕋᑦᑕ 
ᐊᑕᐅᓯᐅᓐᖏᑉᐸᑦ ᐅᖓᑖᓄᓪᓘᓐᓃᑦ ᐊᒥᓲᒃᐸᑕ 
ᑖᒃᑯᐊ ᓇᓕᐊᒃ ᓯᕗᓪᓕᐅᑎᑕᐅᓂᐊᕐᒪᖔᑦ 
ᑕᐃᒪᓐᓇᐃᑦᑐᒧᑦ ᑐᕌᖓᔪᓂᒃ. ᑖᒃᑯᐊ ᐃᒻᒪᖃ ᑖᓐᓇ 
ᐃᑳᕆᔭᖓ ᐊᓯᐊᓄᑦ ᐱᒻᒪᕆᐅᓂᖅᓴᐅᔪᒧᑦ 
ᓇᔪᕈᓐᓇᕐᒪᒍ ᑕᐃᒪᐃᓐᓇᐃᓕᐅᓕᖃᑦᑕᖅᑐᐃᑦ 
ᑕᒪᒃᑯᐊ ᐱᒻᒪᕆᐅᓛᖑᔪᐃᑦ ᐃᑲᔪᕋᓱᖦᖢᑎᒍ. 
ᑕᒪᒃᑯᐊ ᐃᒻᒥᒍᑦᑕᐅᖅ ᐋᓐᓂᐊᕐᕕᓕᐊᖅᑐᐃᑦ 
ᐊᓯᒥᖕᓂᒃᑕᐅᖅ ᐅᔾᔨᕈᓱᒋᐊᖃᕐᒪᑕ. ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ: ᑭᖑᓪᓕᖅᐹᕐᒥ ᐃᓚᒋᐊᕈᑏᑦ 
ᐊᐱᖅᑯᑎᖕᓄᑦ, ᒪᓕᒐᓕᐅᖅᑎ ᖃᒥᓐᖑᐊᖅ.  
 
ᖃᒥᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᑐᓴᐅᒪᑎᑦᑎᓂᕐᒧᑦ ᑕᒪᓐᓇ ᓈᒻᒪᖕᓂᖃᑦᑕᓐᖏᑦᑐᖅ. 
ᑕᒪᒃᑯᐊ ᑕᐃᒪᓐᓇᐃᑦᑑᔪᑦ ᓴᖅᑭᖃᑦᑕᑎᓪᓗᒋᑦ 
ᑕᒪᓐᓇ ᑭᓯᐊᓂ ᐱᐊᓂᒃᓯᒪᓕᖅᑎᓪᓗᒍ 
ᓴᖅᑭᖃᑦᑕᕐᖓᑕ.  
 
ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐸ ᑖᒃᑯᐊ 
ᐊᑐᐃᓐᓇᐅᑦᑎᐊᕈᓐᓇᖁᓗᒋᑦ 

ᐋᓐᓂᐊᕐᕕᓕᐊᖅᑐᐃᑦ ᐊᔭᐅᕈᑎᓕᒃᑯᑦ 
ᐊᒃᓴᓗᐊᕈᑎᓕᒃᑯᓪᓘᓐᓃᑦ ᑖᒃᑯᐊ ᐊᒃᓱᕈᖁᓇᒋᑦ? 
ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᒥᓂᔅᑕ ᕼᐃᒃᔅ.  
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑖᓐᓇ ᐅᖃᐅᓯᕆᔮ ᑖᒃᑯᐊ 
ᐋᓐᓂᐊᖅᑐᓕᕆᔨᒃᑯᑦ ᓈᓚᑦᑐᐃᑦ. ᑖᓐᓇ 
ᑐᓴᖅᑎᑲᓐᓂᕐᓂᐊᕆᕙᒃᑲ ᖃᓄᖅ 
ᐱᒻᒪᕆᐅᑎᒋᒻᒪᖔᑦ ᑕᒪᒃᑯᐊ ᑎᒥᒥᑦᑎᒍᑦ 
ᐊᔪᕈᑎᖃᖅᑐᐃᑦ ᐃᓱᒪᒋᑦᑎᐊᕐᓗᒋᑦ 
ᑐᓴᐅᒪᔭᐅᑦᑎᐊᕐᓗᑎᑦ ᑲᒪᒋᔭᐅᑦᑎᐊᕐᓗᑎᑦ. 
ᖁᔭᓐᓇᒦᒃ.  
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᐊᒡᒍᒧᑦ, ᒪᓕᒐᓕᐅᖅᑎ ᖁᐊᓴ.  
 
ᐊᐱᖅᑯᑦ 480 - 5(2): ᐱᓕᕆᖃᑎᖃᕐᓂᖅ 

ᕼᐋᒻᓚᒃᑯᓐᓂᒃ (ᖁᐊᓴ) 
 
ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 
ᐊᐱᕆᓂᐊᖅᑕᕋ ᑖᓐᓇ ᒥᓂᔅᑕᐅᔪᒧᑦ ᓄᓇᓕᖕᓂ 
ᒐᕙᒪᓕᕆᔨ ᐊᒻᒪ ᐱᔨᑦᑎᕋᖅᑎᓄᑦ.  
 
ᓯᕗᓪᓕᖅᐹᖃᐃ ᐊᐱᖅᑯᑎᒋᓂᐊᖅᑕᕋ ᑖᓐᓇ 
ᑕᒪᒃᑯᐊ ᓄᓇᓕᖕᓂ ᓲᖃᐃᒻᒪ ᑲᒪᐃᓐᓇᖃᑦᑕᕐᒪᑕ 
ᑖᒃᑯᐊ ᒐᕙᒪᓕᕆᔨᐅᔪᑦ ᓄᓇᓕᖕᓄᑦ 
ᐱᓕᕆᑦᑎᐊᖅᐸᒃᖢᑎᒡᓗ ᓇᓗᓇᓐᖏᑦᑑᒐᓗᐊᖅ. 
ᑭᓯᐊᓂ ᐊᐱᖅᑯᑎᒐ ᓯᕗᓪᓕᖅᐹᖅ ᒪᑯᐊ 
ᐱᔭᒃᓴᐅᔪᐃᑦ ᓄᓇᓕᖕᓂ ᑐᒃᓯᕋᖅᑕᐅᔪᐃᑦ 
ᓄᓇᓕᖕᓂ ᑖᒃᑯᓄᖓ ᓄᓇᓕᖕᓂ 
ᒐᕙᒪᓕᕆᔨᒃᑯᓐᓄᑦ.  
 
ᓲᕐᓗ ᖃᐅᔨᓴᖅᑕᐅᑦᑎᐊᖃᑦᑕᕋᓗᐊᖅᐹᑦ ᑖᒃᑯᐊ 
ᓄᓇᓕᖕᓂ ᑐᒃᓴᕋᖅᑕᐅᔪᐃᑦ 
ᒪᓕᒃᑕᐅᑦᑎᐊᕋᓗᐊᕐᒪᖔᑕ ᐅᕝᕙᓘᓐᓃᑦ 
ᐱᓕᕆᒋᐊᖃᖅᑐᐃᑦ ᓄᓇᓕᖕᓂ 
ᓴᓇᖃᑎᒋᓂᐊᖅᑎᓪᓗᒋᑦ. ᑖᒃᑯᐊ ᓄᓇᓕᖕᓂ 
ᒐᕙᒪᓕᕆᔨᒃᑯᑦ? ᑕᒪᒃᑯᐊ 
ᒪᓕᒃᑕᐅᑦᑎᐊᖃᑦᑕᕋᓗᐊᖅᐸᑦ? 

ᑐᓴᐅᒪᑎᑕᐅᑦᑎᐊᕋᓱᖃᑦᑕᕋᓗᐊᖅᐹᑦ?  
ᖃᐅᔨᓴᖃᑦᑕᕋᓗᐊᖅᐹᑦ ᐱᔭᒃᓴᐅᔪᓂᒃ ᓄᓇᓕᖕᓂ 
ᖃᓄᐃᓕᖓᓕᕋᓗᐊᕐᒪᖔᑕ? ᓯᕗᓪᓕᖅᐹᖅ ᑖᓐᓇ 
ᐊᐱᖅᑯᑎᒐ. ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ: ᒥᓂᔅᑕᔪᖅ ᓄᓇᓕᖕᓄᑦ 
ᒐᕙᒪᓕᕆᔨᒃᑯᓐᓄᑦ, ᒥᓂᔅᑕ ᑯᓱᒐᖅ.  
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᖁᔭᓐᓇᒦᒡᓗ ᒥᔅᑕ ᖁᐊᓴ ᑖᑉᓱᒥᖓ 
ᐊᐱᕆᖕᒪᑦ. ᑕᐃᒃᑯᐊ ᐊᐱᖅᑯᑎᒋᔭᖏᑦ ᑭᐅᓗᒋᑦ, ᐄ, 
ᐄ, ᐄ, ᐊᒻᒪ ᐄ.  
 
>>ᐃᒡᓚᖅᑐᑦ 
 
ᑖᒃᑯᐊ ᐅᖃᐅᓯᕆᔭᑎᑦ ᐱᓪᓚᑦᑖᖑᖕᒪᑕ 
ᖃᐅᔨᓴᖅᑕᐅᑦᑎᐊᖃᑦᑕᖅᑐᑦ ᑕᒪᕐᒥᒃ. ᑕᒪᒃᑯᐊ 
ᐱᓕᕆᐊᖑᔭᕆᐊᖃᖅᑐᑦ ᐱᐊᓂᒃᑕᐅᔭᕌᖓᑕ 
ᐊᑎᓕᐅᕐᓂᖅᑕᖃᕆᐊᖃᓲᖑᖕᒪᑦ ᑖᒃᑯᐊ 
ᐃᓂᖅᑕᐅᔭᕆᐊᓖᑦ ᐃᓂᖅᑕᐅᑦᓯᐊᕋᓗᐊᕐᒪᖔᑕ 
ᖃᐅᔨᓴᖅᑕᐅᑦᑎᐊᖅᖢᑎᒡᓗ ᐱᓕᕆᐊᖑᖃᑦᑕᖅᑐᑦ 
ᑕᕝᕙᓂ ᐱᓕᕆᔨᒋᔭᑦᑎᓐᓄᑦ ᐊᒻᒪᓗ 
ᑎᓕᓯᒪᔭᑦᑎᓐᓄᑦ ᐱᓕᕆᖁᓯᒪᔭᑦᑎᓐᓄᑦ. ᖁᔭᓐᓇᒦᒃ, 
ᐅᖃᖅᑎᑦᓯᔩ. 
 
ᐅᖃᖅᑎ: ᓯᕗᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᖁᐊᓴ. 
 
ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒡᓗ 
ᐊᖏᑲᑕᓵᕐᒪᑦ ᒥᓂᔅᑕᒋᔭᕗᑦ. ᑭᓯᐊᓂ ᐅᑯᓂᖓ 
ᓇᓗᓇᐃᔭᑦᑎᐊᕐᓂᐊᕋᒪ ᐊᖏᖅᑕᖏᑦ 
ᓇᓗᓇᐃᔭᑦᑎᐊᕐᓂᐊᕋᒃᑭᑦ.  
 
ᑕᐃᒪ ᐃᒡᓗᓕᖕᒥ ᑖᒃᑯᐊ ᓄᓇᓕᖕᓂ ᒐᕙᒪᓕᕆᔨᒃᑯᑦ 
ᐊᖏᖃᑎᖃᓚᐅᖅᓯᒪᓐᓂᕐᒪᑕ ᐃᒡᓗᓕᖕᓂ 
ᕼᐋᒻᓚᒃᑯᓐᓂᒃ. 

ᑖᒃᑯᐊ ᐃᑲᔪᖅᑐᕐᓂᐊᕐᓂᕋᖅᖢᑎᒎᖅ ᑕᒪᒃᑯᓂᖓ 
ᖃᐅᒪᔾᔪᑎᓄᓪᓗ ᐊᒻᒪᓗ ᐅᖅᓱᐊᓗᖕᒧᑦ ᐊᑭᖏᓐᓄᑦ 
ᐃᑲᔫᑎᒃᓴᓂᒃ ᑕᒫᓂ $40,000 - $50,000 
ᖃᓂᒋᐸᓗᒃᑕᖓᓂᒃ ᐊᖏᖅᓯᒪᓚᐅᕐᒪᑕᒎᖅ. ᑕᐃᒪᓕ 
ᑖᒃᑯᐊ ᕼᐋᒻᓚᒃᑯᑦ ᓱᓕ ᑐᓴᓚᐅᓐᖏᒻᒪᑕ 
ᐅᖃᐅᔾᔭᐅᓯᒪᓚᐅᕋᓗᐊᖅᑎᓪᓗᒋᑦ ᐄᐳᕈᒥᒡᒎᖅ 
ᑐᓴᖅᑎᑕᐅᑦᓯᐊᕐᓂᐊᖅᑐᑦ. ᑭᓲᓕᖅᐸᓕ ᐅᓪᓗᒥ? 
ᒪᐃ ᓄᖑᓕᖅᑐᖅ ᒫᓐᓇᓵᕈᓘᒐᓗᐊᖅ. ᑭᓯᐊᓂ 
ᓂᕆᐅᓕᓚᐅᖅᑲᒻᒥᓐᖏᓚᑦ ᐄᐳᕈᓐᖑᑎᓪᓗᒍᒎᖅ.  
 
ᐊᒻᒪᓗ ᑕᒪᒃᑯᐊ ᐊᓯᖏᑦᑕᐅᖅ ᐃᓚᒃᓴᐃᑦ ᑖᔅᓱᒧᖓ 
ᐃᒥᖅᑕᕐᕕᑦᑎᓐᓄᑦ. ᐊᐱᖅᑯᑎᖃᖅᓯᒪᔫᒐᓗᐊᑦ 
ᐃᓚᒃᓴᖏᓐᓄᑦ ᑕᒪᒃᑯᓄᖓ  ᒥᓪᓗᐊᕈᑎᓄᑦ 
ᑕᒪᒃᑯᓂᖓ ᑐᒃᓯᕋᖃᑦᑕᖅᓯᒪᔫᒐᓗᐊᑦ ᖃᑯᒍ ᑕᒪᓐᓇ 
ᑐᓂᔭᐅᓛᕐᒪᖔᑦ, ᑭᐅᔭᐅᓚᐅᓐᖏᓚᑦ ᓱᓕᒎᖅ. 
 
ᒪᑯᐊᓗ ᐊᓯᖏᑦᑕᐅᖅ ᑭᐅᔭᐅᓚᐅᖅᓯᒪᓐᖏᑦᑐᑦ ᓱᓕ 
ᑖᒃᑯᐊ ᕼᐋᒻᓚᒃᑯᑦ ᑕᑉᐱᖕᓇ ᐃᒥᖅᑕᕐᕕᒃᐳᑦ 
ᐊᑐᖃᑦᑕᖅᓯᒪᖕᒥᒐᒃᑯ ᑕᕆᐅᖅᓱᓐᓂᓪᓚᕆᖕᒪᑦ, 
ᑕᕆᐅᓪᓚᕆᐅᖕᒪᑦ ᐃᓄᒃᑎᑐᑦ ᐅᖃᐅᓯᖓ ᐱᐊᒃᑐᖅ 
ᒪᒪᓗᐊᓐᖏᑦᑐᐊᓗᒃ. ᑕᒪᔾᔭ ᐃᑲᔫᑎᒃᓴᐃᑦ ᓱᓕ 
ᑐᒃᓯᕋᖅᑕᐅᓯᒪᔪᐃᑦ ᓱᓕ 
ᑭᐅᔭᐅᔾᔪᑕᐅᓚᐅᓐᖏᑦᑐᐃᑦ. ᑕᒪᔾᔭᒐᓚᐅᕐᒪᑕ. 
 
ᖃᓄᕐᓕ ᑕᒪᒃᑯᐊ ᒥᓂᔅᑐ ᑭᐅᔪᓐᓇᑦᑎᐊᖅᐸ 
ᖃᓄᐃᓕᖓᓕᕋᓗᐊᕐᒪᖔᑕ ᑖᒃᑯᐊ 
ᐊᖏᕈᑎᒋᖅᑲᐅᔭᖏᑦ ᑕᐃᒃᑯᐊ ᐱᖓᓱᒻᒪᕇᑦ 
(ᑎᓴᒪᑦ) ᐊᖏᖅᓯᒪᖅᑲᐅᔭᖏᑦ 
ᑭᐅᑲᐅᑎᒋᖃᑦᑕᖅᑐᐃᑦ ᑕᑯᑲᐅᑎᒋᖃᑦᑕᖅᑐᐃᑦ, 
ᖃᓄᐃᓕᖓᓕᖅᐸᓪᓕ ᑖᒃᑯᐊ? ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, 
ᐅᖃᖅᑎᑦᓯᔩ. ᑕᐃᒃᑯᐊ ᐃᒡᓗᓕᖕᒥ ᕼᐋᒻᓚᒃᑯᑦ 
ᐱᓕᕆᖃᑎᒋᓚᐅᕋᑦᑎᒍ 



ᕿᑎᖅᑰ, ᒪᐃ 30, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

 

3434 

ᑖᔅᓱᒥᖓ ᐅᖃᐅᓯᕆᔭᕐᓂᒃ ᐃᒪᖓᑕ ᐱᐊᖕᓂᖓ 
ᐱᔾᔪᑎᒋᑉᓗᒍ ᐊᒻᒪ ᑕᐃᒃᑯᐊ ᐃᒪᖏᑦᑕ ᐃᒪᖓᓄᑦ 
ᐃᒪᑦᓯᐊᕆᒋᐊᖃᕐᖓᑕ ᒥᒃᓵᓄᑦ ᐋᖅᑭᒃᓱᖅᑕᐅᓯᒪᔪᑦ 
ᑕᐃᑲᓂ ᓄᓇᓕᖕᒥ.  
 
ᐃᖅᑲᐅᒪᖅᑰᕐᒪᑦ ᒥᔅᑐ ᖁᐊᓴ ᐅᑭᐅᖅ ᑕᒪᓐᓇ 
ᐅᖃᐅᓯᕆᑉᓗᑎᒍᑦ ᑕᐃᒃᑯᐊ ᐃᒡᓗᓕᖕᒥᐅᑦ ᑖᒻᓇ 
ᓄᑖᖑᑎᓪᓗᒍ ᐃᒪᕐᒧᑦ ᓴᓗᒻᒪᖅᓴᐃᔾᔪᑎᒃ 
ᐃᕐᕈᖅᑐᐃᔾᔪᑦ ᐱᓕᕆᐊᖑᐊᓂᒃᑎᓪᓗᒍ ᕼᐋᒻᓚᒃᑯᑦ 
ᑐᒃᓯᕋᓚᐅᕐᒪᑕ ᐃᑲᔪᖅᑕᐅᒃᑲᓐᓂᕈᒪᑉᓗᑎᒃ ᑕᒪᓐᓇ 
ᐊᐅᓚᑕᐅᓂᖓ ᓄᑖᓐᖑᖅᑎᕆᐊᖃᕐᓂᖏᓪᓗ 
ᑕᒪᒃᑯᐊ ᐃᕐᕈᖅᑑᑎᖏᓪᓗ. ᑕᐃᒪᓐᓇᐃᑎᓪᓗᒍ 
ᐊᖏᖃᑎᒌᒍᑎᓕᐅᓚᐅᖅᑐᒍᑦ ᐃᒡᓗᓕᖕᒥ ᐊᒻᒪ 
ᐅᑭᐅᒥ ᐊᑕᐅᓯᒃᑲᓐᓂᕐᒥᒃ ᐊᒡᓛᑦ ᐱᓕᕆᔨᒥᒃ 
ᑕᐃᑲᓃᑎᑦᓯᓚᐅᖅᑐᒍᑦ 
ᐃᓕᓐᓂᐊᖅᑎᑕᐅᓂᐊᖅᖢᑎᒃ ᑕᐃᑲᓂ 
ᐃᒪᓕᕆᔨᒋᔭᖏᑦ ᕼᐋᒻᓚᒃᑯᖏᑕ ᒥᒃᓵᓄᑦ. 
ᐃᓕᓐᓂᐊᖅᑎᑕᐅᑦᓯᐊᓚᐅᖅᑐᑦ ᐅᑭᐅᒥ. 
ᐅᖃᖃᑎᒋᓯᒪᖕᒥᔭᕗᑦ ᑕᐃᒃᑯᐊ ᐃᓚᒃᓴᖏᑦ 
ᓄᑖᖑᖅᑎᒋᐊᖃᕌᖓᑕ 
ᐃᑲᔪᖃᑦᑕᕐᓂᐊᕐᓂᕋᖅᑐᑎᒍᑦ. ᑕᒪᒃᑯᐊ 
ᑲᔪᓯᑦᑎᐊᖅᓯᒪᔪᑦ. 
 
ᐃᒻᒪᖄ ᑐᑭᓯᖃᑎᒌᒃᑲᓐᓂᕐᓂᐊᖅᐸᕋ ᑕᐃᓐᓇ 
ᑕᐃᓐᓇ ᑎᑎᕋᖅᑎᖓᓪᓘᓐᓃᑦ ᕼᐋᒻᓚᒃᑯᑦ 
ᐅᖃᖃᑎᒋᔭᐅᒃᑲᓐᓂᕐᓗᓂ. ᑕᐃᒃᑯᐊ 
ᐱᓕᕆᐊᕆᓂᐊᖅᓯᒪᔭᕗᑦ ᑕᒪᑐᒧᖓ 
ᑐᑭᓯᐅᒪᔭᒃᑯᓪᓕ ᐋᖅᑭᐊᓂᑦᑎᐊᖅᓯᒪᔪᑦ ᐊᒻᒪᓗ 
ᓇᓗᓇᐃᖅᓯᒪᕝᕕᒋᐊᓂᒃᑕᕗᑦ ᑕᐃᒃᑯᐊ 
ᐱᓕᕆᐊᕆᓂᐊᖅᓯᒪᔭᕗᑦ ᐱᓕᕆᐊᕆᓂᐊᖅᖢᑎᒍᑦ 
ᐊᒻᒪ ᐃᓚᒃᓴᐃᓪᓗ ᒪᑯᐊ ᐋᖅᑭᒋᐊᖃᓕᕌᖓᑕ 
ᐱᓕᕆᖃᑎᒋᓂᐊᕐᓂᕆᔭᕗᑦ. ᑕᒪᒃᑯᐊ 
ᑐᑭᓯᐅᒪᓂᒃᑯᓪᓕ ᑲᔪᓯᑦᑎᐊᖅᑐᑦ. ᖁᔭᓐᓇᒦᒃ, 
ᐅᖃᖅᑎᑦᓯᔩ. 
 
ᐅᖃᖅᑎ: ᑭᖑᓪᓕᖅᐸᕆᔮᓂᒃ ᐃᓚᒋᐊᕈᑏᑦ 
ᐊᐱᖅᑯᑎᖕᓄᑦ, ᒪᓕᒐᓕᐅᖅᑎ ᖁᐊᓴ. 
 
ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒪᑐᖅ 
ᓇᓗᓇᓐᖏᑦᑐᖅ ᑖᒃᑯᐊ ᑐᓵᑦᑎᐊᖅᑐᒃᓴᐅᔪᐃᑦ ᓱᓕ 
ᑭᓐᖒᒪᖕᒪᑕ ᑕᒪᒃᑯᓂᖓ. ᐃᒻᒪᖄ 
ᐊᔭᐅᖅᑐᒃᑲᓐᓂᑐᐃᓐᓇᖅᑕᕋ ᑖᓐᓇ ᒥᓂᔅᑕ 
ᑕᐃᒪᓐᓇᒃ ᑕᐃᒃᑯᓄᖓ 
ᐅᖃᓪᓚᖃᑎᖃᓪᓚᕆᐊᖃᓪᓚᕆᖕᒪᑦ ᓱᓕ 
ᑭᓐᖒᒪᖕᒪᑕ. 

ᓇᓗᓇᓐᖏᓚᖅ ᐃᒡᓗᓕᑐᐊᖅ 
ᑕᐃᒪᓐᓇᐃᓯᒪᓐᖏᑦᑐᖅ. ᓲᕐᓗ ᒪᑯᐊ ᐃᒥᖅᑕᕐᕕᒃ 
ᑕᑉᐱᖕᓇ ᐊᕙᓗᖃᓐᖏᒻᒪᑦ ᑕᑉᐱᖕᓇ. ᒪᑯᐊ 
ᐊᒃᑕᕐᓗᒍᑏᑦ ᑎᒃᑕᐅᕙᖕᓂᐊᕐᒥᖕᒪᑕ ᓱᓕ ᑕᑉᐱᑯᖓ  
ᐃᒥᖅᑕᕐᕕᑦᑎᓐᓄᑦ. ᑖᓐᓇ ᐱᔾᔪᑎᒋᓪᓗᒍ ᑕᑉᐱᖕᓇ 
ᐊᕙᓗᒃᓴᖓ ᐋᖅᑭᒃᓱᖅᑕᐅᔪᓐᓇᑦᑎᐊᕐᒪᑦ 
ᐅᑕᖅᑭᓚᐅᕋᓗᐊᕆᓪᓗᑎᒡᒎᖅ ᓇᐅᖑᖕᒪᑕ ᓱᓕ 
ᐃᖕᒥᓂ ᑭᓯᐊᓂ ᐱᔪᓐᓇᕐᓂᕋᑐᐃᓐᓇᖅᓯᒪᓕᕐᒪᑕ.  
 
ᑕᒪᔾᔭᐅᖕᒪᑕ. ᒥᓂᔅᑕ ᑖᓐᓇ ᐊᐱᖅᑯᑎᒋᓗᐊᓕᖅᐸᕋ 
ᑖᒃᑯᓂᖓ ᓇᓗᓇᐃᔭᖅᑲᐅᔭᖕᓂᒃ ᐊᒻᒪᓗ 
ᓇᓗᓇᓐᖏᑦᑐᖅ ᐱᓯᒪᔭᒃᓴᕆᔭᖏᑦ. ᑖᒃᑯᐊ ᐊᑎ 
ᐅᖄᓚᔪᓐᓇᓪᓚᕆᖕᓂᐊᖅᐹ ᑕᑉᐱᑯᖓ 
ᓄᓇᓕᑦᑎᓐᓄᑦ? ᖁᔭᓐᓇᒦᒃ, ᐅᖃᖅᑎᑦᑎᔨ. 
 
ᐅᖃᖅᑎ: ᒥᓂᔅᑕ ᑯᓱᒐᖅ: 
 
ᐊᖓᔪᖅᑲᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, 
ᐅᖃᖅᑎᑦᓯᔨ. ᑕᐃᒃᑯᐊ ᓴᑉᓘᓯ ᐅᖃᐅᓯᕆᔭᖏᑦ, ᐄ. 
ᐅᖃᓚᐅᖅᑯᖅᑐᖓ ᐅᑭᐅᖅ ᓄᓇ ᒪᓂᕋᖅ ᐊᐅᒃᐸᑦ 
ᑕᒪᒃᑯᓂᖓᓗ ᓴᑉᓘᓯᖅᓱᐃᔪᓐᓇᕐᓇᖅᓯᒃᐸᑕ 
ᐱᓕᕆᐊᕆᔪᒪᕐᓂᕋᖅᖢᒍ ᐊᐅᒻᒪᕆᖅᑯᖏᑦᑑᒐᓗᐊᖅ 
ᓱᓕ ᐃᒡᓗᓕᖕᒥ ᑕᐃᓐᓇ ᓴᑉᓘᑎᖃᕐᕕᒃᓴᖓ. 
ᑕᒪᒃᑯᐊ ᑕᒡᕙ ᐱᓕᕆᐊᕆᓂᐊᕈᑉᑎᒍᑦ 
ᐱᓕᕆᐊᕆᓂᐊᖅᐸᒃᑲ.  
 
ᐊᒻᒪ ᑕᐃᖕᓇ ᒪᐃᔭᖓ ᐃᒡᓗᓕᖕᒥ 
ᐅᖃᖃᑎᒋᓂᐊᖅᐸᕋ ᐊᔪᕈᓐᓃᕈᒪ ᑕᒪᒃᑯᐊ ᒥᒃᓵᓄᑦ 
ᖃᐅᔨᒋᐊᕐᕕᒋᓗᒍ ᐊᒻᒪ ᑲᑎᒪᔨᐅᖃᑎᒐ 
ᑐᓴᐅᒪᑎᑦᓯᐊᕐᓂᐊᖅᐸᕋ ᑕᒪᑐᒪ ᒥᒃᓵᓄᑦ. ᑕᒪᒃᑯᐊ 
ᐱᓕᕆᐊᕆᓂᐊᕐᓂᕋᓚᐅᖅᑕᕗᑦ ᑐᑭᓯᐅᒪᓂᒃᑯᑉᓕ 
ᐱᓕᕆᐊᕆᒐᑉᑎᒍᑦ ᓱᓕ. ᑐᑭᓯᐅᒪᑎᑉᑎᐊᕐᓂᐊᖅᐸᒋᑦ 
ᐊᒻᒪ ᒪᐃᔭᒋᔭᖓᑦ ᐃᒡᓗᓕᖕᒥᐅᑦ. ᖁᔭᓐᓇᒦᒃ, 
ᐅᖃᖅᑎᑦᓯᔨ. 
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎ 
ᐃᖃᓗᐃᑦ- 

ᒪᓂᕋᔭᒃ, ᒪᓕᒐᓕᐅᖅᑎ ᓚᐃᑦᓯᑑᓐ. 
 
ᐊᐱᖅᑯᑦ 481 - 5(2): ᐃᕐᓂᐊᖑᓯᒪᔪᑦ 

ᐃᒥᐊᓗᒻᒧᑦ ᓱᕈᒃᑕᐅᓂᑯᓕᕆᓂᖅ 
(ᓚᐃᑦᓯᑑᓐ) 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐅᖃᖅᑲᐅᒐᒪ ᑕᐃᒪ ᐊᐱᖅᑯᑎᒋᖅᑲᐅᔭᕋ 
ᐃᓕᓐᓂᐊᖅᑐᓕᕆᔨᒃᑯᓐᓄᑦ ᐊᐱᖅᑯᑎᒋᓂᐊᖅᑕᕋ.  
 
ᐃᒻᒪᖄ ᑕᖅᑭᑦ ᐱᖓᓲᓕᖅᑐᑦ ᑕᒪᒃᑯᐊ 
ᑐᒃᓯᕋᓚᐅᖅᑎᓪᓗᖓ ᐃᓕᓐᓂᐊᕐᓂᓕᕆᔨᒃᑯᓐᓂ. ᓱᓕ 
ᑖᓐᓇ ᓯᕗᒧᒃᐹ? ᐊᐱᖅᑯᑎᒋᔪᒪᔭᕋ ᒥᓂᔅᑕ 
ᓯᕗᓪᓕᐅᑕᐅᒋᕚ ᐃᓕᓐᓂᐊᕐᓂᖅ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ. ᒥᓂᔅᑕ 
ᔪᐊᓇᓯ. 
 
ᐊᖓᔪᖅᑲᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒡᓗ ᒪᓕᒐᓕᐅᖅᑎᐅᑉ 
ᐊᐱᖅᑯᑎᖓ.  
 
ᑖᒃᑯᐊᓗ ᐃᒥᐊᓗᖕᒧᑦ ᐃᔅᓴᒃᑕᐅᓯᒪᔪᓂ 
ᓇᓗᓇᐃᔭᕈᓐᓇᖅᑐᖅ ᑭᓯᐊᓂ ᖃᑉᓯᐅᖕᒪᑕ 
ᖃᐅᔨᒪᓐᖏᑦᑐᑦ ᐃᓕᓐᓂᐊᖅᑐᓂᒃ ᑭᓯᐊᓂ 
ᐊᒥᓲᓐᖏᑦᑑᒐᓗᐊᕐᓂᒃ ᐱᑕᖃᖅᑐᖃᖅᑐᖅ ᑖᒃᑯᐊ 
ᖃᐅᔨᓯᒪᔭᕗᑦ. ᐊᒃᓱᕈᖅᖢᑎᒃ 
ᐱᓕᕆᓇᓱᒃᓯᒪᖃᑦᑕᖅᑕᕗᑦ ᑕᒪᒃᑯᐊᓪᓗ 
ᐱᓗᐊᖅᑐᒥᒃ ᐃᓕᓐᓂᐊᒐᒃᓴᐅᔪᓐᓇᖅᑐᑦ ᑕᒪᒃᑯᐊ. 
ᖁᔭᓐᓇᒦᒃ. 
 
ᐅᖃᖅᑎ: ᓯᕗᓪᓕᖅᐹᒥᒃ ᐃᓚᒋᐊᕈᑏᑦ 
ᐅᖃᐅᕼᐃᒃᑯᑦ ᐊᐱᖅᑯᑎᖕᓄᑦ, ᒪᓕᒐᓕᐅᖅᑎ 
ᓚᐃᑦᓯᑑᓐ.  
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪ 
ᐊᓕᐊᓇᐃᒍᓱᒃᐳᖓ 

ᒥᓂᔅᑕ ᐃᓕᓐᓂᐊᕐᓂᓕᕆᔨᒃᑯᓐᓂ 
ᖃᐅᔨᒪᓂᖅᓴᐅᓕᕐᒪᑦ ᖃᔅᓯ ᐃᓕᓐᓂᐊᖅᑎᑦ 
ᖃᐅᔨᓴᖅᑕᐅᓯᒪᓂᖏᓐᓂ ᐃᒥᐊᓗᖕᒧᑦ 
ᐃᔅᓴᒃᑕᐅᓯᒪᔪᓂᒃ; ᐊᐱᕆᔪᒪᓕᕆᕗᖓ ᒥᓂᔅᑕᒧᑦ 
ᐅᖃᕈᓐᓇᕐᒪᖔᑦ ᖃᔅᓯᐅᓂᖏᓐᓂᒃ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᔪᐊᓇᓯ. 
 
ᐊᖓᔪᖅᑲᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᓈᓴᐅᑎᖏᑦ 
ᐃᓕᓐᓂᐊᕐᕕᖕᓃᑦᑐᑦ. ᐱᖃᖅᑐᒃᓴᐅᕗᒍᑦ ᑲᑎᖦᖢᒋᑦ 
ᖃᔅᓯᐅᓂᖏᑦ ᓄᓇᕗᓕᒫᒥ. ᒪᓐᓇ 
ᐱᓯᒪᓐᖏᑲᐃᓐᓇᖅᑕᒃᑲ ᑭᓯᐊᓂ 
ᖃᐅᔨᒃᑲᐃᔪᓐᓇᖅᑐᖓ ᐱᑐᐊᕈᒃᑭᑦ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ: ᑐᒡᓕᐊ ᐊᒻᒪ ᑭᖑᓪᓕᖅᐹᖅ ᐃᓚᒋᐊᕈᑦ, 
ᒪᓕᒐᓕᐅᖅᑎ ᓚᐃᑦᓯᑑᓐ.  
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᖁᔭᒋᕙᕋᑦᑕᐅᖅ ᒥᓂᔅᑕᐅᑉ ᑭᐅᖕᒪᖓ. 
ᑐᓴᕈᒥᓇᓛᖅᑐᖅ ᖃᔅᓯᐅᖕᒪᖔᑕ.  
 
ᑭᖑᓪᓕᖅᐹᖅ ᐊᐱᖅᑯᑎᒐ. ᐃᒥᐊᓗᖕᒧᑦ 
ᐃᔅᓴᒃᑕᐅᓯᒪᔪᑦ ᐱᓕᕆᐊᖑᒋᐊᖃᓪᓚᕆᖕᓂᐊᖅᑐᑦ 
ᐃᑲᔪᖅᑎᒌᖑᓗᑎᒡᓗ ᐆᒥᖓ ᐊᐱᕆᓂᐊᖅᑕᓐᓄᑦ 
ᑭᐅᔭᐅᔪᓐᓇᕐᓗᓂ. ᒥᓂᔅᑕ ᑎᓕᓯᓯᒪᕚ 
ᐃᓕᓐᓂᐊᕐᓂᓕᕆᔨᒃᑯᑦ ᐱᓕᕆᖃᑎᒋᔭᐅᔪᓐᓇᕐᒪᖔᑕ 
ᐊᓯᖏᓐᓂᒃ ᐱᓕᕆᕝᕕᖕᓂ ᖃᓄᖅᑑᕈᑕᐅᔪᓐᓇᕐᓗᓂ 
ᐃᒥᐊᓗᖕᒧᑦ ᐃᔅᓴᒃᑕᐅᓯᒪᔪᑦ ᐃᓕᓐᓂᐊᖅᑎᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᔪᐊᓇᓯ. 
 
ᐊᖓᔪᖅᑲᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᒡᓗ ᒪᓕᒐᐅᖅᑎᐅᑉ 
ᐊᐱᖅᑯᑎᖓᓄᑦ. ᐃᓕᑕᖅᓯᓯᒪᔪᒐᓗᐊᖅᑐᒍᑦ 
ᐃᓕᓐᓂᐊᖅᑐᐃᑦ ᐃᑲᔪᖅᑕᐅᓯᒪᔭᕆᐊᓖᑦ. 

ᑕᒫᓂ 2017-ᖑᑎᓪᓗᒍ ᐊᒻᒪᓗ 
ᐊᖅᑯᑎᖃᖅᑎᑕᐅᔪᓐᓇᓚᐅᖅᑐᒍᑦ ᑕᒪᒃᑯᓂᖓ 
ᐃᑲᔪᕈᑎᒃᓴᓄᑦ ᐃᓕᓐᓂᐊᖅᑐᓕᕆᔨᒃᑯᓐᓄᑦ ᓲᕐᓗ  
ᐅᖃᐅᓯᓕᕆᓂᒃᑯᑦ ᐊᔪᕈᑎᖃᖅᑐᑦ ᐅᕝᕙᓘᓐᓃᑦ 
ᑎᒥᒃᑯᑦ ᐃᓕᖅᑯᓯᖓᒍᓪᓗ. ᑖᒃᑯᐊ 
ᐃᖢᐊᖅᓯᔭᖅᑐᑲᓐᓂᖁᓪᓗᑎᕗ ᐃᓕᓐᓂᐊᖅᑐᓄᑦ 
ᐃᒥᐊᓗᖕᒧᑦ ᐃᔅᓴᒃᑕᐅᓯᒪᔪᑦ ᐃᓕᓐᓂᐊᖅᑐᐃᑦ 
ᐃᓕᓴᐃᔩᓪᓗ ᐅᑉᓗᑕᒪᖅᓯᐅᑎᓄᑦ ᑲᒪᒋᖃᑦᑕᕐᒪᔾᔪᒃ. 
 
ᐅᖃᖃᑎᖃᖅᓯᒪᔪᖓ 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᒥᓂᔅᑕᐅᔪᒧᑦ ᖃᓄᖅ 
ᐱᓕᕆᖃᑎᒌᒍᓐᓇᕐᒪᖔᑦᑕ ᐃᒥᐊᓗᖃᑦᑕᖅᑐᓂᒃ 
ᓯᖓᐃᔪᖃᖃᑦᑕᕈᓐᓃᖁᓗᒍ. ᖁᔭᓐᓇᒦᒃ, 
ᐅᖃᖅᑎᑦᑎᔨ. 
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎ 
ᐃᖃᓗᐃᑦ ᓂᐊᖁᓐᖒ. ᒪᓕᒐᓕᐅᖅᑎ, ᐊᕐᓇᒃᑲᖅ. 
 
ᐊᐱᖅᑯᑦ 482 - 5(2): ᐃᕐᓂᐊᖑᓯᒪᔪᑦ 

ᐃᒥᐊᓗᒻᒧᑦ ᓱᕋᒃᑕᐅᓂᑯᐃᑦ (ᐊᕐᓇᒃᑲᖅ) 
 
ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᐱᖅᑯᑎᒋᔪᒪᔭᕋ ᒥᓂᔅᑕ 
ᐋᓐᓂᐊᖃᕐᓇᓐᖏᑦᑐᓕᕆᔨᒧᑦ.  
 
ᐅᖃᖅᑏ, ᐅᖃᐅᓯᕆᖅᑲᐅᔭᓐᓂ ᖁᕕᐊᒋᓚᐅᕋᒃᑯ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 
ᐃᖅᑲᓇᐃᔭᖅᑎᖃᓕᕐᒪᑕ ᐃᒥᐊᓗᖕᒧᑦ 
ᐃᔅᓴᒃᑕᐅᓯᒪᓇᓱᒋᔭᐅᔪᓂᒃ ᖃᐅᔨᓴᕈᓐᓇᖅᑐᓂᒃ 
ᐋᓐᓂᐊᕕᐊᓗᖕᒥᑦ. ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 
ᐃᖅᑲᓇᐃᔭᖅᑎᖃᓚᐅᖅᓯᒪᒋᕗᑦ ᐃᒥᐊᓗᖕᒥ 
ᐃᔅᓴᒃᓯᒪᔪᓂᒃ ᑲᒪᓲᖑᔪᒥᒃ.  
 
ᒥᓂᔅᑕ ᐅᖃᕈᓐᓇᖅᐹ ᐃᒥᐊᓗᖕᒧᑦ ᐃᔅᓴᒃᓯᒪᔪᓂᒃ 
ᖃᓄᖅᑑᕈᑎᒥᒃ ᐱᖃᓕᕐᒪᖔᑕ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᒥᓂᔅᑑᔪᖅ ᐋᓐᓂᐊᖅᑐᓕᕆᓂᕐᒧᑦ. ᒥᓂᔅᑕ 
ᕼᐃᒃᔅ.  
 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑏ, ᓄᓇᕗᒻᒥ 
ᖃᓄᖅᑑᕈᑎᖃᓪᓚᕆᖏᑦᑐᒍᑦ ᑭᓯᐊᓂ 
ᐱᓕᕆᖃᑎᖃᒐᔪᒃᑐᒍᑦ ᑲᓇᑕᒥ ᐅᐊᖕᓇᖓᓂ 
ᐃᒥᐊᓗᖕᒧᑦ ᐃᔅᓴᒃᑕᐅᓯᒪᔪᓄᑦ ᐱᓕᕆᖃᑎᒌᑦᑐᑦ  
ᐃᑲᔪᖃᑎᒌᖦᖢᑕ ᑲᓇᑕᓕᒪᒥᓪᓗ 
ᐊᐅᓚᓂᖃᑦᑎᐊᖁᓪᓗᒍ. ᐱᖃᑕᐅᓲᖑᕗᒍᑦ 
ᑕᐃᒃᑯᓂᖓ. ᐱᓕᕆᖃᑎᒋᑦᑎᐊᖃᑦᑕᕆᕙᕗᑦ 
ᐊᓯᖏᓐᓂ ᐋᓐᓂᐊᖃᕐᓇᓐᖏᑦᑐᓕᕆᔨᓂ 
ᐱᕈᖃᑎᒌᖑᓂᕋᑦᑕᐅᔪᓂᒡᓗ 
ᐃᓕᑉᐹᓪᓕᖅᑕᐅᒃᑲᓐᓂᖁᓪᓗᒍ ᐃᑲᔫᑎᒃᓴᓂᒡᓗ 
ᑐᓂᔭᐅᕙᒃᖢᑎᒃ ᖃᐅᔨᓴᖅᑕᐅᓂᓕᕆᔪᓂᒃ 
ᐃᒥᐊᓗᖕᒧᑦ ᐃᔅᓴᒃᑕᐅᓯᒪᔪᖃᕋᓱᒋᔭᐅᔪᓂᒃ. 
ᑮᓇᐅᔭᓂᒃ ᐊᐃᑦᑑᑎᑖᖅᑎᑉᐸᒃᑕᕗᑦ ᑕᐃᒃᑯᓄᖓ.  
 
ᐅᖃᐅᔾᔪᐃᔨᓂᒡᓗ ᑲᑎᑦᑐᖃᒐᔪᒃᖢᓂ ᓄᓇᓕᖕᓂ 
ᑭᓯᐊᓂ ᐊᑎᖓᓂᒃ ᐳᐃᒍᕋᒪ. ᖃᐅᔨᒪᓕᕈᒃᑯ 
ᐅᖃᐅᓯᕆᓛᖅᐸᕋ ᒪᓕᒐᓕᐅᖅᑎ ᑭᓯᐊᓂ 
ᓄᓇᓕᖕᓂ ᐱᓕᕆᖃᑎᖃᖃᑦᑕᖅᐳᒍᑦ. ᑕᓪᓕᒪᓂᒃ 
ᐃᖅᑲᓇᐃᔭᖅᑎᖃᖅᐳᒍᑦ ᐊᔾᔨᒌᖏᑦᑐᓂᒃ 
ᓄᓇᓕᖕᓂ, ᐱᖓᓱᓂᒡᓗ ᓱᑲᖃᓗᐊᖅᑐᓂᒃ 
ᑎᒥᒥᑎᒍᑦ ᖃᐅᔨᓴᖅᑎᓂᒃ ᑲᑎᒪᔨᐅᖃᑕᐅᔪᓂᒃ 
 
ᐱᓕᕆᖃᑎᒌᓐᓇᖅᐸᒃᑭᕙᕗᑦ ᐃᓕᓐᓂᐊᕐᓂᓕᕆᔨᒃᑯᑦ 
ᖃᐅᔨᓴᕈᓐᓇᕐᓂᓕᕆᓪᓗᑕ ᐊᒻᒪᓗ 
ᐋᓐᓂᐊᖃᕐᓇᓐᖏᑦᑐᓕᕆᒐᓴᖕᓂᓪᓗ 
ᐱᓕᕆᖃᑎᖃᕈᒪᕗᒍᑦ ᐱᖃᓯᐅᑎᓗᒋᑦ ᓇᔾᔨᔪᓂᒃ 
ᑲᒪᓲᓂᒃ ᐃᓄᓕᕆᕙᒃᑐᓂᒃ ᐊᒻᒪᓗ ᑎᑎᖅᑲᓂᒃ 
ᓇᔾᔨᔪᓄᑦ ᐊᑐᐃᓐᓇᖃᖅᑎᑦᑎᓲᓂᒃ, 
ᐊᓈᓇᓐᖑᕋᑖᖅᑐᓄᓪᓗ ᐃᒥᐊᓗᒋᐊᖃᖏᓐᓂᖏᓐᓂ 
ᓇᔾᔨᑎᓪᓗᒋᑦ. ᐃᑲᔪᓲᖑᒋᓪᓗᑎᒃ ᐃᒥᐊᓗᖕᒧᑦ 
ᐃᔅᓴᒃᓯᒪᔪᑦ ᐱᔨᑦᑎᖅᑕᐅᔭᕆᐊᖃᕐᓂᖏᓐᓄᑦ. 
ᖁᔭᓐᓇᒦᒃ, ᐅᖃᖅᑏᖅ. 
 
ᐅᖃᖅᑎ: ᕼᐃᕗᓪᓕᖅᐹᒥ ᐃᓚᒋᐊᕈᑎ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ 

ᐊᕐᓇᒃᑲᖅ. 
 
ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐅᖃᖅᑎ, ᖁᕕᐊᒋᕙᕋ ᑭᐅᔭᖓ. ᐃᓱᒪᓇᖅᐸᓵᖅᐳᖅ 
ᖃᓄᖅᑑᕈᑎᑕᖃᖏᒃᑲᓗᐊᕐᓗᓂ ᖃᓄᐃᖏᑦᑐᖅ 
ᓲᖃᐃᒻᒪ ᒥᓂᔅᑕ ᐅᖃᕐᒪᑦ 
ᐱᓕᕆᖃᑎᒌᒃᑐᒐᓴᐅᕙᖕᓂᖏᓐᓂ. ᑖᒃᑯᐊ 
ᐱᒋᐊᕈᑎᑦᑎᐊᕚᓘᒐᔭᖅᑐᑦ. ᖃᖓᑦᑎᐊᖅ 
ᑕᑯᔪᒥᓇᖅᑑᕗᑦ. 
 
ᐅᖃᖅᑎ, ᒐᕙᒪᑐᖃᒃᑯᑦ ᐃᑲᔫᑎᖓ 
ᕿᑐᕐᖓᕆᔭᐅᔪᑦ ᑲᒪᒋᔭᐅᖅᑲᕆᐊᖃᕐᓂᕐᒥᒃ 
ᐅᖃᐅᓯᓕᒃ ᐃᓄᐃᑦ ᕿᑐᕐᖓᖏᓐᓂ ᓄᓇᕗᒻᒥ? 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᒋᕙᕋᓗ ᒪᓕᒐᓕᐅᖅᑎᐅᑉ 
ᐊᐱᖅᑯᑎᖓᓂᒃ. ᖃᐅᔨᒪᔭᐃᓐᓈᓗᒋᖏᑦᑕᒃᑲ 
ᑐᒃᓯᕋᐅᑎᑦ ᒐᕙᒪᑐᖃᒃᑯᓐᓄᑦ. 
ᐱᓕᕆᖃᑎᖃᑦᑎᐊᖏᓐᓇᐸᑦᑐᒍᑦ 
ᐅᖁᒪᐃᓐᓂᕐᓂᐊᕐᕖᑦ ᑲᑐᔾᔨᖃᑎᒌᓂᒃ ᑲᓇᑕᒥ 
ᐊᐃᑦᑑᑎᑖᕐᕕᒋᕙᒃᑭᓪᓗᑎᒍᓪᓗ ᐃᑲᔫᑕᐅᓂᐊᖅᑐᓂᒃ 
ᐃᒥᐊᓗᖕᒧᑦ ᐃᔅᓴᒃᓯᒪᔪᓂᒃ ᑲᒪᓲᓄᑦ ᐊᒻᒪᓗ 
ᓄᓇᖃᖅᑳᖅᑐᓄᑦ ᐃᓕᓐᓂᐊᓕᒻᒪᒃᓴᑎᑦᑎᓲᓂᒃ 
ᑲᓇᑕᓕᒪᒥᑦ ᑲᔪᓯᖁᓪᓗᒋᑦ ᐃᒥᐊᓗᖕᒧᑦ 
ᐃᔅᓴᒃᑕᐅᓯᒪᔪᓂᒃ ᐃᑲᔪᓲᓂᒃ.  
 
ᐅᖃᐅᓯᕆᔪᒪᒋᓪᓗᒍ ᑐᓴᐅᒪᔾᔪᑎᓂᒃ ᓄᑖᓂᒃ 
ᓴᖅᑭᑎᑦᑎᓛᕐᓂᑦᑎᓐᓂ ᐱᓇᓱᐊᕈᓯᐅᓛᖅᑐᓂᒃ 
ᒫᓐᓇᕈᓗᒃ ᐅᖃᐅᓯᓕᖕᓂ ᓇᔾᔨᔪᑦ 
ᐃᒥᐊᓗᒋᐊᖃᖏᓐᓂᖏᓐᓂ 
ᐋᖓᔮᕐᓇᖅᑐᕆᐊᖃᖏᓐᓂᖏᓐᓂᒡᓗ. ᑖᒃᑯᐊ 
ᑐᓴᐅᒪᔾᔪᑎᒃᓴᐅᓛᖅᑐᑦ ᐃᓕᓐᓂᐊᕈᑕᐅᓯᓐᓈᕐᓗᑎᒃ 
ᐃᖅᑲᓇᐃᔭᖅᑎᓄᑦ ᐊᒻᒪᓗ ᓄᓇᓕᖕᓂ ᐋᓐᓂᐊᕕᖕᒥ 
ᐃᖅᑲᓇᐃᔭᖅᑎᓄᑦ ᐱᖅᑯᓯᑦᑎᓐᓂᒃ 
ᐅᑭᐅᖅᑕᖅᑐᒥᐅᑕᐅᓂᑦᑎᓐᓂᒡᓗ 

ᐊᑐᕐᓂᖅᓴᐅᖁᓪᓗᒋᑦ. ᒪᓕᒐᓕᐅᖅᑎᐅᖃᑎᒃᑲ 
ᓚᐃᑦᓯᑑᓐ ᒥᓂᔅᑕᐅᖃᑎᒐᓗ ᔪᐊᓇᓯᐅᑉ 
ᐅᖃᐅᓯᕆᖅᑲᐅᔭᖓᑐᑦ ᐱᑕᖃᕈᓐᓃᕆᐊᖃᕐᓂᖏᑦ 
ᓄᓇᕗᓕᒪᒥᑦ ᐃᑲᔪᕈᓐᓇᑦᑎᐊᕈᓐᓇᖁᓪᓗᒋᑦ. 
ᖁᔭᓐᓇᒦᒃ. 
 
ᐅᖃᖅᑎ: ᑭᖑᓪᓕᖅᐹᒥᒃ ᐃᓚᒋᐊᕈᑏᑦ, 
ᒪᓕᒐᓕᐅᖅᑎ ᐊᕐᓇᒃᑲᖅ. 
 
ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᖁᔭᒋᕙᕋᓗ ᒥᓂᔅᑕᐅᑉ ᑭᐅᔭᖓ. ᐊᐃᑦᑑᑎᒥᒃ 
ᐊᖏᕈᑎ ᐅᖃᐅᓯᕆᖅᑲᐅᔭᕋ ᕿᑐᕐᖓᕆᔭᐅᔪᑦ 
ᑲᒪᒋᔭᐅᖅᑳᕆᐊᖃᕐᓂᖓᓂᒃ ᐃᑲᔫᑎ ᓄᓇᕘᑉ 
ᒐᕙᒪᖓᑕ ᐱᕝᕕᒋᔪᓐᓇᖅᐸᐅᒃ ᐊᑲᐅᒐᔭᖅᑐᖅ. 
ᑕᐃᒪᐃᓯᒪᖏᑉᐸᑕ ᐃᓱᒪᒃᓴᖅᓯᐅᒍᑕᐅᔭᕆᐊᓕᒃ.  
 
ᐅᖃᖅᑏ, ᓄᓇᕗᑦ ᒐᕙᒪᖓ ᕕᐊᑖᕐᕕᐅᑉ ᕙᐃᓂᓗ 
ᑮᓇᐅᔾᔭᒃᓴᖅᑕᖏᓐᓂ ᓄᐊᑦᑎᖃᑦᑕᕐᒪᑕ ᑕᐃᑯᓇ 
ᐃᒥᐊᓗᒃᑖᕈᓐᓇᐅᑎᒃᑯᑦ ᐱᓕᕆᕝᕕᖓᒍᑦ 
ᑲᒪᒋᔭᐅᓪᓗᓂ ᑮᓇᐅᔭᓕᕆᔨᒃᑯᑎᒍᑦ. ᒥᓂᔅᑕ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ 
ᑲᑎᖃᑎᖃᖅᓯᒪᕚ ᒥᓂᔅᑕᒥᒃ ᑮᓇᐅᔭᓕᕆᔨᒃᑯᓐᓂ 
ᐊᐃᑦᑑᑎᒥᒃ ᐱᔪᓐᓇᕐᒪᖔᑕ ᐃᒥᐊᓗᒃᐸᒃᑐᑦ 
ᖃᓄᐃᓕᔪᓐᓇᕐᒪᖔᑕ ᐱᓗᐊᖅᑐᒥᒃ 
ᐅᖃᐅᓯᖃᖅᑐᓂᒃ ᓇᔾᔨᔪᑦ ᐃᒥᕆᐊᖃᖏᓐᓂᖏᓐᓄ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑏ ᑖᔅᓱᒥᖓ ᐅᖃᐅᓯᖃᖅᓯᒪᔪᒍᑦ. 
ᒪᓕᒐᓕᐅᖅᑎ ᐅᒃᐱᕈᓱᓕᖅᑎᒃᑲᓐᓂᕈᒪᕙᕋ 
ᐅᖃᐅᓯᕆᓯᒪᒐᑦᑎᒍᑦ ᐃᑯᓇ ᐅᔾᔨᕈᓱᑦᑎᐊᖅᑕᒥ 
ᑐᓴᐅᒪᑎᑦᑎᑎᓪᓗᑕ ᑮᓇᐅᔭᓕᕆᔨᒃᑯᓐᓂ 
ᓴᖅᑭᑕᐅᓚᐅᖅᓯᒪᔪᒥᒃ ᐃᒥᐊᓘᑉ 
ᖃᓄᐃᓕᖓᑎᑦᑎᔪᓐᓇᕐᓂᖓᓂᒃ ᐊᒻᒪᓗ ᐃᒥᐊᓗᖕᒥ 
ᑮᓇᐅᔭᒃᓴᐅᔪᑕᐅᔪᓂᒃ, ᑮᓇᐅᔭᕐᓂᒃ 
ᐊᑐᐃᓐᓇᖅᑕᖃᓲᖑᕗᖅ ᐃᓕᔾᔪᑕᐅᔪᓐᓇᖅᑐᓄᑦ 
ᖃᐅᔨᒪᔾᔪᑕᐅᔪᓐᓇᖅᑐᓂᒡᓗ 



ᕿᑎᖅᑰ, ᒪᐃ 30, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

 

3438 

$750,000-ᖏᓐᓃᓕᓲᖑᓪᓗᑎᒃ ᐊᕐᕋᐅᒍᑕᒪ. 
 
ᑕᑯᓇᒃᓯᒪᒋᕗᖓ ᐱᓕᕆᐊᖑᒌᖅᑐᒥᒃ 
ᐱᓕᕆᓐᖏᒃᑲᓗᐊᕐᒪᖔᑦᑕ ᐊᔾᔨᒌᖏᑦᑐᓂᒃ 
ᐱᓕᕆᕝᕕᖕᓄᖅᑕᐅᔪᓐᓇᖅᑐᓂᑦ 
ᐱᔭᕆᐊᖃᕐᓂᕋᐃᓯᒪᔪᓄᑦ ᐃᓕᔾᔪᑕᐅᔪᓐᓇᖅᑐᓄᑦ 
ᖃᐅᔨᒪᔾᔪᑕᐅᔪᓐᓇᖅᑐᓄᓪᓗ 
ᐱᓕᕆᐊᖑᒃᑲᓐᓂᕈᓐᓇᖁᓪᓗᒋᑦ 
ᑮᓇᐅᔭᖃᖅᑎᒃᑯᑦᑎᒍᑦ ᑕᖅᑲᒃᑯᐊ 
ᑐᑭᓯᐅᒪᑦᑎᐊᖁᓪᓗᒋᑦ 
ᖃᓄᐃᓕᑐᐃᓐᓇᕆᐊᖃᕐᓂᖏᓐᓂ ᓲᕐᓗ ᐃᒥᐊᓗᖕᒧᑦ 
ᐃᔅᓴᒃᑕᐃᔪᓐᓇᕐᓂᖏᓐᓂᑦ ᓇᔾᔨᐊᕆᔭᐅᔪᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎ 
ᐊᕐᕕᐊᑦ ᐅᐊᖕᓇᖓᓄᑦ ᑎᑭᕋᕐᔪᐊᖅ. ᒪᓕᒐᓕᐅᖅᑎ 
ᒪᐃᓐ.  
 
ᐊᐱᖅᑯᑦ 483 - 5(2): ᐅᔭᕋᕐᓂᐊᕐᕕᓐᓂ 

ᐱᓕᒻᒪᖅᓴᐃᓂᖅ (ᒪᐃᓐ) 
 
ᒪᐃᓐ: ᒪ’ᓇ, ᐅᖃᖅᑎᑦᓯᔨ. 
ᕼᐃᓚᑦᑐᖅᕼᐊᕐᕕᓕᕆᔨᒃᑯᑦ ᒥᓂᔅᑕᖓ 
ᐊᐱᖅᕼᐅᕈᐊᖅᖢᒍ ᓂᑯᕕᑦᑐᖓ ᐅᖃᖅᑎᑦᓯᔨ. 
ᐅᔭᕋᖅᑕᕆᐊᖅ ᒥᒃᕼᐊᓄ’ᒥᔪᖅ.  
 
ᑎᑎᖅᑲᒃᑯᑦ ᐊᐱᖅᑯ’ᒥᑦ ᑐᓂᓚᐅᖅᕼᐃᒪᒐᑉᑯ ᑖᓐᓇ 
ᒥᓂᔅᑕ ᒪᔾᔨ 12-ᖑᑎᖦᖢᒍ ᑭᐅᔾᔪᑎᒋᓚᐅᖅᑕᖓ 
ᐅᖃᐅᕼᐃᕆᓂᐊᖅᖢᒍ ᑎᑎᖅᑲᒃᑯᑦ ᐊᐱᖅᑯᑦ 
ᓈᓴᐅᑖ 30 - 5(2). ᐅᑯᐊ ᐱᕙᓪᓕᐊᑎᑦᓯᔨᒃᑯᑦ 
ᑕᑯᑉᓗᒋᑦ ᑮᓇᐅᔭᓂᒃ ᒥᒃᖠᕙᓪᓕᐊᔪᓂᒃ 
ᑐᕌᖅᑎᑦᓯᕙᓪᓕᐊᖕᒪᑕ ᐅᔭᕋᖅᑕᕆᐊᓕᕆᓂᐅᑉ 
ᒥᒃᕼᐋᓄᑦ ᐃᓕᓐᓂᐊᖅᑐᓕᕆᓂᕐᒧᐃᓛᒃ. ᐅᑯᐊᓕ 
ᕼᐃᓚᑦᑐᖅᕼᐊᕐᕕᓕᕆᔨᒃᑯᑦ ᐅᐱᒋᕙᒃᑲ 
ᖁᒻᒧᐊᒃᐸᓪᓕᐊᔪᒥᒃ ᐊᒡᓕᕙᓪᓕᐊᔪᒥ ᑮᓇᐅᔭᒥᒃ 
ᐃᓕᐅᖅᑲᐃᕙᓪᓕᐊᕼᐃᒪᖕᒪᑕ 2016-17-ᒥ 
$251,000, 2017-18-ᒥ $184,000 ᐊᒻᒪ 2018-
19-ᒥ $524,000. ᑭᕼᐃᐊᓂ ᑖᒻᓇ 
ᐊᒡᓕᕙᓪᓕᐊᒐᓗᐊᖅᑎᓪᓗᒍ ᒥᑭᒋᒐᒃᑯ 
ᒥᑭᓗᐊᕋᕼᐅᒋᒐᒃᑯ.  
 
ᐅᑯᐊ ᐅᔭᕋᖅᑕᕆᐊᑦ ᐊᒡᓃᑯ ᐄᒍᓪ ᑕᑯᑉᓗᒋᑦ 
ᐅᖃᖅᑎᑦᑎᔨ ᖃᐅᔨᒪᒃᓯᐊᒃᑲᑎᑦ ᖃᐅᔨᒪᔪᖓ 
2018-19 ᕿᑎᐊᓂ $1.6 ᕕᓕᐊᓐᒥᒃ ᓄᓇᕘᑉ 
ᐃᓗᐊᓄᑦ ᑮᓇᐅᔭᐃᔭᖅᕼᐃᒪᔪᑦ ᐅᔭᕋᖅᑕᕆᐊᕐᕕᖕᓂ 
ᕼᐊᓇᕈᐊᖅᖢᑎᒃ. ᑕᒪᓐᓇ ᑮᓇᐅᔭᖅ 

ᑎᑭᑉᐸᓪᓕᐊᒐᓗᐊᖅᖢᓂ ᓄᓇᕗᒻᒥᐅᑕᐅᑉᓗᑕ 
ᒐᕙᒪᐅᑉᖢᑕᐃᓛᒃ ᐊᖑᒪᔫᔭᖏᑉᑐᑉᔫᒐᑦᑕ.  
ᒥᓂᔅᑕ ᕼᐃᕗᓪᓕᖅᐹᒥᒃ ᐊᐱᖅᕼᐅᕈᐊᓕᖅᐸᕋ 
ᑕᒪᒃᑯᐊ ᑮᓇᐅᔭᐃᔭᕐᓂᕆᔭᐅᕼᐃᒪᔪᑦ ᒪᓐᓇᒧᑦ 
ᕼᐃᓚᑦᑐᖅᕼᐊᕐᕕᓕᕆᔨᒃᑯᓐᓄᑦ ᓈᒻᒪᒋᒻᒪᖔᒋᑦ 
ᓈᒻᒪᒃᐹᑦ ᐊᖑᒻᒪᑎᑦᓯᐊᖅᐹᑦ 
ᕼᐃᓚᑦᑐᖅᕼᐊᕐᕕᓕᕆᔨᒃᑯᑦ ᐅᔭᕋᖅᑕᕆᐊᑦ 
ᐱᕙᓪᓕᐊᓂᖏᓐᓂ ᓄᓇᕘᑉ ᐃᓗᐊᓂ. ᒪ’ᓇ, 
ᐅᖃᖅᑎᑦᓯᔨ. 
 
ᐅᖃᖅᑎ: ᒥᓂᔅᑕ ᑲᒪᒋᔭᖃᖅᑐᖅ ᓄᓇᕗᑦ 
ᕼᐃᓚᑦᑐᖅᕼᐊᕐᕕᓕᕆᔨᒃᑯᓐᓂᑦ, ᒥᓂᔅᑕ ᓇᑦᓯᖅ. 
 
ᐊᖓᔪᖅᑳᖅ ᐸᑎᖅ ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. 
ᐅᖃᖅᑏ, ᖁᔭᓐᓇᒦᖅᐸᕋ ᑖᓐᓇ ᐊᐱᖅᑯᑎᒋᔭᖓ 
ᐅᔭᕋᑦᑕᕆᐊᑦ ᐱᓕᕆᔪᐃᑦ ᑕᒫᓂ ᓄᓇᕗᒻᒥ ᒥᒃᓵᓄᑦ 
ᐊᒻᒪ (ᑐᓵᔨᑎᒍᑦ) ᑕᐃᒪ ᐃᒡᓗᖔᖓᓂᑦ 
ᐃᒃᓯᕚᖅᑎᓪᓗᖓ ᓇᓗᓇᐃᖅᓯᕕᒋᔪᒪᔭᕋ ᑖᓐᓇ 
ᒪᓕᒐᓕᐅᖅᑎ ᐊᓯᔾᔨᖅᓯᒪᓐᖏᑕᕋ ᓱᓕ ᖃᓄᖅ 
ᐃᓱᒪᒋᒻᒪᖔᒃᑯ. 
 
ᐅᖃᖅᑏ, (ᑐᓵᔨᑎᒎᕈᓐᓃᖅᑐᖅ) ᑕᒪᓐᓇ 
ᐅᔭᕋᒃᑕᕆᐊᓕᕆᓂᖅ ᐱᒻᒪᕆᐊᓘᕙᓪᓕᐊᖕᒪᑦ 
ᐊᖏᓪᓕᕙᓪᓕᐊᑐᐃᓐᓇᕐᒪᑦ ᐊᒻᒪ ᓯᓚᑦᑐᖅᓴᕐᕕᒃᑯᑦ 
ᐱᓕᕆᖃᑎᖃᑦᑎᐊᕈᒪᕙᕗᑦ ᑕᒪᒃᑯᓂᖓ 
ᐅᔭᕋᒃᑕᕆᐊᓂᒃ ᐱᓕᕆᔪᓂᒃ ᑕᒪᒃᑯᓂᖓ 
ᒪᒃᑯᒃᑐᑦᑎᓐᓂᒃ ᐃᓕᓐᓂᐊᑎᑦᑎᓂᕐᒥᒃ ᒥᒃᓵᓄᑦ. 
ᐅᖃᕈᓐᓇᖅᐳᖓ ᐅᖃᖅᑏ, ᑕᐃᓐᓇ ᓴᓪᓕᖅ 
ᑭᒡᒐᖅᑐᖅᑕᕋ ᓇᐅᔮᓪᓗ ᒐᕙᒪᒃᑯᓐᓄᑦ 
ᑐᑦᑕᕐᕕᐅᓐᖏᒻᒪᑕ ᑕᐃᒃᑯᐊ 
ᐱᓕᕆᑎᑦᑎᓪᓚᕆᖃᑦᑕᕐᒪᑕ ᐅᔭᕋᑦᑕᕆᐊᑦ 
ᒪᒃᑯᒃᑐᖁᑎᑦᑎᓐᓂ ᐆᑦᑑᑎᒋᓗᒍ ᐱᖃᓐᓇᑯᓗᒐ 
ᐃᓚᓐᓈᑯᓗᒐᐃᓛᒃ ᐊᐃᑯᑖᒃ ᑐᓵᕐᓂᖅᐸᑦ, 
ᐸᐃᕆᓪᓚᕆᖃᑦᑕᓕᕐᒪᑦ ᐊᖓᔪᖅᑳᒥᓂᒃ. 
ᐅᔭᕋᒃᑕᕆᐊᖃᓚᐅᓐᖏᑉᐸᑦ ᓂᖃᐃᑑᓯᐊᖅᑎᓄᑦ 
ᓴᓇᑐᐃᓐᓇᕋᔭᖅᑐᖅ ᐃᑲᔪᖅᑐᐃᑐᐃᓐᓇᕋᔭᖅᑐᖅ. 
ᑕᒪᒃᑯᐊ ᐅᔭᕋᒃᑕᕆᐊᑦ ᐅᐱᒋᕙᒃᑲ ᐃᑲᔪᖅᑐᖅᑕᒃᑲ 
ᐱᓕᕆᖃᑎᒋᔪᒪᓪᓗᒋᓪᓗ ᑕᒪᒃᓱᒪᑉ ᒥᒃᓵᓄᑦ 
ᐃᓕᓐᓂᐊᕐᓂᐅᑉ ᐅᔭᕋᒃᑕᕆᐊᑦ, 
ᐅᔭᕋᒃᑕᕆᐊᓕᕆᓂᕐᒧᑦ ᒥᒃᓵᓄᑦ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᓯᕗᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᒪᐃᓐ. 

ᒪᐃᓐ: ᒪ’ᓇ ᐅᖃᖅᑎᑦᓯᔩ. ᒪ’ᓇ ᒥᓂᔅᑕ 
ᐃᑲᔪᖅᑐᐃᖅᐸᓗᖕᒪᑦ ᑭᓯᐊᓂ ᐊᐱᖅᑯᑎᒋᓚᐅᒐᕋ 
ᑭᐅᓐᖏᒻᒪᒍ.  
 
ᐅᑯᐊ ᑮᓇᐅᔭᐃᔭᕐᓂᐅᕼᐃᒪᔪᑦ ᒫᓐᓇᒧᑦ 
ᐊᕐᕌᓂᐅᓚᐅᖅᑐᖅ $524,000 
ᑐᕌᖅᑎᑕᐅᓚᐅᕐᒪᒎᖅ ᓄᓇᕘᓗᒃᑖᖅ ᐃᓗᐊᓂ 
ᐅᔭᕋᒃᑕᕆᐊᓕᕆᓂᐅᑉ ᒥᒃᕼᐋᓄᑦ. ᐅᑯᐊ 
ᕼᐃᓚᑦᑐᖅᕼᐊᕐᕕᓕᕆᔨᒃᑯᑦ ᐱᓕᕆᑎᓪᓗᒋᑦ. 
ᑕᒪᓐᓇ ᑕᑯᑉᓗᒍ $524,000 ᓈᒻᒪᒃᐹ 
ᐊᖑᒪᑦᓯᐊᖅᐹᑦ ᕼᐃᓚᑦᑐᖅᕼᐊᕐᕕᓕᕆᔨᒃᑯᑦ 
ᐅᔭᕋᒃᑕᕆᐊᑦ ᐱᕙᓪᓕᐊᓂᖏᓐᓂᒃ? ᐅᕝᕙᓘᓐᓃᑦ  
ᐊᖏᓂᖅᕼᐊᕐᒥᒃ ᑮᓇᐅᔭᕐᒥᒃ ᑎᒍᕼᐃᓇᔭᖅᐸᑕ 
ᑕᒪᑐᒪᑉ ᒥᒃᕼᐋᓄᑦ ᓈᒻᒪᖕᓂᖅᕼᐊᐅᓇᔭᖅᐸ? 
ᑐᑭᕼᐃᑦᓯᐊᕈᐊᖅᖢᖑ ᑕᒪᓐᓇ. ᒪ’ᓇ, ᐅᖃᖅᑎᑦᓯᔩ. 
 
ᐅᖃᖅᑎ: ᒥᓂᔅᑕ ᓇᑦᓯᖅ. 
 
ᐊᖓᔪᖅᑳᖅ ᐸᑎᖅ ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. 
ᓇᓗᓇᓐᖏᑦᑐᖅ ᐊᖏᓂᖅᓴᒥᒃ ᑮᓇᐅᔭᕐᒥᒃ 
ᑎᒍᒥᐊᕐᓂᕈᑦᑕ ᐱᓕᕆᒃᑲᓐᓂᕈᓐᓇᕋᔭᖅᑐᒍᑦ. 
$500,000 ᒥᑭᔪᑯᓘᔮᕐᒪᑦ ᒥᑭᔪᑯᓘᖕᒪᓂᓛᒃ ᑕᒪᓐᓇ 
ᐊᖏᔫᑎᓪᓗᒍ ᐅᔭᕋᒃᑕᓕᕆᓂᖅ 
ᐃᖅᑲᓇᐃᔮᖃᑦᑎᐊᓐᖏᑦᑐᐃᓪᓗ ᐱᔾᔪᑎᒋᓪᓗᒍ. ᐄ, 
ᐊᖏᓂᖅᓴᐅᒐᔭᖅᐸᑦ ᖁᕕᐊᒋᒻᒪᕆᒐᔭᖅᑕᕋ ᑖᓐᓇ 
ᑮᓇᐅᔭᖅ. ᐅᖃᖅᑏ, ᖁᔭᓐᓇᒦᒃ. 
 
ᐅᖃᖅᑎ: ᑭᖑᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᖕᓄᑦ, ᒪᓕᒐᓕᐅᖅᑎ ᒪᐃᓐ. 
 
ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᒪ’ᓇ, ᒥᓂᔅᑕ. ᐄ, 
ᑕᒪᓐᓇ ᐅᔾᔨᕐᓇᕐᒪᑦ ᓄᓇᕘᑉ ᐃᓗᐊᓂ 
ᐃᒻᒥᒎᓗᐊᕐᒪᑕ ᐊᕕᒃᑐᖅᕼᐃᒪᔪᑦ ᕿᑎᕐᒥᐅᑦ, 
ᑭᕙᓪᓕᖅ, ᕿᑭᖅᑖᓗᒃ ᐊᒻᒪᓗ ᕼᐆᕐᓗᒃ ᑎᒥᒋᔭᐅᔪᑦ 
ᒐᕙᒪᑉᑕᓘᓐᓃᑦ ᐃᓗᐊᓂ ᐃᒻᒥᒎᓕᒐᓗᐊᕐᒪᑕ 
ᐃᓕᓐᓂᐊᖅᑎᑦᓯᓂᐅᑉ ᒥᒃᕼᐋᓄᑦ ᐱᓕᕆᓂᓗᒃᑐᑦ.  
ᑕᒪᓐᓇ ᐃᑲᔪᕐᓂᖃᕋᔭᖅᑰᖅᑑᒐᓗᐊᖅ 
ᓄᓇᕘᓗᒃᑖᕐᒧᑦ ᐅᔭᕋᒃᑕᕆᐊᓕᕆᓂᐅᑉ ᒥᒃᕼᐋᓄᑦ 
ᑲᑎᒪᔨᐊᓛᖅᑕᖃᓕᖅᐸᑦ, (ᑐᓵᔨᑎᒍᑦ) 

ᓄᓇᕗᒻᒥ ᐅᔭᕋᖕᓂᐊᖅᑐᓕᕆᓂᕐᒧᑦ ᐱᓕᒻᒪᒃᓴᕐᓂᕐᒧᑦ 
ᑲᑐᔾᔨᖃᑎᒌᒥᒃ. (ᑐᓵᔨᑎᒎᕈᓐᓃᖅᑐᖅ) ᒥᓂᔅᑕ ᑕᐃᒪ 
ᑭᖑᓪᓕᖅᐹᒥᒃ ᐊᐱᖅᕼᐅᕈᐊᓕᖅᐸᕋ, ᑕᒪᑐᒥᖓ 
ᕼᐃᓚᑦᑐᖅᕼᐊᕐᕕᓕᕆᔨᒃᑯᑦ ᐱᓕᕆᒐᓗᐊᖅᐹᑦ? ᐊᒻᒪ 
ᖃᑯᒍ ᐱᓕᕆᓐᓂᖅᐸᑕ ᕼᐊᖅᑭᑦᑐᒫᖅᐸ ᑕᒪᓐᓇ? 
ᒪ’ᓇ, ᐅᖃᖅᑎᑦᓯᔩ. 
 
ᐅᖃᖅᑎ: ᒥᓂᔅᑕ ᓇᑦᓯᖅ. 
 
ᐊᖓᔪᖅᑳᖅ ᐸᑎᖅ ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. 
(ᑐᓵᔨᑎᒍᑦ) ᓄᓇᕗᒻᒥ ᐄ, 
ᐱᓕᕆᖃᑎᖃᕐᓂᖅᓴᐅᔭᕆᐊᖃᖅᑐᒍᑦ 
ᐅᔭᕋᖕᓂᐊᕐᕕᓕᕆᔨᒃᑯᓐᓂᒃ ᐊᒻᒪᓗ ᐅᕙᓃᓐᓂᓐᓂᒃ 
ᒥᓂᔅᑕᐅᓂᓐᓂᓗ ᑕᒪᓐᓇ 
ᐱᓕᕆᐊᕆᓂᖅᓴᐅᓂᐊᖅᑕᕗᑦ. (ᑐᓵᔨᑎᒎᕈᓐᓃᖅᑐᖅ) 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᐅᖅᓱᖅᑑᕐᒧᑦ, ᒪᓕᒐᓕᐅᖅᑎ ᐋᖁᐊᖅ. 
 
ᐊᐱᖅᑯᑦ 484 - 5(2): ᐳᓚᕋᖅᑐᓕᕆᓂᖅ 

(ᐋᖁᐊᖅ) 
ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐅᖃᖅᑏ, ᐱᕙᓪᓕᐊᔪᓕᕆᓂᕐᒧᑦ 
ᐃᖏᕐᕋᔾᔪᑎᓕᕆᓂᕐᒧᓪᓗ ᒥᓂᔅᑕᕆᔭᐅᔪᒧᑦ 
ᑐᕌᖅᑎᓐᓂᐊᖅᑕᕋ ᐊᐱᖅᑯᑎᒐ.  
 
ᒥᓂᔅᑕ ᐃᖅᑲᐅᒪᔪᒃᓴᐅᕗᖅ ᔮᓐᓄᐊᕆ ᑕᒪᑐᒪᓂ 
ᐊᕐᕌᒍᒥ ᑎᑎᕋᕐᕕᒋᓚᐅᖅᓯᒪᒐᒃᑯ ᑐᒃᓯᕋᐅᑎᓂᒃ 
ᐱᔾᔪᑎᖃᖅᖢᖓ ᐊᒻᒪᓗ ᐅᖅᓱᖅᑑᑉ 
ᕼᐋᒻᓚᒃᑯᖏᓐᓄᑦ ᑕᐃᒃᑯᐊ 
ᐋᖅᑭᒃᓱᖅᑕᐅᓚᐅᖅᓯᒪᖕᒪᑕ ᐳᓚᕋᑦᑐᓕᕆᓂᖅ 
ᐱᔾᔪᑎᒋᓪᓗᒍ ᓄᐃᕙᓪᓕᐊᓂᖓᓗ ᐊᒻᒪ 
ᑕᐃᔅᓱᒪᓂᐅᓚᐅᖅᑐᖅ ᒪᓕᒐᓕᐅᕐᕕᖕᒧᑦ 
ᓴᖅᑭᑦᑎᓚᐅᖅᓯᒪᔪᖓ ᐅᑯᓂᖓ ᑎᑎᖅᑲᓂᒃ 
ᕕᕗᐊᕆ 19, 2019-ᖑᑎᓪᓗᒍ.  
 
ᐅᖃᖅᑏ, ᒪᐃ ᐃᓱᓕᓕᕐᒪᑦ ᐊᒻᒪᓗ ᐅᓇ 
ᐊᐱᖅᑯᑎᒋᓂᐊᖅᑕᕋ ᑖᓐᓇᖃᐃ ᒥᓂᔅᑕ 
ᐅᖃᕈᓐᓇᖅᐳᖅ ᖃᖓ ᑭᐅᓂᐊᕐᒪᖔᖓ 
ᑎᑎᕋᐅᓯᕆᓚᐅᖅᑕᑦᑎᓐᓄᑦ. ᐊᔾᔨᖏᓐᓂᒃ 
ᐱᓯᒪᓐᖏᑉᐸᑦ ᐅᕝᕙ ᐊᔾᔨᖏᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᒥᓂᔅᑕ ᐃᖏᕐᕋᔪᓕᕆᔨᒃᑯᓐᓂ 

ᐱᕙᓪᓕᐊᔪᓕᕆᔨᒃᑯᓐᓂ, ᒥᓂᔅᑕ ᐊᕿᐊᕈᖅ.  
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ. (ᑐᓵᔨᑎᒍᑦ) ᐄ, ᑭᐅᓚᐅᖅᑐᖓ. 
ᕼᐋᒻᓚᒃᑯᓐᓂ ᐃᓕᓐᓄᓪᓗ ᐱᔭᐅᓯᒪᓕᖅᑐᔅᓴᐅᕗᑦ. 
ᑎᑎᕋᕐᕕᒐ ᖃᐅᔨᒋᐊᕐᕕᒋᓂᐊᖅᐸᕋ 
ᖃᓄᐃᓕᖓᓕᕋᓗᐊᕐᒪᖔᖅ ᑕᐃᓐᓇ. ᐄ, 
ᐊᑎᓕᐅᓚᐅᖅᑕᕋ ᑕᐃᓐᓇ ᑭᐅᔾᔪᑎ. ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ: ᓯᕗᓪᓕᖅᐹᕐᒥ ᐃᓚᒋᐊᕈᑏᑦ 
ᐊᐱᖅᑯᑎᔭᕐᓄᑦ, ᒪᓕᒐᓕᐅᖅᑎ ᐋᕐᑯᐊᖅ .  
 
ᐋᕐᑯᐊᖅ  (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᒪᒥᐊᓇᖅ. ᑕᑯᓚᓐᖏᓇᒃᑯᑦ ᑕᐃᒃᑯᐊ ᑎᑎᖅᑲᑦ 
ᐊᒻᒪᓗ ᖁᔭᓐᓇᒦᒃ ᑕᒪᓐᓇ ᑲᒪᒋᓂᐊᕐᓂᕋᕋᓐᓂ.  
 
ᑕᒪᑐᒪᓂ ᐱᓇᓱᐊᕈᓯᖅ ᐱᒋᐊᓕᓵᖅᑎᓪᓗᒍ ᒥᓂᔅᑕ 
ᓇᓗᓇᐃᖅᓯᓚᐅᖅᓯᒪᔪᖅ ᐳᓚᕋᑦᑐᓕᕆᓂᕐᒧᑦ 
ᑲᑎᒪᕐᔪᐊᕐᓂ ᐱᑎᖃᕐᓂᐊᕐᓂᕋᖅᖢᓂᐅᒃ ᐊᒻᒪᓗ 
ᐅᖃᖅᖢᓂ ᐊᑎᓕᐅᕆᓯᒪᓕᖅᑐᕉᖅ ᒪᕐᕉᖕᓂᒃ 
ᑐᑭᓯᐅᒪᖃᑎᒌᓐᓂᕐᒧᑦ ᐊᖏᕈᑎᒥᒃ 
ᐊᑎᓕᐅᖅᓯᒪᓪᓗᓂ ᑕᐃᒃᑯᐊᓗ ᑕᐃᒃᑯᓄᖓᓗ 
ᐃᓚᖓᑦ ᐊᑐᖅᑐᖅ ᐃᓐᓄᒃᑕᐅᑎᓂᒃ ᒪᐅᖓ 
ᓂᐅᕐᕈᑎᒃᓴᖃᑦᑕᖅᑐᑦ.  
 
ᐊᒻᒪᓗ ᑕᐃᓐᓇ Franklin Expedition 
ᐅᒥᐊᕐᔪᐊᕈᓗᐊ ᑕᐃᓐᓇ ᓄᓇᕐᔪᐊᓕᒫᒥ 
ᑕᑯᔭᖅᑐᖅᑕᐅᖃᑦᑕᕈᒪᓯᒪᓕᕐᒪᑦ ᐅᖅᓱᖅᑑᕐᒥ. ᐊᒻᒪᓗ 
ᐃᖅᑲᖅᐸᕋ ᐅᖃᖅᑎᒋᓚᐅᖅᑕᕗᑦ ᔫ ᐃᓄᒃ 
ᖃᐅᑕᒫᑦᑎᐊᖅ ᖃᐃᖃᑦᑕᓚᐅᖅᓯᒪᖕᒪᑦ 
ᐅᖃᖅᐸᒃᖢᓂ, “ᐱᖃᑎᐊᓗᒐ ᒪᕐᕉᖕᓂᒃ 
ᐅᒥᐊᕐᔪᐊᓕᒃ.”  
 
>>ᐃᒡᓚᖅᑐᖅ 
 
ᑕᐃᒪᐃᓕᖃᑦᑕᕐᒪᑦ ᐳᐃᒍᔾᔭᐃᖅᓯᒪᑦᑎᐊᖅᑕᕋ.  
 
ᑖᓐᓇᖃᐃ ᒥᓂᔅᑕᕆᔭᐅᔪᖅ ᓇᓗᓇᖅᓯᔪᓐᓇᖅᐳ 
ᑕᐃᒃᑯᐊ ᐊᖏᕈᑎᑦ ᑭᓱᓂᒃ ᐃᓗᓕᖃᕐᒪᖔᖏᑦ? 
ᖁᔭᓐᓇᒦᒃ, ᐅᖃᖅᑏ. 
 

ᐅᖃᖅᑎ: ᒥᓂᔅᑕ ᐊᕿᐊᕈᖅ.  
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᑖᓐᓇ ᐊᖏᕈᑎ ᒫᓐᓇ 
ᕿᓂᑲᐅᖅᑐᕋᓱᒃᑲᓗᐊᕋᒃᑯ ᓇᓂᑲᐅᑎᒋᓇᒍ. ᑭᓯᐊᓂ 
ᑖᓐᓇ ᐊᖏᕈᑎ ᐃᓗᐊᓃᑦᑐᖅ 
ᐱᓕᕆᖃᑎᒌᑦᑎᐊᕈᒪᓂᕐᒧᑦ ᐊᒻᒪᓗ 
ᑐᑭᓯᐅᒪᖃᑎᒌᓐᓂᕐᒧᑦ ᑕᒪᒃᑯᐊ ᓄᓇᖁᑎᕗᑦ 
ᐃᓚᖏᑦ ᐃᓱᒫᓗᖃᑦᑕᕐᒪᑕ ᐳᓚᕋᑏᑦ 
ᓇᒧᓐᖓᐅᕈᓘᔭᖃᑦᑕᓗᐊᕐᓂᖏᓐᓂ ᐊᒻᒪᓗ ᖃᓄᖅ 
ᑮᓇᐅᔭᐃᑦ ᐃᓯᖅᐸᓪᓕᐊᑲᓐᓂᕈᓐᓇᕐᒪᑕᑭᐊᖅ 
ᓄᓇᓕᓐᓄᑦ. ᑕᒪᒃᑯᐊ ᐊᔾᔨᒌᓐᖏᑦᑐᓂᒃ 
ᐱᓕᕆᖃᑎᒋᒍᒪᓪᓗᑎᒍ ᑖᔅᓱᒥᖓ ᐊᖏᕈᑎᒥ 
ᓴᖅᑮᖃᑎᒌᓚᐅᖅᑐᒍᑦ ᑕᒪᒃᑯᐊ 
ᐱᓕᕆᖃᑎᒋᑦᑎᐊᓂᐊᕋᑦᑕ ᐊᒻᒪᓗ ᓄᓇᕗᒻᒥᐅᑕᐃᑦ 
ᖃᓄᖅ ᑭᓱᒃᑲᓂᕐᓂᒃ ᐱᒍᓐᓇᕐᒪᑕᑭᐊᖅ ᑖᒃᑯᓇᓐᖓᑦ 
ᐅᒥᐊᕐᔪᐊᒃᑯᑦ ᑎᑭᖃᑦᑕᖅᑐᓂᒃ. ᖁᔭᓐᓇᒦᒃ, 
ᐅᖃᖅᑎᑦᑎᔩ.  
 
ᐅᖃᖅᑎ: ᑐᒡᓕᐊ ᐊᒻᒪ ᑭᖑᓪᓕᖅᐹᖅ ᐃᓚᒋᐊᕈᑏᑦ 
ᐊᐱᖅᑯᑎᔭᕐᓄᑦ, ᒪᓕᒐᓕᐅᖅᑎ ᐋᕐᑯᐊᖅ .  
 
ᐋᕐᑯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐅᖃᖅᑏ, ᒥᓂᔅᑕᐅᑉ ᐅᖃᐅᓯᖏᑦᑎᒍᑦ 
ᓇᓗᓇᐃᖅᓯᑲᓐᓂᓚᐅᖅᓯᒪᒻᒥᔪᖅ 
ᑎᒃᑯᐊᖅᓯᓂᐊᕋᒥᒎᖅ ᑲᑎᒪᔨᕋᓛᑯᓗᓐᓂᒃ 
ᐱᔭᕆᐊᑭᓪᓕᑎᑦᑎᔨᐅᓂᐊᖅᑐᓂᒃ ᐱᓕᕆᕝᕕᐊᓂ 
ᐃᖅᑲᓇᐃᔭᖃᑎᖃᕐᓂᐊᖅᑐᓂᒃ ᐳᓚᕋᑦᑐᓕᕆᓂᕐᒧᑦ 
ᑐᑭᒧᐊᕈᑎᓄᑦ ᐊᑐᕐᓂᐊᖅᑐᓂ.  
ᐅᖃᖅᑏ, ᐱᕐᔪᐊᖑᓱᒋᔭᕋᓕ ᑖᒃᑯᐊ 
ᑲᑎᒪᔨᕋᓛᑯᓗᐃᑦ ᓄᓇᓕᖕᓃᓐᖔᖅᑐᓂᒃ 
ᐃᒃᓯᕚᕐᕕᐅᖃᑕᐅᓗᑎᑦ. ᐅᖅᓱᖅᑑᕐᒥ 
ᓂᕈᐊᖅᑎᑲᐃᒃᑯᐊ ᐊᑕᐅᓯᐅᓐᖏᑦᑐᑦ ᐊᐱᕆᓯᒪᖕᒪᑕ 
ᑲᑎᒪᔨᕋᓛᑯᓗᓐᓃᖔᖅᖢᑎ. ᐊᑕᐅᓯᕐᒥᓪᓘᓐᓃᑦ 
ᐅᖅᓱᖅᑑᕐᒥᐅᒥᑦ ᑕᐃᒃᑯᓄᖓ ᑲᑎᒪᔨᕋᓛᑯᓗᓐᓄᑦ 
ᐃᓕᓯᖃᓯᐅᔾᔨᔪᓐᓇᖅᐲᑦ? ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᒥᓂᔅᑕ ᐊᕿᐊᕈᖅ.  
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᑕᕝᕙᓃᓛᒃ ᐄ, ᓱᓕᑦᑎᐊᕋᕕᑦ ᑖᒃᑯᐊ 
ᑲᑎᒪᔨᕋᓛᖃᕐᓂᐊᖅᑐᐃᑦ ᑖᒃᑯᓂᖓᓗ 

ᕿᒥᕐᕈᑎᓐᓂᐊᖅᓱᑎᒍ. 
ᓄᓇᓕᓐᓃᖔᖅᑐᖃᕐᓂᐊᖅᑐᖅ ᑖᓐᓇ 
ᓇᓗᓇᓐᖏᑦᑎᐊᖅᑐᖅ ᑭᓯᐊᓂ 
ᓄᓇᓕᖁᑎᓐᓃᖔᕐᓂᐊᒪᒃᑭᐊᖅ ᑖᓐᓇ 
ᐅᖃᐅᓯᕆᑲᐅᑎᒋᒍᓐᓇᕐᓇᒍ. ᑖᒃᑯᐊ 
ᑲᑎᒪᖃᑎᒌᓚᐅᕐᒪᑕ 120 ᐅᖓᑖᓃᑦᑐᐃᑦ 
ᐱᓕᕆᔪᒪᓪᓗᑎᑦ ᐊᒻᒪᓗ ᑖᒃᑯᐊ 
ᐱᓕᕆᐊᕆᔭᐅᕙᓪᓕᐊᓕᖅᓱᑎᒃ.  
ᒫᓐᓇᒧᑦ ᑲᑎᒪᔨᕋᓛᖏᑦ ᐊᑎᖏᓐᓂ ᐱᓯᒪᓐᖏᓐᓇᒪ 
ᐊᒻᒪᓗ ᐊᑎᔅᓴᖏᓐᓂ ᐱᓯᒪᓐᖏᓐᓇᒪ. ᑖᒃᑯᐊ 
ᐅᕙᓐᓅᖅᑕᐅᓂᐊᕈᑎᑦ ᐄ, ᕿᒥᕐᕈᐊᓚᑦᑖᓂᐊᖅᑕᒃᑲ 
ᐊᒻᒪᓗ ᓄᓇᓕᓐᓃᖔᖅᑐᖃᕋᓗᐊᕐᒪᒃᑭᐊᖅ 
ᕿᒥᕐᕈᑎᐊᕐᓗᒋᑦ ᐊᒻᒪᓗ ᐱᓕᕆᒐᓱᓪᓗᒋᑦ ᑖᔅᓱᒧᖓ 
ᑲᑎᒪᔨᕋᓛᑖᕆᔭᐅᓂᐊᖅᑐᐃᑦ ᕿᒥᕐᕈᕙᓪᓕᐊᑎᓪᓗᒋᑦ 
ᐳᓚᕋᓐᓂᕐᒧᑦ ᒥᔅᓵᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ: ᐊᐱᖅᓱᕐᓇᖅ ᐃᓱᓕᒻᒪᑦ. ᒪᓕᒐᓕᐅᖅᑎ 
ᑕᕼᐃᐅᔭᕐᔪᐊᒧᑦ, ᒪᓕᒐᓕᐅᖅᑎ ᕋᒻᐴᑦ.  
 
ᐱᒋᐊᖅᑎᑕᖅ 036 - 5(2): ᐊᐱᖅᓱᕐᓇᐅᑉ 

ᐃᓚᔭᐅᓂᖓ (ᕋᒻᐴᑦ) 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 
ᒪᓕᒃᖢᒍ 39(7) ᐱᒋᐊᖅᑎᑦᑎᕗᖓ 
ᐊᐃᑉᐱᖅᑕᐅᓪᓗᖓ ᐅᖅᓱᖅᑑᖅ 
ᒪᓕᒐᓕᐅᖅᑎᖓᓐᓄᑦ ᐊᐱᖅᓱᕐᓇᖅ ᑖᓐᓇ 
ᐅᖓᕙᕆᐊᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᑖᒻᓇ ᐱᖁᔨᕗᖔᕈᑎ ᓈᒻᒪᖕᒪᑦ ᐊᒻᒪᓗ 
ᐊᐱᖅᓱᖅᑕᐅᔪᓐᓇᓐᖏᖦᖢᓂ. ᓈᒻᒪᒃᓴᖅᑐᑦ 
ᐃᕼᐋᒡᓕᑦ? ᓈᒻᒪᒃᓴᓐᖏᑦᑐᑦ? ᐱᖁᔨᕗᖔᕈᑦ 
ᑲᔪᕼᐃᕗᖅ. ᐊᐱᖅᓱᕐᓇᖅ ᐅᐃᒍᓂᐊᓕᖅᑐᖅ 
ᐃᑲᕐᕋᕐᒥᒃ ᓇᑉᐸᕐᒥᒃ ᑭᕼᐃᐊᓂ 
ᑲᔪᕼᐃᒋᐊᓚᐅᖅᑳᖅᑎᓐᓇᑕ ᐅᖃᐅᕼᐃᒃᑯᑦ 
ᐊᐱᖅᓱᕐᓇᖅ ᒫᓐᓇ ᓄᖅᑲᖔᓪᓚᖕᓂᐊᕋᑉᑕ 15 
ᒥᓂᑦᒥᒃ.  
 
ᐃᖅᓱᖅᑏ.  
 
>>ᓄᖅᑲᖓᑲᐃᓐᓇᖅᑐᑦ 15:30ᒥ 
ᑲᔪᓯᒃᑲᓐᓂᖅᑐᑎᓪᓗ 15:49ᒥ 
 
ᐅᖃᖅᑎ: ᑲᔪᕼᐃᒋᐊᓚᐅᕐᒥᓗᑕ. 

ᐊᕐᕕᓂᓕᕆᓕᖅᑕᖓᓂ ᑲᑎᒪᔾᔪᑎᒃᓴᑉᑎᒻᓂᒃ 
ᐅᖃᐅᕼᐃᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᑕᓯᐅᔭᕐᔪᐊᕐᒧᑦ, ᒪᓕᒐᓕᐅᖅᑎ ᕋᒻᐴᑦ. 
 
ᐊᐱᖅᑯᑦ 485 - 5(2): ᐃᒪᐅᑉ ᐊᑖᒍᑦ 

ᖃᕋᓴᐅᔭᓯᐅᑎᑦ ᐅᐊᔭᓕᖅᓱᐃᓂᖅ (ᕋᒻᐴᑦ) 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᐱᖅᑯᑎᒐ ᑐᕌᖅᑎᓐᓂᐊᖅᑕᕋ ᓄᓇᓕᖕᓄᑦ 
ᒐᕙᒪᓄᓪᓗ ᐱᔨᑦᑎᕋᖅᑎᒃᑯᑦ ᒥᓂᔅᑕᖓᓄᑦ.  
 
ᒥᓂᔅᑕ ᐃᖅᑲᐅᒪᔪᒃᓴᐅᕗᖅ ᒪᓕᒐᓕᐅᕐᕕᒃᑯᑦ 
ᐊᖏᓚᐅᖅᓯᒪᔪᑦ ᑮᓇᐅᔭᓂᑦ ᐱᓕᕆᕝᕕᖓᓐᓄᑦ 
2019-2020 ᐊᑭᑐᔫᑎᓄᑦ ᓇᓚᐅᑦᑖᖅᑕᐅᓯᒪᔪᓄᑦ 
ᑕᐃᒃᑯᓄᖓ ᐊᖏᔪᓄᑦ ᐃᑭᐊᖅᑭᔾᔪᑏᑦ 
ᐅᐊᔭᖏᓐᓄᑦ ᐱᓕᕆᐊᖓᓄᑦ. 
ᒪᓕᒐᓕᐅᖅᑎᒃᑯᑦ ᐃᓱᒪᒃᓴᖅᓯᐅᕈᑎᖃᖅᑎᓪᓗᒋᑦ 
ᐱᓕᕆᐊᕐᒥᒃ, ᒥᓂᔅᑕᐅᔪᖅ ᐅᖃᓚᐅᖅᑐᖅ  
ᐱᓕᕆᕝᕕᐊᒎᖅ ᑐᒃᓯᕋᐅᑎᒥᒃ ᑐᓂᓯᓛᕐᒪᑦ ᒪᓕᓪᓗᒍ 
ᑮᓇᐅᔭᓂᑦ ᐊᑐᖅᑐᑦ ᑲᓇᑕᒥ ᐱᖁᑎᕐᔪᐊᑦ 
ᐸᕐᓇᐅᑎᖓᒍᑦ 75 ᐳᓴᓐ ᐊᑭᖏᑦ ᑲᓇᑕᒥ 
ᒐᕙᒪᒃᑯᓐᓄᑦ ᐊᑭᓕᖅᑕᐅᒐᔭᖅᑐᑎᑦ. ᒥᓂᔅᑕᐅᔪᖅ 
ᓇᓗᓇᐃᖅᓯᔪᓐᓇᖅᐹ ᑲᓇᑕᒥ ᒐᕙᒪᒃᑯᑦ ᑖᒃᑯᓂᖓ 
ᐊᖏᖅᓯᒪᒻᒪᖔᑕ ᑮᓇᐅᔭᐅᔪᓂᑦ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᓄᓇᓕᖕᓄᑦ ᒐᕙᒪᓕᕆᓂᕐᒧᑦ 
ᒥᓂᔅᑕᒋᔭᐅᔪᖅ, ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᕋᓗ 
ᒪᓕᒐᓕᐅᖅᑎᐅᖃᑎᒐ ᐊᐱᖅᑯᑎᖓᓄᑦ. ᐅᖃᖅᑏ, 
ᓇᓗᓇᐃᖅᓯᔪᓐᓇᖅᑐᖓ ᐊᐅᓪᓚᑎᒃᓯᒪᒐᑦᑎᒍᑦ 
ᑐᒃᓯᕋᐅᑎᕗᑦ ᑖᔅᓱᒧᖓ ᑮᓇᐅᔭᖃᖅᑎᑕᐅᓂᖓᓄᑦ. 
ᐊᒻᒪᓗ ᒫᓐᓇ ᕿᒥᕐᕈᓇᒃᑕᐅᔪᖅ 
ᑮᓇᐅᔭᓕᕆᔨᕐᔪᐊᒃᑯᑦ ᑲᑎᒪᔨᒻᒪᕆᖏᓐᓄᑦ ᐋᑐᕚᒥ. 
ᐊᒻᒪᓗ ᓂᕆᐅᑉᐳᒍᑦ ᑭᐅᔭᐅᓂᐊᕐᓂᑦᑎᓐᓂ ᑕᖅᑭᖅ 
ᐃᓱᓕᑦᑎᒃᐸᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᕼᐃᕗᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᕋᒻᐴᑦ. 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 
ᐊᕐᕌᒍ ᐱᒋᐊᓕᖅᑎᓪᓗᒍ ᓄᓇᕗᒻᒥ ᐊᕙᑎᓕᕆᔨᒃᑯᑦ 
ᑲᑎᒪᔨᖏᑦ ᑐᓂᓯᓚᐅᖅᑐᑦ ᖃᐅᔨᓴᕐᓂᕐᒧᑦ 
ᐃᓱᒪᓕᐅᕈᑎᖓᓂᒃ ᐅᓂᒃᑳᕐᒥᒃ ᑲᒪᒋᔭᖃᖅᑐᒥᒃ 
ᑲᓇᑕᑉ ᒥᓂᔅᑕᖓᓄᑦ. ᐅᓂᒃᑳᖓᓂᒃ ᓄᓇᕗᒻᒥ 
ᐊᕙᑎᓕᕆᔨᒃᑯᑦ ᑲᑎᒪᔨᖏᑦ ᓇᓗᓇᐃᖅᓯᓚᐅᖅᑐᑦ 
ᐊᔪᕆᑦᑐᒋᓪᓗ ᑎᑎᕋᖅᓯᒪᔭᖏᑦ “ᐊᖅᑲᐅᒪᔪᒃᑯᑦ 
ᐅᐊᔭᖏᑦ ᐋᖅᑭᒃᑕᐅᒐᔭᖅᑐᖅ ᓅᒃᒥ ᐃᖃᓗᓐᓄᑦ, 
ᑭᒻᒥᕈᕐᒧᑦ, ᑭᓐᖓᕐᓄᑦ. ᐊᒻᒪᓗ ᑭᖑᓪᓕᖅ ᐅᐊᔭᖏᑦ 
ᓴᓂᑭᓗᐊᕐᒥ ᓄᓇᕕᒻᒧᑦ.” ᒫᑦᓯᐅᑎᓪᓗᒍ ᑕᒫᓂ 
ᐊᕐᕌᒍᒥ ᑲᓇᑕᑉ ᒐᕙᒪᒃᑯᑦ ᒥᓂᔅᑕᖓ 
ᐃᓱᒪᓕᐊᕆᔭᒥᓂᕐᒥᓂᒃ ᑐᓂᓯᓚᐅᖅᑐᖅ 
ᐅᖃᖅᓯᒪᓪᓗᑎᑦ ᐱᓇᓱᐊᖅᑐᖅ ᑲᒪᒍᓐᓇᕐᒪᑦ 
ᐱᓕᕆᐊᕐᒥᒃ. ᒥᓂᔅᑕᐅᔪᖅ ᓇᓗᓇᐃᖅᓯᔪᓐᓇᖅᐹ 
ᖃᓄᒃᑲᓐᓂᖅ ᐊᑐᐊᒐᕋᓛᕐᓄᑦ 
ᐊᖏᖅᑕᐅᔭᕆᐊᖃᖅᑐᓂᒃ, ᐱᑕᖃᕈᓂ, 
ᐊᖏᖅᓯᔭᕆᐊᖃᕋᔭᕐᒪᖔᑦ ᒐᕙᒪᐅᔪᓂᑦ ᓄᓇᕕᒻᒥ 
ᑖᔅᓱᒧᖓ ᓴᓂᑭᓗᐊᕐᒥ ᓄᓇᕕᒻᒧ ᐅᐊᔭᓅᖅᑐᓄᑦ? 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᑕᒻᒪᕐᓂᕈᒪ 
ᐅᖃᐅᔾᔭᐅᓂᐊᖅᐳᖓ, ᑭᓯᐊᓂᓕ ᐅᒃᐱᕈᓱᒃᐳᖓ 
ᒐᕙᒪᐅᔪᓄᑦ ᐊᖏᖅᑕᐅᔪᖃᕆᐊᖃᓐᖏᑦᑐᑦ. 
ᑕᒻᒪᕈᒪᓕ ᐅᖃᐅᑎᒐᔭᖅᐸᕋ ᒪᓕᒐᓕᐅᖅᑎᐅᖃᑎᒐ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑭᖑᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᕋᒻᐴᑦ. 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 
ᖃᐅᔨᓴᓚᐅᕐᓂᖏᑕ ᐅᓂᒃᑳᖓᓂᒃ ᓄᓇᕗᒻᒥ 
ᐊᕙᑎᓕᕆᔨᒃᑯᑦ ᑲᑎᒪᔨᖏᑦ ᐅᖃᓚᐅᕐᒥᔪᑦ 
ᐅᖃᐅᓯᕆᓗᒋᑦ ᑎᑎᕋᖅᓯᒪᓂᖏᑦ ᐅᖃᓕᒫᕐᓗᒋᑦ 
“ᐱᓕᕆᐊᖅ ᐱᐅᓯᑎᑦᑎᒋᐊᕋᔭᖅᑐᖅ 
ᑐᓴᐅᒪᖃᑎᒌᒍᑎᖏᓐᓂᒃ ᐃᖃᓗᖕᓂ ᑭᒻᒥᕈᑦ, 
ᑭᓐᖓᐃᑦ, ᐊᒻᒪᓗ ᓴᓂᑭᓗᐊᖅ. 
ᐊᑭᑭᓪᓕᒋᐊᕈᓐᓇᑎᑦᑎᒍᓐᓇᕋᔭᖅᑐᓂ ᓄᓇᓕᒻᒥᐅᓄᑦ 
ᐊᒻᒪᓗ ᐊᑐᕈᓐᓇᕐᓗᓂ ᓱᑲᑦᑐᒥᒃ ᐃᑭᐊᖅᑭᔾᔪᑎᓂᒃ 
ᐊᑐᕈᓐᓇᕐᓗᑎᑦ.” ᒥᓂᔅᑕ ᐅᖃᕆᐊᒃᑲᓐᓂᕈᓐᓇᖅᐹ 
ᖃᖓᒃᑰᖃᑦᑕᕐᓂᖓᓂ ᖃᖓ 
ᐱᒋᐊᖅᑕᐅᓂᐊᕐᒪᖔᖅ ᐱᔭᕇᖅᑕᐅᓂᐊᕐᒪᖔᓪᓗ? 
ᖁᔭᓐᓇᒦᒃ, ᐅᖃᖅᑏ.  
 

ᐅᖃᖅᑎ: ᒥᓂᔅᑕ ᑯᓱᒐᖅ.  
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ 
ᒪᓕᒐᓕᐅᖅᑎᐅᖃᑎᒐ ᐊᐱᖅᑯᑎᖓᓄᑦ. ᑕᐃᒪ 
ᐅᖃᖅᑲᐅᒐᒪ, ᐅᖃᖅᑏ, ᑕᐃᓐᓇ ᒫᓐᓇ 
ᑮᓇᐅᔭᓕᕆᔨᒃᑯᑦ ᑲᑎᒪᔨᖏᓐᓃᒻᒪᑦ. ᑕᐃᒪ 
ᐊᖏᖅᑕᐅᓚᐅᖅᑎᓪᓗᒍ ᐃᓗᓕᑯᓘᔭᖏᓐᓂ 
ᖃᐅᔨᒪᔭᖃᒃᑲᓐᓂᓕᕐᓂᐊᖅᑐᒍᑦ. ᑕᐃᒪ 
ᒪᓕᒐᓕᐅᕐᕕᒻᒧᐊᕈᑎᓛᖅᑕᒃᑲ ᐅᑭᐊᔅᓵᖅ 
ᑲᑎᒪᕐᔪᐊᓕᕐᒥᒍᑦᑕ. ᑕᐃᒪ ᓯᕗᓪᓕᖅᐹᒥ 
ᐊᖏᖅᑕᐅᖅᑳᕆᐊᖃᖅᑯ ᐊᒻᒪᓗ ᑕᐃᒪ 
ᐊᖏᖅᑕᐅᓯᒪᓕᖅᐸᑦ, ᐃᓗᓕᑯᓘᔭᖏᓐᓂ 
ᐱᑕᖃᖅᑎᑦᑎᔪᓐᓇᓛᖅᑯᒍᑦ ᖃᖓᒃᑰᓂᐊᕐᓂᖓᓂᒃ 
ᑐᓂᓂᐊᕐᓗᒍ ᒪᓕᒐᓕᐅᖅᑎᐅᖃᑎᓐᓄᑦ 
ᖃᓄᐃᓕᖓᓂᖓᓄᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᐊᒥᑦᑐᕐᒧᑦ, ᒪᓕᒐᓕᐅᖅᑎ ᖃᐃᕐᓂᖅ.  
 
ᐊᐱᖅᑯᑦ 486 - 5(2): ᐅᖁᓕᕆᓂᕐᒧᑦ 

ᐸᕐᓇᐅᑎᒃ (ᖃᐃᕐᓂᖅ) 
 
ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᒪᓕᒐᓕᐅᖅᑏᑦ ᐅᖃᐅᓯᒃᓴᖏᓐᓂᒃ ᐅᖃᖅᑲᐅᕗᖓ 
ᑐᕌᖅᑎᓐᓂᐊᖅᑕᕋ ᐊᐱᖅᑯᑎᒃᓴᕋ 
ᐃᒡᓗᓕᕆᔨᕐᔪᐊᒃᑯᑦ ᒥᓂᔅᑕᖓᓄᑦ.  
 
(ᑐᓵᔨᑎᒍᑦ) ᑕᐃᒪ ᐃᖅᑲᐅᒪᓂᐊᕐᒪᑦ ᑖᓐᓇ 
ᐅᖃᐅᓯᕆᖃᑦᑕᖅᓯᒪᒐᒃᑯ ᐅᖁᐃᑦ ᐃᒡᓗᓕᕆᔨᒃᑯᑦ 
ᐃᒡᓗᖁᑎᖏᓐᓃᑦᑐᓂᑦ ᐊᒥᓱᐊᖅᓴᖅᑐᒍ. ᓄᓇᕗᒻᒥ 
ᐃᒡᓗᓕᕆᔨᕐᔪᐊᒃᑯᑦ ᓴᖅᑭᑎᑦᑎᕋᑖᓚᐅᕐᒪᑕ 
ᑐᓴᖅᑎᔾᔪᑎᓂᒃ ᑖᒃᑯᐊ ᑳᓐᑐᕌᒥᓂᐅᔪᑦ ᑐᒃᓯᕋᐅᑎᓂ 
ᐅᖁᐃᔭᐃᓂᕐᒧᑦ ᐸᕐᓇᐅᑎᓂᒃ 
ᑭᖑᕙᕆᐊᖅᑕᐅᓯᒪᖕᒪᒡᒎᖅ. ᒥᓂᔅᑕ ᐅᖃᕈᓐᓇᖅᐹ 
ᐱᔾᔪᑎᖏᓐᓂᒃ ᑭᖑᕙᕆᐊᕈᑎᖏᑦᑕ? ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ: ᒥᓂᔅᑑᔪᖅ ᑲᒪᒋᔭᖃᖅᑐᖅ ᓄᓇᕗᑦ 
ᐃᒡᓗᓕᕆᔨᕐᔪᐊᒃᑯᖏᓐᓂ, ᒥᓂᔅᑕ ᓇᑦᓯᖅ.  
 



ᕿᑎᖅᑰ, ᒪᐃ 30, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᐸᑎᖅ ᓇᑦᓯᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐃᒡᓗᓕᕆᔨᕐᔪᐊᒃᑯᑦ 
ᐅᖁᓂ ᐱᒻᒪᕆᐅᑎᑦᑎᖕᒪᑕ. ᑖᒃᑯᓄᖓ 
ᐃᒡᓗᓕᕆᔨᒃᑯᑦ ᐃᒡᓗᖁᑎᖏᓐᓄᑦ 
ᐊᐱᖅᑯᑎᖓᓄᓪᓕ ᖃᓄᐃᒻᒪᒃᑭᐊᖅ 
ᑭᖑᕙᕆᐊᖅᑕᐅᒻᒪᖔᖅ ᐅᖃᐅᓯᕆᔭᖓ, ᑖᓐᓇ 
ᑐᓴᕐᕕᒋᓯᒪᓐᖏᓇᒃᑯ. ᖃᐅᔨᔪᒪᔪᖓᓕ ᓇᑭᑦ 
ᑐᓴᕐᓂᕐᒪᖔᒍ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᓯᕗᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᔭᕐᓄᑦ, ᒪᓕᒐᓕᐅᖅᑎ ᖃᐃᕐᓂᖅ.  
 
ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐆᒥᖓ ᑕᕝᕙ 
ᓇᓗᓇᐃᖅᓯᒪᔪᒥᒃ ᐃᒡᓗᓕᕆᔨᕐᔪᐊᒃᑯᑦ 
ᓴᖅᑭᑕᐅᓚᐅᖅᑐᖅ ᒪᐃ 10, 2019. ᑕᕝᕙᖓᐅᓇ 
ᐱᓵᖅᑕᕋ ᑖᒃᑯᐊ ᑭᓱᒥᒃ ᑭᖑᕙᕆᐊᕈᑎᖃᕐᒪᖔᑦ 
ᓴᖅᑭᑕᐅᓯᒪᔪᖅ ᒪᐃ 10, 2019. ᑕᕝᕙᓂ 
ᖃᕆᑕᐅᔭᒃᑯᑦ ᒐᕙᒪᒃᑯᓐᓂ ᓴᖅᑭᔮᖅᓯᒪᔪᖅ. 
ᑭᐅᔪᓐᓇᖅᓯᕗᖃᐃ ᑭᓱᒧᑦ 
ᐅᖓᕙᕆᐊᖅᑕᐅᔾᔪᑎᖃᕐᒪᖔᑦ? ᖁᔭᓐᓇᒦᒃ, 
ᐅᖃᖅᑎᑦᑎᔩ.  
 
ᐅᖃᖅᑎ: ᒥᓂᔅᑕ ᓇᑦᓯᖅ.  
 
ᐊᖓᔪᖅᑳᖅ ᐸᑎᖅ ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. 
ᐅᖃᖅᑏ, ᑭᖑᕙᕆᐊᖅᑕᐅᔾᔪᑎᒥᒃ ᓱᓕ 
ᑐᓴᓚᐅᓐᖏᓐᓇᒪ ᑖᒃᑯᓂᖓ. ᐃᒡᓗᓕᕆᔨᕐᔪᐊᒃᑯᓐᓂ 
ᑭᓯᐊᓂ ᐃᖅᑲᐃᑎᒋᐊᕐᓗᒍ ᑖᓐᓇ 
ᒪᓕᒐᓕᐅᖅᑎᐅᖃᑎᕗᑦ ᑐᓴᖅᑎᒻᒪᖓ ᑕᑉᐱᑲᓂ 
ᓴᓂᕋᔭᖕᒥ ᐅᖂᔪᓂᒃ ᑐᓴᖅᑎᑕᐅᑐᐊᕌᖓᒪᓗ, 
ᐅᖃᖅᑏ, ᑖᒃᑯᐊ ᐃᖅᑲᓇᐃᔭᖅᑎᒃᑲ 
ᑐᓴᖅᑎᖃᑦᑕᕋᒃᑭᑦ. ᖁᔭᓐᓇᒦᖅᐸᒃᑲ ᑖᒃᑯᐊ 
ᑐᓴᖅᑎᑦᑎᖃᑦᑕᖅᑐᐃᑦ ᐃᒡᓗᖁᑏᑦ 
ᐃᒡᓗᕐᔪᐊᖁᑎᑦᑎᓂ ᐅᖂᔪᓂᒃ ᑎᓕᖃᑦᑕᖅᐸᒃᑲ 
ᑐᓴᑐᐊᕌᖓᒪ ᐱᒋᐊᖅᑕᐅᖁᓪᓗᒋᑦ ᐊᒻᒪ 
ᐱᒋᐊᖅᑕᐅᑲᐅᑎᒋᖃᑦᑕᖅᑐᐃᑦ ᐊᒻᒪ 
ᐅᖃᕈᓐᓇᖅᐳᖓ, ᐅᖃᖅᑏ, ᑕᐃᓐᓇ 
ᓴᓂᕋᔭᖕᒨᖓᐅᓯᒪᔪᖅ ᒪᕐᕉᒃ ᑕᐃᒃᑯᐊ 
ᐅᖃᐅᓯᐅᓚᐅᖅᑑᒃ ᒥᔅᓵᓄᑦ 
ᐅᖁᖃᓗᐊᕐᓂᕋᖅᑕᐅᓕᖅᑐᐃᑦ. ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ: ᑭᖑᓪᓕᖅᐹᕆᔮᓂ ᐃᓚᒋᐊᕈᑏᑦ 
ᐊᐱᖅᑯᑎᔭᕐᓄᑦ, ᒪᓕᒐᓕᐅᖅᑎ ᖃᐃᕐᓂᖅ.  
 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᓕᐊᓇᐃᑦ 
ᑕᒪᓐᓇ ᐱᓕᕆᔭᐅᕙᓪᓕᐊᖃᑦᑕᕐᒪᑦ ᖁᕕᐊᒋᕙᒋᓪᓗ 
ᑲᒪᒋᑲᐅᑎᒋᖃᑦᑕᕋᕕᐅᒃ.  
 
ᑕᒪᓐᓇᐃᓛᒃ ᑕᐃᒪ ᐱᕙᓪᓕᐊᔪᑎᒃᑯᑦ 
ᓴᖅᑭᑕᐅᓚᐅᖅᑎᓪᓗᒍ ᓂᕈᐊᖅᑕᐅᕝᕕᒋᓯᒪᔭᓐᓂᒃ 
ᑕᒪᓐᓇ ᓱᓕ ᐃᒡᓗᖏᒡᒎᖅ ᐅᖂᓗᐊᕐᒪᑕ. 
ᑕᐃᒪᓕᖃᐃ ᒥᓂᔅᑕ ᓇᓗᓇᐃᖅᓯᑲᓐᓂᕈᓐᓇᖅᐳᖅ 
ᐅᕙᓐᓄᑦ ᖃᓄᖅ ᑕᐃᒪ ᑕᒪᓐᓇ 
ᐃᓕᓐᓂᐊᕐᓂᖃᖅᑎᑕᐅᓯᒪᕙᑦ ᐃᒡᓗᓕᕆᔨᒃᑯᑦ 
ᐃᖅᑲᓇᐃᔭᖅᑎᖏᑦ ᑕᕝᕙᓂ ᓴᓂᕋᔭᖕᒥᓗ 
ᐃᒡᓗᓕᖕᒧᓗ ᑖᓐᓇ ᐱᔾᔪᑎᒋᓪᓗᒍ ᐅᖁᖃᓗᐊᒧᑦ? 
ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ: ᒥᓂᔅᑕ ᓇᑦᓯᖅ.  
 
ᐊᖓᔪᖅᑳᖅ ᐸᑎᖅ ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. 
ᖁᔭᓐᓇᒦᒃ ᐊᐱᕆᔭᖕᓂ ᑖᓐᓇ. ᐅᖃᖅᑏ, ᑖᒃᑯᐊ 
ᓄᓇᓖᑦ 25-ᖑᔪᑦ ᓄᓇᕗᓕᒫᒥ ᐳᓚᕋᖅᓯᒪᓕᖅᑕᕗᑦ 
ᐊᒻᒪ ᑖᒃᑯᐊ ᐊᕕᒃᑐᖅᓯᒪᔪᓂ ᐊᒡᓚᒡᕕᐅᔪᑦ 
ᑭᕙᓪᓕᕐᒥ ᐊᕐᕕᐊᑦ, ᕿᑭᖅᑖᓗᖕᒥ ᑭᓐᖓᐃᑦ, 
ᕿᑎᕐᒥᐅᓂ ᐃᖃᓗᒃᑑᑦᑎᐊᖅ ᐊᒻᒪ 
ᐃᒡᓗᓕᕆᔨᕋᓛᒃᑯᑦ ᐱᓕᕆᖃᑎᒋᓯᒪᔭᕗᑦ  
ᐃᓕᓐᓂᐊᖅᑎᓯᒪᓪᓗᑎᒍᓪᓗ ᐃᖅᑲᓇᐃᔭᖅᑎᕗᑦ 
ᑕᒪᒃᑯᐊ ᐅᖁᓕᕆᓂᐅᑉ ᒥᒃᓵᓄᑦ ᓄᓇᓕᖕᓂ 
ᐊᑕᐅᓯᕐᒥᓘᓐᓃᑦ ᓴᓂᕐᕙᐃᓯᒪᒐᓚᓐᖏᑐᒍᑦ ᒥᒃᓵᓄᑦ. 
ᑐᓴᖃᑦᑕᕈᒪᕗᒍᑦ ᐅᖂᓗᐊᓕᖅᑐᓂᒃ ᐅᖂᖕᓂᒃ 
ᖃᐅᔨᑐᐊᕌᖓᑕ ᑕᒪᒃᑯᐊ ᐃᒡᓗᖃᖅᑎᐅᔪᐃᑦ 
ᐱᓕᕆᖃᑎᒋᓗᒋᑦ ᑭᓯᐊᓂ ᑕᒪᓐᓇ ᐅᖂᓂᐊᓗᒃ 
ᓄᖒᖅᑎᕐᔫᒥᒍᓐᓇᕋᑦᑎᒍᑦ ᐃᒡᓗᒥ. ᐊᒻᒪ 
ᖁᔭᓐᓇᒦᖅᐸᕋ ᑐᓴᖅᑎᒻᒪᖓ ᑕᒪᑐᒪᑉ ᒥᒃᓵᓄᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᖁᕐᓗᖅᑐᕐᒧᑦ, ᒪᓕᒐᓕᐅᖅᑎ ᖃᒥᓐᖑᐊᖅ. 
 
ᐊᐱᖅᑯᑦ 487 - 5(2): ᑐᐊᕕᕐᓇᖅᑐᓂᑦ 

ᐋᓐᓂᐊᔪᓕᕆᔾᔪᑎᑦ (ᖃᒥᓐᖑᐊᖅ) 
 
ᖃᒥᓐᖑᐊᖅ: ᖁᔭᓐᓇᒦᒃ, (ᑐᓵᔨᑎᒍᑦ) ᐅᖃᖅᑏ. 
ᐊᐱᖅᑯᑎᒐ ᑐᕌᖅᑎᓐᓂᐊᖅᑕᕋ ᒥᓂᔅᑕᒧᑦ 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ. 
 



ᕿᑎᖅᑰ, ᒪᐃ 30, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

 

3444 

ᐅᖃᖅᑏ, ᐅᖃᐅᔾᔭᐅᓚᐅᕋᒪ ᐃᓄᒻᒧᑦ 
ᐱᓂᕐᓗᐊᕿᔪᒻᒪᕆᐅᓚᐅᕐᒪᑦ 
ᐅᑕᖅᑭᑯᑖᑦᑐᒻᒪᕆᐅᒋᐊᖃᓚᐅᖅᑐᓂ ᖃᖓᑖᓲᒃᑯᑦ 
ᑐᐊᕕᕐᓇᕈᑎ ᑎᑭᓐᓇᓱᐊᕐᓗᓂ. ᒥᓂᔅᑕᐅᔪᖅ 
ᓇᓗᓇᐃᔭᐃᑦᑎᐊᕈᓐᓇᖅᐹ ᖃᓄᖅ ᐱᓕᕆᕝᕕᖓ 
ᖃᖓᑕᓲᒃᑯᑦ ᑐᐊᕕᕐᓇᖅᑐᓕᕆᔨᒃᑯᑦ 
ᐊᑐᐃᓐᓇᕈᖅᑎᑕᐅᓲᖑᒻᒪᖔᕐᒥᒃ 
ᑭᖑᕙᓗᐊᓐᖏᓪᓗᑎᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕᐅᔪᖅ ᐋᓐᓂᐊᖅᑐᓕᕆᓂᕐᒧᑦ. 
ᒥᓂᔅᑕ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑏ, ᑳᓐᑐᕌᒃᑦ-ᖃᑎᒋᓯᒪᔭᕗᑦ 
ᐋᓐᓂᐊᕐᕕᓕᐊᕈᔾᔭᐅᓗᑎᑦ ᑐᐊᕕᕐᓇᑐᒃᑯᑦ 
ᖃᖓᓲᒃᑯᑦ ᐊᐅᓪᓚᖅᑎᑕᐅᔭᕆᐊᖃᓲᑦ ᑳᓐᑐᕌᒃᑦ-ᖓ 
ᐅᖃᖅᓯᒪᑦᑎᐊᖅᑐᑦ ᐊᑐᐃᓐᓇᐅᒪᔭᕆᐊᖃᕐᓂᖏᑦ 
ᖃᖓᑕᓲᑦ. ᑕᐃᒫᒃ ᓱᓕ, ᐅᖃᖅᑏ, 
ᐊᒥᓱᐊᖅᑎᖅᑐᖓ ᐅᖃᖅᓯᒪᔭᕋ 
ᐊᑐᖅᑕᐅᔪᖃᕐᓂᕈᓂ ᒪᓕᒐᓕᐅᖅᑎᐅᔪᑉ 
ᕿᒥᕐᕈᔭᐅᖁᔭᖓᓂᒃ ᑲᑎᒪᖃᑎᒋᔪᓐᓇᑦᑎᐊᖅᑕᕋ 
ᒪᓕᒐᓕᐅᕐᕕᐅᑉ ᓯᓚᑖᓂ 
ᐅᖃᖃᑎᒌᑦᑎᐊᕈᓐᓇᕐᓂᐊᕋᓐᓄᒃ 
ᒪᑐᐃᖓᑦᑎᐊᕐᓗᓄᒃ ᑕᒪᔅᓱᒪᑉ ᒥᒃᓵᓄᑦ. ᑭᓯᐊᓂᓕ, 
ᒪᓕᒐᓕᐅᖅᑎᐅᔪᖅ ᐅᖃᖃᑎᒋᔪᒪᑉᐹᖓ 
ᒪᓕᒐᓕᐅᕐᕕᒻᒥ ᑲᑎᒪᔭᕇᕈᑦᑕ ᐅᓪᓗᒥ 
ᖁᕕᐊᓱᑐᐃᓐᓇᕋᔭᕐᒥᔪᖓ ᐅᖃᐅᓯᕆᓗᒍ, 
ᕿᒥᕐᕈᓗᒍᓘᓐᓃᑦ ᐊᑐᖅᑕᒥᓂᐅᔪᖅ ᑖᓐᓇ.  
 
ᑭᓯᐊᓂᓕ ᑕᒪᐃᓐᓂᓕ, ᑳᓐᑐᕌᒃᑦ-ᕆᔭᕗᑦ 
ᓱᖅᑯᐃᓇᑦᑎᐊᖅᑐᑦ ᖃᖓᑕᓲᖅ 
ᐊᑐᐃᓐᓇᐅᒪᔭᕆᐊᖃᓲᖅ ᐊᒻᒪᓗᑦᑕᐅᖅ 
ᓇᓪᓕᐅᒃᑯᒫᖅᑕᖃᕆᐊᓕᒃ ᖃᖓᑕᓲᕐᒥᒃ. 
ᑕᐃᒪᐃᓕᓚᐅᖅᑎᓪᓗᖓ, ᑕᐃᒪᐃᑦᑐᖃᕈᓐᓇᕆᓪᓗᓂ 
ᓴᓇᔭᐅᔭᕆᐊᖃᖅᑐᖃᕐᓗᓂ 
ᐊᑐᖅᑕᐅᓗᐊᖅᑐᓪᓘᓐᓃᑦ ᐊᑕᐅᑦᑎᒃᑯᑦ ᐃᓛᓐᓂᒃᑯᑦ 
ᑭᖑᕙᕆᐊᕈᑎᒋᓲᕆᓪᓗᑎᒍᑦ ᑕᐃᒪᐃᑦᑐᖃᖅᑎᓪᓗᒍ 
ᐃᖅᑲᓇᐃᔭᖃᑎᒋᑦᑎᐊᓲᕆᔭᕗᑦ ᑳᑐᓐᕌᒃᑦ-
ᖃᑎᒋᓲᕗᑦ ᖃᐅᔨᒪᑦᑎᐊᖁᓪᓗᒋᑦ ᑕᒪᒃᑯᐊ 
ᑕᐃᒪᐃᓐᖏᓂᖅᓴᐅᖃᑦᑕᕐᓂᐊᕋᒥᒃ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᕼᐃᕗᓪᓕᖅᐹᕐᒥ ᐃᓚᒋᐊᕈᑏᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᖃᒥᓐᖑᐊᖅ. 
 
ᖃᒥᓐᖑᐊᖅ: ᖁᐊᓇᖅ (ᑐᓵᔨᑎᒍᑦ) ᐅᖃᖅᑏ. 
ᖁᔭᒋᔭᕋ ᐊᔾᔨᒌᓐᖏᑦᑐᖃᕈᓐᓇᕐᒪᑦ ᑐᐊᕕᕐᓇᑐᒃᑯᑦ 
ᖃᖓᑕᓲᖅ ᐊᑐᐃᓐᓇᐅᒪᖃᑦᑕᕆᐊᖃᕐᓂᖏᓐᓂᑦ 

ᖃᖓᓕᒫᒃᑯᑦ. ᐊᓯᐊᓂᑦᑕᐅᖅ 
ᑐᐊᕕᕐᓇᑐᒃᑰᕆᐊᓕᒃᑕᖃᖅᑐᒃᓴᐅᕙᒻᒥᒻᒪᑦ ᐊᓯᐊᓂᒃ 
ᓄᓇᓕᐅᔪᒥᒃ ᓲᕐᓗᓗᑭᐊᖅ ᖃᖓᑕᓲᖅ 
ᓴᓇᔭᐅᒋᐊᕆᐊᖃᕐᓗᓂ.  
 
ᒥᓂᔅᑕᐅᔪᖅ ᓱᖅᑯᐃᓇᖅᓯᑎᑦᑎᒋᐊᕈᓐᓇᖅᐹ 
ᐱᓕᕆᕝᕕᖓ ᕿᒥᕐᕈᓲᖑᒻᒪᖔᕐᒥᒃ ᐃᓗᓕᖏᓐᓂᒃ 
ᖃᖓᑕᓲᒃᑯᑦ ᑐᐊᕕᕐᓇᑐᒃᑯᑦ 
ᐋᓐᓂᐊᕐᕕᓕᐊᕆᐊᖃᖅᑐᓄᑦ ᖃᖓᑕᓲᑦ 
ᐱᔨᑦᑎᕋᕈᑎᖏᑦ ᐊᒻᒪᓗ ᖃᓄᐃᓕᐅᓲᖑᕙᑦ 
ᐱᐅᓯᕚᓪᓕᖅᑎᒋᐊᖁᓪᓗᒋᑦ ᑕᒪᒃᑯᐊ ᐱᔨᑦᑎᕋᕈᑏᑦ 
ᑕᒪᒃᑯᐊ ᒪᓕᑦᑕᐅᓲᑦ ᒪᓕᑦᑕᐅᒍᓐᓇᓐᖏᓐᓂᕋᐃᒻᒪᑕ? 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 
ᑲᑎᒪᖃᑎᖃᐃᓐᓇᓲᑦ ᑳᓐᑐᕌᒃᑦ-ᑎᑦᑎᒋᔭᑦᑎᓐᓂ 
ᖃᐅᔨᒪᑦᑎᐊᖁᓪᓗᒋᑦ ᖃᓄᐃᓕᐅᓕᕐᒪᖔᑕ 
ᖃᐅᔨᓴᖅᑕᐅᓪᓗᑎᑦ ᐊᒻᒪᓗ ᑳᓐᑐᕌᒃᑦ 
ᐊᑐᖅᑕᐅᓂᐊᕐᓂᖓᓂᒃ ᐋᖅᑭᒍᑎᖏᓐᓂᓗ ᐋᖅᑮᓲᑦ 
ᐅᖄᓚᐅᑎᒃᑯᑎᒍᓪᓘᓐᓃᑦ ᑎᑎᖅᑲᑎᒍᓪᓘᓐᓃᑦ. 
ᑭᓯᐊᓂᓕ ᑕᖅᑭᑕᒫᑦ ᐋᓐᓂᐊᕐᕕᓐᓂ 
ᐃᖅᑲᓇᐃᔭᖅᑎᐅᔪᓂᑦ ᐅᖃᖃᑎᖃᓲᑦ ᐊᒻᒪᓗ 
ᐊᕐᕌᒍᑦ ᑎᓴᒪᐃᕋᖅᑐᑎᑦ ᑲᑎᒪᓪᓚᑦᑖᓲᑦ, 
ᑕᐃᒪᐃᕋᑖᓚᐅᖅᑐᑎᑦ ᐱᖓᓱᑦ ᐅᓪᓘᓚᐅᖅᑐᓂᑦ. 
ᑕᐃᒫᒃ ᓱᓕ ᒪᓕᒐᓕᐅᖅᑎᐅᔪᖅ 
ᖃᓄᐃᑦᑐᖃᓚᐅᕈᓂ ᐃᓱᒫᓘᑎᖃᕈᓂ, 
ᖁᕕᐊᓱᑐᐃᓐᓇᕋᔭᕐᒥᔪᖓ ᐅᖃᐅᓯᕆᓗᒍ, ᑕᒪᓐᓇ  
ᐅᖃᐅᓯᕆᔭᐅᖏᓐᓇᕐᓗᓂᓗ ᑳᓐᑐᕌᒃᑦ-ᑎᒋᔭᑦᑎᓐᓄᑦ. 
ᖁᔭᓐᓇᒦᒃ, ᐅᖃᖅᑏ. 
 

ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᐃᖃᓗᐃᑦ-ᓂᐊᖁᓐᖒᑦ, ᒪᓕᒐᓕᐅᖅᑎ ᐊᕐᓇᒃᑲᖅ. 
 

ᐊᐱᖅᑯᑦ 488 - 5(2): 
ᐃᓇᖏᖅᑎᒋᔭᐅᑲᐃᓐᓇᖅᑐᐃᑦ 
ᐃᖅᑲᓇᐃᔭᖅᑏᑦ (ᐊᕐᓇᒃᑲᖅ) 

 

ᐊᕐᓇᒃᑲᖅ (ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. 
ᐊᐱᖅᑯᑎᒃᑲ ᐅᓪᓗᒥ ᒥᓂᔅᑕᒧᑦ 
ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ.  
 

ᐅᖃᖅᑏ, ᓂᕆᐅᓐᖏᑦᑐᖓ ᐱᔾᔪᑎᐅᔪᖅ 
ᐅᖃᐅᓯᕆᓂᐊᖅᑕᕋ ᐅᓪᓗᒥ 
ᐋᖅᑭᒃᑕᐅᔪᓐᓇᓂᐊᕐᓂᖓᓂᒃ ᓂᕆᐅᓐᖏᑦᑐᖓ 
ᐱᖓᓱᑐᐃᓐᓇᑯᓗᒃᑎᒍᑦ ᐊᐱᖅᑯᑎᑎᒍᑦ. ᑭᓯᐊᓂᓕ 
ᓂᕆᐅᑦᑐᖓ ᐱᓕᕆᐊᖃᕐᓂᐊᕐᓂᕋᖅᓯᒪᖁᔭᕋᓗᐊᕋ 

ᒥᓂᔅᑕᐅᔪᖅ ᐱᒻᒪᕆᐅᔪᑎᒍᑦ ᕿᒥᕐᕈᓗᓂ 
ᐱᔾᔪᑎᐅᔪᒥᒃ. 
 

ᒥᓂᔅᑕ ᖃᐅᔨᒪᖕᒪᑦ ᐃᓄᖕᓂᒃ ᑭᒃᑯᑐᐃᓐᓇᕐᓂᒃ 
ᐱᔨᑦᑎᕋᖅᑕᐅᓂᖏᑦ ᐱᖁᔭᖓ, ᐃᓄᖕᓂᒃ 
ᑭᒃᑯᑐᐃᓐᓇᐃᑦ ᐱᔨᑦᑎᕋᖅᑕᐅᓂᖏᓐᓄᑦ 
ᐊᑐᐊᒐᕋᓛᑦ ᐋᖅᑮᓲᖑᒻᒪᑕ ᐊᔾᔨᒌᓐᖏᑦᑐᓂᑦ 
ᐃᖅᑲᓇᐃᔭᖅᑎᑖᕆᐊᖃᕈᑎᓂᑦ ᖁᑦᑎᓐᓂᖏᑦ 
ᐊᔾᔨᒌᓐᖏᑐᒡᒍᑕᐅᓗᑎᑦ, ᐱᖃᓯᐅᑎᓪᓗᒋᑦ 
ᐃᖅᑲᓇᐃᔭᖅᑎᒋᔭᐅᑲᐃᓐᓇᖅᑐᑦ 
ᐃᖅᑲᓇᐃᔭᖅᑎᑖᕆᔭᐅᔪᓐᓇᖅᑐᑎᑦ, ᐊᒻᒪᓗ 
ᐃᓇᖏᖅᑎᒋᔭᐅᑲᐃᓐᓇᕐᓂᐊᖅᑐᓂᑦ 
ᐃᖅᑲᓇᐃᔭᖅᑎᑲᐃᓐᓇᕆᐊᓖᑦ. 
 

ᐊᒥᓱᑦ ᓂᕈᐊᖅᑎᒋᓯᒪᔭᒃᑲ ᓇᓗᓇᐃᔭᐃᖃᑦᑕᖅᓯᒪᔪᑦ 
ᐊᑐᖅᓯᒪᔭᒥᓂᒃ ᐃᓇᖏᖅᑎᒋᔭᐅᑲᐃᓐᓇᕐᓂᐊᖅᑐᑦ 
ᐃᖅᑲᓇᐃᔭᖅᑏᑦ ᐃᖅᑲᓇᐃᔭᖃᑦᑕᖅᓯᒪᓕᖅᑐᑦ 
ᐊᑯᓂᐅᔪᑦ ᑕᖅᑭᒻᒪᕆᖕᓂᒃ ᐅᕝᕙᓘᓐᓃᑦ 
ᐊᕐᕌᒍᒐᓴᒻᒪᕆᖕᓂᒃ. ᐃᓇᖏᖅᑎᒋᔭᐅᑲᐃᓐᓇᖅᑐᑦ 
ᐃᖅᑲᓇᐃᔭᖅᑏᑦ ᓲᕐᓗᖃᐃ ᐊᒥᓲᓪᓗᑎᑦ 1,400-
ᖑᓪᓗᑎᑦ ᐃᓇᖏᖅᑎᒋᔭᐅᑲᐃᓐᓇᖅᑐᑦ 
ᐃᖅᑲᓇᐃᔭᖅᑐᑦ ᓄᓇᕗᑦ ᒐᕙᒪᖏᓐᓄᑦ. 
 

ᑭᓯᐊᓂᓕ, ᒪᓕᑦᑐᒍ ᐃᓄᖕᓂᒃ ᑭᒃᑯᑐᐃᓐᓇᕐᓂᒃ 
ᐱᔨᑦᑎᕋᕐᓂᕐᒧᑦ ᐊᑐᐊᒐᕋᓛᑦ, ᐃᓇᖏᖅᑎᒋᔭᐅᔪᑦ 
ᐃᖅᑲᓇᐃᔭᖅᑎᖏᑦ ᐱᔪᓐᓇᓐᖏᑦᑐᑦ ᐊᒥᓱᓂᑦ 
ᐃᑲᔫᑎᒃᓴᓂᒃ ᐃᖅᑲᓇᐃᔭᖅᑎᐅᔪᑦ ᐱᓲᖏᑕ 
ᐊᔾᔨᖏᓐᓂᒃ. ᐱᖃᓯᐅᑎᓪᓗᒋᑦ ᐋᓐᓂᐊᕐᓂᖏᓐᓄᑦ 
ᐅᓪᓗᐃᑦ ᐃᖅᑲᓇᐃᔭᓐᖏᑲᐃᓐᓇᕐᓂᐊᕈᑎᖏᑦ 
ᓄᐊᑉᐸᓪᓕᐊᓂᖏᑦ, ᐋᓐᓂᐊᕐᕕᓕᐊᕐᓗᓂ 
ᐊᐅᓪᓚᖅᑐᑦ ᐅᕝᕙᓘᓐᓃᑦ ᐃᓱᒪᖅᓲᑕᐅᓗᓂ 
ᐃᖅᑲᓇᐃᔭᓐᖏᑲᐃᓐᓇᕈᑏᑦ. ᓯᕗᓪᓕᖅᐹᖅ ᑕᐃᒪ  
ᒥᓂᔅᑕᐅᔪᒧᑦ ᓱᖅᑯᐃᓇᑦᑎᐊᖅᑐᑯᓗᒃᑯᑦ ᓱᒻᒪᑦ 
ᐃᓇᖐᔨᐅᑲᐃᓐᓇᖅᑐᑦ ᐃᖅᑲᓇᐃᔭᖅᑏᑦ 
ᐱᔪᓐᓇᓐᖏᒻᒪᖔᑕ ᑖᒃᑯᓄᖓ 
ᐃᑲᔫᓯᐊᕆᔭᐅᓲᖑᔪᓄᑦ? ᖁᔭᓐᓇᒦᒃ, ᐅᖃᖅᑏ. 
 

ᐅᖃᖅᑎ: ᒥᓂᔅᑕᐅᔪᑦ ᐃᖅᑲᓇᐃᔭᖅᑐᓕᕆᔨᒃᑯᓐᓂᑦ, 
ᒥᓂᔅᑕ ᑯᓱᒐᖅ. 
 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᖁᔭᓐᓇᒦᖅᐸᕋ 
ᒪᓕᒐᓕᐅᖅᑎᐅᖃᑎᒐ ᐊᐱᖅᑯᑎᖓᓄᑦ ᐊᒻᒪᓗ 
ᑖᒃᑯᓂᖓ ᓇᓗᓇᐃᔭᖅᓯᒪᔪᑯᓗᓐᓂᒃ ᐱᓯᒪᓐᖏᓐᓇᒪ 
ᓱᒻᒪᑦ ᐱᔪᓐᓇᓐᖏᒻᒪᖔᑕ ᐃᑲᔫᑎᓂᑦ 
ᒪᓕᒐᓕᐅᖅᑎᐅᖃᑎᒪ ᐅᖃᐅᓯᕆᔭᖏᓐᓂᒃ. 
ᑭᓯᐊᓂᓕ ᑕᒪᓐᓇ ᖃᐅᔨᒋᐊᕈᓐᓇᓂᐊᖅᑕᕋ 
ᖃᐅᔨᓚᐅᕐᓗᖓᓗ ᑭᐅᔪᓐᓇᕋᔭᖅᑐᒍ. ᖁᔭᓐᓇᒦᒃ, 
ᐅᖃᖅᑏ. 

ᐅᖃᖅᑎ: ᕼᐃᕗᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᐊᕐᓇᒃᑲᖅ. 
 
ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ 
ᐊᒻᒪᓗ ᒥᓂᔅᑕ ᐊᖏᕈᑎᖃᕐᒪᑦ ᑭᐅᓂᐊᕐᓂᕋᖅᑐᓂ 
ᑐᑭᓯᒋᐊᕈᑎᖃᓕᕈᓂ.  
 
ᐅᖃᖅᑏ, ᐃᓚᖓ 902 ᒐᕙᒪᒃᑯᑦ 
ᐃᖅᑲᓇᐃᔭᖅᑐᓕᕆᓂᕐᒧᑦ ᒪᓕᒐᖏᓐᓂᒃ 
ᐅᖃᐅᓯᖃᕐᒪᑦ ᐊᔾᔨᒌᓐᖏᑐᒡᒍᑐᓂᑦ 
ᐃᖅᑲᓇᐃᔮᕆᔭᐅᕙᑦᑐᓂᑦ. ᑭᓯᐊᓂᓕ ᑖᓐᓇ ᐃᓚᖓ 
ᑎᑎᕋᖅᓯᒪᔪᖅ ᒪᓕᒐᕋᓛᕐᒥᒃ, 
ᓄᑖᕈᕆᐊᖅᑎᑕᐅᓚᐅᖅᓯᒪᒐᓂᓗ ᖁᓖᑦ 
ᐊᕐᕌᒎᓗᐊᓕᖅᑐᓂᑦ, ᓱᖅᑯᐃᓇᑦᑎᐊᖅᑐᑯᓗᒃᑯᑦ 
ᐅᖃᐅᓯᖃᓐᖏᒻᒪᑦ ᐃᓇᖐᔨᐅᑲᐃᓐᓇᖅᑐᑦ 
ᐃᖅᑲᓇᐃᔭᖅᑎᐅᔪᓂᑦ. ᒥᓂᔅᑕᐅᔪᖅ 
ᐱᓕᕆᐊᖃᕐᓂᐊᕐᓂᕋᒍᓐᓇᖅᐹ ᕿᒥᕐᕈᓗᓂ ᑖᔅᓱᒥᖓ 
ᒪᓕᒐᕋᓛᕐᓂᒃ ᐊᒻᒪᓗ ᑎᑎᕋᖅᓯᒪᐅᖅᑐᖁᑎᖏᓐᓂᒃ 
ᐊᕕᑦᑐᖅᓯᒪᔪᓂᑦ ᐃᓄᖕᓂᒃ ᐱᔨᑦᑎᕋᖅᑏᑦ 
ᐊᑐᐊᒐᕋᓛᖏᓐᓂᒃ ᓄᑖᖅᑖᕆᓗᓂᐅᒃ 
ᐱᓕᕆᕝᕕᖓᑕ ᐱᓇᓱᐊᒐᕆᓂᐊᕐᓗᓂᐅᒃ 
ᐱᐅᓯᕚᓪᓕᖅᑎᑕᐅᖁᓪᓗᒍ ᒐᕙᒪᒃᑯᑦ 
ᐃᖅᑲᓇᐃᔭᖅᑐᓕᕆᓂᕐᒧᑦ ᐊᑐᐊᒐᖏᑦ ᐊᒻᒪᓗ 
ᐃᓕᖅᑯᓯᕆᖃᑦᑕᓂᐊᖅᑕᖏᑦ? ᖁᔭᓐᓇᒦᒃ, ᐅᖃᖅᑏ. 
 

ᐅᖃᖅᑎ: ᒥᓂᔅᑕ ᑯᓱᒐᖅ. 
 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᖁᔭᓐᓇᒦᖅᐸᕋ 
ᒪᓕᒐᓕᐅᖅᑎᐅᖃᑎᒐ ᐊᐱᖅᑯᑎᖓᓄᑦ. ᐊᒃᓱᒻᒪᕆᒃ 
ᐱᓕᕆᕝᕕᒐ, ᖃᐅᔨᒪᒐᑦᑕ ᑕᕝᕙᓂ ᒪᓕᒐᓕᐅᕐᕕᒻᒥ,  
ᑲᒪᓂᐊᓕᕐᒪᑦ. ᓄᑖᖑᓪᓗᓂᓗ 
ᐱᓕᕆᕝᕕᐅᓂᐊᖅᑐᓂ ᕿᓚᒥᐅᔪᑯᓗᒃᑯᑦ. 
ᓯᕗᓪᓕᖅᐹᒥᒃ ᐅᐱᒋᔪᒪᕙᒃᑲ ᐃᖅᑲᓇᐃᔭᖅᑎᕗᑦ. 
ᐊᖏᔪᐊᓗᒻᒥᒃ ᐱᓕᕆᐊᖃᕋᓱᐊᕋᒥᒃ 
ᐊᐅᓚᓂᖃᑦᑎᐊᖅᑐᑎᓪᓗ. 
 

ᐃᓚᖓᓪᓗ ᑲᒪᒋᒐᑦᑎᒍᑦ ᕿᒥᕐᕈᓪᓗᑕ 
ᑕᒪᒃᑯᓂᖓᓕᒫᖅ ᐊᔾᔨᒌᓐᖏᑦᑐᓂᑦ ᐊᑐᐊᒐᕐᓂᒃ 
ᐊᒻᒪᓗ ᐊᑐᐊᒐᕋᓛᕐᓂᒃ ᖃᐅᔨᒪᓇᑦᑎᐊᖁᓪᓗᒍ 
ᐅᓪᓗᒥᒨᖓᒻᒪᑦ ᐊᒻᒪᓗ ᓄᑖᖑᕆᐊᕐᓗᑎᑦ. ᑕᒪᓐᓇᓗ 
ᐃᓚᖓ ᕿᒥᕐᕈᑦᑎᐊᖅᑕᕗᑦ 
ᕿᒥᕐᕈᑦᑎᐊᖏᓐᓇᕐᓂᐊᖅᑐᑎᒍᓗ ᖃᐅᔨᓇᓱᓪᓗᑕ 
ᓱᑯᑦᑎᐊᒍᑦ ᖃᓄᕐᓗ ᐃᓚᖏᑦ ᐊᑐᐊᒐᐃᑦ 
ᐊᐅᓚᑦᑎᒍᑏᓪᓗ ᓄᑖᕈᕆᐊᖅᑕᐅᔭᕆᐊᖃᕐᒪᖔᕐᒥᒃ. 
ᖁᔭᓐᓇᒦᒃ, ᐅᖃᖅᑏ. 
 

ᐅᖃᖅᑎ: ᑐᒡᓕᐊ ᐊᒻᒪ ᑭᖑᓪᓕᖅᐹᖅ ᐃᓚᒋᐊᕈᑏᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᐊᕐᓇᒃᑲᖅ. 



ᕿᑎᖅᑰ, ᒪᐃ 30, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐅᖃᖅᑏ, ᓄᓇᕗᒻᒥ ᐃᖅᑲᓇᐃᔭᖅᑐᓕᕆᔨᒃᑯᑦ 
ᑲᑐᔾᔨᖃᑎᒌᖏᑦ ᑐᓴᖅᑎᑦᑎᕋᑖᓚᐅᖅᑐᑦ, ᐃᒪᐃᒻᒪᑕ, 
ᐊᒻᒪᓗ ᐅᖃᐅᓯᕆᒃᑲᓐᓂᕐᓂᐊᖅᑐᒋᑦ 
ᐅᖃᖅᑕᒥᓂᖏᑦ “ᖁᓅᕐᒥᖅᑐᑦ 
ᐃᓚᐅᖃᑕᐅᒍᒪᓐᖏᓐᓇᒥᒃ ᐊᓯᖏᓐᓂᒃ 
ᐱᒻᒪᕆᐅᔪᓂᑦ ᐱᔭᐅᔪᓂᒃ ᓲᕐᓗ ᐊᖏᕐᕋᒥ 
ᐋᓐᓂᑎᖅᑕᐅᔪᑦ ᐃᖅᑲᓇᐃᔭᓐᖏᑲᐃᓐᓇᕈᒪᒍᑏᑦ, 
ᐊᒻᒪᓗ ᐊᑦᑕᓇᖅᑕᐃᓕᒪᔪᒦᖁᓪᓗᒋᑦ ᑖᒃᑯᐊ 
ᐃᓇᖐᔨᐅᑲᐃᓐᓇᖅᑐᑦ ᐃᖅᑲᓇᐃᔭᖅᑏᑦ.” 
ᐊᐱᖅᑯᑎᒐᓕ ᑕᐃᒪ ᒥᓂᔅᑕᐅᔪᒧᑦ, ᒐᕙᒪᒃᑯᑦ 
ᖃᓄᐃᓕᖓᒍᒪᔭᖏᑦ ᑕᒪᒃᑯᓂᖓ ᐱᔾᔪᑎᓂᒃ, ᑭᓇ 
ᐃᓱᒪᓕᐅᓲᖑᖕᒪᑦ ᑕᒪᔅᓱᒥᖓ? ᒥᓂᔅᑕᐅᕙ 
ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ? ᐅᕝᕙᓘᓐᓃᑦ 
ᒥᓂᔅᑕᐅᕙ ᒥᓂᔅᑕ ᑮᓇᐅᔭᓕᕆᔨᒃᑯᓐᓄᑦ? 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᖃᐅᔨᒍᒃᑯ ᑭᐅᔾᔪᑎᒃᓴᖅ 
ᒪᓕᒐᓕᐅᖅᑎᐅᖃᑎᒐ ᐅᑎᕐᕕᒋᓛᖅᐸᕋ. ᖁᔭᓐᓇᒦᒃ, 
ᐅᖃᖅᑏ. 
 
>>ᐃᒡᓚᖅᑐᑦ 
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᑲᖏᖅᖠᓂᐅᑉ ᐅᐊᖕᓇᖓᓄᑦ-ᐃᒡᓗᓕᒑᕐᔪᒻᒧᓪᓗ, 
ᒪᓕᒐᓕᐅᖅᑎ ᑕᐅᑐᓐᖏ. 
 
ᐊᐱᖅᑯᑦ 489 - 5(2): ᐃᓄᒃᓯᐅᑎᑦ ᓂᖀᑦ 

ᐃᒻᐸᓯ ᐅᐃᔅ ᑐᔪᕐᒥᕕᖓᓂ (ᑕᐅᑐᓐᖏ) 
 
ᑕᐅᑐᓐᖏ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ 
ᐊᐱᖅᓱᕈᒪᒐᒃᑯ ᐋᓐᓂᐊᖅᑕᐃᓕᒪᑎᑦᑎᓂᕐᒧᑦ ᒥᓂᔅᑕ.  
 
ᖃᐅᔨᔪᒪᔪᖓ ᑕᐃᑲᓂ ᐊᑐᐊᒐᕐᓂᒃ ᐃᐊᒻᕙᓯ 
ᐱᖓᓐᓇᖓᓂᒃ. ᐃᓄᐃᑦ ᓂᕿᖏᓐᓄᑦ ᐊᑐᐊᒐᐅᔪᑦ, 
ᐊᑐᐊᒐᕐᓂᒃ ᖃᓄᐃᑦᑐᖃᖅᐹ ᐃᓄᐃᑦ ᓂᕿᓐᓂᒃ 
ᓂᕿᑖᕈᓐᓇᖅᐹᑦ? ᐅᕝᕙᓘᕝᕙ ᑲᓇᑕᒥ 
ᐋᓐᓂᐊᖅᑕᐃᓕᒪᑎᑦᑎᔨᒃᑯᑦ ᐊᑐᐊᒐᖏᓐᓂᒃ 
ᐊᑐᖅᐹᑦ? ᖁᔭᓐᓇᒦᒃ, ᐅᖃᖅᑎᑦᑎᔨ. 
 
ᐅᖃᖅᑎ: ᒥᓂᔅᑕᐅᔪᖅ ᐋᓐᓂᐊᖅᑐᓕᕆᓂᕐᒧᑦ, 
ᒥᓂᔅᑕ ᕼᐃᒃᔅ. 
 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑏ, ᓇᓕᐊᑐᐃᓐᓇᖅ ᑳᓐᑐᕌᒃᑦ-
ᖃᑎᒋᔭᕗᑦ ᓄᓇᕗᑦ ᓯᓚᑖᓂ ᒪᓕᒋᐊᓕᒃ 
ᒪᓕᒐᕋᓛᑦᑎᓐᓂ ᑕᐃᑲᓂ ᒐᕙᒪᖃᕐᕕᐅᒋᔭᖓᓂᒃ. 
ᐃᐊᒻᕙᓯ ᐱᖓᓐᓇᖓ ᐋᓐᑎᐅᕆᔪᖓᓃᓐᓂᖓᓄᑦ 
ᒪᓕᓲᕆᔭᕗᑦ ᑕᐃᒃᑯᐊ ᒪᓕᒐᕋᓛᖏᓐᓂᑦ. 
ᑕᐃᒪᐃᓕᑎᓪᓗᖓ, ᐃᐊᒻᕙᓯ ᐱᖓᓐᓇᖏᑦ 
ᐊᒃᓱᕈᖅᑐᑎᑦ ᐅᕙᑦᑎᓐᓂᒃ 
ᐃᖅᑲᓇᐃᔭᖃᑎᖃᖃᑦᑕᖅᓯᒪᔪᑦ ᐃᓄᐃᑦ 
ᓂᕿᖏᓐᓂᒃ, ᑭᖑᓪᓕᖅᐹᒥᓗ ᑕᐅᓇᓂ 
ᑕᑯᔭᖅᑐᖅᓯᒪᒐᒃᑯ, ᐊᑐᐃᓐᓇᐅᒪᖃᑦᑕᓚᐅᖅᑐᑦ 
ᖃᐅᑕᒫᑦ. ᑭᓯᐊᓂᓕ ᖃᓄᐃᑦᑑᓂᖏᑦ 
ᑭᒡᓕᖃᐅᖅᑑᒐᓗᐊᑦ, ᐃᓄᖕᓂᒃ ᐃᓱᒪᒃᑯᑦ 
ᐊᔅᓱᕈᕈᑎᖃᓗᐊᖅᑐᑦ ᐄᓯᒍᓐᓇᑎᐊᓐᖏᑦᑐᐃᑦ 
ᐱᑎᑕᐅᖏᓐᓇᖃᑦᑕᕈᓐᓃᖅᑐᐃᑦ. ᐃᓛᓐᓂᒃᑯᑦ 
ᓇᒻᒥᓂᖅ ᑕᒧᐊᒍᓐᓇᓲᖑᓐᖏᒻᒪᑕ ᓂᕿᓪᓚᕆᓐᓂᑦ 
ᒥᑭᒐᕐᓂ. ᐊᑐᐃᓐᓇᐅᖃᑦᑕᖅᑑᒐᓗᐊᑦ ᑕᐅᓇᓂ. 
ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᕼᐃᕗᓪᓕᖅᐹᒥ ᐃᓚᒋᐊᕈᑎ 
ᐊᐱᖅᑯᑎᔭᕐᓄᑦ, ᒪᓕᒐᓕᐅᖅᑎ ᑕᐅᑐᓐᖏ.  
 
ᑕᐅᑐᓐᖏ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑲᖏᖅᓯᓂᕐᒥ 
ᖃᐅᔨᑎᑕᐅᓚᐅᕋᒪ ᑕᐃᓐᓇ ᐊᑦᑕᖃᖅᑐᖅ ᑕᐃᑲᓂ 
ᐃᐊᒻᕙᓯ ᐱᖓᖕᓇᖓ ᐋᑐᕚᒥ, ᐊᑦᑕᖓ 
ᐋᑐᕚᒦᔅᓱᓂ ᐊᐅᓪᓚᖅᑎᑦᑎᓗᓂ ᐃᓄᐃᑦ 
ᓂᕿᖏᓐᓄᑦ ᐊᑦᑕᒥᓄᑦ, ᐊᑦᑕᖓᑕ 
ᓂᕿᑖᕆᓂᐊᖅᑕᖏᓐᓂᒃ ᑐᓂᔭᐅᓐᖏᑦᑐᖅ  
ᐋᑐᕚᒦᑦᑐᖅ ᐊᑦᑕᑯᓄᑦ ᐃᒋᑕᐅᔪᑦ. ᐊᑕᐅᓰᓐᖏᔅᓱᓂ 
ᑕᐃᓐᓇ ᐊᐅᓪᓚᖅᑎᑦᑎᖃᑦᑕᕐᓂᖅᓱᓂ.  
 
ᑕᐃᒪᓕᖃᐃ ᒥᓂᔅᑕ ᐱᓕᕆᖃᑎᖃᕐᓂᐊᖅᐸ 
ᑕᐃᑲᓂ ᐋᑐᕚᒥᐅᑕᓂᒃ ᐊᑐᐊᒐᖅ ᐊᓯᔾᔨᖁᓗᒍ? 
ᑕᐃᒃᑯᐊ ᐃᓐᓇᕆᔭᖅᐳᑦ ᑕᐃᑲᓃᑦᑐᑦ ᐃᓄᐃᑦ 
ᓂᕿᖏᓐᓂ ᐱᕈᕐᒪᑕ. ᑖᓐᓇ ᐱᒻᒪᕆᐊᓘᖕᒪᑦ 
ᐊᑐᐃᓐᓇᐅᑎᑕᐅᔭᕆᐊᖃᖅᑐᖅ ᐃᓱᒪᖓᓘᓐᓃᑦ 
ᓱᕈᖅᓯᒪᒐᓗᐊᖅᑎᓪᓗᒍ ᑎᒥᖓ ᐃᓕᑕᖅᓯᔪᓐᓇᕐᒪᑦ. 
ᐱᔪᓐᓇᐅᑎᐅᔪᖅ ᓂᕿᑦᑎᐊᕆᒋᐊᖃᖅᑐᑦ 
ᓂᕿᑐᖃᕐᒥᓐᓂᑦ.  
 
ᑖᓐᓇᖃᐃ ᒥᓂᔅᑕ ᐅᕙᓐᓄᑦ ᑐᓂᓯᔪᓐᓇᖅᐳᖅ 
ᑎᑎᕋᖅᓯᒪᔪᓂᒃ ᓂᖀᑦ ᐱᔾᔪᑎᒋᓪᓗᒋᑦ ᑕᐃᑲᓂ 
ᐋᑐᕚᒥ ᑳᓐᑐᕌᑦ ᐃᓗᐊᓃᑦᑐᓂᒃ 

ᐱᔪᒪᔪᖓ ᑎᑎᕋᖅᓯᒪᔪᓂᒃ ᐊᑐᐊᒐᕐᓂᒃ 
ᑐᓂᔭᐅᔪᒪᔪᖓ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᒥᓂᔅᑕ ᕼᐃᒃᔅ.  
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐄ, ᐊᔅᓱᓪᓗᑭᐊᖅ ᐱᑎᒍᓐᓇᑎᐊᖅᑕᕋ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᐊᕐᕕᐊᑦ ᐅᐊᖕᓇᖓᓄᑦ ᑎᑭᕋᕐᔪᐊᒧᑦ, ᒪᓕᒐᓕᐅᖅᑎ 
ᒪᐃᓐ.  
 
ᐊᐱᖅᑯᑦ 490 - 5(2): ᓂᕿᑖᕈᑎᑖᕐᓂᕐᒧᑦ 

ᐅᓐᓂᕐᓗᕐᓂᐅᑉ ᐃᓕᖅᑯᓯᖓ (ᒪᐃᓐ) 
 
ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᐃᓄᓕᕆᓂᕐᒧᑦ 
ᒥᓂᔅᑑᔪᖅ ᐊᐱᖅᑯᕈᐊᖅᖢᒍ, ᐅᖃᖅᑎᑦᑎᔩ, 
ᓂᑯᕕᑦᑐᖓ ᑕᒪᓐᓇ ᓂᖃᐃᑐᖅᑐᓕᕆᓂᖅ 
ᐱᔾᔪᑎᒋᓪᓗᒍ.  
 
15,000 ᖃᓂᒋᔮᓃᑦᑐᑦ ᓄᓇᕗᒻᒥᐅᑦ 
ᓂᖃᐃᑐᖅᑕᕐᒪᑕ 2017-ᒥ ᑎᑦᑑᓚᐅᕐᒪᑦ 
ᐊᕐᕕᐊᓂᓪᓗ 1,000 ᐅᖓᑖᓂᖅᖢᑎᑦ. ᐅᑯᐊ 
ᐊᖏᖅᑕᐅᖏᑦᑕᕌᖓᑕ ᓂᖃᐃᑐᖅᑎᐅᔪᑦ 
(ᑐᓵᔨᑎᒍᑦ) ᑕᒪᒃᑯᐊ ᓱᒃᑯᐊᕿᔭᖅᑐᕋᓱᑦᑐᐃᑦ 
ᐋᒡᒐᖅᑕᐅᒐᐃᒻᒪᑕ ᑕᖅᑭᑕᒫ 
ᓂᕿᑖᕈᑎᒋᓂᐊᖅᑕᒥᓂᒃ ᐃᓄᓕᕆᔨᒧᑦ  
ᓂᖃᐃᑑᑎᔅᓴᓕᕆᔨᒧᑦ. ᐅᑉᐱᕈᓱᒃᑲᒪᐃᓛᒃ 
ᐊᔪᐃᓐᓇᕆᐊᕐᓂᖅᑕᖃᕈᓐᓇᕐᖓᑦ ᒪᓕᒐᕐᓃᑦᑐᓂᑦ. 
ᑐᓴᖃᑦᑕᕋᒪᐃᓛᒃ ᐱᐅᓐᖏᓪᓚᕆᑐᐊᓗᓐᓂ ᑖᓐᓇ 
ᐊᔪᐃᓐᓇᕆᐊᕐᓂᐅᒐᓗᐊᖅ ᐊᐅᓚᓐᖏᒻᒪᑦ.  
 
ᓯᕗᓪᓕᕐᓕ ᐊᐱᖅᑯᑎᒋᕙᕋ ᒥᓂᔅᑕᒧᑦ ᖃᓄᖏᒃᑯᐊ 
ᓂᖃᐃᑑᓯᑖᖃᑦᑕᖅᑐᐃᑦ ᓱᒃᑯᐊᕿᕙᑦᑐᐃᑦ 
ᐊᔪᐃᓐᓇᕆᐊᕈᓐᓇᓲᖑᕙᑦ ᑕᐃᒪᐃᑦᑐᑖᖅᑎᑦᑎᔨ 
ᐋᒡᒑᑎᓪᓗᒍ? ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᒥᓂᔅᑑᔪᖅ ᐃᓄᓕᕆᔨᒃᑯᓐᓄᑦ, ᒥᓂᔅᑕ 
ᓯᐅᑎᐊᐱᒃ.  
 

ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃ ᐊᐱᕆᒐᕕᑦ 
ᑕᐃᒫᒃ. ᐅᒡᒍᓇᖅᑑᒐᓗᐊᖅ ᑖᓐᓇ 
ᐊᔪᐃᓐᓇᕆᐊᕐᓂᕐᒥᓂᖅ ᐳᐃᒍᕋᒃᑯ. ᑕᐃᒪᓐᖓᓂ 
ᖃᑦᑏᓐᓇᕈᕆᐊᖅᓯᒪᔪᐃᑦ 
ᐊᔪᐃᓐᓇᕆᐊᖃᑦᑕᖅᓯᒪᔪᐃᑦ. ᑖᓐᓇᓕ 
ᐅᖃᐅᓯᕆᔭᐃᑦ ᑐᓴᑦᑎᐊᑲᓐᓂᕈᒪᓪᓚᕆᑦᑕᕋᓗᐊᕋ 
ᐊᕐᕕᐊᓂ ᐊᔪᐃᓐᓇᕆᐊᕋᓱᔅᓯᒪᔪᓂᑦ 
ᑐᓴᓚᐅᖅᓯᒪᓐᖏᓐᓇᒪ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᕼᐃᕗᓕᖅᐹᒥ ᐃᓚᒋᐊᕈᑎ 
ᐊᐱᖅᑯᑎᔭᕐᓄᑦ, ᒪᓕᒐᓕᐅᖅ ᒪᐃᓐ.  
 
ᒪᐃᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᐱᖅᑯᑎᑐᐃᓐᓇᕈᓗᖑᓇ ᐊᐱᕆᔪᖓ ᒥᓂᔅᑕᒥᒃ 
ᓇᓗᓇᐃᖅᓯᖁᔭᕋ ᖃᓄᖅ 
ᐊᔪᐃᓐᓇᕆᐊᖅᑐᖃᕈᓐᓇᕐᒪᖔᖅ ᐅᕙᓐᓄᑦ. 
ᐅᑦᑑᑎᖏᓐᖑᐊᑲᐃᓐᓇᕐᓗᖓ, 
ᐃᑲᔫᓯᐊᕆᐊᖅᑐᕋᓱᒃᑯᒪ ᖃᓄᖅ ᑕᐃᒪ 
ᐊᔪᐃᓐᓇᕆᐊᕋᔭᖅᑯᖓ? ᖃᑦᑎᓂᒃ ᐸᐃᑉᐹᓂᒃ 
ᑲᒪᒋᐊᖃᕋᔭᖅᑯᖓ ᖃᓄᖅ ᐊᑯᓂᐅᒐᔭᖅᑲ 
ᑭᐅᔭᐅᒐᓱᓐᓂᕋ? ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᒥᓂᔅᑕ ᓯᐅᑎᐊᐱᒃ.  
 
ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᑎᕐᕕᒋᓂᐊᖅᑲᕋ 
ᐊᐱᖅᑯᑎᒧᑦ ᐅᖃᕋᑖᕋᒪ. ᖃᑦᑏᓐᓇᕈᕆᐊᖅᓯᒪᒻᒪᑕ 
ᑕᐃᒪ ᓯᕗᓪᓕᐅᑎᑕᐅᓯᒪᓐᖏᓚᖅ ᑕᕝᕙᓂ ᑕᒪᓐᓇ 
ᐊᔪᐃᓐᓇᕆᐊᕐᓂᖅ ᐃᓱᒫᓗᓇᖅᓯᔫᔮᓚᐅᖅᓯᒪᓐᖏᒻᒪᑦ 
ᖃᑦᑏᓐᓇᕈᕐᔫᒥᓯᒪᓂᖏᑦ ᐱᔾᔪᑎᒋᓪᓗᒍ. ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ: ᑭᖑᓪᓕᖅᐹᖅ ᐃᓚᒋᐊᕈᑎᔭᕐᓂ 
ᐊᐱᖅᑯᑎᓐᓄᑦ, ᒪᓕᒐᓕᐅᖅᑎ ᒪᐃᓐ.  

ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒍᑦ) 
ᖁᔭᓐᓇᒦᑦᑕᐅᖅ ᒥᓂᔅᑕ ᐊᖏᕐᖓᑦ 
ᐅᑎᕐᕕᖃᕐᓂᐊᕐᓂᕋᖅᑐᓂ. ᐊᓯᖏᓂᑦᑕᐅᖅ 
ᐊᖏᖁᑦᑕᕋᓗᐊᖅᑲᕋ ᒥᓂᔅᑕ. ᒥᓂᔅᑕ 
ᐊᖏᕈᓐᓇᕆᕚ ᑐᓂᓯᒍᓐᓇᕐᓂᕋᕐᓗᓂ ᖃᑦᑎᓂᒃ 
ᐊᔪᐃᓐᓇᕆᐊᖅᓯᒪᔪᖃᕐᒪᖔᖅ ᐊᒻᒪᓗ ᖃᓄᖅ ᐊᑯᓂ 
ᑲᒪᒋᔭᐅᖃᑦᑕᓂᕐᒪᖔᑕ ᐊᒻᒪᑦᑕᐅᖅ ᒥᓂᔅᑕ 
ᐊᖏᕈᓐᓇᕆᕚ ᓴᖅᑮᒍᓐᓇᕐᓗᓂ 
ᑐᑭᓯᒃᑲᓐᓂᕈᑎᔅᓴᓂᒃ ᐃᓄᓕᕆᔨᒃᑯᑦ ᖃᕋᓴᐅᔭᒃᑯᑦ 
ᐃᑭᐊᖅᓯᕕᖓᓂ ᐱᔪᓐᓇᐅᑎᐅᔪᓂᒃ 
ᐊᔪᐃᓐᓇᕆᐊᕈᓐᓇᓂᕐᒧᑦ ᑕᕝᕙᓂ 
ᖃᕋᓴᐅᔭᒃᑯᖏᓐᓃᑦᑐᓂᒃ ᐅᖃᓕᒫᕐᓗᖓ, 
ᐃᓄᓕᕆᔨᒃᑯᑦ ᓇᓂᔭᑐᐊᕆᓚᐅᕋᒃᑯ 
ᐃᑭᐊᖅᓯᕕᖓᓂ ᐊᔪᐃᓐᓇᕆᐊᖅᑐᓕᕆᔪᖅ.  
 
ᐊᐱᖅᑯᑕᐅᒐᔪᑦᑐᓃᖔᖅᑐᖅ ᐃᑭᐊᖅᓯᕕᖓᓂ.  
ᐊᖏᖃᑎᒋᓐᖏᓇᒃᑯ ᓂᖃᐃᑑᑎᔅᓴᓕᕆᔨᕋ ᖃᓄᖅ 
ᓱᒍᓐᓇᖅᑯᖓ? ᑭᐅᔾᔪᑎᖓ 
ᐊᔪᐃᓐᓇᕆᐊᕈᓐᓇᖅᑐᑎᑦ ᓂᖃᐃᓲᑎᔅᓴᓕᕆᔨᕕᑦ 
ᐋᖅᑭᑦᑕᒥᓂᖓᓂᒃ ᓄᓇᓕᓐᓂ ᑲᑎᒪᔨᕋᓛᓄᑦ 
ᐊᔪᐃᓐᓇᕆᐊᕐᕕᐅᔪᓄᑦ. ᑖᓐᓇ ᐃᑲᔪᕈᓐᓇᖅᑐᖅ 
ᓂᖃᐃᓲᑎᔅᓴᓕᕆᔨ. ᐊᓯᐊᓄᒃᑲᓂᕐᓗ 
ᖃᐅᔨᒋᐊᕐᕕᔅᓴᒧᑦ ᑕᑕᑎᕆᐊᓕᒻᒧᓪᓗ 
ᑐᑭᓯᒃᑲᓐᓂᕈᑎᔅᓴᒧᑦ ᐱᑕᖃᓐᖏᑦᑎᐊᕆᓪᓗᓂ.  
ᑖᓐᓇ ᐃᓚᓕᐅᔾᔭᐅᒋᐊᖃᓪᓚᕆᑦᑐᒋᔭᕋ.  
 
ᑕᒪᒃᑯᐊᓗ ᐊᖏᖃᑦᑕᖁᕋᑖᕋᒃᑯᐃᓛᒃ 
ᑐᑭᓯᒃᑲᓐᓂᕈᑎᔅᓴᓂᒃ ᐱᒍᒪᓪᓗᖓ 
ᐊᔪᐃᓐᓇᕆᐊᕐᓂᖅ ᖃᓄᖅ ᐊᐅᓚᓲᖑᒻᒪᖔᖅ 
ᖃᓄᖅ ᐊᑯᓂᐅᓲᖑᒻᒪᖔᑕᓗ 
ᐃᓚᓕᐅᑎᔭᐅᖁᑦᑕᕋᓗᐊᖅᑲᒃᑲ ᒐᕙᒪᒃᑯᑦ 
ᖃᕋᓴᐅᔭᒃᑯᑦ ᐃᑭᐊᖅᓯᕕᖓᓄᑦ. ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ: ᒥᓂᔅᑕ ᓯᐅᑎᐊᐱᒃ.  
 
ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ: ᖁᔭᓐᓇᒦᒃ, 
ᐅᖃᖅᑎᑦᓯᔩ. (ᑐᓵᔨᑎᒍᑦ) ᑕᐃᒪ 
ᐃᓱᒫᓗᓇᖅᓯᔪᖃᕋᐃᒻᒪᑦ 

ᓂᖃᐃᓲᑎᔅᓴᓕᕆᔪᖃᖅᑎᓪᓗᒍ 
ᑲᒪᒋᔭᐅᑦᑕᐅᑎᒋᒐᔭᖅᑐᖅ ᓇᓗᓇᐃᖅᓱᖅᑕᐅᓗᓂ 
ᖃᓄᖅ ᐊᔪᐃᓐᓇᕆᐊᕈᓐᓇᕐᒪᖔᖅ. ᑕᐃᑲᓂ 
ᐃᑭᐊᖅᓯᕕᒻᒦᖏᑦᑐᖃᐃ ᑕᐃᒫᒃ 
ᓇᓗᓇᐃᖅᑕᐅᑦᑕᐅᑎᒋᓲᖑᒻᒪᑦ. 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᓯᔩ.  
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ. ᐅᖃᐅᕼᐃᒃᑯᑦ 
ᐊᐱᖅᑯᑏᑦ. ᒪᓕᒐᓕᐅᖅᑎ ᐊᒡᒍᒧᑦ, ᒪᓕᒐᓕᐅᖅᑎ 
ᖁᐊᓴ.  

ᐃᓄᑐᖃᕐᓂᑦ ᐸᕐᕆᑦᑎᓂᕐᒧᑦ (ᖁᐊᓴ) 
 
ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ 
ᐃᓕᑕᕆᒃᑲᓐᓂᕋᕕᖓ ᑕᒫᓂᑎᓪᓗᑕ. 
ᐋᓐᓂᐊᖅᑕᐃᓕᓕᕆᓂᕐᒧᑦ ᐊᐱᖅᑯᑎᖃᕐᓂᐊᖅᑐᖓ.  
 
ᑕᐃᒪᐃᓛᒃ ᑕᒫᓂ ᐱᒋᐊᓕᓵᖅᑎᓪᓗᑕ 
ᒪᓕᒐᓕᐅᖅᑎᐅᓪᓗᑕ ᓇᓗᓇᐃᔭᑦᑎᐊᖅᓯᒪᓚᐅᕋᑦᑕ 
ᑕᒪᒃᑯᐊ ᐃᓐᓇᖁᑎᕗᑦ ᐱᒻᒪᕆᐅᑎᓪᓗᑎᒍᑦ ᑕᒫᓂ 
ᓄᓇᕗᒻᒦᒋᐊᖃᖅᑎᓪᓗᒋᑦ ᑕᒪᓐᓇ 
ᐊᖏᖃᑎᒌᑦᑎᐊᖅᓯᒪᒐᑦᑕ. 
ᓂᕆᐅᑦᑎᐊᖅᑰᕋᓗᐊᖅᑐᒍᑦ ᒫᓃᓐᓂᖅᓴᐅᔪᒍᑦ 
ᓱᓈᓐᓄᖕᓂᒃ ᓴᖅᑭᕐᕕᐅᓂᐊᕐᓂᑦᑎᓐᓂᒃ ᑖᓐᓇ 
ᐱᔾᔪᑎᒋᓪᓗᒍ ᐃᓐᓇᖁᑎᕗᑦ ᑕᒫᓂ 
ᓄᓇᑦᑎᓐᓃᒋᐊᖃᕐᓂᖏᓐᓂᒃ.  
 
ᑕᐃᒪᐃᓛᒃ ᒫᓐᓇᓵᕈᓗᒃ ᑐᓴᓚᐅᕐᒥᒐᑦᑕ 
ᓄᓇᑦᑎᓐᓃᓐᖏᑦᑑᒐᓗᐊ ᑭᓯᐊᓂ 
ᐃᓐᓇᒃᑯᕕᐅᓚᐅᕐᒥᔪᖅᑕᐅᖅ ᐃᑲᔪᕐᕕᐅᓪᓗᓂ 
ᑕᐃᓐᓇ ᖃᒪᓂᑦᑐᐊᕐᒥ. ᑖᓐᓇ ᐱᔾᔪᑎᒋᓪᓗᒍ 
ᐊᑎᖃᖅᑐᖅ ᑕᐃᓐᓇ ᒫᑕ ᑕᓕᕈᖅ ᐊᖏᕐᕋᖅ, 
ᑐᓴᓗᐊᓚᐅᕋᒃᑯ ᑕᐃᓐᓇᒎᖅ ᐊᑐᒐᒃᓴᐅᔪᓐᓃᕐᒪᑦ 
ᑕᐃᒫᖅᑕᐅᔪᖅ ᐃᒪᓐᓇ ᑐᓴᓚᐅᕋᒪ.  
 
ᑭᓯᐊᓂ ᑐᑭᓯᐅᒪᑦᑎᐊᓚᐅᕐᒥᒐᑦᑕ ᑕᐃᔅᓱᒪᓂ 
ᑮᓇᐅᔭᓂᒃ ᓴᓂᕐᕙᐃᓚᐅᖅᓯᒪᖦᖤᕋᑦᑕ ᑕᒪᑐᒧᖓ 
ᐃᑲᔫᑎᒃᓴᖓᓂᒃ ᓇᓗᓇᐃᕐᕕᐅᑦᑎᐊᖅᖢᑕᓗ ᑖᓐᓇ 
ᑮᓇᐅᔭᐃᑦ ᓲᕐᓗ ᐃᒻᒪᖃ ᓇᑎᕋᖓᓄᑦ 
ᐋᖅᑭᒃᓲᔾᔭᐅᓂᐊᓚᐅᖅᑐᖅ. ᓇᐅᒡᓕᑭᐊᖅ ᑕᐃᒪ 
ᑮᓇᐅᔭᐃᑦ 

ᑕᐃᓐᓇ ᓄᖅᑲᖅᑎᑕᐅᑳᓪᓚᖕᒪᑦ?  
 
ᐊᒻᒪᓗ ᑕᐃᒃᑯᐊ ᓴᓇᔨᐅᓚᐅᖅᑐᑦ 
ᐊᑭᓕᖅᓱᖅᑕᐅᓚᐅᕐᒪᑕ 
ᐃᓕᓐᓂᐊᖅᑎᑕᐅᑦᓯᐊᖅᖢᑎᒡᓗ ᓄᓇᕗᑦ ᒐᕙᒪᒃᑯᑦ 
ᑮᓇᐅᔭᖓᓂᒃ ᐊᑐᖅᖢᑎᒃ. ᓇᐅᒡᓕ ᑕᐃᒪ 
ᓄᖅᑲᕐᒪᑕ? ᓲᕐᓗ ᐃᓕᓐᓂᐊᖅᑎᑕᐅᓚᐅᖅᑎᓪᓗᒋᑦ 
ᓲᕐᓗ ᑕᒪᐅᖓᑐᐃᓐᓇᖅ ᐃᓕᓐᓂᐊᖅᑰᔨᖕᒪᑕ 
ᐃᓐᓇᐃᑦ ᐱᔾᔪᑎᒋᓪᓗᒋᑦ 
ᐃᓕᓐᓂᐊᕋᓱᓚᐅᕋᓗᐊᕐᒪᑕ. ᖃᓄᐃᓕᖓᓕᖅᐸᓕ 
ᑐᓴᒃᑲᓐᓂᕈᒪᔭᕋ ᑖᔅᓱᒪᓐᖓᑦ? ᐃᓐᓇᐃᑦ 
ᐱᔾᔪᑎᒋᓪᓗᒋᑦ. ᓇᓃᑉᐸᑦ ᑖᓐᓇ ᑕᕝᕙ 
ᑐᓴᒃᑲᓐᓂᕈᒪᕙᕋ ᑖᔅᓱᒪᖓᑦ ᒥᓂᔅᑕᒥᑦ. ᖁᔭᓐᓇᒦᒃ, 
ᐅᖃᖅᑎᑦᑎᔩ.  
 
ᐅᖃᖅᑎ: ᒥᓂᔅᑑᔪᖅ ᐋᓐᓂᐊᖅᑐᓕᕆᓂᕐᒧᑦ, ᒥᓂᔅᑕ 
ᕼᐃᒃᔅ.  
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᐅᓯᕆᖅᑳᕐᓗᒍ ᓴᓇᒋᐊᖅᑕᐅᓂᖓ. 
$700,000-ᓂᒃ ᐊᖏᖅᑕᐅᔪᖃᓚᐅᖅᓯᒪᔪᖅ 
ᓴᓇᒋᐊᖅᑕᐅᓂᐊᕐᖓᑦ ᐃᓪᓗᕐᔪᐊᖅ. ᑕᐃᒪ 
ᐅᖅᓱᐊᓗᒻᒥ ᑯᕕᔪᖃᓚᐅᖅᓯᒪᒻᒥᒻᒪᑦ ᐊᒻᒪᑦᑕᐅᖅ 
ᐱᓕᕆᐊᖑᒋᐊᓕᒃ ᕿᒥᕐᕈᒐᑦᑎᒍ ᒪᓕᒐᕐᓂ 
ᒪᓕᑦᑎᐊᕈᓐᓇᖅᓯᑎᓐᓂᐊᕐᓗᒍ ᐃᓪᓗᐃᑦ 
ᒪᓕᒐᖏᓐᓂ, ᑖᓐᓇ ᒥᑭᓗᐊᓪᓚᕆᓚᐅᖅᑐᖅ 
ᑮᓇᐅᔭᖅ ᓴᓂᕐᕙᖅᓯᒪᔭᕗᑦ. ᑕᐃᒪᓕ ᒫᓐᓇ ᐃᓪᓗ  
ᑕᐃᑲᓃᑦᑐᖅ ᒪᓕᒐᐃᑦ ᑕᑯᓐᓈᖅᑐᒋᑦ 
ᓯᕗᓂᑐᖃᑦᑎᓐᓄᑦ ᐸᐸᑦᑕᐅᖃᑦᑕᖅᑐᐃᑦ 
ᐊᑐᕆᐊᖃᓐᖏᑦᑐᖅ. ᐃᓪᓗᖓ ᑕᐃᒪᓕᖓᓂ 
ᒪᓕᑦᑐᒍ.  
 
ᐃᖅᑲᓇᐃᔭᖅᑎᖏᓪᓕ ᑕᐃᒃᑯᐊ 
ᐃᓕᓐᓂᐊᖅᑎᑕᐅᓯᒪᔪᑦ, ᖃᖓᑐᐃᓐᓇᒃᑯᑦ 
ᐃᓪᓗᖁᑎᖃᕋᐃᒐᑦᑕ ᐊᑐᖅᑕᐅᒍᓐᓃᖅᑐᒥ 
ᖃᐅᔨᓴᓲᖑᒐᑦᑕ ᖃᓄᒃᑲᓐᓂᖅ 
ᐊᑐᖅᑕᐅᒍᓐᓇᕋᔭᕐᒪᖔᖅ. ᑕᐃᓐᓇ ᒐᕙᒪᒃᑯᑦ 
ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᑎᕋᖅᑎᒃᑯᓐᓄᑦ 
ᐱᒋᔭᐅᒻᒪᑦ ᖃᒪᓂᑦᑐᐊᕐᒥ. ᑕᐃᒪ ᓄᑖᕐᒥᒃ 
ᐃᓐᓇᑐᖃᓕᕆᔾᔪᓯᓂ ᐃᓐᓇᑐᖃᕐᓂ ᑲᒪᔾᔪᑎᓂᒃ 
ᓴᖅᑮᓕᖅᑎᓪᓗᑕ ᓴᖅᑮᕙᓪᓕᐊᒐᓱᑦᑎᓪᓗᑕᓗ 
ᐃᓪᓗᓂ 

ᐱᑕᖃᒐᓛᑦᑐᐃᑦ ᐊᑐᕈᓐᓇᕐᓂᓕᒫᖓᒍᑦ 
ᐊᑐᖅᑕᐅᑎᒐᓱᖃᑦᑕᕋᑦᑎᒍᑦ. ᒫᓐᓇ ᑕᐃᒃᑯᐊ 
ᐃᓕᓴᑎᑕᐅᓯᒪᔪᐃᑦ 
ᐊᑐᖅᑕᐅᑲᓐᓂᕈᓐᓇᓪᓚᕆᓛᖅᐸᓪᓚᐃᔪᓂᓛᒃ 
ᐊᓯᖏᓐᓂ ᐃᖅᑲᓇᐃᔮᓂᒃ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᕼᐃᕗᓪᓕᖅᐹᒥ ᐃᓚᒋᐊᕈᑏᑦ 
ᐊᐱᖅᑯᑎᔭᕐᓄᑦ, ᒪᓕᒐᓕᐅᖅᑎ ᖁᐊᓴ.  
 
ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒪᐃᓛᒃ 
ᐅᖃᖅᑲᐅᑎᓪᓗᖓ ᑕᒪᒃᑯᐊ ᐃᓐᓇᐃᑦ 
ᐱᔾᔪᑎᒋᓪᓗᒋᑦ ᐊᒃᓱᕉᑎᒋᑦᑎᐊᖅᓯᒪᒐᑦᑎᒍᑦ 
ᓇᓂᑐᐃᓐᓇᖅ ᖃᒪᓂᑦᑐᐊᕐᒥᑐᐃᓐᓇᐅᓐᖏᑦᑐᖅ. 
ᑐᓴᖃᑦᑕᖅᓯᒪᖕᒥᒐᑦᑕ ᐊᓯᖏᓐᓂᒃ ᓄᓇᓕᖕᓂ 
ᐃᓐᓇᕐᓄᑦ ᑐᕌᖓᓪᓚᕆᒃᑐᓂᒃ ᐱᑖᕈᒪᔪᑦ 
ᑕᒪᔾᔭᒐᓇᐅᖕᒪᑕ. ᐅᑕᖅᑭᑐᐃᓐᓇᖅᖢᑎᒡᓗ ᓲᕐᓗ 
ᐸᕐᓇᐃᑦᑎᐊᖅᓯᒪᓇᓱᐊᖅᑐᑦ ᓄᓇᓕᖕᓂᑦᑕᐅᖅ 
ᐊᓯᖏᓐᓂᒃ. ᑕᒪᓐᓇ ᑐᓴᖃᑦᑕᖅᓯᒪᒐᑦᑎᒍᑦ.  
ᑕᒪᓐᓇ ᓲᕐᓗ ᓯᕗᓪᓕᐅᑎᓇᓱᒃᑲᓗᐊᖅᐱᓯᐅᒃᑕᐅᖅ? 
ᐅᖃᖅᓯᒪᑦᓯᐊᑎᓪᓗᑕ ᒪᓕᒐᓕᐅᖅᑎᐅᓪᓗᑕ ᑕᒪᑦᑕ 
ᑕᒪᓐᓇ ᓯᕗᓪᓕᐅᑎᒋᓂᐊᕋᑦᑎᒍᑦ. 
ᓯᕗᓪᓕᐅᑎᑕᐅᑦᑎᐊᖅᓯᒪᒐᓗᐊᖅᐹᑦ? 
ᖃᓄᖅᑑᑲᓐᓂᕈᑎᒃᓴᒥᒃ ᕿᓂᕋᓱᒃᑲᓐᓂᕋᓗᐊᖅᐱᓰ? 
ᑖᔅᓱᒥᖓ ᐊᐱᖅᑯᑎᖃᖅᐳᖓ ᒥᓂᔅᑕᒧᑦ. ᖁᔭᓐᓇᒦᒃ, 
ᐅᖃᖅᑎᑦᑎᔩ.  
 
ᐅᖃᖅᑎ: ᒥᓂᔅᑕ ᑯᓱᒐᖅ...ᒥᓂᔅᑕ ᕼᐃᒃᔅ, ᐄᑯᓗᒃ.  
 
>>ᐃᒡᓚᖅᑐᑦ 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): 
ᐊᕕᑕᐅᓇᓱᒋᓕᕋᓗᐊᕋᒪ. ᖁᔭᓐᓇᒦᒃ, ᐅᖃᖅᑏ, ᓱᓕ 
ᐃᖅᑲᓇᐃᔮᖃᕋᒪ. 
 
ᐄ, ᑮᓇᐅᔭᓂᒃ ᐃᓐᓇᐃᑦ ᐱᔾᔪᑎᒋᓪᓗᒋᑦ ᑕᒪᒃᑯᐊ 
ᑲᒪᒋᔭᐅᓂᖏᑦ ᑕᒪᓐᓇ ᐅᖃᐅᓯᕆᖃᑦᑕᖅᓯᒪᔭᕗᑦ 
ᑮᓇᐅᔭᑎᒍᓪᓗ ᑮᓇᐅᔭᓂᒃ ᓴᕝᕙᐃᓯᒪᒐᑉᑕ ᐊᒻᒪ 
ᑕᒪᓐᓇ ᐸᕐᓇᑦᑕᕗᑦ ᐃᓐᓇᕐᓂᒃ ᑲᒪᒋᔭᖃᕐᓂᖅ. 
ᑕᐅᕗᖓ ᐅᖓᓯᑦᑐᒧᑦ ᑕᐅᑐᒋᐊᖃᕋᑦᑕ. 

ᐃᓛᓐᓂ ᐸᕐᓇᒃᓯᒪᓐᖏᑦᑐᓂᑦ 
ᐃᓱᒪᓕᐅᕈᑎᖃᖃᑦᑕᕋᑦᑕ ᖃᓄᐃᑦᑐᓪᓚᕆᐅᒻᒪᖔᖅ 
ᑕᐅᑐᖅᑰᕈᑉᑎᒍ. ᑖᒃᑯᐊ ᐊᕕᑦᑐᖅᓯᒪᔪᓂ 
ᐊᖏᓂᖅᓴᐅᓪᓗᑎᒃ ᐃᓱᒪᔪᒍᑦ ᑲᖏᖅᖠᓂᖅ, 
ᖃᒪᓂᑦᑐᐊᖅ, ᑖᒃᑯᐊ ᐃᒡᓗᖃᕐᕕᒋᔭᕗᑦ 
ᐃᓐᓇᕐᓂᓪᓗ ᑲᒪᒋᔭᖃᕐᕕᒋᔭᕗᑦ ᖃᓄᖅ 
ᐋᖅᑭᒋᐊᖃᖅᐸᑕᓘᓐᓃᑦ ᐱᔾᔪᑎᖃᕐᓗᑎᑦ 
ᐃᖅᑲᓇᐃᔭᖅᑎᖏᓪᓗ.  
 
ᑕᒪᒃᑯᐊ ᐊᐱᖅᑯᑎᒋᖅᑲᐅᔮ, ᐃᓕᓐᓂᐊᑎᑦᓯᒪᒐᑉᑕ 
ᑖᒃᑯᐊ ᐱᔨᑦᓯᕋᕐᓂᕐᒧᑦ ᑕᐃᒪᓐᓇ. ᑕᒪᒃᑯᐊ 
ᔭᒐᐃᒋᐊᖃᓐᖏᓇᑦᑎᒍᑦ ᓲᕐᓗ ᑕᒪᒃᑯᐊ 
ᓴᖅᑭᐸᓪᓕᐊᑲᓐᓂᕆᐊᖃᓕᕌᖓᑕ ᑮᓇᐅᔭᒥᒃ 
ᐃᓕᓴᒃᑲᓐᓂᕆᐊᖃᓛᕋᑉᑕ ᑕᒪᑐᒪᑉ ᒥᒃᓵᓄᑦ.  
 
ᐅᖃᐅᑎᔪᓐᓇᖅᑕᕋ ᐃᓐᓇᕐᓂᑦ ᑲᒪᓂᕆᔭᕗᑦ 
ᐱᒻᒪᕆᐅᔪᖅ ᓯᕗᓕᐅᖅᑎᕗᓪᓗ 
ᐊᔭᐅᕈᑎᒋᓯᒪᑉᓗᓂᐅᒃ ᑕᕝᕙᓂᓗ ᑲᑎᒪᕕᐅᑉ 
ᐃᓗᐊᓂ ᒥᑦᑎᒪᑕᓕᖕᒥ ᐸᕐᓇᓚᐅᖅᑎᓪᓗᑕ 
ᑐᕌᒐᕆᔭᕗᑦ. ᖁᔭᓐᓇᒦᒃ, ᐅᖃᖅᑏ.  
 
>>ᐸᑦᑕᑐᖅᑐᑦ 
 
ᐅᖃᖅᑎ: ᑐᒡᓕᐊ ᐊᒻᒪ ᑭᖑᓪᓕᖅᐹᖅ ᐃᓚᒋᐊᕈᑏᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᖁᐊᓴ.  
 
ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒡᓗ 
ᑕᒪᑐᒥᖓᐃᓛᒃ ᑐᓴᕈᒪᑦᑎᐊᖅᐳᒍᑦ ᐊᒻᒪᓗ 
ᓂᕆᐅᒃᐳᒍᓂᓛᒃ. ᒪᓕᒐᓕᐅᖅᑎᐅᓪᓗᑕ ᑕᒪᑦᑕ 
ᓂᕆᐅᑦᑎᐊᕋᑦᑕ ᑕᒪᑐᒥᖓ. ᐱᒋᐊᕈᒪᔭᑦᑎᓐᓂᒃ 

ᐅᖃᕌᖓᑦᑕ ᐱᐊᓂᒐᓱᖃᑦᑕᕋᑦᑎᒍᑦ ᓲᖃᐃᒻᒪ. 
ᑕᐃᒪᓐᓇᐃᓂᐊᖅᑐᒃᓴᐅᒋᕗᒍᑦ ᓇᓗᓇᓐᖏᑦᑐᖅ.  
 
ᑭᓯᐊᓂ ᑭᖑᓪᓕᖅᐹᕆᓕᕐᓗᒍᖃᐃ, ᑕᐃᒃᑯᐊ 
ᐱᓕᕆᔩᑦ ᐱᓕᕆᔨᐅᓚᐅᖅᑐᑦ 
ᐃᓕᓐᓂᐊᖅᑎᑕᐅᑦᑎᐊᖅᓯᒪᓪᓗᑎᒡᓗ, ᒥᓂᔅᑕᐅᑉ 
ᖃᓄᖅ ᐅᖃᐅᑎᔪᓐᓇᖅᐸᖏᑦ ᑕᐃᒃᑯᐊ 
ᐃᓕᓐᓂᐊᖅᓯᒪᔪᐃᑦ ᐃᒻᒪᖄ 
ᓄᖅᑲᖔᑐᐃᓐᓇᓕᖅᑐᐃᑦ ᐅᐸᒡᕕᒃᓴᖃᓐᖏᒻᒪᑕ 
ᐃᓕᓐᓂᐊᑎᐊᖅᓯᒪᓪᓗᑎᒡᓗ? ᖃᓄᖅ 
ᐅᖃᐅᑎᔪᓐᓇᖅᐸᖏᑦ ᑖᔅᓱᒪ ᒥᓂᔅᑕᐅᑉ, ᖃᓄᖅ 
ᑕᐃᒪ? ᐃᒪᓐᓇᐃᓕᓕ, ᖃᓄᖅ ᑕᐃᒪ? 
ᐅᖃᐅᑎᔪᓐᓇᖅᐸᖏᑦ ᑖᒃᑯᐊ 
ᐃᓕᓐᓂᐊᖅᓯᒪᔪᕕᓂᐅᒐᓗᐊᑦ ᑭᓱᓕᕆᔪᓐᓃᖅᑐᑦ. 
ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ: ᒥᓂᔅᑕ ᕼᐃᒃᔅ.  
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑭᐅᕌᓂᖕᓂᖅ ᐊᔪᖅᑕᕋ ᑖᒃᑯᐊ 
ᐃᖅᑲᓇᐃᔭᓚᐅᖅᑐᐃᑦ ᑕᐃᑲᓂ 
ᖃᓄᐃᓕᖓᓕᕐᒪᖔᑕ ᒫᑕ ᑕᓕᕉᑉ ᑕᐃᑲᓂ 
ᑲᒪᒋᓚᐅᖅᑕᖓᓂ. ᐃᒻᒥᒍᑦ ᑲᑎᒪᔨᖃᖅᖢᑎᒃ 
ᐊᐅᓪᓛᓚᐅᕐᒪᑕ ᑖᒃᑯᐊ 
ᖃᓄᐃᓕᐅᖅᐸᓪᓕᐊᓚᐅᕋᓗᐊᕐᒪᖔᑕ 
ᖃᐅᔨᒪᓐᖏᑕᒃᑲ. ᑖᒃᑯᐊ ᑕᐃᒃᑯᓄᖓ 
ᐊᐅᓚᑕᐅᓚᐅᕐᖓᑕ ᒫᓐᓇᓕ ᐅᕙᖓ ᐅᕙᑉᑎᒻᓄᑦ 
ᐃᖅᑲᓇᐃᔭᓚᐅᓐᖏᒻᒪᑕ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᐄ, ᐊᐱᖅᓱᕐᓇᖅ ᐃᕼᐅᓕᖕᒪᑦ. 
ᑲᑎᒪᔾᔪᑎᒃᓴᑉᑎᒻᓄᑦ ᑲᔪᕼᐃᒋᐊᕐᓗᑕ. 7.  
ᑎᑎᖅᑲᑎᒍᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐃᖃᓗᐃᑦ-
ᒪᓂᕋᔭᖅ, ᒪᓕᒐᓕᐅᖅᑎ ᓚᐃᑦᓯᑑᓐ.  
 

ᑲᑎᒪᔾᔪᑎᒃᓴᖅ 7: ᑎᑎᖅᑲᒃᑯᑦ ᐊᐱᖅᑯᑎᑦ 
 
ᑎᑎᖅᑲᒃᑯᑦ ᐊᐱᖅᑯᑦ 032 - 5(2): 

ᐃᕐᓂᐊᖑᓂᑯᒥᓃᑦ ᐃᒥᐊᓗᒻᒧᑦ 
ᓱᕋᒃᑕᐅᓂᑯᓕᕆᓂᖅ ᐃᓕᓐᓂᐊᖅᑐᓕᕆᓂᕐᒥ 
(ᓚᐃᑦᓯᑑᓐ) 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓᑦ ᐅᖃᖅᓯᒪᖕᒪᑦ 
ᑕᒪᒃᑯᐊ ᓱᕈᓰᑦ ᐊᓈᓇᖏᑦ ᓯᖓᐃᑎᓪᓗᒋᑦ 
ᐃᒥᖃᑦᑕᓚᐅᕐᓂᖏᓐᓄᑦ ᐊᒃᑐᖅᑕᐅᓯᒪᖕᒪᑕ.  
 
ᑕᒪᒃᑯᐊ ᑕᐃᒪᓐᓇᐃᑦᑐᒃᑰᖅᑐᐃᑦ 
ᑲᒪᒋᔭᐅᑦᓯᐊᓐᖏᒻᒪᑕ ᑕᒪᒃᑯᐊ 

ᑕᐃᒪᓐᓇᐃᑦᑑᔪᑦ ᕿᓚᒥᐅᓂᖓᓂᒃ 
ᓇᓂᔭᐅᔭᕆᐊᖃᖅᑐᐃᑦ ᑖᒃᑯᐊ 
ᑲᒪᒋᔭᐅᑦᑎᐊᕈᓐᓇᓂᐊᕐᒪᑕ. ᑖᒃᑯᐊ 
ᐃᓕᓐᓂᐊᖅᑐᓕᕆᔨᒃᑯᑦ ᖃᐅᔨᒪᔭᕆᐊᖃᖅᑐᐃᑦ 
ᑕᐃᒪᓐᓇ ᐃᓕᑕᖅᓯᔪᓐᓇᕐᓂᕐᒥᒃ.  
 
ᑖᒃᑯᐊ ᒥᓂᔅᑕᒥᒃ ᑎᑎᕋᖅᑎᐅᔪᓪᓗ 
ᐃᓕᓐᓂᐊᕐᕕᓐᓂᓪᓗ ᐊᐅᓚᑦᑎᔪᐃᑦ ᑕᒪᒃᑯᐊ 
ᐃᑲᔪᕆᐊᖃᕐᒪᑕ ᑐᑭᓯᐅᒪᓗᑎᑦ ᐊᒻᒪ ᑐᑭᓯᐅᒪᔪᓂᒃ 
ᖃᐅᔨᒪᓗᑎᒃ ᑕᒪᓐᓇ ᐃᒥᐊᓗᖃᑦᑕᖅᑐᐃᑦ 
ᓯᖓᐃᑎᓪᓗᒋᑦ ᓱᕐᕋᐃᖃᑦᑕᕐᒪᑦ ᓱᕈᓯᕆᔭᐅᔪᓂᑦ 
ᑭᓯᐊᓂ ᑕᑯᓯᒪᓐᖏᓇᑉᑕ ᐸᕐᓇᒃᓯᒪᔪᓂᑦ 
ᐃᑲᔫᑕᐅᓂᐊᖅᑐᓂᒃ ᐃᓕᓐᓂᐊᕐᓂᐅᑉ ᐃᓗᐊᓂ.  
 
ᑕᒪᓐᓇ ᓴᖅᑭᔮᓐᖏᑦᑐᑐᑦ ᐱᖃᑦᑕᕐᒪᑦ ᑕᐃᒪᓐᓇ 
ᑐᑭᓯᔭᐅᑦᑎᐊᓐᖏᖦᖢᑎᒃ ᖃᓄᖓᓴᖅᑐᑐᑦ 
ᑐᑭᓯᔭᐅᓕᖃᑦᑕᕐᒪᑕ ᑐᑭᓯᓪᓚᑦᑖᕋᓱᓐᖏᖦᖢᑎᑦ 
ᖃᓄᐃᒻᒪᖔᑦ.  
 
ᑕᐃᒪᓐᓇᐃᓐᓂᖓᓄᑦ, ᒐᕙᒪᒃᑯᑦ ᑕᐃᒪᓐᓇ ᓱᕈᓰᑦ 
ᑕᐃᒪᓐᓇᐃᑦᑐᒃᑰᖅᑐᐃᑦ ᑲᒪᒋᔭᐅᑦᓯᐊᕐᓂᑦ, ᐅᖃᖅᑏ, 
ᑖᒃᑯᐊ ᑎᑎᕋᖅᓯᒪᔪᐃᑦ ᑖᒃᑯᐊ ᑎᑎᕋᖅᓯᒪᓗᑎᒃ 
ᓴᖅᑭᖁᔭᒃᑲ.  
 
ᐅᖃᖅᑎ, ᐊᐱᖅᑯᑎᒃᑲ ᓇᓗᓇᐃᔭᖅᓯᒪᖕᒪᑕ 
ᑐᒃᓯᕋᖅᐳᖓᓗ ᐃᓕᓚᐅᔪᖅᑯᓕᒃ ᒪᓕᒐᓕᐅᖅᑏᑦ 
ᑲᑎᒪᐅᑎᕕᓂᖏᓐᓄᑦ.  
 
1. ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓᑦ ᐊᒻᒪ 

ᐃᓕᓐᓂᐊᖅᑐᓕᕆᔨᒃᑯᓐᓄᑦ ᐃᖅᑲᓇᐃᔭᖅᑏᑦ 
ᖁᕝᕙᓯᖕᓂᖅᓴᐃᑦ, ᑐᓴᐅᒪᔾᔫᒥᓕᖅᐹᑦ 
ᐃᓕᓴᖅᑏᑦ ᓇᔾᔨᐊᖑᓪᓗᑎᒃ ᐃᒥᐊᓗᖕᒧᑦ 
ᐃᔅᓴᒃᓯᒪᔪᑦ ᑭᓱᓂᒃ ᑭᓐᖒᒪᔭᖃᕐᒪᖔᖏᓐᓂᒃ? 

 
2. ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᕝᕕᐊ 

ᐃᓱᒪᒃᓴᖅᓯᐅᕈᑎᖃᖅᓯᒪᕚᑦ ᐃᓕᓴᖅᑏᑦ 
ᓇᔾᔨᐊᖑᓪᓗᑎᒃ ᐃᒥᐊᓗᖕᒧᑦ ᐃᔅᓴᒃᓯᒪᔪᑦ 
ᓯᕗᓪᓕᐅᔾᔭᐅᓯᒪᔭᕆᐊᖃᕐᓂᖏᓐᓂᒃ? 

 

3. ᖃᔅᓯᑦ ᒫᓐᓇ ᓇᓗᓇᐃᖅᑕᐅᓯᒪᓕᖅᐸᑦ 
ᐃᓕᓴᖅᑏᑦ ᓇᔾᔨᐊᖑᓪᓗᑎᒃ ᐃᒥᐊᓗᖕᒧᑦ 
ᐃᔅᓴᒃᓯᒪᔪᑦ? 

 

4. ᖃᔅᓯᒃᑲᓐᓃᑦ ᐃᓕᓴᖅᑏᑦ 
ᓇᓗᓇᐃᖅᑕᐅᓯᒪᓕᖅᐸᑦ ᓇᔾᔨᐊᖑᓪᓗᑎᒃ 
ᐃᒥᐊᓗᖕᒧᑦ ᐃᔅᓴᒃᓯᒪᖕᒪᖔᖏᑦ 
ᑮᓇᐅᔭᓕᕆᓐᓇᐅᑉ ᐊᕐᕌᒍᖏᑦ ᐱᖓᓱᑦ 
ᐊᑐᓚᐅᖅᑐᓂ? 

 

5. ᒫᓐᓇ ᖃᓄᐃᑦᑐᓂᒃ ᐃᑲᔪᖅᓲᑎᖃᖅᐸᑦ 
ᐃᓕᓴᖅᑏᑦ ᓇᔾᔨᐊᖑᓪᓗᑎᒃ ᐃᒥᐊᓗᖕᒧᑦ 
ᐃᔅᓴᒃᓯᒪᔪᑦ? 

 

6. ᒫᓐᓇ ᐃᑲᔪᖅᓲᑕᐅᔪᑦ ᐃᓕᓴᖅᑎᓄᑦ 
ᓇᔾᔨᐊᖑᓪᓗᑎᒃ ᐃᒥᐊᓗᖕᒧᑦ ᐃᔅᓴᒃᓯᒪᔪᓄᑦ 
ᓈᒻᒪᒃᐹᑦ? 

 

7. ᐃᓕᓐᓂᐊᖅᑐᓕᕆᔨᒃᑯᑦ ᐃᓕᓴᖅᑎᓂᒃ 
ᓇᔾᔨᐊᖑᓪᓗᑎᒃ ᐃᒥᐊᓗᖕᒧᑦ ᐃᔅᓴᒃᓯᒪᔪᓄᑦ 
ᐃᑲᔫᑏᑦ ᐅᓄᖅᓯᒋᐊᖅᑕᐅᓂᐊᖅᐸᑦ? 

 

8. ᐃᓕᓐᓂᐊᖅᑐᓕᕆᔨᒃᑯᑦ ᐃᓕᓴᐃᔨᓂᒃ 
ᐃᓕᓐᓂᐊᖅᑎᑦᑎᖃᑦᑕᖅᐹᑦ ᖃᓄᖅ 
ᓇᓗᓇᐃᖅᓯᔪᓐᓇᕐᒪᖔᑦ ᐃᓕᓴᖅᑎᓂᒃ 
ᓇᔾᔨᐊᖑᓪᓗᑎᒃ ᐃᒥᐊᓗᖕᒧᑦ ᐃᔅᓴᒃᓯᒪᔪᓂᒃ? 
a. ᐱᑕᖃᖅᐸᑦ, ᖃᔅᓯᐊᖅᑕᖅᖢᑎᒃ 

ᐃᓕᓐᓂᐊᖅᑎᑕᐅᖃᑦᑕᖅᐸᑦ? 
b. ᐃᓕᓐᓂᐊᖅᑐᓕᕆᔨᒃᑯᑦ ᑕᒪᑐᒥᖓ 

ᐃᓕᓐᓂᐊᕈᒻᒥᒃ 
ᐊᖏᒡᓕᒋᐊᖅᑎᑦᑎᓂᐊᖅᐹᑦ? 

 

9. ᐃᓕᓐᓂᐊᖅᑐᓕᕆᔨᒃᑯᑦ ᐃᓕᓴᖅᑎᓂᒃ 
ᐃᑲᔪᖅᑎᓂᒃ ᐃᓕᓐᓂᐊᖅᑎᑦᑎᖃᑦᑕᖅᐹᑦ 
ᓇᓗᓇᐃᖅᓯᔪᓐᓇᕐᓂᐊᕐᒪᑕ ᐃᓕᓴᖅᑎᓂᒃ 
ᓇᔾᔨᐊᖑᓪᓗᑎᒃ ᐃᒥᐊᓗᖕᒧᑦ 
ᐃᔅᓴᒃᓯᒪᓇᓱᒋᔭᐅᔪᓂᒃ? 
a. ᐱᑕᖃᖅᐸᑦ, ᖃᔅᓯᐊᖅᑕᖅᖢᑎᒃ 

ᐃᓕᓐᓂᐊᖅᑎᑕᐅᖃᑦᑕᖅᐸᑦ? 
b. ᐃᓕᓐᓂᐊᖅᑐᓕᕆᔨᒃᑯᑦ ᑕᒪᑐᒥᖓ 

ᐃᓕᓐᓂᐊᕈᒻᒥᒃ 
ᐊᖏᒡᓕᒋᐊᖅᑎᑦᑎᓂᐊᖅᐹᑦ? 

c. ᐃᓕᓐᓂᐊᖅᑐᓕᕆᔨᒃᑯᑦ ᑕᒪᑐᒥᖓ 
ᐃᓕᓐᓂᐊᕈᒻᒥᒃ 
ᐊᖏᒡᓕᒋᐊᖅᑎᑦᑎᓂᐊᖅᐹᑦ 
ᐃᓕᓐᓂᐊᖅᑐᓕᕆᔨᒃᑯᑦ 
ᐃᓕᓐᓂᐊᕐᕕᓕᒫᓂ ᖃᐅᔨᓴᕐᓂᐊᖅᐹᑦ 
ᐃᔅᓴᒃᓯᒪᔪᑦ ᓇᓗᓇᐃᖅᑕᐅᓗᑎᒃ ᐊᒻᒪ 

ᖃᓄᐃᓕᐅᖃᑦᑕᕆᐊᖃᕐᒪᖔᖏᑦ 
ᖃᐅᔨᒍᑎᒃ ᑕᒪᒃᑯᓄᖓ 
ᐃᔅᓯᒃᓯᒪᓇᓱᒋᔭᐅᔪᓄᑦ 
ᓇᓗᓇᐃᖅᑕᐅᓯᒪᔪᓄᓪᓘᓐᓃᑦ ᓄᓇᕗᑦ 
ᐃᓗᐊᓂ? (SST-ᖑᓂᐊᖅᑐᒃᓴᐅᔪᖅ) 

 

10. ᐃᓕᓐᓂᐊᖅᑐᓕᕆᔨᒃᑯᑦ ᐃᓕᓴᐃᔨᓂᒃ 
ᐃᓕᓐᓂᐊᖅᑎᑦᑎᖃᑦᑕᖅᐹᑦ ᐃᓕᓴᖅᑎᓂᒃ 
ᓇᔾᔨᐊᖑᓪᓗᑎᒃ ᐃᒥᐊᓗᖕᒧᑦ ᐃᔅᓴᒃᓯᒪᔪᓂᒃ 
ᐃᑲᔪᓐᓇᖅᓯᓂᐊᕐᒪᑕ ᐃᓕᓐᓂᐊᕐᓂᖏᑦᑎᒍᑦ? 
a. ᐃᓕᓐᓂᐊᖅᑎᑕᐅᖃᑦᑕᖅᐸᑕ, 

ᖃᔅᓯᐊᖅᑕᖃᑦᑕᖅᐸᑦ? 
b. ᐃᓕᓐᓂᐊᖅᑐᓕᕆᔨᒃᑯᑦ ᑕᒪᑐᒥᖓ 

ᐃᓕᓐᓂᐊᖅᑎᑦᑎᓂᕐᒥᒃ 
ᐊᖏᒡᓕᒋᐊᖅᑎᑦᑎᓂᐊᖅᐹᑦ? 

 

11. ᐃᓕᓐᓂᐊᖅᑐᓕᕆᔨᒃᑯᑦ 
ᐃᓕᓐᓂᐊᖅᑎᑦᑎᖃᑦᑕᖅᐹ ᐃᓕᓴᐃᔩᑦ 
ᐃᑲᔪᖅᑎᖏᓐᓂᒃ ᐃᓕᓴᖅᑎᓂᒃ 
ᓇᔾᔨᐊᖑᓪᓗᑎᒃ ᐃᒥᐊᓗᖕᒧᑦ ᐃᔅᓴᒃᓯᒪᔪᓂᒃ 
ᐃᑲᔪᖃᑦᑕᕐᓂᐊᕐᒪᑕ ᐃᓕᓐᓂᐊᕐᓂᖏᑦᑎᒍᑦ? 
a. ᐃᓕᓐᓂᐊᖅᑎᑦᑎᖃᑦᑕᖅᐸᑕ, 

ᖃᔅᓯᐊᖅᑕᖃᑦᑕᖅᐸᑦ? 
b. ᐃᓕᓐᓂᐊᖅᑐᓕᕆᔨᒃᑯᑦ ᑕᒪᑐᒥᖓ 

ᐃᓕᓐᓂᐊᕐᓂᕐᒥᒃ 
ᑕᒃᖠᒋᐊᖅᑎᑦᑎᓂᐊᖅᐹᑦ? 

 

12. ᐃᓕᓐᓂᐊᖅᑐᓕᕆᔨᒃᑯᑦ ᐃᓕᓴᖅᑎᓂᒃ 
ᓇᔾᔨᐊᖑᓪᓗᑎᒃ ᐃᒥᐊᓗᖕᒧᑦ 
ᐃᔅᓴᒃᓯᒪᖕᒪᖔᖏᑦ ᖃᐅᔨᓴᖅᑕᐅᖃᑦᑕᖅᐹᑦ? 

 

13. ᐃᓕᓐᓂᐊᖅᑐᓕᕆᔨᒃᑯᑦ ᐃᓗᐃᒃᑲᓂᒃ 
ᑐᑭᒧᐊᕈᑎᓂᒃ ᐋᖅᑭᒃᓱᐃᕙᓪᓕᐊᓕᖅᐹᑦ 
ᑲᒪᒋᔭᐅᔪᓐᓇᕐᓂᐊᕐᒪᑕ ᐃᓕᓴᖅᑎᓂᒃ 
ᓇᔾᔨᐊᖑᓪᓗᑎᒃ ᐃᒥᐊᓗᖕᒧᑦ ᐃᔅᓴᒃᓯᒪᓂᖏᑦ 
ᖃᐅᔨᔭᐅᓯᒪᔪᑦ ᖃᐅᔨᔭᐅᓯᒪᓐᖏᑦᑐᓪᓗ 
ᑭᓐᖒᒪᔭᖏᑦ ᑲᒪᒋᔭᐅᔪᓐᓇᖅᓯᓂᐊᕐᒪᑕ? 

 

14. ᑲᓇᑕᐅᑉ ᒐᕙᒪᒃᑯᖏᑦ, 
ᐃᖅᑲᓇᐃᔭᖃᑎᖃᖅᖢᑎᒃ ᐃᓄᐃᑦ ᑕᐱᕇᑦ 
ᑲᓇᑕᒥ ᓱᕈᓰᑦ ᓯᕗᓪᓕᐅᔾᔭᐅᔭᕆᐊᖃᕐᓂᖏᑦᑕ 
ᒥᒃᓵᓅᖓᔪᓂᒃ, ᐃᓄᐃᑦ ᓱᕈᓰᑦ ᐊᑐᓪᓚᕆᒃᑐᓂᒃ 
ᒐᕙᒪᒃᑯᓐᓂᓐᖔᖅᑐᓂᒃ 
ᑮᓇᐅᔭᖃᖅᑎᑕᐅᔪᓐᓇᕐᓂᐊᕐᒪᑕ 
ᐋᓐᓂᐊᖃᕐᓇᓐᖏᑦᑐᓕᕆᓂᒃᑯᑦ, ᐃᓄᓕᕆᓂᒃᑯᑦ 
ᐊᒻᒪ ᐃᓕᓐᓂᐊᕐᓂᓕᕆᓂᕐᒧᑦ ᑐᕌᖓᔪᓂᒃ, 
ᐱᔨᑦᑎᕈᑎᓂᒃ ᐊᒻᒪ ᐃᑲᔪᖅᓲᑎᓂᒃ 
ᐊᑐᐃᓐᓇᖃᕐᓂᐊᕐᒪᑕ ᐊᑐᕆᐊᖃᕈᑎᒃ. 
ᐅᕝᕙᐅᕗᑦ ᐃᓚᖏᑦ ᐆᒃᑑᑎᓕᐊᕆᔭᐅᓯᒪᔪᑦ 
ᑮᓇᐅᔭᖃᖅᑎᑕᐅᔪᓐᓇᖅᑐᑦ, ᐃᓚᓕᐅᓪᓗᒋᑦ 
ᐅᑯᐊ: 

• ᐃᓕᓐᓂᐊᕐᓂᕐᒥᒍᑦ ᐃᑲᔪᖅᑕᐅᓂᖏᓐᓄᑦ 
ᐱᔨᑦᑎᕈᑏᑦ; 

• ᐃᓕᓐᓂᐊᕐᓂᒃᑯᑦ ᐃᑲᔪᖅᑎᖃᕈᓐᓇᕐᓂᖅ; 
• ᐱᑐᐃᓐᓇᐅᓐᖏᑦᑐᓂᒃ ᓱᕈᓯᖅᑕᐅᑏᑦ; 
• ᐃᓱᓕᕆᓂᕐᒨᖓᔪᑦ ᐃᓕᓐᓂᐊᕈᓐᓇᕐᓂᖏᑦ 

ᖃᐅᔨᓴᖅᑕᐅᓗᑎᒃ; ᐊᒻᒪ 
• ᐅᐊᔭᓅᖅᑐᓂᒃ ᐃᑲᔪᖅᑎᖃᕈᓐᓇᕐᓂᖅ 

 
ᓄᓇᓖᑦ ᐅᕝᕙᓘᓐᓃᑦ ᐱᔨᑦᑎᖅᑎᑦ 
ᑐᒃᓯᕋᐅᓯᐅᕈᓐᓇᖅᑐᑦ ᓱᕈᓯᕐᓄᑦ ᑲᑎᓐᖓᔪᓄᑦ 
ᐊᔾᔨᒌᓂᒃ ᑭᓐᖒᒪᔭᖃᖅᑐᓂᒃ 
ᐊᑕᐅᓯᐅᓐᖏᑦᑐᓂᓐᖔᕐᓗᑎᒃ ᐅᕝᕙᓘᓐᓃᑦ 
ᐸᖅᑭᔨᖏᑦ. 

 
ᐃᓕᓐᓂᐊᖅᑐᓕᕆᔨᒃᑯᑦ ᑮᓇᐅᔭᓂᒃ 
ᑐᒃᓯᕋᐅᑎᓂᒃ ᐱᓇᔪᒃᓯᒪᓕᖅᐹᑦ 
ᐃᑲᔪᖅᑕᐅᔪᓐᓇᕐᓂᐊᕐᒪᑕ ᓱᕈᓰᑦ ᐃᓕᓴᖅᑎᓂᒃ 
ᓇᔾᔨᐊᖑᓪᓗᑎᒃ ᐃᒥᐊᓗᖕᒧᑦ ᐃᔅᓴᒃᓯᒪᔪᑦ, 
ᐃᑲᔫᑎᖃᒃᑲᓐᓂᕐᓗᑎᒃ ᐊᒻᒪ 
ᐃᓕᓐᓂᐊᕈᑎᒃᓴᓕᐅᖅᑕᐅᑦᑎᐊᕐᓗᑎᒃ? 

 
ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᒪᓕᒐᓕᐅᖅᑎ ᐊᐱᕆᑉᒪᑦ ᑖᒃᑯᐊ 
ᑎᑎᕋᖅᓯᒪᔪᒃᑯᑦ ᐊᐱᖅᑯᑎᒋᔭᐃᑦ  
ᐃᓕᑕᕆᔭᐅᖁᑉᓗᓂᒋᑦ ᓇᓗᓇᐃᑦᑎᐊᖅᑐᒥᒃ 
ᑎᑎᖅᑲᕆᓚᐅᖅᑕᖏᑦ. ᒪᓕᒐᓕᐅᖅᑏᑦ ᐊᖏᖅᐱᓰ?  
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ.  
 
ᐅᖃᖅᑎ: ᐊᖏᖅᓯᒪᖕᒪᑕ ᑖᑉᑯᐊᑦ ᑎᑎᖅᑲᑎᒍᑦ 
ᐊᐱᖅᑯᑎᒋᔭᐃᑦ ᐃᓕᔭᐅᓂᐊᓕᖅᐳᑦ 
ᑎᑎᖅᑲᕆᓚᐅᖅᑕᖏᑦ.  
 
ᑎᑎᕋᖅᓯᒪᔪᑎᒍᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᐃᖃᓗᐃᑦ-ᒪᓂᕋᔭᒃ, ᒪᓕᒐᓕᐅᖅᑎ ᓚᐃᑦᓯᑑᓐ.  
 
ᑎᑎᖅᑲᒃᑯᑦ ᐊᐱᖅᑯᑦ 033 - 5(2): 

ᓇᓗᓇᐃᔭᐃᓂᖅ ᓄᓇᕗᒻᒥ 
ᐋᓐᓂᐊᖅᑐᓕᕆᔪᒫᖅᑐᑦ ᑐᓴᐅᒪᓂᖃᖁᓪᓗᒋᑦ 
ᐃᕐᓂᐊᖑᓂᑯᐃᑦ ᐃᒥᐊᓗᒻᒧᑦ 
ᓱᕋᑦᑕᐅᓯᒪᔪᓕᕆᓂᕐᒥᒃ (ᓚᐃᑦᓯᑑᓐ) 

 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐱᖃᑖᓕ ᐊᐱᖅᑯᑦ. ᐅᑭᐅᖅᑕᖅᑐᒥ ᓯᓚᑦᑐᖅᓴᕐᕕᒃᑯᑦ 
ᒥᓂᔅᑕᖓᓐᓄᑦ.  

ᐅᖃᐅᓯᕆᖅᑲᐅᔭᒃᑲ ᐅᐊᑦᑎᐊᒃᑲᓐᓂᖅ, 
ᓇᓗᓇᕈᓐᓃᖅᑐᖅ ᓄᓇᕗᒻᒥᐅᑦ ᐊᒥᓱᐊᓗᐃᑦ 
ᐊᒃᑐᖅᑕᐅᓯᒪᓂᖏᓐᓂᒃ ᓇᔾᔨᐊᖑᓪᓗᑎᒃ 
ᐃᒥᐊᓗᖕᒧᑦ ᐃᔅᓴᒃᓯᒪᕙᒃᑐᓂᒃ, ᐊᒻᒪ 
ᐃᓱᒫᓘᑎᖃᖅᖢᖓ ᓄᓇᕗᑦ ᒐᕙᒪᒃᑯᖏᑦᑕ 
ᐃᖅᑲᓇᐃᔭᖅᑎᖏᑦ ᐃᓄᖕᓂᒃ ᑕᑯᖅᑳᓲᑦ 
ᑐᓴᐅᒪᑦᑎᐊᓐᖏᓗᐊᕐᓂᖏᓐᓂᒃ ᖃᓄᖅ 
ᐊᒃᑐᐃᓂᖃᖃᑦᑕᕐᒪᖔᖓ ᓇᔾᔨᐊᖑᓪᓗᑎᒃ 
ᐃᒥᐊᓗᖕᒧᑦ ᐃᔅᓴᒃᓯᒪᕙᒃᑐᓂᒃ. 
 

ᐊᐱᖅᑯᑎᒃᑲ ᓇᓗᓇᐃᔭᖅᓯᒪᖕᒪᑕ ᑐᒃᓯᕋᖅᐳᖓᓗ 
ᐃᓕᓚᐅᔪᖅᑯᓕᒃ ᒪᓕᒐᓕᐅᖅᑏᑦ 
ᑲᑎᒪᐅᑎᕕᓂᖏᓐᓄᑦ. 
 

ᓄᓇᕗᑦ ᓯᓚᑦᑐᖅᓴᕐᕕᒃᑯᑦ ᐃᒪᓐᓇ 
ᐊᐱᖅᑯᑎᒃᓴᖃᕐᕕᒋᔭᒃᑲ: 
 

1. ᐃᓕᓐᓂᐊᖅᑏᑦ ᓇᔾᔨᐊᖑᓪᓗᑎᒃ ᐃᒥᐊᓗᖕᒧᑦ 
ᐃᔅᓴᒃᓯᒪᓂᖏᓐᓂᒃ ᖃᐅᔨᒪᔮᕆᔭᐅᔪᑦ 
ᐃᓂᒃᓴᖃᖅᑎᑦᑎᐊᕐᓗᒋᑦ; ᐊᒻᒪᓗ 

2. ᐃᓕᓴᐃᔩᑦ ᐃᓕᓐᓂᐊᖅᑎᑕᐅᓯᒪᖕᒪᖔᖏᑦ 
ᖃᓄᐃᑦᑐᓂᒃ ᐃᓕᓐᓂᐊᕐᓂᕐᒧᑦ 
ᐃᑲᔪᖅᑕᐅᔭᕆᐊᖃᕐᒪᖔᖏᑦ ᐃᓕᓴᖅᑏᑦ 
ᓇᔾᔨᐊᖑᓪᓗᑎᒃ ᐃᒥᐊᓗᖕᒧᑦ 
ᐃᔅᓴᒃᓯᒪᓂᖏᓐᓂᒃ ᖃᐅᔨᒪᔮᕆᔭᐅᔪᑦ 
ᐅᕝᕙᓘᓐᓃᑦ ᐸᓴᒋᔭᐅᔪᑦ 

 

ᓄᓇᕗᒻᒥ ᓯᓚᑦᑐᖅᓴᕐᕕᒃᑯᑦ ᑐᕌᒐᖃᖅᐳᑦ ᐊᒻᒪ 
ᐊᖏᖅᓯᒪᕗᑦ “ᐱᐅᓂᖅᐹᓂᒃ ᐃᓐᓇᕐᓄᑦ 
ᐃᓕᓐᓂᐊᕈᑎᓂᒃ ᓴᖅᑭᔮᖅᑎᑦᑎᓗᑎᒃ, 
ᓴᓇᕙᓪᓕᐊᓗᑎᒡᓗ ᐃᑲᔪᖅᑎᖃᕐᓗᑎᒃ 
ᐅᑭᐅᖅᑕᖅᑐᒥᐅᓂᒃ ᑲᓇᑕᒥᐅᓂᒡᓗ. 
 
3. ᓄᓇᕗᑦ ᓯᓚᑦᑐᖅᓴᕐᕕᐊ 

ᐃᑲᔪᖅᑕᐅᔪᒪᓯᒪᓕᖅᐹᑦ ᐅᑭᐅᖅᑕᖅᑐᒥᐅᓂᒃ 
ᑲᓇᑕᒥᐅᓂᒡᓗ ᐱᔾᔪᑎᒋᓪᓗᒍ ᖃᓄᖅ 
ᐊᒃᑐᐃᓂᖃᖃᑦᑕᕐᒪᖔᖏᑦ ᓇᔾᔨᐊᖑᓪᓗᑎᒃ 
ᐃᒥᐊᓗᖕᒧᑦ ᐃᔅᓴᒃᑕᐅᓯᒪᔪᑦ? 

ᐊᒥᓱᐊᓗᐃᑦ ᐃᖅᑲᓇᐃᔭᖅᑏᑦ ᐃᓄᖕᓂᒃ 
ᑕᑯᖅᑳᖃᑦᑕᖅᑐᑦ ᖃᐅᔨᒪᓐᖏᓗᐊᕐᓂᖏᓐᓄᑦ 
ᖃᓄᖅ ᐊᒃᑐᖅᑕᐅᓯᒪᖃᑦᑕᕐᒪᖔᖏᑦ 
ᓇᔾᔨᐊᖑᓪᓗᑎᒃ ᐃᒥᐊᓗᖕᒧᑦ ᐃᔅᓴᒃᓯᒪᔪᑦ, 
ᖃᐅᔨᑎᑕᐅᔪᒪᔪᖓ ᖃᓄᖅ ᓄᓇᕗᒻᒥ 
ᓯᓚᑦᑐᖅᓴᕐᕕᕐᒃᑯᑦ ᐃᓕᓐᓂᐊᖅᑎᑦᑎᖃᑦᑕᕐᒪᖔᖏᑦ 
ᐅᑯᑎᒎᓇᖅ ᐊᑖᒍᑦ ᓇᓗᓇᐃᖅᑕᐅᓯᒪᔪᑦ, ᐊᒻᒪ 
ᖃᓄᑎᒋ: 
 

a. ᓄᓇᕗᒻᒥ ᐃᓕᓴᐃᔨᑦ ᖁᕝᕙᓯᖕᓂᖅᓴᑦ 

b. ᐃᓕᓐᓂᐊᕆᐅᖅᓴᖅᑐᓂᒃ ᐃᓕᓴᐃᔨᐅᓂᕐᒧᑦ 
ᐃᓕᓴᕆᔭᐅᓯᒪᔪᑦ 

c. ᐅᑭᐅᖅᑕᖅᑐᒥ ᐋᓐᓂᐊᓯᐅᖅᑏᑦ 
ᖁᕝᕙᓯᖕᓂᖅᓴᑦ 

d. ᐃᓄᓕᕆᔨᐅᓂᕐᒧᑦ ᐃᓕᓴᕆᔭᐅᓯᒪᔪᑦ 
e. ᓇᔾᔨᐊᖑᓪᓗᑎᒃ ᐃᒥᐊᓗᖕᒧᑦ ᐃᔅᓴᒃᓯᒪᔪᓅᖓᔪᑦ 

ᐃᓕᓐᓂᐊᕈᑏᑦ ᐃᓚᔭᐅᓯᒪᓐᖏᑉᐸᑕ, ᖃᖓ 
ᐃᓚᓕᐅᔾᔭᐅᓛᖅᐸᑦ? 

ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᒪᓕᒐᓕᐅᖅᑎ ᐊᐱᕆᖕᒪᑦ ᑎᑎᕋᖅᓯᒪᔪᑦ 
ᐊᐱᖅᑯᑎᒋᔭᐃᑦ ᐃᓕᑕᕆᔭᐅᖁᑉᓗᓂᒋᑦ 
ᑎᑎᖅᑲᕆᓚᐅᖅᑕᖏᑦ. ᒪᓕᒐᓕᐅᖅᑏᑦ ᐊᖏᖅᐱᓰ?  
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ.  
 
ᐅᖃᖅᑎ: ᐊᖏᖃᑎᒌᖕᒪᑕ ᑎᑎᕋᖅᓯᒪᔪᒃᑯᑦ 
ᐊᐱᖅᑯᑎᒋᔭᐃᑦ ᐃᓕᔭᐅᓂᐊᓕᖅᐳᑦ 
ᐃᓕᑕᕆᔭᐅᓗᑎᒃ.  
 
ᑎᑎᕋᖅᓯᒪᔪᒃᑯᑦ ᐊᐱᖅᑯᑏᑦ. ᑲᑎᒪᔾᔪᑎᑦᑎᓐᓄᐊᕐᓗᑕ. 
8. ᑭᐅᔾᔪᑕᐅᔪᑦ ᑎᑎᕋᖅᓯᒪᔪᑎᒍᑦ ᐊᐱᖅᑯᑏᑦ. 9. 
ᑭᐅᔾᔪᑎᒋᔭᐅᔪᑦ ᐅᒃᑯᐃᕈᑎᔭᑉᑎᓐᓂᑦ 
ᐅᖃᐅᕼᐃᕼᐊᓂᑦ. 10. (ᑐᓵᔨᑎᒍᑦ) ᑐᒃᓯᕋᐅᑏᑦ 
ᐊᑎᓕᐅᖅᓯᒪᔪᑦ. 11.  
ᑭᐅᔾᔪᑏᑦ ᑐᒃᓯᕋᐅᑎᓄᑦ ᐊᑎᓕᐅᖅᓯᒪᔪᓄᑦ. 12. 
ᐅᓂᒃᑳᖏᑦ ᑲᑎᒪᔨᕋᓛᖑᐃᓐᓇᖅᑐᑦ 
ᑲᑎᒪᔨᕋᓛᖑᑲᐃᓐᓇᖅᑐᓪᓗ ᐱᖁᔭᒃᓴᓄᑦ ᐊᓯᖏᓪᓗ. 
13. ᑎᑎᕋᖅᓯᒪᔪᓂᑦ ᓴᖅᑭᑎᑦᓯᓂᖅ. 
(ᑐᓵᔨᑎᒎᕈᓐᓃᖅᑐᖅ) ᒫᓐᓇ ᒥᓂᔅᑕᐅᓕᖅᕼᐃᒪᔪᖅ 
ᒪᓕᒐᓕᕆᓂᕐᒧᑦ, ᒥᓂᔅᑕ ᐊᕿᐊᕈᖅ.  
 
ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 

 
ᓴᖅᑭᑕᐅᔪᖅ ᑎᑎᖅᑲᒃ 165 - 5(2): 2017-ᒥ 

ᐊᖅᐸᓯᓛᖅ ᑮᓇᐅᔭᓕᐊᖑᔪᒃᓴᒧᑦ ᐊᕐᕌᒍᑕᒫᑦ 
ᐅᓂᒃᑳᖅ (ᐊᕿᐊᕈᖅ) 

 
ᓴᖅᑭᑕᐅᔪᖅ ᑎᑎᖅᑲᒃ 166 - 5(2): 2018-ᒥ 

ᐊᖅᐸᓯᓛᖅ ᑮᓇᐅᔭᓕᐊᖑᔪᒃᓴᒧᑦ ᐊᕐᕌᒍᑕᒫᑦ 
ᐅᓂᒃᑳᖅ (ᐊᕿᐊᕈᖅ) 

 
ᐊᖓᔪᖅᑳ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᐅᓪᓗᒥ ᒪᕐᕉᓐᓂᒃ ᑕᕝᕗᖓ 
ᓴᖅᑭᑎᑦᑎᔪᒪᕗᖓ. ᑖᓐᓇ ᒥᓂᔅᑕᐅᑲᐃᓐᓇᕐᓂᓐᓂ 
ᐊᑐᖅᓱᒍ ᑖᓐᓇ 2017 ᑮᓇᐅᔾᔭᒃᓵᕆᔭᐅᔭᕆᐊᓖᑦ 

ᑐᖔᓂᐅᓐᖏᑦᑐᖅ ᐊᒥᓲᓂᖏᑦ ᐋᖅᑭᒃᑕᐅᓯᒪᓂᖏᑦ 
ᐊᕐᕌᒍᑕᒫᑦ ᐅᓂᒃᑳᓕᐊᑦ ᑖᒃᑯᐊ 
ᐊᕐᕌᒍᑕᒫᖅᓯᐅᑎᖏᑦ ᐊᒻᒪ 2018 ᑮᓇᐅᔭᓕᐊᖑᔪᑦ 
ᐅᓂᒃᑳᖓᑦ. ᑖᒃᑯᐊ ᒪᕐᕉᖑᓪᓗᑎᒃ ᑐᓂᕙᒃᑲ 
ᐃᓕᖕᓄᑦ, ᐅᖃᖅᑎᑦᑎᔩ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᑎᑎᕋᖅᓯᒪᔪᓂᑦ 
ᓴᖅᑭᑎᑦᑎᓂᖅ. ᒥᓂᔅᑑᓕᖅᕼᐃᒪᔪᖅ 
ᒪᓕᒐᓕᕆᔨᒃᑯᓐᓄᑦ, ᐄᑯᓗᒃ. ᑎᑎᖅᑲᓂᒃ 
ᕼᐊᖅᑭᖅᑎᓂᖅ. ᕼᐃᕗᓕᐅᖅᑎᐅᔪᖅ, ᒥᔅᑕ 
ᓴᕕᑲᑖᖅ.  
 
ᓴᖅᑭᑕᐅᔪᖅ ᑎᑎᖅᑲᒃ 167 - 5(2): 2019-

2020-ᒥ ᑎᑎᖅᑲᒃ ᓂᕆᐅᓐᓂᕐᒧᑦ ᒥᓂᔅᑕᐃᑦ 
ᑲᑎᒪᔨᖏᓐᓄᑦ ᓄᓇᕘᒥ (ᓴᕕᑲᑖᖅ) 

 
ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᒫᓐᓇ ᓴᖅᑭᓂᐊᖅᑕᕗᑦ ᑎᑎᖅᑲ 2019 
ᖃᓄᖅ ᓂᕆᐅᖕᓂᖃᕐᒪᖔᑕ ᓯᕗᓕᐅᖅᑎᐅᔪᓂᑦ 
ᓄᓇᕗᒻᒥ ᐊᒻᒪ ᐃᖅᑲᐃᖁᑉᓗᓯ ᑲᑎᒪᔩᑦ ᑖᒃᑯᐊ 
ᒪᑐᐃᖓᒐᑦᑕ ᖃᖓᑐᐃᓐᓇᖅ ᒥᓂᔅᑕ 
ᖃᖓᑐᐃᓐᓇᖅ ᐅᖃᕐᕕᒋᔪᓐᓇᖅᑕᓯ 
ᓱᓇᑐᐃᓐᓇᑦᑎᐊᕐᒧᑦ ᐱᔾᔪᑎᖃᕐᓗᑎᑦ ᑐᓐᖓᓱᒋᑦᓯ. 
ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᑎᒍᑦ): ᑎᑎᕋᖅᓯᒪᔪᓂᑦ 
ᓴᖅᑭᑎᑦᑎᓂᖅ. ᒪᓕᒐᓕᐅᖅᑎ ᑕᓯᐅᔭᕐᔪᐊᒧᑦ, 
ᒪᓕᒐᓕᐅᖅᑎ ᕋᒻᐴᑦ.  
 
ᓴᖅᑭᑕᐅᔪᖅ ᑎᑎᖅᑲᒃ 168 - 5(2): 

ᑎᑎᖅᑲᐅᓯᐊᖅ ᒥᓂᔅᑕᒥᒃ ᑲᒪᒋᔭᓕᒃ ᓄᓇᕗᑦ 
ᓯᓚᑦᑐᖅᓴᕐᕕᒻᒥᒃ (ᕋᒻᐴᑦ) 

 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᕐᕌᓂ 
ᑕᕝᕙᓂ ᑲᑎᒪᔨᐅᖃᑎᒋᔭᕗᑦ ᐃᓱᒫᓗᑎᖃᓚᐅᕐᒪᑕ 
ᐃᓐᓇᕐᓂᑦ ᐃᓕᓐᓂᐊᑎᑦᑎᔨᐅᔪᓂᑦ ᓄᓇᓕᓐᓂ 
ᑖᒃᑯᐊ ᐅᑭᐅᖅᑕᖅᑐᒥ ᓯᓚᑦᑐᖅᓴᕐᕕᒃᑯᑦ ᑕᒪᒃᑯᐊ 
ᓂᕈᐊᖅᑕᐅᓯᒪᔪᓂᒃ ᐅᖃᖃᑎᖃᕐᓂᖅ ᐊᔪᓚᐅᕐᒪᑕ 
ᐅᕝᕙᓘᓐᓃᑦ ᐃᓕᓐᓂᐊᕐᕕᖓᓐᓄᑦ 
ᐅᐸᒍᓐᓇᓚᐅᕐᒪᑕ.  
 

ᑖᓐᓇ ᒥᓂᔅᑕ ᑎᑎᕋᖅᓯᒪᓐᖏᒻᒪᒍ ᑕᐃᒪᓐᓇ.  
 
>>ᐸᑦᑕᑐᖅᑐᑦ 
 
ᑖᓐᓇ ᑎᑎᕋᖅᓯᒪᔭᖓ ᐃᖅᑲᓇᐃᔭᖅᑎᐅᔪᓂᑦ 
ᐅᑭᐅᖅᑕᖅᑐᒥ ᓯᓚᑦᑐᖅᓴᕐᕕᒻᒥ ᓯᐊᒻᒪᖁᓗᒍ. 
ᖁᔭᓐᓇᒦᒃ, ᐅᖃᖅᑏ.  
 
>>ᐸᑦᑕᑐᖅᑐᑦ 
 
ᐅᖃᖅᑎ: ᑎᑎᖅᑲᓂᒃ ᕼᐊᒃᑭᖅᑎᓂᖅ. 
ᑲᑎᒪᔾᔪᑎᔅᓴᕗᑦ 14. ᓇᓗᓇᐃᖅᓯᓂᖅ 
ᐱᖁᔨᕗᖔᕈᑎᓂᒃ. 15. ᓇᓗᓇᐃᖅᓯᓂᖅ 
ᐱᖁᔨᕗᖔᕈᑎᓂᒃ ᕼᐃᕗᓪᓕᖅᐹᒥ 
ᑎᑎᖅᑲᕆᔭᐅᓂᖏᑦ ᐱᖁᔭᒃᕼᐊᐃᑦ. 16. 
ᐱᖁᔨᕗᖔᕈᑏᑦ. 17. ᕼᐃᕗᓪᓕᖅᐹᒥ 
ᑎᑎᖅᑲᕆᔭᐅᓂᖏᑦ ᐱᖁᔭᒃᓴᐃᑦ. 18. 
ᑐᒡᓕᕆᓕᖅᑖᓂᒃ ᑎᑎᖅᑲᕆᔭᐅᓂᖏᑦ ᐱᖁᔭᒃᓴᐃᑦ. 
ᒥᓂᔅᑑᔪᖅ ᑮᓇᐅᔭᓕᕆᓂᕐᒧᑦ, ᒥᓂᔅᑕ ᕼᐃᒃᔅ.  
 

ᑲᑎᒪᔾᔪᑎᒃᓴᖅ 18: ᐊᐃᑉᐹᓂᒃ 
ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 
ᒪᓕᒐᒃᓴᖅ 24 - ᖁᔭᓈᖅᓯᓂᕐᒧᑦ 

ᐊᑭᓕᒃᓴᕆᔭᐅᔪᓂᒃ ᒪᓕᒐᖅ, 2018-2019 - 
ᐊᐃᑉᐹᓂᒃ ᐅᖃᓕᒫᖅᑕᐅᓂᖓ 

 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐱᒋᐊᖅᑎᑦᑎᕗᖓ ᐊᐃᑉᐱᖅᑕᐅᓪᓗᖓ 
ᒪᓕᒐᓕᐅᖅᑎᒧᑦ ᐊᕐᕕᐊᑦ ᓂᒋᐊᓄᑦ ᑖᓐᓇ 
ᐱᖁᔭᒃᓴᖅ 24, ᐊᑭᑐᔪᓂᒃ ᐲᖅᑕᐅᖁᓪᓗᒋᑦ 
ᐊᑭᓕᒃᓴᐃᑦ ᐱᖁᔭᖅ, 2018-2019, ᐊᐃᑉᐸᖓᓂᒃ 
ᐅᖃᓕᒫᖅᑕᐅᖁᓪᓗᒍ. 
 
ᐅᖃᖅᑎ, ᑖᒃᑯᐊ ᐱᔾᔪᑎᖃᖅᑐᐃᑦ ᐊᑭᑐᔪᓂᒃ ᑖᒃᑯᐊ 
ᐲᖅᑕᐅᖁᓪᓗᒋᑦ ᐊᑐᐊᒐᖓ 24 ᐊᒻᒪ 82 
ᑮᓇᐅᔭᓄᑦ ᐊᑐᕈᑎᕗᑦ ᐊᑐᐊᒐᖅ. ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ: ᐱᖁᔨᕗᖔᕈᑦ ᓈᒻᒪᖕᒪᑦ.  

ᒪᓕᒐᓕᐅᖅᑎ ᐃᓚᖓᑦ: ᓂᕈᐊᖅ. 
 
ᐅᖃᖅᑎ: ᓈᒻᒪᒃᓴᖅᑐᑦ. ᓈᒻᒪᒃᓴᓐᖏᑦᑐᑦ. 
ᐱᖁᔨᕗᖓᕈᑦ ᑲᔪᕼᐃᕗᖅ. ᑖᓐᓇ ᐱᖁᔭᒃᓴᖅ 24 
ᑲᑎᒪᔨᑐᐃᓐᓇᕐᓄᑦ ᒪᓕᒐᓕᕆᓂᕐᒧᑦ 
ᕼᐊᖅᑭᑕᐅᔪᒫᓕᖅᐳᖅ.  
 
ᑐᒡᓕᕆᓕᖅᑖᓂ ᑎᑎᖅᑲᕆᔭᐅᓂᖏᑦ ᐱᖁᔭᒃᓴᐃᑦ. 
ᒥᓂᔅᑑᔪᖅ ᑮᓇᐅᔭᓕᕆᓂᕐᒧᑦ, ᒥᓂᔅᑕ ᕼᐃᒃᔅ.  
 
ᒪᓕᒐᒃᓴᖅ 26 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ 

ᐃᓐᑲᒻ ᑖᒃᓯᓕᕆᓂᕐᒧᑦ ᒪᓕᒐᖅ - ᐊᐃᑉᐹᓂᒃ 
ᐅᖃᓕᒫᖅᑕᐅᓂᖓ 

 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐱᖁᔨᕗᖓ, ᐊᐃᑉᐱᖅᑕᐅᓪᓗᖓ ᐊᕐᕕᐊᑦ 
ᓂᒋᐊᓄᑦ, ᑖᓐᓇ ᐱᖁᔭᒃᓴᖅ 26 ᐃᓚᒋᐊᕈᑕᐅᔪᖅ 
ᑮᓇᐅᔾᔭᒃᓵᑦ ᑖᒃᔅ ᐱᖁᔭᖓᓄᑦ, ᐊᐃᑉᐸᖓᓂᒃ 
ᐅᖃᓕᒫᖅᑕᐅᖁᓪᓗᒍ.  
 
ᑖᓐᓇ ᐊᑭᓕᖅᑐᐃᓂᖅ ᐃᓅᓯᕐᒧᑦ ᐃᑲᔫᓯᐊᖅ 
ᖁᕝᕙᕐᒪᑦ ᐊᒻᒪ ᑕᒪᒃᑯᐊ ᒥᑭᓪᓕᒋᐊᖅᖢᒋᑦ 
ᐊᑭᓪᓕᖅᑕᐅᖃᑦᑕᖅᑐᐃᑦ ᐃᖅᑲᓇᐃᔭᖅᑐᐃᔪᐃᑦ 
ᒥᑭᓐᓂᖅᓴᐅᔪᐃᑦ ᑕᒪᓐᓇ ᐸᐅᖅ ᑖᒃᔅᖓ 
ᐱᔾᔪᑎᒋᓪᓗᒍ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᐱᖁᔨᕗᖔᕈᑦ ᓈᒻᒪᖕᒪᑦ. ᒪᓕᒐᓕᐅᖅᑎ 
ᒪᐃᓐ.  
 
ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒍᑦ) ᑖᔅᓱᒪ 
ᑐᑭᖓᓂᒃ ᖃᐅᔨᔪᒪᔪᖓ ᐃᓱᒫᓗᑎᒋᒐᒃᑯ 
ᐃᓱᒫᓗᓐᓇᖅᑐᖅ. ᐱᔾᔪᑎᖃᖅᑐᖅ ᑖᒃᑯᐊ 
“ᓇᒻᒥᓂᖃᖅᑐᐃᑦ ᒥᑭᓪᓕᒋᐊᕐᓗᒍ ᑖᒃᔅᖏᑦ ᑖᓐᓇ 
ᐳᔪᖅ ᐸᐅᖅ ᑮᓇᐅᔾᔭᒃᓵᑦ ᑖᒃᔅᖓ.”  
 
ᐅᖃᖅᑏ, ᑖᓐᓇ ᐆᑦᑑᑎᐅᑐᐃᓐᓇᒃᑲᓐᓂᖅᐳᖅ ᑖᒃᑯᐊ 
ᑲᓇᑕᐅᑉ ᒐᕙᒪᒃᑯᖏᑦ ᓴᖅᑭᑕᖏᑦ ᐅᕙᑦᑎᓐᓄᑦ 
ᒐᕙᒪᒃᑯᓐᓄᑦ ᐅᕙᒍᑦ ᐊᑭᓕᖅᐸᓪᓕᐊᓕᕋᑉᑎᒍᑦ. 
ᑮᓇᐅᔭᓂᒃ ᓴᖅᑭᑎᑦᑎᑲᓐᓂᕆᐊᖃᓕᕋᑉᑕ ᑲᓇᑕᐅᑉ 
ᒐᕙᒪᒃᑯᓐᓂ ᑖᓐᓇ ᐸᐅᕐᒧᑦ ᐳᔪᕐᒧᑦ 
ᐊᑭᓕᕈᑕᐅᓂᐊᖅᑐᖅ ᑖᒃᓯᖑᔪᖅ. 

ᑕᒪᓐᓇ ᐅᕙᒍᑦ ᐊᑭᑦᑐᖅᐸᓪᓕᐊᕈᑎᖃᕐᓂᕐᒥᑦ 
ᒐᕙᒪᒃᑯᓐᓂ ᐊᑭᓖᕙᓪᓕᐊᓂᐊᓕᕋᑉᑕ 
ᓇᖕᒥᓂᖃᖅᑐᐃᑦ ᑲᑕᖁᓐᖏᓇᑦᑎᒍ ᑕᐃᒪᓐᓇ.  
 
ᑖᓐᓇ ᑐᑭᓯᔪᒪᔭᕋ ᑖᓐᓇ ᓴᖅᑭᑕᖓ ᐊᑭᖓᓂᑦ 
ᐅᑎᖅᑎᑦᑎᓗᒃᑖᕐᓂᐊᖅᐸᑦ ᐅᕝᕙᓘᓐᓃᑦ ᓇᑉᐸᖓᓂᒃ 
ᖃᓄᖅ ᐋᖅᑭᒃᓯᒪᖕᒪᖔᑦ. ᑖᒃᑯᐊ ᐃᑉᐸᒃᓴᖅ ᐸᐅᕐᒧᑦ 
ᐳᔪᕐᒧᑦ ᐅᑎᕆᐊᓱᖔᖅᑐᐃᑦ? ᐱᔾᔪᑎᒋᓪᓗᒋᑦ 
ᑐᑭᓯᔪᒪᔪᖓ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, 
ᐅᖃᖅᑎᑦᑎᔩ.  
 
ᐅᖃᖅᑎ: ᐊᐱᖅᑯᑏᑦ ᕼᐊᖅᑭᑕᐅᓂᖅ ᐊᔪᕐᒪᑕ. 
ᐱᖁᔨᕗᖔᕈᒻᒧᑦ ᑖᓐᓇ ᓇᓗᓇᐃᔭᕆᐊᖅᐸᕋ.  
 
ᑖᓐᓇ ᐱᖁᔨᕗᖔᕈᑦ ᓈᒻᒪᖕᒪᑦ. ᐱᖁᔨᕗᖔᕈᒻᒧᑦ. 
ᓈᒻᒪᓴᖅᑐᑦ? ᓈᒻᒪᓴᓐᖏᑦᑐᑦ? ᐱᖁᔨᕗᖔᕈᑦ 
ᑲᔪᕼᐃᖕᒪᑦ. ᑖᓐᓇ ᐱᖁᔭᒃᓴᖅ 26 
ᑲᑎᒪᔨᑐᐃᓐᓇᕐᓄᑦ ᒪᓕᒐᓕᕆᓂᕐᒧᑦ 
ᕼᐊᖅᑭᑕᐅᔪᒫᕐᒪᑦ.  
 
ᑐᒡᓕᕆᓕᖅᑕᖓᓂ ᑎᑎᖅᑲᕆᔭᐅᓂᖏᑦ 
ᐱᖁᔭᒃᓴᐃᑦ. ᒥᓂᔅᑑᔪᖅ ᐃᓄᓕᕆᔨᒃᑯᓐᓄᑦ, ᒥᓂᔅᑕ 
ᓯᐅᑎᐊᐱᒃ.  
 
ᒪᓕᒐᒃᓴᖅ 27 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ 

ᐃᓄᑐᖃᕐᓄᑦ ᐃᑲᔫᑎᓄᑦ ᒪᓕᒐᖅ - 
ᐊᐃᑉᐹᓂᒃ ᐅᖃᓕᒫᖅᑕᐅᓂᖓ 

 
ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ: ᖁᐊᓇ, 
ᐅᖃᖅᑏ. (ᑐᓵᔨᑎᒍᑦ) ᐱᒋᐊᖅᑎᑦᑎᕗᖓ, 
ᐊᐃᑉᐱᑕᐅᓪᓗᖓ ᒪᓕᒐᓕᐅᖅᑎᒧᑦ ᐸᓐᓂᖅᑑᒧᑦ, 
ᑖᒃᑯᐊ ᐱᖁᔭᒃᓴᖅ 27, ᐃᓐᓇᕐᓄᑦ ᐃᑲᔫᓯᐊᖑᔪᖅ 
ᐅᖃᓕᒫᖅᑕᐅᒃᑲᓐᓂᖁᓪᓗᒍ ᑐᒡᓕᐊᓂ. 
(ᑐᓵᔨᑎᒎᕈᓐᓃᖅᑐᖅ) ᖁᐊᓇ, ᐅᖃᖅᑏ.  
 
ᐅᖃᖅᑎ: ᑖᓐᓇ ᐱᖁᔨᕗᖔᕈᑦ ᓈᒻᒪᖕᒪᑦ. 
ᐱᖁᔨᕗᖔᕈᒻᒧᑦ ᓈᒻᒪᓴᖅᑐᑦ? ᓈᒻᒪᓴᓐᖏᑦᑐᑦ? 
ᐱᖁᔨᕗᖔᕈᑦ ᑲᔪᕼᐃᕗᖅ. ᐱᖁᔭᒃᓴᖅ 27 
ᑲᑎᒪᔨᑐᐃᓐᓇᕐᓄᑦ ᒪᓕᒐᓕᕆᓂᕐᒧᑦ 
ᕼᐊᖅᑭᑕᐅᔪᒫᓕᖅᐳᖅ.  
 



ᕿᑎᖅᑰ, ᒪᐃ 30, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑲᑎᒪᔾᔪᑎᔅᓴᕗᑦ ᒪᓕᓪᓗᒍ, 19. ᑲᑎᒪᔨᑐᐃᓐᓇᐃᑦ 
ᐱᓕᕆᐊᒃᓴᖃᓚᐅᖅᑎᓪᓗᒋᑦ ᐱᖁᔭᒃᓴᓂᑦ ᐊᒻᒪᓗ 
ᐊᓯᖏᓐᓂᑦ. ᐱᑕᖃᓐᖏᒻᒪᑦ. ᑲᑎᒪᔾᔪᑎᔅᓴᑎᓐᓄᑦ 
ᑲᔪᕼᐃᑐᐃᓐᓇᕐᓗᑕ. 20. ᑲᑎᒪᔨᑐᐃᓐᓇᐃᑦ 
ᓇᓗᓇᐃᔭᕐᓂᖅ. ᐱᑕᖃᓐᖏᒻᒪᑦ. 21. 
ᐱᖓᔪᒋᓕᖅᑕᖓᓂᑦ ᑎᑎᖅᑲᕆᔭᐅᓂᖏᑦ 
ᐱᖁᔭᒃᓴᐃᑦ. ᐱᑕᖃᓐᖏᒻᒪᑦ. 22. 
ᑲᑎᒪᔾᔪᑎᒋᓚᐅᑲᑉᑎᓐᓂᑦ ᐅᑉᓗᒥᐅᔪᖅ. ᑎᑎᕋᖅᑎ.  
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏᑦ.  
 
ᑲᑎᒪᔾᔪᑎᒃᓴᐃᑦ  ᒪᐃ 31-ᒥ: 
 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᒥᓂᕐᓄᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ 

ᐅᓂᒃᑳᖓᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᒃᓴᖅᓯᐅᕐᓂᖏᑦ 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 
 
ᐅᖃᖅᑎ: ᑲᑎᒪᓂᖅᐳᑦ ᐅᓪᓗᒥ 
ᐱᐊᓂᓚᐅᖅᑳᑎᓐᓇᒍ ᓇᓗᓇᐃᔭᐃᔪᒪᕗᖓ. 
ᖁᕕᐊᕼᐅᖦᖢᖓ ᐊᒻᒪᓗ ᑐᕼᐊᒃᑎᑦᑎᒋᐊᖅᐳᖓ 
ᑕᕝᕙᓂ ᐊᕐᕌᒎᔪᒥ ᐃᓕᑕᖅᓯᓂᖅ ᓇᓗᓇᐃᒃᑯᑕᕐᒥᒃ 
ᖁᑦᑎᓂᖅᐹᖑᔪᒥᒃ ᓄᓇᕗᒻᒥ ᐊᕼᐊᖅᒥᐅᑕᕐᒥᒃ 
ᐃᓕᑕᖅᓯᓂᖅ ᐊᑐᕈᒫᕐᒪᑦ ᑐᒃᓯᐊᕐᓂᖅ ᕼᐃᕗᓪᓕᕐᒥ 
ᔫᓐ 4, ᑲᐃᕙᑦᑐᒧᐊᖅᐸᑦ ᐃᖃᓗᐃᑦ ᕿᑭᖅᑖᓘᑉ 
ᖃᐅᔨᕼᐊᐅᑖ ᒪᓕᒃᖢᒍ, ᑐᑭᕼᐃᓐᖏᓐᓂᕈᑉᓯ, 
(ᑐᓵᔨᑎᒍᑦ) ᔫᓐ 4 ᐅᓐᓄᓴᒃᑯᑦ. ᑖᒃᑯᐊ ᑏᕖᒃᑯᑦ 
ᑕᑯᒃᓴᐅᑲᐅᑎᒋᓛᖅᑐᑦ ᑕᒪᒃᑯᐊ ᓄᓇᕗᒻᒥᐅᑦ  
ᑐᓐᖓᓱᖁᕙᒃᑲ ᐅᐱᒍᓱᑦᑎᓪᓗᑕ ᑕᕝᕙᓂ ᐊᕐᕌᒎᔪᒥ 
ᐃᓕᑕᕆᔭᐅᔪᖅ, ᓴᑲᓕᐊᓯ ᑯᓄᒃ.  
 
ᑖᒃᑯᐊ ᑲᑎᒪᓃᑦ ᒪᑐᔪᖅ ᖃᐅᒃᐸᑦ ᑕᓪᓕᒪᖓᓕᖅᐸᑦ 
ᒪᐃ 31, 9-ᒧᐊᖅᐸᑦ ᐅᑉᓛᒃᑯᑦ.  
 
ᐃᖅᓱᖅᑏ.  
 
>>ᓄᖅᑲᖅᑐᐃᑦ 16:39ᒥ



 

 

 


